
	(Роман)

	 

	“СОДПРЕСС” хэвлэлийн газар Улаанбаатар хотноо 2008 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Эх нь булингартай бол

	Адаг нь булингартай

	(зүйр үг)

	 

	
ХОРИН ХОЁРДУГААР БҮЛЭГ

	 

	Устин, Пистимея хоёрын хүү Федька Морозов тэд хаанаас хэзээ (Ногоон Долд) ирснийг санахгүй ажээ. Гэвч ухаан орох болсон тэр үеэс хойш шидэт үлгэрийн юм шиг өглөө бүр урган гарч Светлиха голыг нэвт гийгүүлж бүлээсгэдэг нар, орой дээрээ улиангартай ер бишийн хясаа, гайхамшигт сайхан үнэр, голын тэртээх тариан талбай, нуга, шувуудын жиргээнд умбасан хязгааргүй хөх огторгуйг тэр шохоорхдог байв. Энэ тосгоныг яагаад голын тэртээ биш, энд, гүвээний хормойд, гунигтай ёрдойх асар том хушны дунд барьсан бол гэж жаал хүү эхлээд тээнэгэлзэн боддог байжээ. Хуш бас л гоо үзэсгэлэнтэй ажээ. Өвлийн цагт нэг л газраа тогтсон үүлтэй төстэй цантсан оройноос нь жинхэнэ үүлнийх шиг цан хүүргээ газарт, байшингийн дээвэр дээр цацан байх бөлгөө. Зуны цагт бороо орсны дараа хушны оройд шилмүүс бүрд нь ямар нэгэн улаан, ягаан, хөх юм уу маш бяцхан очин чийдэн асна. Тэгээд хуш бүр бамбар мэт дүрэлзэж, тэр аварга том мод илбэт үлгэрийн орноос ирсэн юм шиг Федькад санагдана. Гэвч энэ бүхэн голын тэртээ барих ёстой байсан түүний үздэг тосгон, Марьягийн хясаатай зүйрлэхийн аргагүй ажээ.

	Федька хүүхэд болгоны адил байгальд дуртай ажээ. Яагаад ч юм томчуул үлгэрийн хясааг ч, зуны наранд очрон гялалзах хушийг анзаардаггүй нь хэзээ ч завгүй байдагтаа тэр юм болов уу? Хэрвээ тэд харвал газар дэлхий дээр наанадаж мянган жил амьдрах юм шиг тэд тэр гайхамшгийг харж амжина гэсэн маягтай хайнга, залхуутай харна.

	Үгүй, хүн хэдийгээр удаан насалдаг ч зуугаас илүү насалдаггүй гэдгийг Федька мэднэ. Тийм учраас бүгдийг одоо үзэж харж амжих хэрэгтэй. Тэдгээр нарны туяа, шувууд, гол, хясаа, хуш цөм түүний анд найз байв. Тэр найз тус бүр нь аймшигт дайсантай ажээ. Жишээлбэл хушны хамгийн аюултай хайр найргүй дайсан нь салхи байлаа. Хуш өнгө өнгийн солонгорсон чийдэнгээ асаасан байхад салхи шууран хамаг чадлаараа үлээн тэр чийдэнг түргэн унтраана.

	Салхи исгэрэн шуугьж тэдгээр бөхөж байгаа бяцхан чийдэнг заналхийлэн тасалж газар цацна.

	Салхи ерөөсөө хорсолтой, хар санаатай зүйл бил ээ. Сайхан нам жим байхад салхи санамсаргүй салхилж шороон манан босгож, модны навчис, сүрэл цаасыг хаман хөөргөж үл үзэгдэх аймшигт амандаа хэвж, хаа нэгтээ холын холд аваачиж хаяна. Салхигүй үед эзэмшлийн дээгүүр нисдэг шувуудын жигүүрийг агаарт цохиж хэмхлэх гэсэн мэт үүрнээс нь гаргаж хийсгэн авч явна. Гагцхүү салхи л эзэмшиж байх ёстой тэр уудамд мөчрөө сэрийлгэсэн хүчирхэг моддыг салхи ховхлон унагаана. Салхины хүйтэн хатуу савраас нуугдахыг бодож байшин барьсан тэр хүмүүсийн малгайг хийсгэж, хувцсыг нь урж тасчихаар заналхийлдэг бололтой. Заримдаа салхи бүр галзуурсан мэт улангасаж байшингийн дээврийг хуу татан хаяхаар заналхийлдэг ажээ.

	Салхинаас цөмөөрөө айна. Салхи салхилж эхэлмэгц л хушны мөчир чичирч, Светлиха гол атираатаж, шувууд жиргэхээ больж өвсөнд нуугдана.

	Гагцхүү хүчирхэг хадан хясаа юунаас ч үл айн салхины өөдөөс хадан цээжээ дэлгэн тавина. Өглөөний цагаар салхи хушны бүх чийдэнг агшин зуур таслан унтрааж байхад хясаа нарны туяанд улам улам хүчтэй шаргалтан улалзаж, салхи түүнийг улам улам их үлээх нь байдаг.

	— За унтраах гээд үз, унтраах гээд үз! хэмээн сэтгэл хөдөлсөн Федька салхинд хашхирч асар том хясаа ил сайхан харагддаг цонхныхоо дэргэд бүжин байлаа. Тэр баяр баясгалантай тавлан дооглонгуй хашхирдаг сан. Тэгэлгүй яах вэ! Бүх юм эрхшээлд байдаг гэж бүү бодог.

	Салхи бүр гаарч яахын аргагүй болох үе байдаг. Тэгэхэд байшингийн дээвэр шажигнаж, модод унаж, хушны орой арчаагүй, өрөвдөлтэй савдаг. Салхины салхилж байгаа тэр зүг хамаг юм хийсэж, нахилзан исгэрч, чичрэн гасалдаг. Гагцхүү Марьягийн хясаа л дээрх улиангарынхаа мөчрийг дарвуул шиг дэлгэн гаарсан салхины өөдөөс чичирч найгахгүй, сэлэн сэлэн угтана.

	... Федькагийн хүүхэд ахуй цаг яг ийм салхитай өглөө цонхныхоо тавцан дээр сууж, сэтгэл догдолсондоо өөрөө ч мэдэлгүй:

	— Үлээ, үлээ, үлээсээр байгаад өөрөө хагарч, хясаг ч өнхрүүлэхгүй улиангарыг ч хугалахгүй! гэж хашхирч байснаар дуусжээ.

	Гэнэт жаал хүүг эцгийнх нь чийрэг гар шилдэж аван цонхны тавцангаас шиджээ..

	— Та яаж... байгаа юм бэ? Яалаа гэж? хэмээн тэр эцгээсээ үгээ зөөж тавин асууж шалан дээрээс босон ихэд бэртсэн өвдөг, алга, толгойгоо арчин гомдсондоо нулимс цийлэлзүүлжээ. Тэр нулимсаа цамцныхаа ханцуйгаар түргэн арчлаа.

	— Нусгай жулдрай байж: “өнхрүүлэхгүй... хугалахгүй!..” гэнэ ээ! гэж эцэг нь тачигнажээ.

	Яагаад эцэг нь түүнийг цохисон болон хэлсэн үгийг нь Федька ер ойлгосонгүй.

	— Өнхрүүлэхгүй, хугалахгүй нь лавтай гэж Федька шалан дээр суусан хэвээр хэллээ.

	— Үгүй, өнхөрнө! Үгүй хугарна!! гэж эцэг нь огт үл ойлгогдох юм хашхирна.

	— Би салхины тухай, хясааны тухай... бас улиангарын тухай ярьж байна шүү дээ.

	— Харин би чиний тухай ярьж байна! Ойлгов уу, үгүй юу?

	— Миний тухай?! хэмээн Федька лавлан асуугаад босож, эх рүүгээ харлаа. Эх нь Варькагийн өлгийн дэргэд нуугдах мэт залбиран байлаа. Тэгээд Федька эцгийнхээ үгнээс юу ч ойлгоогүй боловч:

	— Үгүй, та намайг нугалж чадахгүй гэчхэв.

	Эцэг ууртайгаар хөхөрч түүнийг заамдаж аван муур шиг гэрээсээ гаргаж шидэхдээ:

	— Дагжин чичирч тогшихоор чинь оруулна. Энэ бол би чамайг нугалж байгаа гэсэн үг. Айл руу явбал хонгоны чинь махыг салмартал зодно шүү гэж сануулжээ.

	Дан цамцтай Федька хоёр минутын дараа чичирчээ. Тэр хаалгаа хэдэнтээ тогшиход бэлэн байсан авч эцгийнхээ үгийг тухай бүр дурсан санав. Хөршийнх рүүгээ очъё гэсэн боловч эцгийн заналт сануулгыг бас санана. Тэгээд уруулаа цусыг нь гартал зууж довжоон дээрээс бууж нялх биеэ салхинд цохиулан унаж тусан чихээ алгаараа таглан холгүй байдаг Никулиний руу алхлаа.

	Никулинийх пийшингээ галласан дулаахан бөгөөд байшинд сэгсийсэн үстэй, бохир, хөгтэй Клашкагаас өөр хэн ч байсангүй. Тэр түүнийг урьд нь хэзээ ч хараагүй мэт удаан тойрч, үнэрлэх мэт хамраа шуухитнуулан байснаа:

	— Чи яах гэж манайд ирж байгаа юм бэ? гэж асуув.

	— Ирж болохгүй юу?

	— Болно. Гэхдээ чи надад дургүй байдаг байх аа. Саяхан гранат шидээд байсан шүү дээ.

	“Гранат” гэж замын тоосонд дарагдсан цаасан уутыг хэлж байгаа бөгөөд Федька нэг удаа Клашкаг өдөржингөө үнэхээр шидсэн бил ээ.

	— Чи тэр өдрөөс хойш нүүр гараа угаагаагүй юм уу? Тэр толинд өөрийгөө хараач.

	Клашка гурван хадаасаар хананд тогтоосон цайр нь унасан толины хагархай руу гүйн очжээ.

	— Ээ! Би пийшин галласан юм. Үнсийг нь авах гэж бүр халтартаж гүйцэж.

	Чи миний гар дээр ус хийгээд өгөөч тэгэх үү?

	— Тэгье гээд Федька сияан аяга авч ус утган түүний бохир гар дээр хийж өглөө.

	Клашка, нүүрнийхээ бүх хөөг угаамагц бөөрөнхий хацар нь бөмбийн ягаарч жаахан солирдуу нүд нь гялалзан очтоно. Ер нь тэр бороонд угаагдсан чулуу шиг өнгө оржээ. Гагцхүү гар нь хир буртаг, хөөнд гүн идэгдсэн тул яаж угаагаад ч арилахааргүй ажээ.

	Түүний гар хүүхдийнх шиг биш том, хатуу бөлгөө.

	Чи гараа дахиад савандаж угаагаач гэж Федька зөвлөв.

	— Угаагддаггүй юм аа. Миний гар ажил хийснээс ийм болсон юм. Ээж: — Охин минь чиний гар ажлын гар байна гэдэг юм... 

	— Яагаад ээж чинь чамаар ийм их ажил хийлгэдэг юм бэ?

	— Ээж дандаа тариан талбай дээр байдаг. Тэгэхээр гэрээ хэн харж байх болж байна? Манай эцэг ямрыг мэднэ биз дээ? Хөлчүүрч, хараахаас өөрийг мэдэхгүй. Тэгэхээр гэр орны ажлыг би залгуулдаг. Би чинь бараг арван настай хүн. Чамд ямар нэг юм болоод чи ирсэн юм биз дээ?

	— Юу ч болоогүй... Чи яаж мэд ээ вэ?

	— Би мэдээгүй, зүгээр л асуусан юм. Харин юм болбол чи заавал ирж бай. Хоёулаа хамтран ямар нэг юм бодъё. Тэгэх үү?

	Федька бодож, бодож хариулахын оронд:

	— Хүүш ээ, би чам руу дахиад гранат шидэхгүй гэжээ. 

	Ийнхүү Федор Морозов, Клашка Никулина хоёрын үерхэл эхэлжээ. Үерхэл нь жилээс жилд бэхжин, гудамжинд хүүхдүүдтэй долоо хоногоор битгий хэл цагаар тоглох завгүй байдаг том, хатуу гартай энэ охин Федькагийн очих бүрийд чин сэтгэлээсээ баярладаг байж болох бил ээ. Клашка яагаад ч юм анзаарагдалгүйгээр түүний хамгийн хэрэгтэй хүн болон хувирчээ.

	Бусад хүүхдийн хувьд ийм хүн нь эцэг эхийн аль нэг юм уу, эсвэл хоёулаа байдаг билээ. Федькагийн хувьд Клашка болжээ.

	Устин тэр шуургатай өдөр Федькаг Никулинийхээс хайж олоод саваагаар гэртээ хөөн оруулж хананаас зэсэн тоногтой том хүнд хар суран бүс авч:

	— Нохойн гөлөг минь миний өвдөг дээр бөхийгөөд хэвт гэжээ.

	— Яах юм бэ?

	— Бас асууна гэнэ ээ. Би дэмий үг хэлдэггүй. Амласан бол ажил болгоно би юу гэж амлалаа, түүнийг хүрт.

	— Тэгвэл би бүрмөсөн явна гэж Федька гэнэт дуугарлаа.

	— Өө муу гөлөг!! гээд Устин цамцнаас нь заамдаж авахад цамц нь шажигнан урагдав. — Үгүй эхнээр чи сонсож байгаа биз, чиний зулбадас тэнэгэрч байна, тийм үү? Чи сонсож байна уу? гэв.

	— Яагаад гэвэл та намайг шударга бусаар зодох гэж байна. Бас саяхан шударга бусаар цохисон.

	Устин аймшигтайгаар хараан зүхэж Федькагийн нүүр лүү чулуудаад эх рүү нь эргэн:

	— Бэлтрэг тэжээжээ! Одоо түүнийгээ хүмүүжүүл. Жилийн дараа хайлсан тугалга шиг болгоорой, ойлгов уу? гэв.

	Пистимея хүү рүүгээ очиж толгойг нь илэн өрөөндөө аваачжээ.

	Түдэлгүй өвөл болж, Пистимея хүүгээсээ алхам ч холдохгүй байлаа.

	Эцгийн “ хүмүүжүүл “ гэсэн үг юу болохыг Федька өвлийн удаан саруудад ойлгожээ. Түүнийг дөнгөж сургуулиас ирмэгц эх нь ямар нэгэн сунжирсан үл ойлгогдох мөргөлд сургаж, бурхан гэж юу болох, яагаад хүмүүст хайртай байдаг, яагаад хайргүй байдгийг ярьж Федькад эцгийнхээ үгийг сайн дуулж, хүндлэх ёстой, учир нь буланд байгаа бурхны ариун дүр түүний эцэг, эхийнхээ үгийг дуулахгүй байгааг бурханд заавал хэлнэ, тэгэхэд бурхны боол Федорт сайн юм болохгүй, хүлээхийн хэрэггүй гэж эелдэг дуугаар ярьж мөргөхийг шаардана.

	Эхийнхээ зөвлөгөө, мунхруулсан сургамжийг сонсож залхсан Федька нэгэн өглөө, гэртээ хэн ч байхгүй хойгуур буланд байсан бүх бурхныг цөмийг цуглуулж шөвгөөр ариун сахиусны нүдийг цөмийг сохлон пийшинд хийж галдсанаар төгсжээ. Бурхан модноос илүү сайхан шатна. Мод шад падхийн оч үсэргэдэг бол бурхан шуугин дүнгэнэж, дөл нь улалзана. Шатаж буй банз нь тахийн эвхрэх нь ариун шүтээн галд хорчилзох шиг санагдана. Эхийн нь ихэд ярьдаг нүгэлт тамд ингэж хорчилздог биз дээ.

	Хамгийн сүүлчийн бурхан гоо үзэсгэлэнт дар эхийн нүдийг Федька хичээнгүйлэн бүлж суухад эх нь гал тогоонд орж иржээ. Эх орж ирээд босгон дээрээ гайхан таг зогсов. Хахаж цацан гараараа нүүрээ таглав. Дараа нь пийшин рүү очиж шилээвэр шүүрэн авч, гал дотор хорчийж буй ариун шүтээнээ төдхөн гаргав. Тэдгээр бурхныг аврах боломжгүй болсон байсанд Федька инээмсэглэв. Дараа нь пийшингийн аман дээр гаргаж хаясан дутуу шатсан банз гал тогооны өрөөг амьсгалахад эвгүй муухай үнэртэй утаагаар дүүрсэнд ханиалгаж эхлэв.

	Харин одоо Устин гэртээ эргэж ирээд Федькаг ухаан алдахаас нааш суран бүсээ хаясангүй.

	Жаал хүү ухаан ормогц эх нь,

	— Хүү минь, зүгээр ээ. Эцэг чинь төлөөсийг чинь төлчихлөө, бурханд мөргө... Амьдрал урт удаан, манай сахиусны номхролыг ойлго.

	Усны бяцхан дусал цахиурыг илээхэд багадахгүй, ариун загалмай бүтээхэд анхныхаа хүчийг зориул гэж эх эелдэг бөгөөд гунигтай хэлэхийг сонсжээ.

	Федька загалмайг бүтээсэнгүй нүдээ анив.

	Тэр нэлээд хэдэн өдөр орон дээрээ түрүүлгээ харан бараг хөдөлгөөнгүй хэвтжээ. Пистимея ямар нэгэн жин тасралтгүй тавина.

	Дараа нь Федька бага багаар босож, өдөржин цонхны дэргэд дуугүй сууна. Хаврын наранд харлах цас, нарны туяа наадан байгаа Марягийн хясаа, өглөөд цан хүүрэг болдог хушны оройг ширтэнэ.

	Хүүгээ сургуульдаа явж эхлэхэд эцэг нь нэг удаа:

	— За болсон уу, болоогүй юу? гэж асуужээ.

	Федька юу ч эс хариулав.

	— Хэл чинь татчихсан юм биш биз дээ? Би өөр газар ороолгосон бололтой гэж Устин хүнгэнэв.

	— Надаас холдсон нь дээр байх аа гэж Федька аяархан гуйлаа. Устин, Пистимея гайхаж айсан дүртэй харлаа. Хүүгийн дуунд Устиний тооцон хүлээж байсан тэр дуулгавартай байдал, өнөөх айдас байхгүй ажээ.

	Эцэг толгойгоо эргүүлж, юу ч хэлэлгүй нөгөө өрөөнд юм мартсан мэт яаран тийшээ оржээ.

	Пистимея удалгүй хаанаас ч юм бөөн шинэ бурхан авчирч зөөлөн даавуугаар түс бүрийг хичээнгүйлэн арчихад Федька уруулаа зууж дуугүй ажиглана.

	Гэвч эх нь тэдгээр бурхнаа, өнцөг буланд зүүсэнгүйд тэр ихэд гайхлаа. Эх хэдэн өдрийн турш тасалгаа дотуураа яагаад ч юм санаа алдан холхисноо бүх бурхан аа авдарт хийж тасхийтэл цоожлоод таг дээр нь суужээ.

	— Энэ чинь... мөргөж залбирах бүрийдээ гаргаж зүүж байх болж байна уу? гэж Устин асуув.

	— Устинушка минь, үгүй дээ. Бурхан сахиус шүтээндээ биш, сэтгэлд амьдарч байх ёстой гэсэн ариун үнэнийг би нээлээ. Баптист Марфа Кузьмина яг ингэж ярьдаг байх аа... Тэдний сүсгийг гоёчлон будлаа гэж үү дээ?

	— Ийм ч юм ярих гэж дээ! хэмээн Пистимея гоморхов. Сүсгийг бүр гүнд нь орж мэдэж болно... Харин гагцхүү шалыг буддаг. Федька тэдний ярианаас юу ч ойлгосонгүй. Ээж нь бурхнаа авдарт нуусан нь дахиад пийшинд хийлгэхээс болгоомжилсон хэрэг гэж тэр бодлоо.

	Эх нь мөргөж залбирахаа больж мөргөлийнхөө үеэр өвдгөн дээрээ сөхөрч суугаад толгойгоо адар өөд өргөдөг болжээ.

	Дөрөвдүгээр сард Светлиха гол ханзарч, мөс нь хагарч эхлэхэд Федька жижигхэн уутанд хоёр жижиг талх, хэрчим гахайн өөх, хэдэн сонгино хийж, даавуунд давс боож уутандаа хийж энэ бүгдээ саравчинд бөөн сүрлэн дор аваачиж нуужээ.

	Дараа нь пингээс Устиний өвөлжингөө чаргаар явахдаа хэрэглэсэн хуучин муу олсыг хайн олж орон доогуураа хийлээ.

	Федька ийнхүү бэлтгэснээс хойш нэг хоёр өдрийн дараа Устин гэртээ үдэш шал согтуу ирж, орон дээрээ хувцсаа тайлалгүй унажээ. Пистимея арай ядан гутал хувцсыг нь тайлаад өрөө рүүгээ орлоо. Устин хагас цаг шуухитнаж байснаа хурхирч гарлаа. Энэ шөнө ганц Федька л гэртээ унтсангүй. Тэгээд хаа нэгтээ харанхуйд байсан голгор саран цонхоор шагайхад Федька орноосоо аяархан босож гудсан дороос олсоо авч, шалан дээр нүцгэн хөлөөр чимээ гаргахаас болгоомжлон нэхмэл зузаан оймс өмсөж, эцэг рүүгээ очин, амьсгаагаа гаргахгүйг хичээн байж гар, хөлийг нь ортой хүлж гарлаа.

	Хэдэн минутын дараа Устиний бүх бие нь баглагдсан байв. Тэр хар сахал ургасан төвгөр төвөнх нь ёрдойн, сахал нь дээшээ сэрвийж үхсэн юм шиг унтана.

	Федька вандан дээр сууж хөлөө ороож гутлаа өмсөв. Эх нь тасалгаандаа хөрвөөхөд Федька айн таг болов.

	Федька сарны бөгт гэрэлд жаахан сууснаа хананаас суран бүс авч нүдээ онийлгов. Цонхны шилэнд наалдсан мэт сарны голгор хүрээ дүрлийх нь одоо түүнийг яагаад ч юм түгшээв.

	Тэгээд Федька нүдээ аньсан хэвээр эцгийнхээ задгай цээжин дээр суран бүсээр ороолгож гарлаа. Устин хурхирахаа болиход Федька давхийн нүдээ нээв.

	Үгүй, эцэг нь гагцхүү хурхирахаа больжээ. Тэр ороолгохыг мэдээгүй бололтой, учир нь хөдөлсөн ч үгүй, толгойгоо эргүүлсэн үгүй.

	Түүний сахал дээш сэрвийсэн хэвээр ажээ. Энэ бүхэн Федькаг зоригжуулж, тэр дараа дараагаар ороолголоо... 

	Эцэг нь тас аньсан нүдээ нэг хоёр чичрэгнэснээ зугуухан харахад сахал нь хажуу тийшээ Федька руу налав.

	— Юу вэ?.. Хэн бэ?! гэж тэр бувтнав.

	— Сахиус минь, наана чинь юу болоод байна? Варькаг сэрээчихнэ гэж эх өрөөнөөсөө дуугарлаа.

	Федька эцгээ ороолгож ядарсан бөгөөд эцэг ороолгох бүрийд нүдээ ирмэнэ. Тэгснээ ирмэхээ больж бүлтгэр нүдээрээ хүүгээ ширтэв. Нүд нь улам улам бүлтийнэ.

	— Өө муу... могойн зулзага! гэж Устин хашхираад орноосоо босох гэлээ. Тэгээд тийчлэн хөдөлснөө нам жим болж дуугүй гөлрөв. Гурав дөрвөн хормын дараа учрыг олсон бололтой чичрэн салганав.

	Федька орны орчим дэвхцэн суран бүсээ далайн далайн ороолгоно. Ороолголт сул, огт өвтгөхгүй байсан боловч Устинд сэлмээр цавчих мэт санагджээ.

	Харанхуйд Федькагийн туранхай царайд нүд нь хорсолтой гялалзана. Эх нь дэн асаан тасалгаанаасаа гарч ирэхийг ч сонссонгүй.

	Ээж нь толгой дээрээ өргөөд золтой л унагасангүй, хана налж:

	— Федья, Феденька! Бурхан ч, бурхан ч чамайг... Одоо яадаг бол оо?! хэмээн шивнэв.

	Устин хүчтэй тийчгэнэхэд хуучин муу олс хэдэнтээ тас үсрэв. Олсны гогцооноос гараа суллан, арьсаа шалбалж, орон дээрээ сууж хөлчүүрлийн манандаа умбасан хэвээр ганхаж, хөлийнхөө хүлээсийг яаран тайлж гарлаа. Федька суран бүсээ чулуудаад дух, хацрынхаа хөлсийг ханцуйгаараа шудран, ор луугаа гүйн очиж хүрмээ шүүрэн авч малгайгаа хайн тасалгаа дундуур гүйлээ. Яарч сандрахдаа малгайгаа бэлтгэхээ мартжээ.

	— Бариад ав, бариад ав! гэж хөлийнхөө хүлээсийг тайлж амжаагүй Устин бархираад, — Битгий гаргачхаарай гэж байна шүү!!! Би одоо түүний хүзүүг тахианых шиг хуга мушгина гэлээ.

	Тэр хүүгээ үсдэн авлаа. Федька зүтгэсэн боловч эх чанга барьжээ. Эхийн гар бахь шиг ажээ. Федькагийн толгойноос тавхайг нь хүртэл янгинаж, шаргал цагариг нүд нь эргэлдэв.

	Энэ үеэр эцэг хөлийнхөө хүлээсийг тайлж орноос хөлөө буулгаж байхыг харлаа.

	Жаал хүү сүүлийн удаа агаар залгиж буй мэт аль болох ихээр залгиж, нүдээ тас анин нэг хөл дээрээ эргэлдэн эхийнхээ хуруугүй гарт туг үс үлдээн саллаа. Пистимея өөрийн нь үсийг зулгаасан мэт чарлаж, хүүгийнхээ хойноос ухасхийлээ. Устин ч орноосоо бослоо. Эх эцэг хоёр түүнийг босгон дээрээ зэрэг хөөн гүйцэх байсан боловч Федька эргэж, өмсөж амжаагүй байсан хүрмээрээ дэнг ороолгов. Хуучин цагийн аравласан голтой дэнгийн хөх шил шалан дээр унаж хагарахад босгоны тэнд керосин нь цацагдав. Цацагдсан керосин дээгүүр гал дүрэлзэж, муураас зугтсан сүрэг хулгана лугаа адил тал тал тийшээ асан, нэгэн өргөн дөл боллоо.

	Пистимея хойшоо харайв. Устин ч ухарсан боловч хүүгээ гүйцэхээр урагшаа ухасхийхэд Пистимея зэрлэгдүү дуугаар “Устинушка шатлаа шүү дээ!” гэж бархирлаа.

	Устин хувинтай ус шүүрэн босго руугаа цацлаа. Тэгээд, хананаас ямар нэгэн хувцас угз татан авч энд тэнд улалзах дөлийг балбаж гарав.

	Энэ үед Федька хүрмээ барин довжооны доод шатан дээр сууж амьсгаадан байлаа.

	Пинд хөлийн чимээ гарахыг сонсож тэр босон харайж, саравч руу гүйж очиж ууттай юмаа авахын тулд сүрлийг яаран онгичив.

	Эцэг довжоон дээрээ гүйн гарч, ийш тийш харан зогслоо. Федька сүрлэн дороос ууттай юмаа аваад бөхийн хаалга руу гүйлээ. Устин довжоон дээрээс түүний араас харайсан авч Федька гадаа гарч хаалга хааж амжив.

	Устин хурдаараа гүйж явсан тул биеэ тогтоож чадалгүй хаалга мөргөхөд банз нь цуурав.

	Устин хаалганы цаана Федькагийн барааг алджээ. Федька гадаа гараад яагаад ч юм баруун тийшээ тайга руу гүйсэн гэж тэр боджээ. Тэгээд баруун тийшээ эргэжээ. Гэвч хэдэн алхам гүйгээд зогсож гудамжийг ой хүртэл харваас Федька харагдсангүй.

	“Бэлтрэг чинь нэг газар хашааны сүүдэрт нуугдчихаа юм болов уу? Эсвэл хэн нэгний нь сүлжмэл хашаа руу орчхов уу? Аль алины нь амжмааргүй юм даа” гэж Устин бодоод эргэлээ. Тэгтэл Федька огт өөр тийшээ, гол руу гүйж явааг харлаа.

	— Оо! одоо ч гараас гарахгүй ээ гэж Устин чанга хэлээд хүүгийнхээ хойноос харайлаа.

	Устин хөлчүү нь гараагүй байсан тул энд тэнд гишгэчин гуйвж дайван гүйв. Гэвч тэр хүүгээ түргэн гүйцэв. Түдэлгүй Федька ардаа сөөнгөтөн амьсгаадахыг сонсож хурдаа нэмэв.

	Гэвч залуугийн хүч тамир барагдсаар ажээ. Хэн нэгэн хүн өмнөөс ирж яваасай! Хэн нэгэн! Тосгон олон л хүнтэй сэн... Тэр нэг хүн, хамтралын дарга, Большаков ах байж магад... хэмээн тэр цөхрөнгүй залбиран бодлоо.

	Энэхүү итгэл нь хүч нэмж тэр түргэн гүйлээ. Гэвч гучаад алхмын цаана дарга ч биш... ер нь “хэн ч биш” юм шиг харагдав.

	Дамнуургадаа бөгтийсөн нэг охин голоос ирж явах ажээ. Энэ нь зам дээр хэн ч байхгүй гэсэнтэй адил бөлгөө. Бяцхан охин түүнд юугаар тусалж чадах бил ээ.

	Талхтай уут нь чулуу чихсэн мэт хүндэрчээ. Федька уутаа газраар арай ядан чирэн гэлдэрч эцгийн хөлийн чимээ улам улам ойртсоор ажээ... 

	Федька уутаа чулуудаад хувинтай ус авч яваа охин руу харсан ч үгүй хажуугаар нь харван өнгөрлөө. Түүнийг харах цаг, байсангүй. Хэрвээ харсан бол, Клашка Никулинаг таних байв.

	Гудамж явсаар Светлиха голын эрэгт тулна. Федька эрэг рүү гүйж голын мөс түрж байгааг хараад гайхан зогслоо. Цааш гүйх газар байсангүй.

	Цөн бүр саяхан, магадгүй замд тааралдсан охиныг усаа авсны дараа түрж эхэлсэн бололтой. Том зузаан хар мөс эрэг рүү түрэн, хавиргаараа харшилдан олон пүү хүнд жингээрээ усанд пүлхийн унана. Мөсөн дор хөдөлгөөнгүй хэвтэж өвөлжсөн Светлиха голыг нэлд нь эзэлсэн аймшигтай том загас одоо хөдөлж, эргэж хөрвөн мөсийг хагалан олон тооны сэлүүр, сүүлээрээ ороолгож эхэлсэн мэт санагдана.

	Федька хажуу тийшээ гүйтэл золтой л гүйж явсан эцгийнхээ гарт орсонгүй. Тэгэхэд нь Федька эргэн эцгийнхээ хажуугаар гудамж руу орохыг бодон эрэг даган гүйлээ. Гэвч Устин түүнийг ус руу шахлаа. Залуу дахиад эргээд харайлаа.

	Тэр хавийн эрэг хошуурсан байсан тул морины хурдхан шогшоонд хонх санжганах лугаа адил Федька ийж тийш чавхдав.

	— Барихгүй! Яасан ч барихгүй! гэж Федька хашхираад зогслоо. Түүний дууны өнгө бүр шийдсэн хүний дүртэй бөлгөө. Дараа нь эргэж нэг үзүүр нь эрэгт тулсан мөсөн дээр харайн гарлаа. Мөс дайвалзаж хөл дор нь гулсах даруйд дараагийн мөсөн дээр харайлаа. Энэ мөс бас дайвалзсан боловч хөвүүр шиг хажуулдав. Федька ч тэнцвэрээ алдаж өвдгөн дээрээ сөхрөв. Тэгээд босож гурав дахь мөсөн дээр харайлаа. Тэр мөс хөдөлсөн ч үгүй.

	— Фе-дька! Фе-едь!.. хэмээн эцэг нь аймшигтай муухай бархираад дуу нь таг болов.

	Федька босож эргэн харлаа. Эрэг тосгонтой хамт хөвж гол нэлдээ хөдөлгөөнгүй, түүний харайсан мөс ч хөдөлгөөнгүй байх нь хачин жигтэй бөлгөө.

	Саяхан Федька гүйж байсан шиг эцэг нь эргийн дагуу хойш урагшаа гүйнэ. Гүйж явахдаа гараараа даллаж, бас арагшаа хөвнө... 

	Гэвч эцэг нь түүнээс улам улам холдож байгаад Федька итгэсэнгүй. Энэ бол худлаа, эцэг нь одоо бүр чихэнд нь амьсгаадан эх нь үстэж авсан шиг гараа сарвайн барьж авах гэж байгаа мэт санагдана. Тэгвэл ч мултрахгүй... 

	Хором тутамд усанд халтирч унан үхэх тухай огтхон ч бодсонгүй, мөснөөс мөсөн дээр харайн, Харанхуйд сүүмийн байх Марьягийн руу, голын тэртээ рүү тэр гүйсээр байлаа.

	Федька эсрэг талын эрэгт ямар ч байсан саадгүй хүрлээ.

	Үхтлээ ядарсан шал нойтон тэр, чулуун дээр унаж хөрж хөшиж хөдөлгөөнгүй хэвтсээр байгаагаа мэдэрч хүч гарган өндийж суув. Хувцас нь шилэн юм шиг шажигнав. Өмд, цамц нь мөстсөнийг Федька ойлгов.

	Өнөөх л сар чимээ аниргүй гунигтай дүнсийнэ.

	Сар жаргаж далд орохыг үл яарна. Бяцхан хүний амьдралд тохиолдсон эмгэнэлт явдал хэрхэн төгсөхийг гүйцэд харах гэсэн мэт мэлтийнэ.

	Жаахан сууснаа бүлээцэхийн тулд босон харайж эргийн дагуу гүйлээ. Хагас цагийн дараа толгой нь тэр аяараа галд автсан мэт маш их халууцав. Тэр үсээ барьж үзвээс мөсөн унжлага тал тал тийшээ ёрдойн хатуу болжээ. “Зүгээр ээ, бие халуун болохоор үсний мөс хайлна, малгайгаа дэмий мартжээ...” гэж бодлоо.

	Тэр үхэр чулуунуудын хооронд сууж гадуур хүрмийнхээ даавуун захыг босголоо. Тэгтэл налсан чулуу нь бүлээн байхыг мэдрэв. Чухам юунаас болоод эргэн тойрны чулуу халуу шатаж байгаад гайхсангүй, нэг л таатай сайхан болов. Энэ ч сайхан хэрэг, одоо үсний мөс хурдан хайлна...” гэж гагцхүү бодож байв.

	Тэгтэл түүний ухамсарт: “Одоо эцэг хэрвээ гол гараад ирлээ гэхэд энэ чулуун дундаас намайг олохгүй” гэсэн бодол зурсхийв.

	Цэв цэлмэг тэнгэрээс гэнэт зөөлөн цас орж эхлэв. Цасан ширхэг мөстөж үсэнд нь тогтно. Федька толгойгоо жаахан хөдөлгөвөл цас хөмсөгт нь тогтож, түүний хөхөрсөн, хонхор биш нүд рүү бөмбөрөн тэндээ хайлж утсан усан зам хацрыг нь даган урсана. Федька унтаж, нойрондоо уйлж байгаа мэт бөлгөө.

	Усан зам аажмаар хацар дээр нь тогтон бөөгнөрч мөсөн зурвас болон хувирна.

	Нүдний хонхорхойд цасны бяцхан ширхэг улам улам хурсаар байх боловч хөнгөн учир үе үе салхинд хийснэ.

	Дараа нь цас хаялахаа болив.

	Агаар улам хүйтэрч, Федька зөөлөн зөөлөн амьсгална.

	Сар мэлтийсээр байлаа.

	Сар балчирхан хүүгийн эмгэнэлт явдлын эцсийг нь хүртэл харсан боловч огторгуйгаас жаргахыг түрүүчийн адил үл яарна.

	... Хэн нэг нь сэгсрэхэд Федька сэрэв. Гэвч сормуус нь барьцалдан хөлдсөн тул нүдээ нээж чадсангүй. Нөгөө сэгсэрч байсан хүн толгойг нь шүүрэн авч сормуусыг нь амьсгаагаараа бүлээсгэж гарлаа.

	Гэвч хөлдсөн нулимсыг хайлуулах хүч, дулаан хараахан дутагдаж байлаа.

	Дараа нь хэн нэг нь түүний нүүрийг өөрийн халуун биедээ нааж, толгойг нь пальтоныхоо хормойгоор бололтой битүү хучихад тэр бяцхан биед зүрх нь хэрхэн байн байн дэлдэхийг Федька агшин зуур мэдрэв. Федькагийн хучуулсан толгой дулаацаж үснээс нь шил рүү нь халуун дусал дуслахыг тэр мэдрэв. “Дусал яагаад халуун байгаа юм бол оо? Өө үсний мөс хайлж байгаа юм байна. Гэвч дусал нь яагаад халуун байдаг бил ээ?” гэж бодов.

	— Ашгүй нүд нь анивчиж, байна!.. гэх дуу хачин танил ажээ. Гэвч Федька тэр дууг таньсангүй, яагаад гэвэл дөнгөж сонсогдох төдий бөглүү дуулджээ. Бас толгой нь гал дүрэлзэж байгаа юм шиг дүнгэнэнэ. Федька биеэ чөлөөлж, дуугарсан хүнийг харах гэсэн боловч толгойг нь чичирхийлэх нүцгэн биедээ улам чанга наалаа.

	— Чи бүлээц, бүлээц наана чинь дулаан байгаа. Харин би чамд малгай өгнө. Би малгай авчирсан гэхэд нь... 

	— Чи хэн бэ? гэж Федька дууг танилгүй дахиад асуулаа.

	Хариуд нь нууцгайхан инээх сонсогдов.

	Харин толгойноос нь ус урсахад өнөөх нүүрээ наалдуулсан биеийг хайрч, чичрүүлнэ. Тэгтэл уг дуу хэнийх болохыг Федька тааварлав.

	— Клашка юу? Энэ чинь чи юу? гэж гайхаж баясан хашхирлаа.

	— Ээ тэнэг гээд охин пальтоныхоо товчийг товчлоод шуудай аван малгай гаргаж, — Май, өмс. Ажаагийн малгай... гэлээ.

	— Чи хаанаас гараад ирэв ээ?

	— Би гарч ирээгүй мөсөн дээгүүр ирсэн. Мөн ч их айлаа! Мөс ч гайгүй юм шиг, харин дүүжин өлгий шиг ганхахаараа л аймшигтай,

	— Тэгээд?!

	— Тэгээд гэж юу гэсэн үг вэ? Эрчүүд эргийн дагуу гүйлдэж мөсөн дээр гишгэмэгц л мөс хагарна. Харин би хөнгөн болохоороо... 

	— Юун эрчүүд вэ? Хаана байна?

	— Тэнд гээд Клашка тосгон зүг гараа занган, — Чамайг эцгээсээ яаж зугтаж байхыг би харсан. Би усанд явж байсан юм... Өдөр цэвэрлэгээ хийгээд дараа нь хичээлээ давтах гээд ус авах зав олддоггүй юм... 

	— Тэгэхээр чи байсан юм уу?

	— Тэгэлгүй яах вэ. Чиний уутыг бас авсан. Тэр байна гээд Клашка дуугүй болсноо: — Даарч байна уу? Саргүй бол чамайг өглөө болтол хайж олохгүй байсан байх. Хөлдчихөв үү? гэж асууж байна шүү!

	— Үгүй... Хөл л хар... 

	— Хөл өө?.. Чи осгочхож. Алив гүй! За гүйцгээе! гээд Клашка түүнийг түлхвэл хэд алхаад суулаа,

	— Чи яагаа вэ?

	— Хөл өвдөөд байна... 

	— Би осгочхож гэж байна шүү. Бос, бос... бордмол гахай шиг! Бос гэж байна шүү! гээд Клашка дахиад түүнийг босгохыг оролдон ноолов. Хөлдсөн гуталтай хөлөө дороо хийж:

	— Орхиоч, болиоч.. Явахаар өвдөж байна.., бас толгой халуу оргиод байна. Би хэвтсэн нь дээр... гэв.

	Федька үнэхээр цасан дээр тэрийн хэвтээд нүдээ анив. Клашка түүнийг босгох гэж тал тал тийш нь өнхрүүлэн, босохыг гуйж хүйтэн уруул, хацрыг нь хүртэл үнсэв.

	— За Феденька минь! За, хонгор минь!.. Феденька хөлдчихнө шүү дээ, Бос л доо, тэгэх үү? За, түр ч гэсэн босооч!

	Гэвч ашиггүй байв, Федькагийн бие үлбэгэр хүнд ажээ. Бүсгүй арчаагүй ийш тийшээ харна. Холын холд нөгөө эрэг дээр гал улалзан хөдлөх нь Захар Большаков хамтралчидтай тэднийг хайж байгаа бололтой. Гэвч тэд хүүхдүүдэд юугаар ч тусалж үл чадна.

	— Ийм шаар надтай зууралдах гэж дээ? хэмээн Клашка цөхрөнгүйхэн хэлээд Федькаг өшиглөж, цурхиран өвдөг дээр нь унаж гараараа нүүрээ таглав. Тэгэхэд Федька хөдөлж, нэг, хоёр, гурвантаа босохыг завдав.

	— За, уйлж гүйцээ биз дээ? гээд хэн ч чамтай зууралдаагүй. Надтай зууралдах хэрэгтэй! гэж гомдон нэмж хэлэв.

	Клашка баярласандаа нус нулимстайгаа зууралдан инээж түүнд туслахаар дайрлаа.

	— Чи жаахан, бүр жаахан гүйгээч, тэгвэл гайгүй болно. Харж байгаарай. Тэр өвсөнд яваа эрчүүд хөлөө даарахаар тэргэн дээрээс бууж зэрэгцэн гүйдэг юм... Харин чи, чи мэдээж зууралдаагүй. Над чүдэнз бий, дараа нь түүдэг асаая. Өглөө гэгээ ормогц бид буцах хэрэгтэй... 

	— Явахгүй... явахгүй гээд Федька цасан дээр хойшоо сууж эхлэв.

	— За, за явахаа больё, гэж Клашка айсан дүртэй яаран сандран хэлээд, — Бид үнэхээр явах ямар хэрэгтэй юм вэ? Түүдэг шатаагаад бүлээцэцгээе, бидэнд бас талх байна.. гэлээ. Федька өвчиндөө ярвайн чулуутай эргээр зугуухан явав. Клашка дэргэд нь эргэлдэж, түүнийг түлхэн:

	— Федья хурдан, за, жаахан хурдан... гэлээ. Уруулаа зууж алхаагаа нэмэн, түдэлгүй гүйж эхлэв.. Дараа нь хүүхдүүд хясаанаас холгүй цаснаас ёрдойх хуурай цоор, зэгс хугачин түүв. Хамгийн гол нь улиангараас салхинд хугаран доош шидэгдсэн нэлээд хуурай мөчир олжээ. Тэд арай гэж гал түлж, юмаа хатааж эхлэв. Юуны өмнө Федькагийн гутлыг хатаах хэрэгтэй байв. Клашка түүний хөлдсөн гутал, нойтон ороолтыг тайлж, Федькагийн хөлийг өөрийнхөө уранхай ноосон алчуур, талх авчирсан шуудайгаар ороов. Өөрөө толгой нүцгэн үлдэв.

	— Даарчихна даа гэж Федька хэлэв.

	— Тийм бий! гээд мэдэгдэм төдий солирдуу гонзгой нүдээрээ түүнийг дурамжхан ширэв татав.

	Аз болоход мэдэгдэхүйц дулаарав.

	Клашка түүний ороолт, гутлыг хагас дутуу хатаагаад дахин өмсөхөд нь туслав. Тэгээд дараа нь бүр гэгээ ортол эргийн дагуу явахыг шаардав.

	Учир нь хамаг бэлтгэсэн түлш нь дуусаж асаасан түүдэг түргэн унтарчээ.

	Федька үг дуугүй, анзаарагдамгүй явж байснаа улам улам хүчтэй алхлаа. Түдэлгүй тэр саатан, энэ жилийн эцсийн цас бололтой дөнгөж саяхан хагас дутуу хаялсан цастай чулуун дээр суулаа.

	— Чи гагцхүү битгий суу, битгий суу! гэж Клашка Түүнээс гуйгаад, чулуун дээр зэрэгцэн сууж, — Одоохон гэгээ орно, бид ямар нэг юм бодъё. Харин бид ч биш Захар өвөө бодно байх. Заавал бодно... гэв.

	— Би зүгээр ээ, зүгээр... Гагцхүү толгой л... Халуун малгай юм уу даа? Халуун чулуу шиг... 

	— Ямар чулуу? гэж Клашка ойлгосонгүй.

	— Би даараагүй байна, үнэхээр даараагүй байна... Би жаахан сууж амраад босъё.

	Тэр жаахан суугаад үнэхээр босож түгдчин найган явлаа. Гэвч гэгээ ормогц шөнөжин хөдөлгөөнгүй байсан мөс дахиж хөвлөө. Бөөн, бөөн мөс хажуугаараа харшилдан бие биеийнхээ дээр дор орж ус руу палхийн унаж, хагаран бутарна. Тэрхүү муу ёрлосон мөсөн дээгүүр хэн нэгэн хүн гатлах боломж алга байлаа.

	Цөн түрэлт өдөржингөө үргэлжлэв. Клашка ч бас өдөржингөө Федькатай зууралдан зовлоо.

	Федька үе үе ухаан алдан унана. Клашка ямар нэгэн чулуун дээр унаж хэрчим талх зажлав. Бас Федькаг талхны үртэс хүртэл ид гэж шаардахад тэр эрс татгалзав. Тэр мөн чулууны дэргэд сууж нэг халууцаж байна, нэг даарч байна гэж тасралтгүй гоморхоно.

	Клашка санамсаргүй чулуун дээр гараараа тултал уг чулуу бага зэрэг бүлээн байхыг мэдрэв. Тэр нэгэн юм бодож, бодож Федька руу харснаа хаашаа ч юм явлаа. Хориод минутын дараа эргэж ирээд Федькаг сугадан аваад сүүмийсэн царайгаа барайлган байж хамаг хүчээ гарган Федька хажуу тийш нь чирлээ.

	Дахиад хориод минут болоход Клашка хясаанаас эмтэрч унасан бололтой өрнө зүг харсан жаахан налуу том чулуу руу чирч дөхүүлэв. Уг чулууг тойрон янз бүрийн хэмжээ, хэлбэртэй өөр олон чулуу хөглөрнө.

	— Федья, сонсож байна уу Федька?! Хонгор минь, сэрээч, сонсооч! гэж Федькаг мөрнөөс нь сэгсчиж, — Би чамайг хавтгай чулуу руу аваачиж чадахгүй нь... гэлээ.

	— Холдооч, би хэвтье гэж Федька ухаан нь орон гаран бувтнав.

	— Хавтгай чулуун дээр хэвт. Тэр наранд бүлээсэж пийшин шиг дулаан байна. Би дөнгөж сая үзлээ. Тэнд чимээ аниргүй бас нар орой болтол ээнэ. Би чамайг хуччихъя. За, сонсож байна уу? Миний мөрөн дээр авираад гар.

	Тэр бээр Федькаг арай ядан түлхэн дэмнэсээр хавтгай чулуун дээр гаргаж хэвтүүлэн өөрийнхөө пальторхуу юмыг тайлж хучлаа. Дараа нь өөрөө чулуун дээр тэрийн хэвтэж хамаг биеэрээ түүнд наалдав.

	Тэнд үнэхээр нам жим бас ч харьцангуй дулаан ажээ. Нарны туяа орой болтол бараг чанх дээрээс нь ээж ээ.

	Захар Большаков, Фрол Курганов нар тэднийг үдэш тэндээс олжээ. Тэд мөс цөөрмөгц, завиар Светлихаг гатлан сэлж очжээ. Харин буцахдаа хүүхдүүдтэй явахаас зүрхшээж, учир нь олон том мөс голд хөвж байлаа. Аль ч мөс завийг нь зомгол болгох юм уу, хөмөрч болох ажээ.

	Тэд голийн хөвөөн дээр авчирсан брезент майхнаа босгож хүүхдүүдийг том даханд мухлайдан боов. Федька өглөө болтол бараг ухаан орсонгүй. Заримдаа гагцхүү уух юм гуйна. Фрол түүнд бяцхан төмөр дашмагтай уснаас үг дуугүй уулгаад дараа нь өмднийхөө халаасанд далд хийнэ. Шинэ өдөр эхлэхэд Светлиха гол цэвэршиж, хаа нэгтээ бяцхан мөс хөвнө. Тэдгээр мөс хэврэг завинд аюултай байсан боловч Большаков, Курганов хоёр ямар ч атугай тосгонд сэлж хүрлээ, учир нь Федька дэмийрч эхэллээ.

	Устин Морозов тэднийг эрэг дээр гэмшингүй, гунигтай угтжээ. Тэр бүр хонхийчихсон сахал нь сэгсийчихсэн байх бөлгөө.

	— Чи хүүгээ яаж байгаа нь энэ вэ? гэж Большаков түүнээс ширүүн асуугаад, — Хэрвээ хүү чинь тэнд осгож үхсэн бол яах вэ? Яагаад дуугарахгүй байна? Эсвэл бүр эрт... зугтаж явахдаа цөн доогуур орчихсон бол яах вэ?

	Бас Клашка ч мөснөөс халтирч болох л байсан... Тэгвэл хэнээс асуух уу... гэсэнд,

	— Захарыч, адгийн амьтан надаас асуу гэж Устин чичирхийлсэн хоолойгоор хэлээд, — Сахиус минь шаарны нэрмэлд л ухаанаа уучихсан байлаа. Өнөөдөр л нэг сэхлээ. Захарыч, би хэзээ ч ингэж... гэв.

	Устин завинаас даханд ороолттой хүүгээ авлаа.

	— Хүү минь намайг уучлаарай... гээд Захарыч руу эргэж, — За би буруутай... Би өөрөө өөрийгөө цусыг нь гартал залхаана. Чамд баярласнаа мэхийн хэлье. Фрол чамд ч адил. Би дүйнгэ мал юм аа... Хүү минь... гэсээр хүүгээ биедээ наан тэвэрсээр Устин явлаа. Эрэг дээр цугларсан хүмүүс Устиний хойноос ширтэн нуруу нь бөгтийн хүүгийнхээ царай руу үе үе тонгойхыг харж хүүгээ үнсэж байна гэж бодоцгоожээ. Тэр ч байтугай Захар Большаков холдон яваа Морозовыг тийм ч ширүүн биш харцаар харж байлаа.

	Фрол Курганов Устиний бөгтөрдүү нурууг бас харлаа. Гэвч тэр даруй барайн нулимж, завиа эрэг рүү холдуулан түлхлээ.

	Федька удаан, бараг зуны дунд сар хүртэл өвдөв. Пистимея түүний хөлдсөн хөлд ямар нэгэн тос түрхэж, үнэр танартай ургамлаар жин тавьж хүүгийнхээ хатгалгааг намдаав. 
Устин хүүгийнхээ хэвтэж буй тасалгаад нэг ч удаа орсонгүй. Федька жаахан босмогцоо дахиад цонхны дэргэд удаан сууж, ёроолд нь золтой л осгочхоогүй Марьяагийн хясаа, дөрөвдүгээр сарын тэр аймшигт шөнө мөчир нь жаахан ч гэсэн бүлээцүүлсэн лүглэгэр улиангарыг ширтдэг байлаа. Хэрвээ тэр мөчир үгүй бол хөлдсөн гутал, ороолтыг нь Клашка хатааж чадахгүй байх сан бил ээ. Тэгж хатаагаагүй сэн бол Федька амьд мэнд байсан ч хоёр хөлгүй үлдчихсэн бил ээ.

	— Ээж ээ, өнөөдөр Клашкаг над дээр дуудаадхаач! гэж Федька гэнэт гуйжээ.

	— За, тэр чамд ямар хэрэгтэй юм бэ?! Хүү минь, чи эдгэр, гэж Пистимея гуйнгуй хэллээ.

	Тэгэхээр дуудахгүй юм биз дээ?

	— Эцэг чинь санаанаасаа гадуур... загнахад... дургүй.

	— Санаанаасаа?! гээд Федька цонхноос давхийн холдож, — За яах вэ, тэгвэл өөрөө түүн дээр очно гэхэд нь,

	— Суу суу! гэж эх нь гараараа занган, — За би дуудчихъя, сууж бай. Чамайг салхи өнхрүүлчихнэ гэлээ.

	Тэднийд эцэг, эх нь байхгүй байхад Клашка иржээ.

	Үүдэнд ичингүйрэн зогсож дотогш орж зүрхлэхгүй байлаа. Клашка, нааш ир,..

	— Зүгээр ээ, би эндээ байя. Эдгэрч байна уу?

	— Чи яагаад над дээр нэг ч удаа ирсэнгүй вэ? Би хүлээгээд байсан шүү.

	— Би хэчнээн их хүссэн гэвч... 

	— Юу гэнэ ээ? Эцэг гэртээ оруулсангүй юу? хэмээн Федька тааварлав. Клашка үүдэнд тээнэгэлзэн юу ч хэлсэнгүй.

	Федька түүн рүү очиж гараас нь бариад:

	— Мэдэж байна уу... гэснээ дахиад үг хэлсэнгүй. Тэр солирдуу нүдтэй охиныг тэвэрч юу гэж хэлэх гэсний нь сайн ойлгуулахын тулд үнсмээр байлаа. Гэвч ичгэвтэр ажээ. Клашка ч бас ичингүйрэн, газар шагайж гараа аяархан авч:

	— За... яах вэ, чи түргэн тэнхрээрэй! Харин би ээждээ яаж загнуулсныг мэдэх үү? гэлээ.

	Түдэлгүй Федька бүр эдгэрчээ. Тэр түргэн тамир тэнхээ орж цонхигор хацар нь ягааран өнгө оржээ. Федькагийн унтдаг Пистимеягийн өрөөнд нэгэн үдэш Устин орж ирэв. Жаалхүү давхийв.

	Хэдэн минут Федька орон дээрээ хагас хувцастай сууж Устин тотгоноос зууран хаалганы хажууд зогсон бие биеэ ширтэв. Устин том биеэрээ хаалга таглаж хүүгээ орноосоо үсрэн босож тасалгаанаас гүйн гарах вий гэж айсан мэт гэтэл Федька тайван сууна. Тэр шалнаас нүцгэн хөлөө татаж, хөвөнтэй хөнжил доогуур нуулаа.

	— За тэгээд?! гэж Устин асуунгуй дуугарав.

	— “За тэгээд?!” гэж Федька чичирхийлсэн дуугаар лавлав.

	— Муу нусгай жаал! Мөн зугтав аа! Аавын чинь талаар тосгон даяараа шуугьж байна.

	— Би огт зугтаагаагүй... Харин одоо сургуулиа нэг жил алдлаа,

	— Феденька, хүү минь төрсөн эцэгтээ яаж хариулж байгаа юм бэ? гэж Пистимея яаран нэг настай Варькаг бүүвэйлэн хэлэв.

	— Чи дуугаа тат, гэж Устин түүний яриаг таслан гараа зангав.

	Тасалгаанд удаан анир чимээгүй байсан бөгөөд гагцхүү адраас дүүжилсэн өлгийний чахрах дуу сонстоно. Устин өнөөх янзаараа хаалганы дэргэд зогсож, Федька орон дээрээ суусан хэвээр бөлгөө. Эцэг нь ухаан нь мөдхөн балартах гэж байгаа мэт дуугүй уурлан, харин хүү нь... тэд бие биесээ эгц ширтэнэ.

	Федькагийн харцанд, айдас, гоморхол, хүүхдийн дуугүй зэмлэл цөм хослох ажээ. Гэвч энэ бүхний цаана илэн далангүй зөрүүдлэл тодоос тод гэрэлтэж байгаа учир Устин өөрийн эрхгүй тотгоноос чанга зуурлаа.

	Дахиад хэдэн хором болсон бол, хэрвээ Большаков. Федька Устиний харцанд газар шагайгаагүй бол хэрвээ цаашаа харахгүй бол.. аймшигтай хамгийн аймшигтай юм болох байлаа.

	— Харцаа буруул гэж Устин хүрхрэв.

	Гэтэл Федька... 

	— Үгүй!

	Хүү харцаа буруулсангүй. Тэр гагцхүү инээмсэглэв... Тэгэхэд хүүгийн нүднээс зөрүүдлэлийн хамт үзэн ядсан, жигшсэн, бас... дооглосон хурц харц төөнөх шиг болохыг Устин биеэрээ мэдэрлээ.

	Тэр дооглосон харц хамгийн хурц ажээ... Федька! гэх Устиний бархиралтад занасан, гуйсан, цөхөрсөн байдал хосолжээ.

	Федька орон дээрээ ухасхийн өндийж үсрэхэд бэлэн мэт дөрвөн хөллөв.

	Түүний хөвчилсөн бие хар толинд тусах мэт орны хажуу дахь цонхны шилэнд тусжээ.

	“Уурссан өмхий хүрэн шиг над руу үсэрч шүдээрээ хоолойд минь шигдэнэ. Эсвэл толгойгоороо шил хагалж цонхоор үсэрнэ. Тэгвэл ч Большаков дахиад...” гэсэн бодол Морозовын толгойд зурсхийв.

	Тэр “дахиад” гэдэг л Устинийг зовоосон бололтой.

	— Хэрвээ та над руу нэг л алхах юм бол. Би... цонхоор... гэж Федькаг хэлэхээс өмнө зогсжээ.

	— Феденька, хүү минь! Шил, зүсдэг эд, цусандаа хутгалдаж, нүдээ сохолно. Ер нь эцэг эх, эцгийнхээ өөдөөс сөргөх санаа яаж төрөв? Бурхан сахиус чамайг үеийн үед өршөөхгүй шүү дээ... гэж Пистимея уйлагнасанд,

	— Чи дуугаа тат! гэж Устин дахиад л эхнэрийнхээ яриаг таслав.

	Тэр эхнэртээ хэзээ ч, хашхирч байгаагүй тийм хорсолтойгоор хашхирсан тул шил жингэнэв.

	Тэгж хашхираад таг болж, вандан сандал дээр суув.

	Бодлогошрон сууж байснаа

	— Тэр чиний шилнээс айсан байх даа... Түүнийг харахад нүд нь нэг л биш ээ... Тэр араатны зулзагын толгойг нь хавчсан ч хүзүүгээ булгалаад яваад өгнө. Эцэг эхээсээ, адисалсан багшаасаа ч зугтана. За яах вэ дураараа л болог гэжээ.

	Устин Морозов тэр үеэс хойш хүүгээ орхиж, ухарчээ. Тэгээд эхнэртээ ч Федькагийн амьдралд оролцохыг хоригложээ. Эцэг эх нь өөрийнхөөрөө, Федька ч өөрийнхөөрөө амьдарна. Жаал хүү эцэг, эхийнхээ хэнд нь ч хэзээ ч хандаж юм хүсдэггүй, зөвлөж асуудаггүй байлаа. Тэр номхон дөлгөөн, бодлогошронгуй, заримдаа ихэд гуниглана.

	Нэг юм дандаа бодож маш хэцүү асуудлыг шийдэх гэж хичээж шийдэж чадахгүй байх мэт явна.

	Федька өвөл өдөржингөө сургууль дээрээ байна, зун нь багачуудтай хамт Светлиха гол дээр юм уу, тайгад байна. Гэртээ ирээд бусад хүүхдийн адил идэх юм гуйдаггүй, эхийгээ ширээ засахыг үг дуугүй, тэвчээртэй хүлээнэ. Тэгээд ч эцгийгээ гар дундуураа цохихоос айсан мэт болгоомжтой хэрчим талх авна.

	— Федька чи ямар нэгэн... гэж нэг удаа Пистимея ярьж эхлэхэд Устин чулуу шиг хүнд алгаараа ширээ алгадаж:

	— Битгий оролд, дураараа амьдраг гэж би хэлсэн шүү гээд сахлаа ийш тийш сөрвөлзүүлж жуумалзав... 

	Тэр жуумалзалт сахалд нь умбаж, борооны дусал шиг алга болов. Федькаг тасалгаанаас гарахад Пистимея болгоомжлон зэмлэсэн дуугаар:

	— ”Битгий оролд!” гэсэн чинь юу гэсэн үг вэ? “Идэр залууд нь хүзүүг нь бөхийлгөж, эрэмгий залууд нь хавиргыг нь мулталж, чамд захирагдахаа байхгүйгээр шургуу болгох хэрэгтэй...” гэж хүний үрсийн тухай ариун Сирахад учир төгөлдөр урьдчилан хэлээгүй байх аа гэвэл.

	— Чи тэр Сирахтайгаа, утга төгөлдөртэйгөө тонил!.. Битгий оролц гэв.

	Гэвч өөрөө түдэлгүй оролцжээ.

	Варька дөрвөн настай байлаа. Тэр Федькатай адил өдөржингөө хашаан дотор тэнэж нүхээр нь гудамж руу байн байн хардаг байжээ.

	— Чи юу хийж байгаа юм бэ? явъя гэж Федька сүлжмэл хашаан дээгүүрээ харайн хэлжээ.

	Дүүгээсээ найман нас ах авч Федька өндөр сүлжмэл хашаан дээгүүр дүүгээ суулган буулгаж чадахгүй, хаалга, цоожтой байдаг ажээ. Тэгэхээр нь хашаандаа нүх гаргажээ. Устин шуухитнасаар бургасан мөчрөөр нүхийг таглана. Тийнхүү хичээн таглаж залхаад:

	— Ээ чөтгөр, ямар янзын хүүхдүүд вэ! Бүх эдлэнг таг битүүлсэн ч болдоггүй... Бас энэ муу нусгай болжмор хүртэл гэртээ тогтохгүй! юм. Хоёулыг нь барьж аваад хоёр толгойг нь хага мөргүүлэх юм сан хэмээн зүхнэ.

	Эх нь Варькаг шүүрэн авч биедээ наахыг Федька харлаа.

	— Юу ярьж байгаагаа бодооч! Хүүхэд үнэндээ солиороход хол биш байна миний хонгорыг битгий оролдож айлгаарай. Би өөрөө яагаад ч гэсэн түүнийг... гээд эх охиноо авч явахад эцэг Федька руу дөхөж, — За, залуу минь... Чи Варькаг битгий оролдоорой, сонсож байна уу! гэв.

	— Би оролдоогүй. Тэр чинь гудамжаар гүйх хэрэгтэй юм байгаа биз дээ. Ер нь тохирлоо! Би тэснэ тэснэ гэхэд яаж тэсэх үү. Чамайг муурын зулзага шиг бяц цохино шүү. Санаж яваарай.

	Федькаг айгаагүй гэж хэлж болохгүй. Тэр эцгээ мэднэ, тэгээд биеэр нь хүйт оргив. Харин дотроо зөрүүдлэн: Маргааш шинэ нүх гаргана даа.

	Тэгэхдээ бүр яагаад ч анзаарахгүй газар нүх гаргах юм шүү гэж бодлоо.

	Тэр сүлжмэл хашаанд нүх гаргасан боловч эх нь Варькагаас нүд салгахаа байжээ. Харин ажилдаа явахдаа охиноо Марфа Кузьмина руу аваачдаг болжээ.

	Федька нэг, хоёр ч биш удаа Варькаг “хулгайлж” амжжээ. Бас эцэг нь түүнийг муурын зулзага шиг бяц цохисонгүй. Тэгээд Федья түдэлгүй дүүгээ тоохоо байв. Учир нь: нэгдүгээрт, охин хэтэрхий бага учир түргэн ядарч гэртээ харихыг гуйж гувшина. Федька өөрөө нэг их том биш болохоор түүнийг тайтгаруулж үл чадна. Хоёрдугаарт, эцэг нь бас л суран бүсээ дахин харуулна, харин эх үүний дараа хоногоор хоолгүй өлсгөнө. Гуравдугаарт, Варька өөрөө ахыгаа дуудахад дурамжхан болж, яваандаа улам аймхай болжээ. Тэгээд нэг удаа шууд:

	— Федька, би хаашаа ч явахгүй. Би долоон настай, том болсон, ээжийнхээ үгэнд орох ёстой... гэв.

	— Тэнэг амьтан түүний үгэнд орох ямар хэрэгтэй юм бэ?

	— Тэгэхгүй бол бурхан гэсгээнэ! Давирхайтай тогоонд суулгаад гал өрдөнө. Тэгэхээр давирхай булгийн ус оргилж байгаа юм шиг буцална. Би өөрөө зураг дээр харсан.

	— Тэнэг амьтан! гэж Федька дахин хэлээд, — Тэр зургийг нь аваад шатаачих байсан юм гэсэнд.

	— За, за.., Чамайг тогоонд суулгана гэж ээж дэмий ярьдаггүй юм байна... гэжээ.

	1940 оны хавар Федька долоодугаар анги төгсжээ.

	Федька шилжүүлэх гэрчилгээгээ барьсаар, сургуулиасаа шууд хамтралын захиргаан дээр очиж Захар Большаковоос ажил гуйжээ.

	— Чамайг хааш нь тавья даа? гэж Захар асуугаад, — Чи боловсролтой хүн, захиргааны тооцоо бодогчийн шавь болох уу? Дараа нь нягтлан бодогч болно биз гэлээ.

	— Намайг малчнаар явуулаач гэж Федька гуйв.

	— За яах вэ малчин болбол малчин бол. Сайхан ажил шүү гэж дарга дүгнээд, сургуульд ортлоо хөдөлмөр өдрийн хөлс хэдэн зууг авна.

	Маргаашаас эхлээд ажилдаа ор. Филимон Колесниковтой хамт саалийн сүрэг хариулах болно гэжээ.

	Федька тэр өдрийнхөө үдэш ажилд явахаар бэлтгэв. Эцэг нь үг дуугүй хүүгээ харан оройнхоо хоолыг иднэ. Гэнэт халбагаа тар нярхийлгэн чулуудаад хүү рүүгээ босож очин,

	— Чи юу бод оо вэ? Шаар минь чи юу бод оо вэ? Юу гэж асууж байна шүү гэлээ Федька ч бас бослоо.

	Тэр нуруугаар эцгээсээ дутахгүй боловч мөрөөрөө нарийхан, туранхай ажээ. Тэр гартаа урт хуйвтай шилбүүр барин зогсох агаад Устин яагаад ч юм түүнийг ширтэнэ.

	— Федька, чи яахаар шийд ээ вэ? гэж Устин шилбүүрээс нь үнэхээр айсан түгдрэн аяархан давтлаа.

	— Би танд ямар Федька байх вэ дээ?! Намайг, шаар, араатны зулзага, нусгай жаал гэдэг шүү дээ.

	— Ухаантай болжээ... Сургуульд дэмий сураагүй байна шүү гэж Устин хорсолтой дуугарлаа.

	— Байдгаараа л байна гэж Федька тайван хариулаад, — Элдвийн таавраар зовох хэрэггүй, зун ажиллаж хөдөлмөр өдрийн хөлс аваад намар та нараас зайлаад өгнө.

	— Сайн байна... гэж Устин мууг ёрлосон өнгөөр дуугараад хашаа руу гарлаа.

	Федька зунжингаа Светлиха голын тэртээ үнээ хариулав. Түүн дээр бэлчээрт Клашка Никулина үе үе ирнэ. Түүнийг ирэхэд тэр саравчтай малгайгаараа дүүрэн нугын жимс түүж, тэд хөгжөөнтэй идэн улаахан шүүсээр нь уруулаа төдийгүй хацраа халтартуулна. Дараа нь наранд шарагдсан сайхан үнэртэй өнгө өнгийн ногоон дээр өөдөө харан дуугүй хэвтэцгээн тэнгэрээр үүл нүүхийг ширтэцгээнэ.

	Наймдугаар сар шувтарч байхад Захар Большаков Федькад:

	— За яах вэ, малчин найз минь... тусалсанд гялайлаа. Шилбүүрээ Филмонд өг... гэжээ.

	— Захар ах аа, би цас ортол ажилламаар байна.

	— Байз, байз, сургуулиа яах юм бэ?

	Би

	— Федор, чи битгий цэцэрх! Энэ чинь юу гэгч болж байна? Би өнөөдөр чиний эцэгтэй ярилцана... 

	Тэр эцэгтэй нь ярьсан эсэхийг Федька мэдсэнгүй. Гагцхүү есдүгээр сарын нэгний өглөө эх нь авдраасаа шинэ цамц, пиджак, савхин гутал гаргаж, эцэг нь:

	— Сургуульдаа яв! гэж товчхон хэлжээ.

	Федька яарсангүй. Тэр цаашид суралцахыг ихэд хүсэж байсан нь лавтай.

	Гэвч нөгөө талаар дахиад эцгийндээ суух асуудалтай байв. Намар явна... гэж би танд хэлсэн гэж Федор шийдэмгий биш эхэлтэл эцэг нь том алгаа түүний толгой дээр зөөлөн тавив. Энэ нь огт санамсаргүй байсан тул Федька суулаа.

	— Федор оо, сонсооч гэж эцэг нь ятгангуй дуугарлаа. Энэ ч бас санамсаргүй ажээ.

	— Тэнэглэцгээлээ, одоо боллоо. Эцгийгээ байгаа дээр сур гэв.

	— Би тэгээд л явах гэсэн юм.

	— Би энэ тухай яриагүй дээ гэж эцэг засаж хэлээд би чиний амьдралд оролцохгүй байгааг чи харж байгаа биз дээ... гэв.

	— Та дахиад л энэ тухай юм биш биз дээ? гээд Федькагийн уруул бараг үл мэдэг инээмсэглэх төдий болов.

	Гэвч Устин тэрхүү инээмсэглэх төдийг хараад сахал нь ийш, тийш сөрвөлзөж

	— За яах вэ. Үнэхээр өсжээ... гэв.

	Федька эцгийн үгэнд гайхсангүй харин ядарсан, гунигтай, ямар ч хорсолгүй арчаагүй... дуунд нь гайхжээ. Сарны гэрэлд аймшигт нүдээ гялалзуулан тосгоны гудамжаар түүнийг хөөж, барьж аван газар шидэн савхин гутлаараа дэвслэхэд бэлэн байсан хүн энэ мөн гэж үү дээ? гэсэн бодол Федькад зурсхийв. Хэлж байгаа үгээрээ ч, асар том булигаар гутлаар ч тэр хүн мөн.

	Нүд гялбам цагаантай хар нүд, хар сахал нь өнөөх янзаараа... харин дууны өнгөөр бол өөр хүн ажээ. Сургуулийн талаар Захар Большаков ямар ч байсан эцэгтэй ярьжээ гэсэн бодол Федькад зурсхийн орлоо. Тэгж бодоод баясгалантай сайхан инээлээ.

	— Чи юу бол оо вэ? гэж Устин тээнэгэлзэн хөмсөг өргөв.

	— Зүгээр л хөгжөөнтэй байна. Хүн яагаад юм болгоныг шууд ойлгодоггүй юм бол оо? Бүгдийг харж байгаа мөртөө хэчнээн ч удаан үл ойлгоно вэ... Юуг нь ойлгохгүй байна? 
Хорвоо дээр хүмүүс байж л байдаг.

	— Эхнээр үүний духыг бариад үзээч халуураагүй байгаа? гэж Устин яагаад ч юм бэ яаран хашхирлаа.

	— Үгүй халуураагүй, барихын хэрэггүй ойлгохгүй байгаа бол тайлбарлая. Жишээлбэл над Клашка, Захар Большаков бас олон, олон хүн газар дэлхий дээр байна. Бас Светлиха гол, түүний тэртээх нуга, тайга, Ногоон Дол, голын тэртээх хясаа, хясааны дээрх улиангартайгаа газар дэлхий байна. Тэгээд би энэ бүгдтэй төмөр хана шиг байна.

	— Боллоо! гэж Устин сөөнгө хоолойгоор Федькагийн яриаг таслав.

	— Үгүй болоогүй! Та тэр ханыг мөргөөд духаа л зүгээр бэртээсэн.

	— Эхнээр, наадхадаа өнөөх өмхий ундаагаа өг, тэгэхгүй бол... наадах чинь, юу гэж байгаагаа мэдэхгүй байх шиг байна гэж Устин дахин хашхирав.

	— Тэгэхээр миний хэлснийг ойлгохгүй байгаа юм биз дээ? гэж хэлээд Федька тайван асуув.

	— Ойлгохгүй байна.

	— Эсвэл ойлгосноо хүлээхийг хүсэхгүй байна уу?

	Одоо Федькагийн харцанд айдас, гоморхол буюу хүүхдийн арчаагүй зэмлэл алга ажээ. Устиний өмнө ерөөсөө банди биш, эх шигээ тод цэнхэр нүдтэй, насанд хүрсэн, чадалтай хүн зогсох бөлгөө. Тэр инээмсэглээгүй боловч тасалгаа дундуур нэлд нь ташуу туссан өглөөний нарны туяанд нүдэнд нь халуун очнууд нийлэн үсчинэ. Тэдгээр очнууд Устинийг цоргисонгүй, хүлээж байсан шиг нь хайр найргүй хортойгоор дүрэлзэх хар галыг өршөөлгүй унтрааж, газар шагайх болгож байлаа.

	Зовхийг нь ямар нэгэн хатуу, модон юмаар дарах мэт нүд нь янгинахыг мэдэрсэн Устин том алгаараа нүүрээ таглаж, бараг шивнэх шахам аяархан:

	— Феденька үүнийг чинь би хэзээ ч уучлахгүй! гэлээ. Федька бүх үгийг сонссон боловч түүний аймшигтай ёрлосон утгыг эс ойлгов.

	Хэзээ хэдийд хүүгээсээ өшөө авахаа энэ агшинд Устин өөрөө төсөөлөөгүй, мэдэхгүй байсан болохоор хэн ойлгож яахин чадах бил ээ.

	Федька наймдугаар ангиа амжилттай төгсжээ. Тэр өөрийнхөө талаар аль эрт өвөл хөдөө аж ахуйн техникумд элсэхээр шийджээ. Тэр бээр Светлиха голын эрэг дээр зуны сарын дулаахан үдэш хаашаа, аль хотод баримт бичгээ явуулбал дээр вэ гэж бодож суулаа.

	Нар аль эрт далд орж, туяа нь замхарсан боловч одод түгээгүй байв. Газар дэлхий өдөржингөө ажиллаад оройнхоо хоолыг идэж хашаандаа байшингийнхаа дэргэдэх модны дор дуугүй сууж, тамхи нэрэн, цэвэр агаар цээж дүүрэн амьсгалж, хөдөлмөрлөсөн хөл, гар, нуруу нь үл мэдэг таатайхан нужигнаж түүнийгээ чагнан, маргааш болох ажил үйлсээ баяр баясгалантай бодож байгаа хүн лугаа нэгэн адил бөлгөө.

	Богино боловч тайван шөнө болохыг зөгнөсөн хөвсгөр цэнхэр бүлээн тэнгэр дүнсийнэ. Светлиха гол нам гүм, долгио нь халгиж цалгихгүй нарнаа нүд гялбам гялалзахгүй ажээ.

	Харин голын дунд том загас наадан үсчихэд том цагаригууд үүсэж, бие биеэ хөөцөлдөн эрэг рүү долгиолон тулж эргэхдээ улам улам бага болно. Тэгээд гол нам жим хөдөлгөөнгүй болох бөлгөө. Тэгтэл бяцхан одод дараа дараагаар уснаа чимээ аниргүй тусна... Тэд усны бүр ёроолд нь унах авч унтрахгүй улам улам тод дүрэлзэнэ. Чингэхэд бяцхан Светлиха хэчнээн гүн ёроолгүй мэт санагдана.

	Түүнийг гатлага онгоц, завиар айхгүй сэлэн гаталж, багачууд өдөржингөө усыг үсчүүлэн байдгийг бодоод айх мэт боллоо... 

	Голд туссан одод улам улам олширч огторгуйд түгжээ.

	Харин агаарт бүлээн харанхуй улам улам өтгөрсөөр бөлгөө.

	Светлиха голоос холын холд, Марьяагийн хясаанаас цааш гялбаа гялбаална. Тэрхүү гялбаа эхлээд хааяа нэг, сулхан гялбаалж байснаа цайвардуу туяагаараа хясаа, улиангар, Светлиха голын хар мандлыг улам тод гийгүүлэн гялбаална.

	Энэ бол 1941 оны зургаадугаар сарын 21-ний үдэш байлаа.

	Захар Большаков ирж мэндлэн, өдрийн нарны туяанд халсан хэвээрээ байгаа бул чулуун дээр суув. Хамтралын дарга дөнгөж сая усанд ороод гарч ирснийг мөрөн дээрээ тохсон нойтон алчуур гэрчлэх бөлгөө.

	Энэ жил сайхан гялбаа цахилж байна. Ургац сайн гарахын дохио гэж өвгөд ярилцаж байна гээд дарга үдшийн чимээгүй гэрлийг шохоорхоно.

	— Гялбаа яагаад гялбадаг юм бэ? Хаа нэгтээ аянгатай бороо орж байгаа юм болов уу? гэж Федька бодлогошронгуй асуулаа.

	— Аянгатай бороо орж байж ч болох юм. Дэлхий ертөнц маш том! Чи ямар том болохыг төсөөлөхгүй... Федор, би чамд баяр хүргэе. Хичээлийн жилээ дан “онц“ төгссөн гэж багш нар чинь ярьж байна лээ. Сайн байна! Намар болтол юу хийх гэж байна даа? Дахиад мал хариулахаар явах уу?

	“Хэрвээ тэгэхэд өвдөж жил алдаагүй бол одоо есдүгээр ангиа төгсөж байх сан” гэж Федька бодлоо.

	— Захар ах аа, та өөрийнхөө ажилд юунд нь дурладаг юм бэ? хэмээн тэрээр асуулаа.

	— Би юу? Чамд юу гэж хэлмээр юм бэ дээ... 

	Чамд суралцах боломж олгож байгаад гэх үү дээ. Клашка Никулина мөдхөн аравдугаар ангиа төгсөнө. Чиний дүү энэ жил сургуульд орно. Фрол Кургановын хүү өсөж байна. Тэр хүүхэд аз жаргалтай байхын тулд би ажиллаж байгаа юм. Хэрвэ би хүүтэй, охинтой боллоо гэхэд тэд гачигдаж дутагдахгүй, уй гашууг мэдэхгүй байхын тулд ажиллаж байгаа юм... 

	— Бас өөр?

	Захар Федькаг харснаа, мөрнөөсөө унжсан пиджакаа засав.

	— За тэгээд өөр юу байдаг бил ээ? Үүнийг ингээд тайлбарлахад хэцүү л байна даа. Анжсаар хагалсан нойтон газар хэрхэн ханхлах, халуун огторгуйгаас болжмор харгин жиргэхэд би дуртай... 

	— Болсон тариан түрүү хэрхэн найган шуугдаг вэ? гэж Федька асуув.

	— Тийм ээ, тариа ч бас... 

	— Өглөөний цагаар нугын шүүдэр хөл хэрхэн хайрдаг вэ?

	— Бас нугын манан хэрхэн хөшиглөдөг вэ?..

	Байз байз! гээд Захар Федькагийн эрүүнээс барьж нүүрийг нь өөр лүүгээ эргүүлээд... Гэв ч чи юунд энэ бүгдийг асуугаад байна гэв?

	Түрүүчийн адил хаа нэгтээ алсад гялбаа гялбана. Гэвч хэчнээн хол ч гэлээ гэсэн түүний гэгээ Федькагийн дүрлийтэл харах том нүдэнд тусаж гялбуулна.

	Тэрхүү нүд даргыг зоригтой эгц харна. Түүнд маргаашийнхаа ажил үйлсийг бодож байгаа хүний тэр баяр баясгалангаар бялхсан байх бөлгөө.

	— Захар ах аа... Би маргааш хөдөө аж ахуйн техникумд баримт бичгүүдээ явуулна... 

	Федькаг үүнийгээ ярихаас өмнө түүний сэтгэлд юу болж байгааг Захар тааварласан ажээ. Гүн ёроолдоо одод шигтгэсэн Светлиха гол шиг хязгааргүй гүн амьдрал залуугийн өмнө нээлттэй байгаа бололтой.

	— Хөдөө аж ахуйнхад ордог чинь сайн байна. Гагцхүү яарахын хэрэг байна уу даа? Амжина даа. Аравдугаар ангиа төгсгөчхөөд... хамтралын томилолтоор дээд сургуульд... гэж Захар ярилаа.

	Федор Морозов дээд сургуульд ч, техникумд ч орж амжсангүй.

	Шөнө амгалан, тайван өнгөрлөө. Өглөө ч өнөөх л амгалан тайван нар угтлаа. Наран дөнгөж мандмагц сэрүүн, цэнгэг огторгуйд болжмор шаагин жиргэлдэнэ.

	Тэд өдөржингөө жиргэн жиргэнэ. Тэгтэл оройхон таван цагийн орчим:

	— Хүмүүс ээ! Дайн! гэсэн эмэгтэй хүний бачимдсан дуу тэр жиргээнийг тасаллаа.

	Ногоон Долын эрчүүд бусад тосгоны адил дараа дараагаар фронтод явлаа. Фрол Курганов, Филимон Колесников, Илья Юргин нар явлаа. Устин Морозов ч салахдаа хүүдээ:

	— За академич ээ, сайхан мэдээрэй, ийм үед эхийгээ хаяна гэж бодуузай! Бурхан өршөөгөөд амьд ирвэл, газар доороос ч олно шүү... гэжээ.

	Бусад нь фронт явахдаа гөлийсөн, ширүүн харцтай явцгаав. Харин Устиний уруул, гөлчийтөл хуссан хацар, дөрвөлжин гялалзах эрүүнд нь хачин жигтэй хүнд инээмсэглэл тодорно. Түүний царайд дандаа инээмсэглэл тодордог байсан нь сахал доороо нуугдаад харагддаггүй байсан юм болов уу? Бас эрүү нь тоосго шиг юм аа гэж Федька боджээ.

	Тэр гэрээсээ явсангүй харин эцгийгээ явсны маргааш бүх булангаас шашны судар Евангели тэргүүтнийг цуглуулж пийшинд хийх гэжээ. Пистимея охиноо шүүрэн авч пийшингийн амыг биеэрээ таглан, цонхийн чичирхийлж:

	— Феденька хүү минь... Тэгвэл намайг бас Варькатай хамт хийчих... тэгвэл дүү чинь өнчин өсөхгүй, зовохгүй... гэж шивнэв.

	Эхийн нүд, дууны өнгө, биеийн бүх байдал нь хачин жигтэй ажээ.

	Эхлээд Варькаг хийчхээд, дараа нь өөрөө орчихно гэж Федька гөлрөв.

	За яах вэ гээд эхийнхээ хөлд номуудыг шидэж, харин Варькаг битгий оролдоорой... Охиныг мөргөл үйлдэхийг шаардаж байгаа чинь дахиад харагдвал... Би түүнд өөр ном худалдан авсан сургуульд орог... гэлээ.

	Тэгээд эх нь охиныг мөргүүлэхийг шаардаж байхыг үнэхээр хэзээ ч хараагүй харсангүй. Гэвч тэгж ажиглаж байх зав байсангүй. Тэр гэртээ долоо хоногоор, хоёр долоо хоног, сараар байдаггүй байв. Үгүй, тэр урьдынх шигээ Светлиха гол дээр юм уу, тайгад явж алга болдоггүй ажээ. Тэр тракторын чиргүүлээр явж, тонгорог шиг хурц хадуураар голын тэртээх нугад өвс хадаж, цайруулаад хүнд, хүнд бухлыг өгч, үнээ, агтын байр цэвэрлэж, хушны төмөр мэт хатуу гол ч хугармаар тачигнасан хүйтэнд ферм дээр өвс зөөнө... 

	Гэртээ ирж Варькаг өвдөг дээрээ суулгаж аль эртний барзайсан гараараа үсийг нь илж:

	— Ээж мөргөхийг шаардаж байна уу? гэж асуудаг байлаа.

	— Үгүй... гэж охин эх рүүгээ айн харж яаран хэлнэ.

	— Сургуульдаа өдөр бүр явдаг уу? гэхэд

	— Явдаг гэнэ.

	Тэгээд мөчиг тачиг амаргүй энэ үед тогтоосон цагаасаа ичих мэт Федор Морозов, Клашка Никулинагийн хооронд хайр дурлал халгин дэлгэрчээ.

	Тэд огторгуйгаар нүүж яваа үүлийг харахын тулд үнэр ханхалсан өвсөн дээр тэр нэгэн цагт хэвтдэг шигээ хэвтсэнгүй, гар гараасаа барилцан голын тэртээх нугаар тэнэсэнгүй, үдшийн шувууд хэрхэн жиргэхийг чагнасангүй, одод дараа дараагаар жаргахыг ч шохоорхсонгүй. Өнөөх л нугадаа бөөр нийлүүлэн ажиллаж, ядаргаагаа жаахан ч болсон гаргахын тулд хаа нэгтээ сууцгаана.

	Тэгэхэд л Клашка толгойгоо түүний өвдгөн дээр итгэнгүй тавина.

	— Энэ чинь юу болж байна... Хатуухан дарс домбонд цалгиулан авч яваа юм шиг? гэж хэрэв Клашкагийн эцэг хажууд байвал жирийн асууна.

	Антипыг хавтгай тавхайтай гээд цэрэгт аваагүй ажээ.

	“Сонин юм аа” гэж тэр гайхна. Дараа нь тосгоны хүн бүрээс яагаад тавхай хавтгай болчихсон юм бол оо? Ажилд няц дарагдаад тэр үү?.. гэж асуун мэдэхийг хичээнэ.

	Нээрээ цалгиж байна гэж байна гэж байна шүү... Федька дуулж байна уу? Ямар учиртай юм бэ? гээд Антип охин Федька хоёрыг тойрон дэгдэлзэнэ.

	— Та яасан ичдэггүй юм бэ! гээд Клашка улайна.

	— За яах вэ дээ! Нэрмэл архи дөжиртлөө ууж, нижгэр хурим хийнэ. Ой тайгыг доргионо доо! Тийм үү, Федор оо? гэснээ гэнэт шууд: — Нэг сайн зугаалмаар байна. Зугаацаж амжихгүй. Тэгээд ч чамайг цэрэгт авна. Хорин дөрвөн настныг татсан, одоо чиний ээлж... гэжээ.

	Федюха, юу байх вэ гучийг зээлчих... Хуримын зугаалгын тооцоонд орог. Дараа нь нэг аяга архи ууж чадахгүй... гэснээр тэдний яриа дуусаж Антип мөнгө аваад:

	— Федор, чи бузгай хүн шүү. Харин би чинь... тийм биш өөр хэнд ч охиноо өгөхгүй... гээд Антип явжээ.

	Хайр дурлал тогтоосон цаг мөн бишийг хэрхэн ялгах бил ээ. Амьдрал хэчнээн хүнд байсан ч дааж давшгүй ажил Клашка, Федор хоёрыг хэчнээн нухалсан ч хоёулаа л хайр дурлалаа бодож хэзээ нэгэн цагт чангаар ярилцана гэдгийг мэдэцгээж байлаа.

	Тэд энэ бүгдийгээ гайхалтай сайхан нартай, ёслол төгөлдөр өдөр хүртэл нандигнажээ.

	Тэр өдөр хэзээ ирэхийг тэд мэдэхгүй байсан боловч тэр өдөр мөдхөн болж ойртсоор байгааг хоёулаа мэдэрч байлаа.

	Гэвч тэр өдөр болсон нэгэн орой байлаа. Федор өвстэй ойн цоорхойд сууж Клашка өвдгийг нь дэрлэн хэвтэж жаргах нарны ягаан туяаг ширтэнэ.

	Тэр ийнхүү олон удаа Федькагийн өвдгийг дэрлэн гар, нуруу, хөлийнхөө ядарсандаа шархиран дүнгэнэхийг чагнан наран жаргахыг үддэг ажээ. Гэвч тэр үдэш яагаад ч юм бэ ядаргаа нь түргэн арилжээ.

	Түүний цээж урьдынхаасаа улам хүчтэй оволзон, үл мэдэг солирдуу гүйлгэнэсэн нүд нь томоос том дүрлийжээ.

	Федькагийн царай өөрийнх рүү нь гэнэт тонгойн ойртохыг хараад нүд нь улам том дүрлийж зүрх нь зогсох шиг болжээ.

	Тэгээд тэр агшинд нарны шингэлт алга болж, дээр нь байсан модод, бүх ертөнцөд алга болжээ.

	Федькаг дөнгөж үнсмэгц тэр босон харайж согтуу мэт найган, өндөр өвсөнд орооцолдож, түүнийг хөлөөрөө яран хаашаа ч юм гүйжээ. Тэгээд асар том хушны дэргэд зогсон наллаа.

	Ичсэндээ нүүрээ нуусаар Федька түүн дээр хүрч ирлээ. Клашка ч түүнийг харж зүрхэлсэнгүй цээжинд нь толгойгоо наалаа.

	Тийнхүү тэд шөнөжингөө хушны дор зогсоцгоожээ.

	Энүүхэндээ гэхэд энэ удаад яагаад ч юм шөнө болсонгүй. Клашка Федорт халуун духаараа дөнгөж хүрмэгц нарны хурц туяа тайгыг нэвт зүсэх шиг болжээ.

	Тэгээд Клашка түүний цээжнээс салж толгойгоо гэдийлгэн Федькагийн царайг харлаа. Түүний нүднээс баяр баясгалангийн нулимс асгарч, үс нь мөр лүүгээ унахад Федька түүнийг болгоомжтой авч хурууныхаа салаагаар оруулав.

	Хадлан эхлэхээс өмнө хуримаа хойшлуулалгүйгээр хийхээр тохирчээ.

	Пистимея хүүгийнхээ гэрлэх гэж байгаа тухай мэдэн, шөнөжингөө мөргөн залбирч өглөө авдраасаа баглаа боодол болсон зузаан мөнгө гаргаж:

	— Хожим ховдог шунахайгаа дуудуулахгүйн тулд тосгоныхныгоо бүгдийг нь уриарай гэжээ.

	Захар Большаков иргэний гэр бүлийг бүртгэх товчоо руу явахад хамгийн шилдэг морьдоо хөллөхийг тушаав.

	Федор, Клашка хоёрыг сүйхэнд суучихсан байхад Захар мөнгө чихсэн том түрүүвч сарвайж:

	— Үүнийг би өгч байгаа юм шүү гэв.

	— Захар Захарыч! гэж Федор, Клашка хоёр зэрэг дуу алдлаа.

	— За за! гэж дарга зандраад, — Озеркад хадгаламжид хийчих. Нэг их мөнгө биш ээ, гэвч байшин барихад чинь хэрэг болно... гээд яаран цаашаа явлаа.

	... Хурим дуу шуутай, хөгжөөнтэй эхлэв. Бараг гудамжны талд хүртэл ширээ засжээ.

	Антип Никулин өглөөнөөс аваад ширээний дагуу явж, шилтэй архи эргүүлдэнэ.

	Клашкагийн эх:

	— Амьтнаас ичихэд яана аа! Мал болтлоо ууж амжина даа! гэж нөхрөө ширээнээс холдуулна.

	Хөгшин чи юу ойлгодог юм бэ?! Баяр баясгалан гэдэг чинь тэвчихгүй, шаардаж байна... Төрсөн охиныхоо аз жаргалын төлөө би ууж болно биз дээ? Өнөөх Зинкаг хүлээх хол байна! Тэр зүггүй тархи дөнгөж зургаатай.. гэж Антип гомдонгуй хэлэхэд

	— Чи хуримаас өмнө хувиа арван тав дахин давуулж уусан. Яв, яв! Зочид ирж байна, яасан ичгэвтэр юм бэ... гэжээ.

	Зочид гудамжийг нэлд нь дүүргэв.

	Тосгон даяар ер бишийн инээдэм, яриа хөөрөө царгина. Ийм үед баян хуур хэрэгтэй сэн, гэтэл хэн дарах бил ээ? Хуурчид алс хол яваа бил ээ... 

	Ширээ олон байсан ч цөмд нь хүрэлцэхгүй байлаа. Гэвч ширээ хүрээгүй хүмүүс огтхон ч гомдсон юмгүй газар сууцгаана. Энэ өдөр Пистимея Морозовагаас өөр гунигтай, инээмсэглэлгүй хүн Ногоон Долд байсангүй. Гэвч үүнийг өөр өөрийнхөөрөө ойлгож байлаа. Ийм өдөр тоглоом биш ээ! “Хүү гэрлэхээрээ хүнийх болдог “ гэж дэмий ярьдаггүй байх аа.

	Энэ өдөр хамралын дарга Захар Большаков ч нэг их хөгжөөнтэй биш байсан бололтой. Түүний нүд гэрэл туяарсан инээмсэглэлээр нэг туяарч, нэг унтарч, өмнөх тавгаа шагайна, эсвэл хөгжөөнтэй ярилцах зочдыг болон Федор, Клашка хоёрыг бодлогошронгуй ширтэнэ.

	— Захар ах аа, та яагаа вэ? гэж Федор асуулаа.

	Дарга балмагдсан байдлаасаа гарч хундага дүүрэн архи хундагалаад босон:

	— Федья, чамд юу хүсэн ерөөх вэ? гээд, — Чи сайн эхнэр авлаа. Миний амьдралд гэр бүл ч байгаагүй, эхнэр ч байгаагүй, би амьдралдаа хүний энэ аз жаргалыг амсаагүй хүн. Тэгэхээр Федья, чи өөрийнхөө төлөө, миний төлөө аз жаргалтай байгаарай, чи эхнэртэйгээ үүрд аз жаргалтай байгаараа... гэтэл хэн нэг нь тэсэж чадсангүй:

	— Үнсэлц! гэж хашхирав.

	Гудамж тэр аяараа дуу шуугиан болж, шилэн аяга, сияан аяга, хундагатай гарууд өргөв. Үснийхээ угт хүртэл улайсан Клашка Федорын дараа бослоо. Федор эхнэр лүүгээ эргэж хүзүүгээр нь тэвэрлээ... 

	Энэ үеэр хамтралын захиргааны цэвэрлэгч ширээ рүү яаран гүйн ирж:

	— Захарушка, мэдэгдэл ирж! Дөнгөж сая захиргаан дээр авчирлаа... 

	Маргааш бүх ёсоороо Озеркад байх ёстой гэнэ... гээд улайв.

	— Юун мэдэгдэл? Хэнд тэр вэ? гэж Захар өөрийн эрхгүй лавлав. Дарга цэргийн хэлтэс дээр нэг биш удаа очиж мэдэгдэл авах гэсэн боловч түүнийг хоёр шалтгаанаар цэрэгт авдаггүй байв. Нэгдүгээрт Демидийн эрэмдэг болгосон маш муу ажилладаг гараас, хоёрдугаарт тэр хөдөө аж ахуйн мэргэжилтэн гэж бүртгэгдсэнээсээ болдог байв.

	— Федюшкад иржээ... Сахиус минь ийм өдөр ирэх гэж! хэмээн цэвэрлэгч гасаллаа.

	Клашка чарлаж, Федорын цээжинд зүүгдэв. Дуу чимээ нам болж, аягатай гарууд буулаа.

	Федор ямар ч атугай эхнэрээ өрөөсөн гараараа тэвэрч үнсээд, нөгөө гараараа хундага өргөн

	— Хүмүүс ээ, за яах вэ... Ингээд хамтруулаад намайг үдчих, гээд амьдралдаа анх удаа хундага архи уулаа.

	Зочид дахин бужигналдаж, тосгон даяар хөлчүү яриа хөвөрнө.

	Тэгэхэд мэдэгдэл авах нь жирийн хэрэг байсан бөгөөд энэ анхны ч биш сүүлчийнх ч биш учир Федорын мэдэгдлийн талаар хагас цагийн дараа мартсан мэт бөлгөө... Харин Федор Клашкагаа ширээнээс сэмхэн авч явжээ... Тэд Марьяагийн хясааны орчим, голын тэртээх нугаар, Светлиха голын эргээр оройжингоо шөнөжингөө тэнэжээ... 

	Гэтэл өглөө сүйх тэрэгний дугуйны тоос замхармагц л хорвоо дээр Федор Морозов байхгүй байсан мэт болжээ.

	Хүмүүс дайны жилүүдийг хэзээ ч мартахгүй.

	Бас тэд дайны жилүүдийн шууданчдыг хэзээ ч мартахгүй.

	Эцэг, эх, эхнэр, болзоот бүсгүйчүүд өдөр болгон шууданчийг сэтгэл дарсан айдастай боловч ямар нэгэн мэдээ авчирна гэсэн мөнхийн итгэлтэйгээр хүлээдэг байлаа.

	Тэрхүү айдас бишрэлийн ч биш, дэмий ч биш байлаа. Шууданчид байн байн сэтгэлд хүйт оргиулсан, гар хайрсан цэнхэр юм уу, саарал дугтуйтай захиа авчирна.

	Ногоон Долд ч дайны жилүүдэд ийм цаас их иржээ. Шуудан дадсан заншлаараа яв цав ажиллана.

	Ногоон Долийн эцэг, эх, эхнэр, болзоот бүсгүйчүүд тэр цаасан дээр хэчнээн нулимс асгаруулсныг хэн ч хэмжээгүй, хэн ч тооцоогүй бил ээ.

	Харин Федор Морозовыг оршуулсан мэдээ ирэхэд Клашка Никулина, түүний эх хоёроос өөр хэн ч нулимс унагаагүй ажээ.

	Пистимея уруулаа дотогш нь татаж чангаар зуун, алчуураар боох гэсэн мэт эрүүн доогуураа чангаас чанга зангиджээ.

	Тосгон тэр аяараа хэлгүй болсон мэт бөлгөө. Гудамжинд хэн ч хашхирч чарлаж, шуугиан гаргасангүй. Гудамжны хуш шатчихсан мэт ёрдойно. Үдэш орой байшингууд гэрлээ асаасангүй. Тэгээд ч байшин өөрөө үл харагдах хүнд юмаар дарагдсан мэт, цонхоо хүртэл газар шигдэн гудайж, яйжийсан юм шиг санагдана.

	Энэ өдрүүдэд Захар Большаков Светлиха голын эрэг дээр байн байн харагдана.

	Захар том чулуун дээр сууж, эрэг дээр нь хамаг насаа өнгөрөөсөн тэр голыг үүрд хоногшоон авч, Федор Морозовтой хоёр жилийн өмнө сууж байсан тэр газартайгаа хагацаж хаашаа ч юм явах гэж буй мэт, дуу чимээгүй хар усыг ширтэн ширтэн сууна. 
Захар бүр шөнө дүл болтол эрэг дээр сууна. Түүний хөлийн хажуугаар Светлиха гол урссаар бөлгөө... 

	Тайгын ширгэшгүй ундаргат гол Светлиха эдүгээ ч урсана.

	Федор Морозовыг эдүгээ хүртэл олон хүн дурсана.

	Түүнийг ямар нэгэн суваг хөндлөн гарч явахад нь Усть-Каменка тосгоны бүр захад сум оножээ.

	Эхлээд Федор сум гэж ухаарсангүй, хөлөөрөө ямар нэг мод юм уу, хурц чулуу мөргөлөө гэж боджээ. Тэгээд тэр хажуу талаас тусаж байгаа гэрэлтүүлэгчийн хурц гэрлээс аврах харанхуй руу ухасхийн хоёр гурав харайхаар бодож өндөсхийтэл толгой нь хага үсэрмээр тэсэшгүй өвчинд тэр дороо эргэн суужээ. 
Федор ухаан балартмагц хагас цагийн өмнө жаахан ядарсан дүрлэгэр нүдтэй, туранхай бүсгүй Полина Одинцовагаас авсан захиаг газар булах юм уу, устгахын тулд халаасаа тэмтрэв. Хошууч Смирновт хаягласан тэрхүү захианд юу бичсэнийг Федор мэдэхгүй байлаа... 

	Гэвч хэрвээ захиа германчуудын гарт орвоос тэд түүнийг хэний болзоот бүсгүй болохыг мэдэж дүрлэгэр алаг нүдэт бүсгүйд заналхийлэхийг мэдэрч байв.

	Герман үг яриа дуулдаж, нүдний нь өмнө гэнэт хар ягаан дов бөмбийн байснаа огт чимээгүй хагарч нарны мянга мянган шаргал туяа цацрах шиг болов... Энэ нь Федорын толгой руу бууны бөгсөөр цохисон боловч өвдсөнөө тэр мэдэрсэнгүй.

	Тэр цонхгүй бөглүү чулуун хонгилд ухаан орж, ямар нэгэн юм гоожсон бололтой шар толбо тогтсон цагаан адар байхыг харжээ.

	Федор нүд буландвал эсрэг талын хананд сайхан бүтээлэгтэй төмөр ор байх бөлгөө. Орны өмнөх бүтээлэггүй жижигхэн ширээн дээр лонхтой ус байна. Лонхны хажууд хар гар буу, гялалзсан болдон өнгөөр ган тоглоом мэт тунгалаг шилэнд тусан хэвтэнэ.

	Түүний орны хажууд хэн нэгэн хүн сууж байгааг Федор мэдрэв. Гэвч тэр өчүүхэн бага хөдөлбөл хамаг бие нь янгинан өвдөж дахин ухаан алдахаас болгоомжлон эргэж харахаас айна. Тэр омголтсон уруулаа арай ядан нээж, дуулдах төдий:

	— Уух юм... гэлээ. Тэгтэл:

	— Сайн байна уу, хүү минь гэх дууг дуулаад хамаг бие нь өөрийн эрхгүй татасхийсэнд бүх бие нь янгинав.

	Ухаан орох агшинд өнөөх улаан шаргал манан замхрахад өмнө нь эцгийн байгааг Федор харлаа.

	Устин будаагүй мухар сандал дээр сууж Федорыг ширтэн, хар нүдээрээ инээмсэглэнэ.

	— Та юу? Та... яаж гэж Федор юм хэлэхийг оролдоно.

	— Сайн байна уу, сайн байна уу! Ингэж учирдаг байж, хүү минь гэж Устин дахин ярилаа. Түүний нүд улцайж, хэдийгээр царай нь чулуу шиг ширүүн боловч инээмсэглэсээр байлаа.

	Устин сахалгүй агаад эрүү нь дөрвөн өнцөгт дүнзтэй төстэй бөлгөө.

	Энэхүү дүнз нь бул чулуу шиг гөлийнө.

	Дараа нь Устин босож, ширээ рүү очин гар буугаа авч жаахан үрчийсэн цэмбэн цамцныхаа халаасанд шургуулж, нөгөө талын халаасандаа гавыг хийгээд аяганд яаралгүй ус аягалав.

	Түүнийг ус аягалж байх хооронд Федор хаана байгаа, яагаад эцгээ хажууд байгааг ухаарахыг оролдон шаргал толботой адар, чийдэнг ширтэнэ. Тэр чийдэн яагаад ч юм чичиргэнэн ганхлаа. Федор сайн харвал адар тэр чигээрээ чичрэглэх ажээ. Дараа нь дээр олон хөлийн чимээ тор торхийх, ямар нэгэн юм тогших сонстоно, хараан зүхэх, хөхрөх... бүсгүй хүний удаан уянгалуулан ёолох дуун бөглүү дуулдана.

	Устин аягатай ус барьсаар хүү рүүгээ ирж:

	— Уу... гэлээ.

	— Энэ юу вэ? хэмээн Федька шивнэв.

	— Энэ үү? гээд Устин адар өөд харж, — Толбо доо. Энэ бол цус. Цус нэвчиж байгаа юм. Дахин шохойдох хэрэгтэй болж дээ гэв.

	Федор огтхон ч ойлгосонгүй. Тэр нүдээ аньснаа дахин нээлээ.

	— Би чийдэнгийн тухай ярьсан юм... Ганхаад байна.

	— Өө... Энэ бол цэргүүд захирагчийн болзоот бүсгүйтэй тоглож байна... 

	— Ямар болзоот бүсгүй вэ? Ямар цэргүүд вэ?

	— Одоо чинь ямар цэрэг байх нь тодорхой. Германых л байхгүй юу. Уух юм уу... 

	Федор тохойн дээрээ өөрийн эрхгүй өндийхөд улаан шаргал манан нүдний нь өмнө дахин бүрэлзсэнээ, тэр даруй замхарлаа.

	— Би хаана байна? гэж тэр сөөнгөтөв.

	— Ухаан чинь ороогүй байх нь ээ. Хаана ирсэн тэр газраа Усть-Каменкад байна.

	— Та яагаад энд байгаа бил ээ?..

	— Би хаана байх юм бэ? Хүү минь, энд ахлагч хийж байгаа.

	Зүүн хөл, дагз нь аймшигтай өвдөх авч Федор орон дээрээ өндийв.

	Мухар сандал дээр аягатай ус бариад суугаа эцэг нь цагны дүүжин шиг тал тал тийшээ ганхана. Эхлээд бүр хүчтэй найган байснаа аажмаар намдсаар ажээ.

	— Ахлагчаар аа? Та юу? гэж Федор асуухдаа гарсан дуугаа дуулсангүй. Дараа нь толгойгоо гэдийлгэж адар ширтлээ.

	Чийдэн ганхсан хэвээрээ бөлгөө.

	— Тийм ээ, би гэж Устин хэлээд түрүүчийн адил өрөөсөн нүдээрээ инээмсэглэн, — Одоо би Фомичев болсон. Сонссон ч байж магадгүй юу? гэв.

	Федор хазайсхийн эцэг рүүгээ хоёр гараа сарвайв.

	Устин аягатай усаа сарвайн хүү рүүгээ тонгойв. Гэвч Федорт ус хэрэггүй ажээ. Тэр орон дээрээсээ унан эцгийнхээ хар үс ургасан хөлстэй улаан хүзүүнд асаж, шалан дээр өнхрүүлэн өөрөө дарж ойчлоо.

	Федор ухаан алдсан ажээ. Гэвч чичирхийлэн багалзуурдсан гар нь чулуу мэт хатуу чанга байсан тул Устин золтой л амьсгаа хаачихсангүй.

	Тэр хүүгийнхээ гарыг арай ядан салгаж, түүний суларсан хүнд биеийг өөр дээрээсээ чулуудан, хүндээр амьсгаадаж, үхлийн дөшнөөс мултарсандаа үл итгэх мэт хүзүүгээ эргэлдүүлэн

	— Ээ муу гөлөг чи! Гөлөг! гэж хоёр удаа сөөнгөтөн хэлэв.

	Тэгээд мухар сандал дээр сууж жаахан амьсгаа аван:

	— За гайгүй ээ? гэв

	Устин бөхийж Федорыг өргөн орон дээр чулуудав.

	... Федорыг дахин ухаан ороход хонгилд харанхуй, нам гүм байлаа. Гагцхүү эсрэг хананы тэнд амьсгаадаж байсан тэр хүн босож нүцгэн хөлөөрөө модон шалан дээгүүр шалчиг балчиг хийн явав.

	Чийдэн гялсхийн асвал Федор эцгээ харав. Устин дотуур хувцастайгаа байх бөгөөд шар өнгийн орос биш дотуур өмдтэй хөл нь дүнз шиг муруй бүдүүн харагдана.

	— Ухаан ор оо юу? Чи ёстой шаар юм аа... гээд Устин хүү дээрээ харцаа тусгав.

	Тэр суран бүснийхээ арлыг шажигнуулан удаан хувцаслав.

	— Юм идмээр байвал ширээн дээр байгаа. Яаж ийгээд хүр гээд мөлчийтөл хуссан хүзүүгээ алгаараа арчиж, — Хөлийг чинь би боочихсон. Түүнийг нэг их оролдсоны хэрэггүй, гээд төмрөөр гадарласан хагас метрийн нарийхан хаалгаа цоожлоод явлаа.

	Федорын зөвхөн хөлийг биш бас толгойг боожээ. Боолтоос нь эмийн хачин үнэр ханхална.

	Хонгилд хагас цаг гаруй хачин нам байв. Дараа нь дээр хөлийн товор товор хийх чимээ, хуцах лугаа адил дуу, хашхирч гаслах сонстоно.

	Энэ удаа сөөнгөттөл цөхөрсөн чавганц хашхирч байх шиг Федорт санагджээ. Тэр дууг сонсож ганхаж байгаа чийдэнг харахгүйн тулд Федор тариачны зузаан хөнжлийг толгой дээгүүрээ нөмрөв.

	Тийнхүү тэр нэг, магадгүй хоёр цаг хэвтэв. Тэгээд хөнжлөө ярвал дахиад л зүрх зогсмоор гаслалт сонсогдов. Одоо уг хүн хашхирч, чарлаж барсан мэт агшин тутамд улам улам нам болсоор байв.

	Адрын чийдэн өнөөх л янзаараа ганхсаар... 

	Дараа нь Федор өнөөх гайхал чийдэн хэчнээн удаа ганхаж, амьдралтайгаа хагацаж буй эмэгтэй хүний уйлах, эрэгтэйн гаслах, хүүхдийн цөхрөн чарлах дууг хэчнээн ч удаа адрыг нэвт сонсов доо. Арав юу? Хорь уу? Зуу юу?

	Федор үүнийг мэдэхгүй байлаа. Тэр энэ бүгчим муухай авсанд хэчнээн хэвтсэнээ мэдсэнгүй. Тэрхүү чулуун хонгилд өдөр шөнө нь үл мэдэгдэнэ. Дандаа ганхаж буй чийдэнгийн хурц тод гэрэл, эсвэл харанхуй байдаг байлаа... 

	Хажуугийн орон дээр унтахаар хэвтэхийнхээ өмнө хөл, толгой нь хүлж, унтсаны дараа хаашаа ч юм явахдаа мухар сандал дээр идэх юм, ус тавьдаг эцэгтэйгээ тэр нэг ч удаа ярилцаагүй бил ээ.

	Эхлээд Федор эцгээ унтахаар хэвтвэл шөнө, босоод явбал өдөр болж байна гэж таамагладаг байв. Гэвч дараа нь тооцоо алджээ. Учир нь эцэг заримдаа хоёр гурван цагаас илүүгүй унтах шиг Федорт санагдаж, яаран сандран босон харайж хаалгаа тасхийн гүйнэ, заримдаа хэрэв илүү биш бол хоёр хоног дараалан хурхирах шиг санагдана. Дээрх хөлийн товор товор чимээ, хүмүүсийн сэтгэл эмтэрмээр хашхирах, чарлах, уйлах, гаслах дуунд хурхирна.

	Федорын хөл эдгэрч, толгой жингэнэх нь аажмаар намдав. Түүнийг хажуугаараа эргэхэд нүдэнд нь ягаан улаан манан хөвөхөө больжээ.

	Федор нэг удаа эцгийгээ байхгүй байхад орноосоо босож хөл дээрээ гишгэхийг оролдсон боловч нүд нь харанхуйлтал өвджээ.

	Федор орон дээрээ зугуухан сууж, толгой эргэхээс айн таг болов.

	Хаалганы цоож харжигнаж Устин орж ирлээ. Федор луу хараад жуумалзаж:

	— Эрт л туршиж байна даа гээд хувцсаа тайлж, гэрлээ унтраан орондоо орж хэвтэв.

	— Үдэш болчихсон юм уу? гэж Федор асуув. Энэ бол эцгээ багалзуурдах гэснээс хойших түүний анхны үг байв.

	— Нэгэнд нь үдэш, нөгөөд нь шөнө болж байна унт гэж харанхуйгаас Устин хариулав.

	— Энэ таны байр юм уу? гэж Федорын дуунд дооглон доромжлох нь илт мэдрэгдэв.

	Гэвч Устин дуугарсангүй.

	— Та германчуудад бага зүтгэж ээ! гэв.

	— Хэчнээн зүтгэснийг ганцхан би мэднэ. Энд аль ч байр минийх

	— Ойлгомжтой гээд Федор, тэгээд та тэр байрынхаа нэгэнд нь ч шөнө үлдэж зүрхлэхгүй айж байгаа биз. Тэгээд чулуун авсанд нуугдаж байгаа юм биз дээ.

	Устиний ор чахарлаа. Гэвч тэр дахиад хариулсангүй.

	— Таныг энд ажилд орсныг... ахлагч Фомичев гэгч таныг гэдгийг би мэдсэнгүй. Энэ тосгонд “амьд хэл” барихаар дөрвөн ч удаа ирсэн. Таныг мэдсэн бол яагаад ч гэсэн мөрдөж, сум хайрлахгүй л байсан сан.

	Одоо Федорын дуу жирийн амьдралын юм эцэгтэйгээ ярьж байгаа мэт дөлгөөн жигд байлаа

	— Чи эдгэрсэн нь дээр, тэгээд ярилцана гэж эцэг нь харанхуйгаас минутын дараа хайхрамжгүй ядрангуй хариулав.

	Дараа нь тэр орон дотроо нүсэр эргэж, тэр даруй хурхирав.

	... Дахиад хэдэн өдөр шөнө өнгөрсөн байх. Федор алсад их бууны галлах дууг хоёр гурван удаа сонсжээ. Энэ нь чухам юу болохыг тэр мэдэж байв.

	Эцэг цаг үргэлж хаашаа ч юм алга болно, хонгилд ховор, удаан биш ирдэг ажээ. Тэр ирэхээрээ бараг хувцсаа тайлахгүй орон дээрээ өнхөрнө. Одоо тэр Федорын шархыг боохоо больж орон дороос, ханхалсан өтгөн, шингэнтэй хувинг зөөхөө мартжээ.

	Үүнийг зайлуулаадах гэж бүр амьсгалж болохоо байхаар Федор хэлжээ.

	— Зүгээр ээ... Цагаасаа өмнө үхэхгүй. Хөлөө өөрөө боож бай, над тийм зав алга гээд Устин жуумалзаж, яаран сандран цамцаа товчлов.

	— Та сүүлийн үед, шөнө унтахгүй байна. Орон дотроо хайрга асгачихсан юм уу?

	— Чиний өвчтэй бөндгөр дор асгана даа!! гэж Устин хүнгэнэн хүү рүүгээ ухасхийн очин, эдгэрч эхэлмэгц д тархи чинь ажиллаж байна уу? Хоолондоо сагаж л дээ... гэв. Федор эцгийнхээ уурлан дүрэлзэхийг нь хүлээж байсан тул нүүр лүү нь харан хөхөрч:

	— Та тэгж чадна даа. Та ийм юманд сайн шүү дээ. Эсвэл дээш нь аваач. Тэр чийдэн ганхаг. Харин шаар минь хашхирч чарлаж, гаслахыг дуулахгүй. Чийдэн чинь тасраад унаж байсан ч сонсохгүй! гэв.

	Устин өөрөөсөө болгоомжилсон бололтой хонгилоос яаран гарлаа.

	Тэр удтал хэдэн өдөр ирсэнгүй Федор өлсөж хэвтэв.

	Хананы хажуудах ширээн дээр лонх дүүрэн ус байлаа. Федор шүд зуун хана дамжин лонхтой усанд хүрч өөрийнхөө хажуудах мухар сандал дээр аваачив.

	Ширүүн сахал нь ургачихсан, баргар Устин арайхийж буцаж ирэв. Хувцсаа ч тайлалгүй, шавартай зууралдсан гутлаа ч тайлалгүй орон дээрээ сууж, хүүгээ нүд салгалгүй ширтэнэ.

	Хаа нэгтээ их бууны галлалт нижигнэх нь түрүүчийнхийгээ бодвол илүү тод дуулдана.

	— Сахлаа хусах ч зав байсангүй юу? гэж Федор дооглонгуй асуув. Устин хариуд нь мушилзав. Дараа нь халааснаасаа гар буугаа гаргаж дахиад хүү рүүгээ харлаа. Федор хөдөлсөн ч үгүй сууж байсан чигээрээ орон дээрээ суусаар байлаа.

	Тэгэхэд Устин дахин жуумалзав.

	— Та яагаа вэ, буудаач гэж Федор хэлээд, би үхчихвэл гэрч ч болохгүй, шүүхэд ч хэрэг болохгүй. Харин амьдаараа байвал би... манайхныг ирэхээр... оргож зугтааж, нуугдана гэж битгий найдаарай. Би фашист чамайг газар дороос ч олно шүү! Шаар минь буудаач, буудаач... 

	— Федор, чамайг германчууд аль эртний буудаад нүхэнд хүүрийг чинь шидчихсэн байгаа... гээд Устин гар буугаа нөгөө халаасандаа хийв.

	— Энэ чинь юу гэсэн үг вэ гэж Федор ойлгосонгүй асуув.

	— Чамайг ухаангүй байхад дээш чирч аваачсан юм гээд Устин адар өөд толгойгоороо зангаад би чиний хувцсыг өөр нэг амьтанд нөмөргөөд... нүүр царайг нь танигдуулахгүйн тулд няц цохисон юм. гэв.

	Федор өөрийн эрхгүй орон дээрээ өндийв.

	— Суу, хөлөө болгоомжил. Маргааш нь тэр тагнуул биш, нутгийн оршин суугч, хараа муу шалтгаанаар армид аваагүй гэж мэлзсэн. Харин бид бүхний мэдэх цэргийн ангийн захирагчид өгөх захиа түүнээс олдсон.

	— Чи араатан байна! гээд Федор шүднийхээ завсраар гасалж орныхоо ирмэгийг шүүрэн авахад хурууны судас нь цайрсан байлаа.

	Тэр хонгилд Федорыг ухаан орж анх удаа эцгийгээ харахад өрөөсөн нүдээрээ инээмсэглэж байсан шигээ Устин инээмсэглэнэ.

	— Энэ бол хэнд аль талаас нь очих уу гэдэгт байгаа юм гээд Устин бүдүүн, нугарахаа больсон мойног хуруугаа харж, энэ гар чиний захирагчийн болзоот хүүхний хоолойг багалзуурдаж бооход чичрээгүй юм... За, юунд хүрсэн байна вэ гэв.

	— Тэгэхэд... Өөр ямар гавьяа байгуулав даа? гэж Федор байн байн хүндээр амьсгаадан асуув.

	— Чиний захирагчийн бүх удмыг хүйс тэмтэрсэн.

	— Тэгвэл... Өөр? гэж Федор дахин амьсгаадав.

	— Өөр олон сайхан үйлс бүтээсэн. Цөмийг нь санахгүй байна... 

	Федор духныхаа хүйтэн хөлсийг арчив.

	— Чи гагцхүү намайг битгий айлга гэж Устин тайван дуугараад, — Нэгэнт ийм дээрээ хүрснээс цааш чи өөрөө өөрөөсөө л ай. Өөрөө бас хэчнээн хүний амь сүйтгэсэн бэ? Саваа барьж дайралтад орж байгаагүй биз дээ? Тийм үү? Дуугүй байна уу? Саяхан намайг хэн золтой л багалзуурдчихаагүй бил ээ? Чамд дахиад жаахан чадал байсан бол шүдээрээ ч хамаагүй миний хоолойг тас хазах байсан... Тэгэхээр намайг юунд араатан гэнэ вэ? Намайг юунд зэмлээд байгаа юм бэ? гэжээ.

	Устин гутлаа тайлж шидээд, орноосоо босож хөл нүцгэн хонгил дотуур булангаас буланд холхино.

	Түүний бяц дарчихсан мэт урт мойног хуруутай өргөн хөл нь банзан шалан дээгүүр хүнд нойтон алчуур шиг шал палхийн явна.

	Федор эцгийнхээ үгийг эхлээд тээнэгэлзэн, дараа нь гайхан сонссон боловч түүний нүднээ ямар нэг агшинд сэжиглэн дооглосон очнууд улсхийн дүрэлзэнэ. Тэгснээ уруулд нь илэн далангүй дооглосон инээмсэглэл тодорч, нүүр нь тэр аяараа минчийв.

	— Чи яав аа? гээд Устин хонгилын голд зогслоо.

	— Яриагаа үргэлжлүүл. Би таны талаар янз бүрийн юм бодож болно. Харин германчуудад худалдагдсан гэж бодогдохгүй байна... Та ч хуурс юм даа гээд орон дээрээ хэвтэв.

	Устиний царай хүрлийн барайв. Эцэг нь одоо жолоо алдаж түүн рүү дайран дэвсэлж хэмхлэхийг Федор хүлээж байв. Магадгүй, буугаа шүүрэн авч Федор луу буудаж ч мэдэх юм. Хүхээнд байгаа сумаа хоосортол буудах болно.

	Гэвч гайхалтай нь эцэг энэ удаад дүрэлзсэн уураа дарж түргэн тайвшрав. Тайвширсныхаа дараа дөлгөөн, эелдэг дуугаар:

	— Би чиний хувцсыг өөр хүнд яах гэж нөмөргөсөн, чамайг яах гэж нааш нь чирч ирсэн, миний хоолойд асахад чинь чиний тархийг яагаад хагалчхаагүйг чи бодоогүй биз дээ? Бодоогүй, тийм ээ? Чамайг яах гэж анагааж ухаан оруулав аа? гэж хэлэв.

	Яриаг сонирхсон Федор босож орон дээр суулаа.

	Би чамд одоохон тайлбарлаад өгье гээд толгойгоороо хоёр удаа яаран дохиж: — Чи төрлөө. Би чамайг өөрийн хүү, миний цус, над шиг сэтгэж, миний хийснийг хийх болно гэж бодлоо. Гэвч... шуламс, чи бүр хүүхэд байхдаа надаас эргэлээ. Би чамайг яаж ч чадахгүй байв. Бүр ч даварсан. Хүү минь, чиний миний духан дор тавьсан, надаас тусгаарлаж хаасан ханыг би санаж байна. Тэр ханыг духаараа мөргөж бэртэнэ гэж чи тэгэхэд үнэн хэлсэн. Нэг удаа чи намайг хэрхэн харцаа буруулж, газар шагайх болгосныг санаж байна... Муухай золиг, зулай дээр алхаар цохисон юм шиг болсон... Тэгэхээр... энэ бүхний чинь төлөө би чамайг германы сумнаас гаргаж... өөрийнхөө гараар... тулд авчирсан юм гэлээ.

	Федор сонсож, сонсож, гэнэт хамаг бие нь чичиргэнэн тачигнатал саатуулахын аргагүй хөхөрчээ. Их хөхөрсөндөө толгой нь өвдсөн тэр нулимсаа гаран гартал хөхөрсөөр байлаа.

	Устин янз бүрийн юм хүлээж байсан авч гагцхүү ийм инээдийг хүлээгээгүй бил ээ.

	Федор хөхрөхөө больж нулимсаа арчин чагналаа. Их буу хаана ч юм бүр ойрхон галлана.

	— Үүнийг сонсож байна уу? Энэ түгшээхгүй байна уу? гэж Федор асуув.

	— Энэ үү? Яах вэ... гээд Устин эргэж, — Харин чи битгий баярла. Над нэг ухаантай хүн: дэлхий том, биднийг гай зовлонд орхихгүй гэж хэлсэн юм. Харамсалтай нь тэр хүн хаа нэгтээ ор сураггүй ялзарсан юм. За хүү минь, гайгүй, баярлах гэж битгий битгий яар гэж байна шүү... Хүч гэдэг долгио шиг юм: долгионы таталт, түлхэлт гэсэн үг.

	Одоо танай долгио манайхыг хамах бололтой. Гэвч манай долгио хамах цаг ирнэ... Хорвоо үнэн шударгыг хүлээж байна... Би ч гэсэн, Бурхан өршөөвөл хүлээнэ гэхэд нь

	— Та хаана, ямар ан цавт хүлээх болж байна? Германчуудтай зугтах уу? гэж Федор дооглонгуй асуулаа.

	— Яах юм бэ? гээд Устин мөрөө хавчисхийн, Германчуудтай ч зугтаж болно доо. Харин та нарын долгио хаа хүртэл арчихыг хэн мэдэх вэ... Үгүй дээ, энэ долгиог толгой дээгүүрээ өнгөрүүлээд, газартай наалдаж хэвтсэн нь дээр... гээд бүр итгэнгүй, дотно маягаар: — Хүү минь гэр өөдөө харина. Тэнд тайван амьдарч болно. Зөвлөлтийн армиас цэвэр халагдсан, жинхэнэ тамгатай, итгэлтэй бэлтгэсэн баримт бичиг бий гэв.

	— Тийм баримт та яаж олcон юм бэ?..

	— Хи хи!! гэж Устин инээх гээд, — Нэг герман олсон, тэр хийж өгсөн юм. Эхлээд ийм бичиг хэрэгтэй гэж намайг тайлбарлахад буугаа шүүрч авсан шүү... Би амь дүйсэн юм... Над ямар гарах арга байсан гээч? Намайг алт харуулаадахсанд гар нь чичирсэн... Алт ихтэй сэн бол бурхныг өөрийг нь ч гэсэн худалдаж авч болох байлаа. Тэр бурхныг чемоданд хийгээд ээжид чинь бэлэг болгон аваачиж өгч болох байсан, тэгвэл баярлана даа... гээд Устин дуугүй болж орон дээрээ суулаа. 

	Дахиад л тэд бие биеийн өөдөөс харж суув. Нэг туранхай, цонхигор, хөл, толгой нь боолттой, нөгөө нь бул хар чулуу шиг лагс, хүнд хар ажээ.

	— Ярьж гүйцэв үү? гэж нэг нь асуухад,

	— Гүйцлээ гэж нөгөө нь хариулав.

	— Одоо эрхэм эцэг минь миний хэлэхийг сонсон уу. Та буудахаа азна. Би нэг их удаан ярихгүй, гэвч ойлгомжтой ярина. Зүйл зүйлээр нь ярина.

	— Юугаар нь ярьсан ч яах вэ... ярь.

	— Нэгдүгээрт, ноён Фомичев аа, би таны ах дүү нарыг тулалдаанд багагүй нухсан.

	Энэ үгийг дуулаад Устиний толгой өлсхийв.

	Чухамхүү таны ах дүү нар гэж Федор давтан хэлээд, таны ойлголтоор араатан мөн биш нь намайг бага түгшээж байна. Би өөрийнхөө юмны төлөө тулалдсан манай Ногоон Долын төлөө тулалдсан, манай Светлиха гол, Марьяагийн Хясаа, Озерка, Москвагийн төлөө, улс орныхоо төлөө, бүх ард түмнийхээ төлөө. Харин та юуны төлөө вэ? Юуны төлөө юм гэж би асууж байна шүү?

	— Би ч гэсэн өөрийнхөө юмны төлөө.

	— Хуурсанд ямар өөрийн юм байдаг юм бэ? гэж Федор гайхангуй дуугараад, — Ер нь та хэн юм бэ? Эцсийн эцэст тайлбарлаач гэв.

	Устин тээнэгэлзсэн боловч босож хүү рүүгээ бараг тулж очоод:

	— Дуулахыг хүсэж байгаа бол сонс доо. Одоо ямар ч байсан адилхан. Би ерөөсөө Устин Морозов биш. Миний алдар нэр Жуков Констатин Андреевич. Жуков гэдэг. Ижил мөрөн дээр тариачилж, тарианы том худалдаа хийдэг байсан юм гэлээ.

	Энэ бүхэн Федорт санамсаргүй зүйл байсан тул тэр гайхав.

	— За ийм байна. Шаар минь, чамд ямар цус урсаж байгаа нь энэ гэж Устин нэмж хэлэв.

	Тэгтэл Федор:

	— Тэгэхээр Жуков юм биз дээ? ингэхлээр... ноён Жуков, одоо бүр тодорхой боллоо. Бид хоёрын хэн нь араатан бэ? гэдгийг улс орон даяар бүх ард түмнээс асуух юм сан. Бид хоёр хоёулаа алж, хоёулаа таны илэрхийлснээр хүний амь сүйтгэж байсан. Бидний хэн нь зандалчин араатан болохыг хүмүүс хэлэг л дээ. За, зөвшөөр дөө... гэсэнд.

	— Зулбадас, чи бас л дооглосоор байна уу?.. гэж Устин шүднийхээ завсраар хорсолтой дуугарав.

	Федор Устиний үгийг анхаарсан ч үгүй яриагаа үргэлжлүүлж:

	— Одоо, хоёрдугаарт. Шаар минь манай хүч сулрахыг хүлээж чадахгүй! Манай долгио танай бузар, булингартай долгиог арчин хамна гэж чи зөв үг олжээ. Ноён Фомичев, хэрхэн арчиж байгааг сонсож байна уу? гээд Федор туранхай урт гараа өргөж ардаа байгаа хана руу заан, — Ноён Морозов чагнаач! Ноён Жуков чагнаач! Чагнасан нь дээр байх аа!! гэлээ.

	Хананы цаана их буу нижигнэнэ. Галлалт түр жаахан намдсанаа дахин улам хүчтэй ширүүснэ.

	— За, сонсов уу?! гэх Федорын дуу чичирхийлж, царай нь цонхийн цайж нүд нь дүрэлзэн, — Энэ долгио таныг хамж, та түүнд арчигдана! Энэ л шударгын дээд болно гэв.

	Федор яриагаа зогсож амьсгаа авлаа.

	Устин аньсан мэт онигор нүдээрээ түүнийг дуугүй ширтэж үл хөдөлнө.

	Эцсийн, гуравдугаарт, гэж Федор бүр аяархан хэлэхэд,

	— Бүх цуст үйлсээ санахгүй байна гээ биз? Эрхэм эцэг минь, зүгээр ээ, хүмүүс мартахгүй. Одинцова Полинаг ч, түүний эцэг эхийг мартахгүй... Бас энэ чийдэн ганхаж байдгийг, Усть-Каменкад германы ахлагч Сидор Фомичев гэгч байсныг, тэр нь нударган Жуков, Ногоон Долын хамтралчин Устин Морозов гэдгийг ч мартахгүй... Мөн энд амьд бурхан худалдан авдаг, та тэрүүнээс арав дахин их үнээр авсан жинхэнэ тамгатай, хамгийн итгэлтэй баримт бичиг ч танд тус болохгүй хэмээн хэлэв.

	— Энэ бүгдийг хүмүүс хаанаас мэдэх юм бэ? Чи хэлэх юм уу? гээд Устин гэнэт инээмсэглэв.

	— Үгүй, би дуугарахгүй гээд Федор эцгийнхээ толгойноос хөлийг нь хүртэл төөнөх мэт дооглонгуй хараад, — Хэлээ залгия, гагцхүү хайрлаач, битгий буудаач... гэж өвдөг сөгдөн гуйж байгааг минь харж байна уу... гэсэнд

	— Зоригтой байна гэхээс өөр яах вэ... гээд Устин нүдээ улам онийлгов.

	— Германы өмхий саврыг долоож сураагүй нь үнэн.

	— Би ямар ч байсан орос хүн.

	— Та юу даа?

	Федорын энэхүү товч дуу алдалтанд хэчнээн жигшин үзэн ядах өнгө аяс байсан тул Устин онигор нүдээ бүр тас анив. Тэгээд нүдээ нээлгүй том, хүнд зангидсан гараараа хүүгийнхээ толгой руу цохисон нэг их хүчтэй биш юм шиг байлаа. Гэвч Федор чарласан ч үгүй, шуудайтай гурил шиг орноосоо өнхрөв.

	Устин халааснаасаа гар буугаа огцом сугалж аван нэг, хоёр, гурван удаа буудлаа.

	Дараа нь нүдээ нээж, хүүгийнхээ толгойн боолт цусанд хэрхэн нэвчиж цээжин дээрх цусны хар толбо нүүн тэлж байгааг үг дуугүй харлаа.

	... Энэ явдал аль эрт арван зургаан жилийн тэртээ болсон ажээ. Харин одоо Устин орноосоо үсрэн босож байсан Пистимеяг тойрон холхиж хар нүдээ бүлтэлзүүлэн, эхнэрийнхээ шувтан цээж рүү хуруугаараа чичлэн

	— Үгүй! Чи түүнийг алсан! Чи! Чи! Чи! гэж ухаангүй хашхирна.

	
ХОРИН ГУРАВДУГААР БҮЛЭГ

	Пистимея нөхрөөсөө ухарсаар пийшингийн аманд тулж, галын дөл улалзан буй пийшингийн хар амыг нуруугаараа таглан арагшаа гэдийв. Түүний нуруу халуу шатаж, Устин цээжийг нь нэвт хатгах гэсэн мэт хатуу, бүдүүн хуруугаараа чичилсээр байлаа.

	— Нүгэлт хар шуламс, чи тонил! гэж Пистимея эмгэн эцсийнхээ хүчийг шавхан чарлаад, — Федькаг хэн алсныг мэдэх нь чамд дээр. Чи өөрөө Усть-Каменкад алба хааж байсан гэж нэг ам алдаа биз дээ... гэв.

	Устин сэхээ орж тамиргүй болсон гараа буулгаж, гутлаа чирсээр ор луугаа сажлав. Тэр дайнд дэмий цаг үрээгүй гэж эхнэртээ нэг ярьж байсан билээ... Эхнэрээ Федькаг алсан гэж үнэхээр юунд бархирав аа? Усан тэнэг гэдэг нь үнэн байх аа... 

	Пистимея пийшингийн хажууд ширмэн тогоонд ямар нэгэн ургамал хийж байгаа харагдана. Тогоонд ус хийгээд пийшин дотор тавьж, хар цонхны дэргэд суун дуугүй, гүн биш санаа алдлаа.

	Устин орон дээрээ хэвтэн эхнэрээ харж бодлогоширно... Цаг хугацаа гэж, амархан өнгөрөх юм даа. Тарас Звягины хэлснээр “амттайхан эд” гэдгийг Костя Жуков мэдсэн, эхнэрийн нь тэвхийсэн дүүрэн цээж, түүний зовуурьтай боловч тааламжтай гаслах дуу тийм эртнийх байсан гэж үү... 

	— Устюшка, хамтралын дарга дээр очихгүй юу? гэж Пистимея гэнэт асуужээ. Асуух асуухдаа саяхан юу ч болоогүй мэт асуужээ.

	“Устюшка”... Түүний нөхрийн нэр тэгэхэд Константин Жуков, тэр өөрөө Серафима нэртэй байснаас хойш хэдэн арван жил өнгөрснийг Пистимея нэг ч удаа ярьдаггүй бил ээ. Тэд Морозовыхон болж, нөхрийг нь Устин, эмэгтэйг нь Пистимея, тэдний “ажилчин”, Ижил орчмын мухлагийн эзэн агсан Тарас Звягин - Илья Юргин болжээ.

	— Чи Большаков дээр очих юм уу? гэж Пистимея дахин асуун, Устиний цангасандаа амьсгаадан мөнхийн рашаанаас шунан шунан залгиж байсан тэр хоолойг таслах шиг болов.

	Тэр орон дээрээ босон харайж, тас татсан хоолойныхоо үзүүрийг сахалтай хатсан амандаа шургуулахыг гуйх мэт амаа дуугүй ангалзан хамхина. Тэгснээ гоморхон зэмлэсэн байдалтай:

	— Чи болиоч, тэр даргыгаа орхиоч!! Новш оо, чи... гэв.

	— Устюшенька, би чиний уурыг яаж хүргэсэн юм бэ? гэх түүний дуу дуулгавартай, эелдэг байсан тул Устин шууд тайвширлаа. Тэр дэрэн дээрээ өнхөрч, эхнэр лүүгээ эргэлээ.

	Гэвч тэр одоо юун тухай бодож байснаа дурсан санахыг хэчнээн хичээсэн ч толгойд нь нэг л янзын юм орж ирнэ. Захар Большаков өрөөндөө сууж: “Бригадын даргыг захиргаан дээр ирүүл” гэж хэн нэгэнд - Варварад хэлж байгаа: Петр Смирнов нүүр лүү нь: “Чи битгий баашилж тэнэгэрх! Над тайлбарлаадах...” гэж хашхирч байгаа: Илюша Юргин шар шүдээ нохой шиг ярзайлган байгаа: Фрол Курганов түүнийг, Устинийг хурц харцаараа духан дороосоо цоргих мэт харж байгаа: хүү Федор нь зангидсан гараа чичрэгнүүлэн: “Хүмүүс мартахгүй... мартахгүй...” гэж заналхийлж байгаа л толгойд нь орж ирнэ.

	Устин толгойгоо сэгсэрч, орон дээрээ хөрвөөж, толгой дээгүүрээ хөнжлөө нөмөрсөн ч огт тус болсонгүй. Нүдний нь өмнө Большаков, Смирнов, Юргин, Фрол, Федор, дахиад Захар, Смирнов, Юргин дараа дараагаар гарч ирэн алга болно... 

	Тэгтэл Юргин алга болсонгүй, харанхуйд далд орсонгүй. Тэр хөдөлгөөнгүй байснаа дахин Тарас Звягин болон хувирч, шүдээ ярзайлган:

	“Өнөөх л бантан уу? Яасан залхдаггүй юм бэ. Тэгвэл надтай цуг яв. Миний танил Микитийнд байшингаар нэг охид байгаа. Охид нь яриа хөөрөөтэй, дуртайгаа сонгож авч болно...” гэж ярилаа.

	Устин хөрвөхөө больж бодол санаа нь түрүүчийнхдээ орлоо. 1920 оны хавар эрт цас лавсан орж байсныг тэр тодорхой саналаа. Тэр хайлсан цасны усыг холдуулахын тулд довжооныхоо орчим шуудуу ухаж, Серафима дөнгөж саяхан угаасан юмаа хаврын өгөөмөр наранд хатаахаар хашаан дотроо өлгөж, Тарас өвөл хэрэглэхээр авсан сүйхэн дээр сууж байж бил ээ.

	Серафима Звягины хэлсэн үгийг огтхон ч тоосон шинжгүй, түгшсэн юм уу хардсан шинж огт байгаагүйд Костя гайхлаа. Тэгээд тэр шохоорхсон зандаа болоод нэг удаа:

	— За, намайг Тарастай яваад өгвөл... яах сан бол? гэж асуужээ.

	— Би яах вэ?..Бурхан л тэгж таалсан байж гэж Серафима эвлэрэнгүй дуугарчээ.

	— Бурхан гэнэ ээ?! Эсвэл чамд? Би бүр залхсан байж болох юм аа? гэж тэр гомдонгуй асуув.

	Серафима алтлаг сормуусаа өргөж, нөхрийнхөө өөдөөс үнэнч цэнхэр нүдээ нээлээ. Тэгээд сонстох төдий:

	— Чиний боол би чамайг ямар нэг юм хүсэж байхад яаж уурлах юм уу, зөрж болох вэ? гэж шивнэжээ.

	Түүний гоморхол гарын өргөс авсан мэт болж, энэ өдрөөс хойш тэр эхнэрийнхээ үнэнч, дуулгавартайд гайхдаг болжээ. Энэхүү гайхширал нь түдэлгүй тавдугаар сарын дулаахан нэг өдөр түүнийг: “Миний тушаасан бүгдийг нээрээ хийнэ гэж үү? Хэрвээ би чамайг чармай нүцгэлж гэгээн цагаан өдөр гудамжаар яв гэж тушаавал яах вэ?” гэж асуухад хүргэжээ.

	Серафима нүцгэлж гудамжинд золтой гараагүйг ганцхан Демид Меньшиков мэджээ. Тэр байшингийн нөгөө тасалгаанд задгай цонхны дэргэд сууж бүгдийг сонсож, харжээ. Энэ нь нэг талаар Костяд таагүй байсан авч нөгөө талаар: “Миний эхнэр ямар хүн болохыг хар даа, хүсвэл олс болгоод томно” гэж бахдалтай байжээ. тэгээд биеэ барьж чадалгүй: “Харав уу?” хэмээн Демидээс асуухад тэр заншлаараа дуугарсангүй.

	Гэвч Серафима баруун гарын хоёр хуруугаа сүхээр тас цохиход Меньшиков уурлаж Костяг заамдан авав.

	— Энэ чинь ямар хачин жигтэй юм болж байна? гээд огт санамсаргүй байсандаа, уур хилэндээ багтаж ядсан Костя Жуков мултрахыг оролдон:

	— Савраа тат! Тэнүүлчин чамайг энд, бүлээцүүлсэн... гэж бархирав.

	— Өө, чи муу... өмхий гөлөг! гэж Демид цагариган нүдээ эргэлдүүлэн зандраад, — Хэн нь хэнийгээ орогнуулж бүлээцүүлсэн нь тодорхойгүй байна. Өөх өгсөн хүнтэй өглөө босоод заргалдана гэгч үү?! Эмэгтэй хүнийг золтой л эрэмдэг болгочихсонгүй! Тэр бол турж үхэх байсан, газарт арав дахин ялзарч амжих л байсан гээд цэвэр даавуугаар гараа боож байгаа Серафима руу эргэж:

	— Өглөөгүүр... зөвлөл хуралдана... гээд гадагшаа гарч явлаа.

	Костя түүнийг айсан харцаар үдэж, цонхийсон царайтай юм эхнэр лүүгээ эргэж:

	— Энэ чинь... юу болж байна? гэв.

	Амьдралд тийм байдаг хойно доо? Би чамд хүчин зүтгэж байхад, харин чи түүнд... ёстой. Амьдрал тийм жамтай юм. Би бүгдээрээ бурханд зүтгэх ёстой. Ганцхан бурхан л өөрөө өөртөө эзэн... Хэнд ч захирагдахгүй... 

	Тэгэхээр би түүнд... гэхэд Серафима санаа алдаад:

	— Би ч түүнд... Тэр чинь Филипповын дүү шүү дээ. Филипп тэгж тушаасан юм. Хэрвээ тэнгэр бурхан өршөөвөл... Хэрвээ Филька эргээд ирвэл... гэлээ.

	Костя хананы дэргэд дуугүй сууж байснаа Серафима шиг санаа алдаад:

	— За яах вэ. Ямар дүү болохыг нь харъя. Меньшиковыханд тохирох юм болов уу даа. Цус шүүрэхгүйгээр хуруугаа сайн боо гэлээ.

	— Зүгээр ээ, чи битгий санаа зов. Би ой руу явж нэг ногоо хайж олно. Хуруу маань дороо сорвижчихно... 

	... Маргааш өглөө нь нүд гялбам цэлмэг байв. Нар төөнөм чийглэг халуунаараа хүнгүй тосгоныг хайр найргүй шарна. Гэвч өглөөний чийг түргэн хатаж, огторгуйд үл мэдэг уур болон хөвөхөд төөнөм халуун шатаж, тэсэхүйеэ бэрх болжээ.

	Байшинд Демид Меньшиков, боолттой гартай Серафима, Тарас Звягин, Костя дөрөв цугларчээ.

	Цэргийн зөвлөлийн хуралдааныг үргэлжлүүлье... гэж Демид хэлэв.

	— Өө, үргэлжлүүлэх юм юу байгаа юм бэ? Эхлээд үргэлжлүүлж болно хэмээн Тарас дуугарлаа.

	Эхлэл нь хоёр жилийн өмнө болсон юм! гэж Демид ширүүн хэлээд нөгөө тасалгаанаас хүний толгойн дүрстэй таягийг авчирлаа.

	— Бидэнд энэ таягийн хэрэг юу байна? Филиппийг өөрөө хаана байгааг чи хэлсэн нь дээргүй юу? гээд Тарас инээмсэглэв.

	— Хүзүү чинь загатнаа юу? гэж Демид огцом асуув.

	— Гэвч... гэвч... гээд Звягин өндөлзсөнөө, Демидийн харцанд сүрдэж доош болон, үнэхээр хүзүү нь загатнасан мэт гараараа арчин байрандаа суулаа.

	— За ингэхээр... гээд Демид цонх руу эргэж дуугүй болсноо, — Филиппийн талаар чинхүү үнэнээ хэлэхэд, хаана байгааг мэдэхгүй байна. Танай энд бараг жил хүлээлээ, хүрээд ирнэ гэж бодсон юм. Ирсэнгүй... гээд дахин дуугүй болсноо: — Гэвч хаа нэгтээ толгой тавьж, үүрд алга болсон гэдэгт итгэхгүй байна. Ямар ч байсан ирнэ, биднийг олно... гэхэд нь,

	Түүнтэй сүүлчийн удаа уулзаад удаж байна уу? гэж Костя асуув.

	Удаж байна... Марья Вороновагийн нүдийг ухсан шөнө л бид салсан юм

	Энэ үгийг дуулаад Костя давхийж, ширээн дээр хэвтэж байгаа таягийн ишний хүн дүрсний нүдийг Филипп хуурай зэгсний довон дээр сууж хурц тонгоргоор сийлж байсныг яагаад ч юм саналаа. Тэгээд: “Үгүй, Демид ч Филиппээсээ дутахгүй бололтой” гэж өөрийн эрхгүй бодлоо.

	— Воронова гэж юун хүн байсан юм бэ? гэж Звягин сонирхов.

	— Удаан ярина даа гэж Демид дурамжхан дуугарав. Гэвч алгуурлан байснаа ярьж гарлаа... 

	... Ингэхлээр ингэж л бид Марьяг цааш харуулсан юм гэж тэр яриагаа төгсгөөд, — Би тэр шөнө тосгоноос явж, Филипп үлдсэн юм. Өөр бас хэн нэгтэй тооцоо хийх хэрэгтэй байсан юм. Хамгийн түрүүнд Захар Большаковтой тооцоо хийх ёстой байв. Тэнд нэг тийм хүн, Вороновагийн баруун гар нь байсан юм... Филипп бид хоёр нэг бөглүү газар уулзахаар тохиролцсон бил ээ. Гэтэл хүлээгээд, хүлээгээд ирсэнгүй. Эдүгээ хүртэл хүлээж байна... хэмээн ярив.

	— Өө! гэж Тарас дуу алдаад, — Тодорхой байна... Түүнийг тулгаж үлдээсэн юм уу? Тэр Вороновагийн төлөө Филиппийг барьж аваад тулгасан хэрэг... гэв.

	— Үнэн, барьж аваад пинд цоожлон суулгажээ. Уг нь хамаг сэжиг над дээр бууна гэж Филипп тооцсон ажээ. Филипп шөнө пинд сууж байгаад өглөө болоход алга болсон байжээ. Ор сураггүй алга болжээ. Пингийн цоож бүтэн, харин шалыг нь нүх гарган хөрөөдсөн байжээ.

	— Мө-өн... гэж Звягин уянгалуулав.

	— Тэгээд ул мөрийг нь хайх гэж оролдоогүй юм байх даа? гэж Костя асуув.

	— Оролдохгүй яаж байх вэ... Эргэн тойрныг бараг жил шахам шиншилжээ. Филипп газар доогуур орсон мэт болжээ. Хожим нь би адаглаад Захар Большаковыг ялз чанасан тахиа шиг үе мөчөөр нь салгахаар шийдсэн юм... 

	Энэ үгийг дуулаад Костя Жуков дахиад давхийв. Хамаг бие нь халуу шатаж, өөрийг нь амьдаар нь мөч мөчөөр нь салгаж байгаа мэт бүх үе мөч, дал нуруу шархиран янгинав. “Хэрвээ... ямар нэг юм болбол салгана даа, салгана... Серафима дэмий захирагдаагүй байх нь ээ. Тэр хүн болгонд захирагдах хүн биш... Тарас бид хоёрт бурхан өөрөө тушаажээ...” Тэгтэл Серафима түүн рүү гүйн ирж, шалан дээр зэрэгцэн сууж, түүний чичирхийлэх өвдгийг эрүүл гараараа илэхэд хөмсөг зангидан: “Би өөрийгөө юунд Серафимагаас дор тавив аа? Тэр эн түрүүнд миний гутлыг долооно доо” гэж барайн бодлоо.

	— Тийм ээ, Захартай тооцоо хийхээр шийдсэн юм гэж Демид яриагаа үргэлжлүүлэн, — Шөнө түүнийг дотуур өмдтэй нь гэрээс чирч гаргаад хүлж олсоор эмээлээсээ уяж замын дагуу давхилаа... Тэгтэл нэг муу шаар морины минь хөлд шургааг чулуудсан юм... гэв.

	Демид нулимах гэсэн мэт нимгэн уруулаа жимийв. Дараа нь Серафимаг харлаа. Тэгтэл Серафима Демидийн онигор нүдний харцанд толгой бөхийв. “Тэр ч байтугай түүний харцанд тэсдэггүй байна шүү” гэж Костя эхнэрийнхээ тухай харамсан бодлоо. Харин өөрөө Демидийн нүдийг өөр дээрээ тогтохыг мэдэрмэгц будагтай шалан дээр туссан нарны толбыг өөрийн эрхгүй ширтлээ. Нарны шар туяанд хумхын тоос бужигнана. Гэвч энэ нь ерөөсөө тоос биш, нарны шатаам туяанд шал унгасаж утаа суунаглаж дахиад хором болоход шалны наранд гийгүүлэгдсэн хэсэгт гал дүрэлзэх гэж байгаа мэт Костяд санагдана... 

	... Тэр үеэс хойш Устин Морозовт шал ширтдэг заншил бий болжээ.

	Устин орон дээрээ хөрвөж, Пистимея рүү эргэлээ. Тэр түрүүчийнхээ адил ганцхан өөрийнхөө мэдэх ургамлыг ширмэн тогоонд ялз чанана. Тагийг нь авч уурыг нь үнэрлээд, тогоогоо пийшин рүү хийлээ. Тэр анагаахдаа маш сайн бил ээ. Тэр удаад ойгоос үнэхээр хэрэгтэй ногоогоо олсон бололтой тайрсан хуруу нь гайхалтай хурдан аньжээ. Долоо хоногийн дараа боолтоо авч, долоодугаар сарын төмсний хальс шиг шинэхэн ягаарах тайранхай хуруугаараа загалмайлж гарчээ.

	... Энэ үеэс хойш Устин хүний нүдийг арав — арван таван хормоос илүү харж чадахгүй, газар шагайдаг болжээ. Учир нь бусдын нүд, тэр нэг цагийн Демидийн нүд шиг түүнийг нэвт харж байх шиг санагддаг ажээ. Гэвч Устиний харц шал юм уу, газарт дөнгөж тусмагц өнөөх эвгүй байдал нь арилдаг бил ээ.

	Тэр удаа ч тэгж арилжээ.

	Байшинд улам бүгчим, халуун ажээ. Костя цамцныхаа нойтон захыг задгайлав.

	— За тэгэхээр гэж Демид сайшаасан мэт, — Одоо асууцгаа. Чи, Константин юу гэмээр байна? гэхэд Костя Демидийн харцанд арзасхийж:

	— Би яах вэ дээ? Таны яриа яаж дуусахыг хүлээж байна... Ямар нэг Марья Вороновагийн тухай ярих гэж яриа үүсгээгүй нь лав... гэлээ.

	Демид хөмсөг зангидаж:

	— Үнэн, тэгэхийн тулд биш ээ... Бас та нарын сайхан царайг харахын тулд энэ алс хол ирээгүй. Мөдхөн ажил үйлсгүй суухгүй гэдгийг амлая. Ойлгомжтой юу? Одоо ч нэг их сайн зугаалахгүй нь үнэн. Урьдын цагт Филька та нар сайхан байжээ, тосгон болгон хооллож ундалж, шинэ агт өгдөг байсан. Одоо тийм дэмжлэг байхгүй... 

	— Зөвлөлт засгийн амыг цөмөөрөө хараагүй байна гэж Костя цухалдангуй хэлбэл,

	— Харахгүй ч гэсэн ажиглаж байгаа... Эдийн засгийн шинэ бодлогын талаар сонссон уу? Тэдний эдийн засгийн шинэ бодлого гэж нэрлэж байгаа юм нь тариагаа тарьж, аж ахуйгаа хөтөлж, чөлөөтэй худалдаалах эрх олгосон юм уу даа... 

	— Юу, юу гэнэ ээ?! гээд Тарас сэргэв. Үүний өмнө тэр халуунд тэнхэл алдран нүдээ анин сууж байсан бол, одоо нүдээ байн байн цавчлан, толгой сэгсрэн, бүгдийг ээлж дараалан харж, — Худалдаалах гэсэн чинь юу гэсэн үг вэ?.. гэв.

	— Ингэсэн үг... Эдийн засгийн шинэ бодлогод дургүйцсэн хүний амыг таглана гэсэн үг ээ.

	— Тэгээд цааш нь яах юм бол оо? гэж Звягин үл ойлгон нүдээ цавчлан үргэлжлүүлэв.

	— Өө, яалаа ч гэсэн ойлгохгүй юм байна даа гээд Демид гараа зангаж, — Би ч гэсэн нэг их сайн ойлгохгүй байгаагаа хүлээе. Ер нь харж л байя гэв.

	... Тэгээд нэлээд хэдэн өдөр урьдынхаараа тайван амьдарчээ.

	Демид ангийн буу үүрч дөрвөлжнөөс цааш хэдэн километр үргэлжлэх намаг, ой руу өдөржингөө явж, явах бүрийдээ тав зургаан нугас юм уу, галуу авчирна.

	Костя хийх юмгүй энэлэн зовно. Тэр мэдэгдэхүйц таргалж, мөрөөрөө дүхийж, ханхалзан явах болжээ.

	— Ээ, чи ч мөн бандайж байна даа! Ээ, зовлого... Серафима л хэцүүдэж байгаа байх. Түүнийг өрөвдөж, түр амраах сан даа. Микитийн охид дээр очъё гэж аль эртнээс урьсан сан. Сайхан ааштай, хосгүй эр байгаа юм... 

	Гэвч Микитийн охидоор яах юм билээ дээ! Хэрвээ хэн хүнд түр амралт хэрэгтэй байгаа бол Серафимад биш, Костяд өөрт нь хэрэгтэй. Тэр шөнө бүр орноосоо усан хулгана шиг юм босож найган ганхсаар цонх руу очиж цэлийтэл нээн биеэ хатааж, шөнийн хүйтэн агаарыг шуналтай залгина.

	— За, чи мөн лут цустай юм аа! Буцалсан ус л гэсэн үг юм хэмээн Серафимад ярина.

	— Ай, газар дэлхийгээр үрээ цацах юм сан! Чийрэг, бадируун үрс байна даа... гэж тэр хариуллаа.

	Түүний юу ярьж байгааг Костя эхлээд ойлгосонгүй, Серафима:

	— Мөн тийм халуун цустай... Сарнай том үр суулгах сан! Тэгээд цөмөөрөө охид, хожим талыг нэлд нь бүрхсэн улаан гал шиг дүрэлзэж байхаар цэцэглүүлэх сэн... Чингээд боловсорч гүйцээд сарнай цэцэг бүр мөн төчнөөн үр цацах сан... гэв.

	— Өө тийм бий! гэж Пистимеягийн хүсэлд гайхсан тэр аяархан хэлээд,

	— Тэгэхэд юу нь болохгүй байх вэ, төр л дөө, тэгээд цацаарай... гэв.

	— Хаана цацах юм бэ? Ямар газарт цацах юм бэ? Тэр газрыг чинь хагалаагүй, шарилж ургачихсан болохоос нахиа нь хатчихна... 

	... Пинд дахиад хөлийн чимээ гарч Устиний бодлыг таслав. Варвара ажлаасаа хөлөрчихсөн, сэтгэл хөөрчихсөн эргэж иржээ. Хүйтэнд хайрагдсан түүний дугуй хацар улайран ягаарч, жаахан хөөсөн мэт санагдана.

	“Серафимагийн үр энэ дээ” гэж Морозов гуниглан бодоод охиныхоо хажуугаар цонхны жааз харан “Үнэхээр бадируун юм. “Нахиа нь хатчихна” гэж Серафима ярьсан, гэтэл Варвара ямар сайхан гунхалзан байна вэ...” хэмээн бодов.

	Устин нүдээ таглаж: Варвара чинь ээжтэйгээ ч, эцэгтэйгээ ч огт төсгүй юм байна шүү гэж бодлоо. Үгүй, хамар, дух, хацар нь эхийнх шигээ, ... Нүд нь Устинийх шиг хөх туяатай хар юм шиг байна. Харин толгойны нь галбир эцгийнхийгээ ч биш, Пистимеягийхийг ч биш, хэнийхийг ч биш олны нүдэнд үзүүлэх гэсэн мэт хэтэрхий ихэмсэг харагдах юм. Түүний нүд уйтгартай, царай бүр гунигтай, хүлцэнгүй, харин толгой нь дур зоригоосоо гадуур юм даа... хэмээн бодож эхлэв.

	Тэгснээ сэрвэсхийн нүдээ нээж: “Байз... Үүнээс болоод Пистимея түүнийг, Варварагийн толгойг вандан дээр бөхийлгөх гээгүй байгаа?!” гэж бодов.

	Тэр Варварагийн хувцсаа хэрхэн тайлахыг: пальто, саяхан Пистимеягийн нэхсэн цагаан ноосон оймсыг тайлахыг сонсов. “Федькагийнх ийм... Федькагийн толгойн галбир ийм шүү дээ. Хүзүү нь яг ийм шулуун тахигар. Сонин юм аа!!”

	Устин зурсхийн орсон таамаглалаа үргээчихгүйн тулд амьсгаагаа дарлаа. Федька ширээнээс сөөм орчим өндөр байхдаа л толгойгоо унага шиг өлийлгөдөг байсан шүү. Тэгээд хожим сургуульд сурч байхдаа нүдээ ийш тийш нь гүйлгэж, толгойгоо бөхийхгүй, харин ч улам зоригтой, дээш өргөдөг байж билээ... Тийм л байсан. Шаар чинь, заналхийлэхэд шазруун зан гаргана... Пистимея тэгэхэд ойлгодоггүй байсан юм уу... эсвэл энэ шазруун зан биш гэж ойлгож эхэлж байсан байж таарах нь ээ. Шазруун занг эвдэж, дарж болно. Харин Федькагийнхийг эвдэж дарж чадсангүй... Эцэг нь ч, эх нь ч дарж чадсангүй... гэж Устин бодлоо.

	Тэгээд хөхөрлөө. Түүний инээд гаслах мэт аяархан байсан тул пийшингийн хажууд ширмэн тогоотойгоо зууралдсаар байсан Пистимея татвасхийж, харин Варвара гар нүүрээ угааж тэртэй тэргүй ягаан царайгаа баржгар алчуураар арчин байлаа.

	— Пистимея, тэгэхээр байна шүү, чи газар дэлхий дээр үрээ жаахан цацаж амжжээ. Харин тэр цацсан үр чинь чийрэг, бүр... юу шиг чийрэг юм гэж Устин яривал,

	— Бурхан минь! гээд бүхнийг анагаан тэтгэгч ариун Архангель сахиус минь... гээд Пистимея залуу хүн шиг хурдан гэгчийн цэх болов.

	— Бүхнийг гэнэ ээ? гэж Устин лавлаад, — Тэгээд тэд чинь чиний нахиануудыг яагаад өөр тийш нь залчхав аа? Яагаад тэд нахиануудыг чинь чийрэг, бадируун болгов оо? Яагаад чи шүдээ үйрүүлчхээд харин өөрийн нахиануудыг тас мэрж чадсангүй вэ? Яагаад чи тэднийг хальснаасаа гараагүй байхад нь хага хазаж чадаагүй юм бэ?!. Яагаад гэж асууж байна шүү?! гэв.

	Варвара пийшин, хаалганы хоорондох буланд шигдэнэ. Пистимея ширмэн тогооноосоо шаазан аяганд давирхай шиг хар ургамлын ханд яаран юүлж,

	— Усюшка, хонгор минь уучих. Уучих... Тайвшруулж, тамир тэнхээ оруулна. Халуунаар нь уучих... гэв.

	Устин аяга руу харснаа, Пистимеягийн гараас дуулгавартай авч уулаа. Тэгээд үнэхээр шууд тайвширч Варвараг ширтэн харж байснаа:

	— Чи тэнд яагаад шигдээд байгаа юм бэ?.. Юунд газар шагайгаад байгаа юм бэ? гэв.

	Варвара пийшингээс холдож, ширээ рүү очлоо.

	— Чи наашаа ир, миний хажууд суу.

	Бүсгүй мухар сандал ойртуулан орны дэргэд суув.

	— Яриад байгаарай гэж Устин товчхон хэллээ.

	— Цөмийг хийсэн. Кургановыг тан руу явуулсан. Даргад, таныг согтуу байна гэсэн... 

	— Уухай... Илюшка Юргин өвс авчраа юу?

	Нэг тэрэг... авчирсан. Бас Пихтовын амнаас өвснийхөө үлдэгдлийг зөөчихсөн. Одоо ч дөрвөн сар болтол дажгүй, тэгээд толгодын цас хайлчихна гэж Захар ярьж байсан... 

	— Ойлгомжтой... Митька өвс шидсээр байв уу?

	— Үгүй, тэр... зөвхөн хоолны үеэр яагаад ч юм ферм дээр ирсэн.

	— Тэгээд? гэж Устиний дуу гэнэт чангарахад, Варвара плажныхаа бүсийг оролдсонд

	— Харцаа юунд буулгаа вэ? Эхнэр ээ, гарч бай! гэв

	Пистимея хандтай ширмэн тогоогоо таглаж, шонтгор мөрөндөө богино дээлээ эгэлдэргэж пин рүү гарлаа.

	— Дээшээ хараад, ярь! гэж эцэг тушаав.

	— За, хийсэн дээ... гэж бүсгүй дуугарч ядав.

	— Юу?

	— Тэр бүр үдээр... намайг үнссэн.

	— Хаана? гэж Устин тасалдангуй асуув.

	— Тэнд, нурууны хажууд... хамаг нүүр шүлстчихсэн... 

	— Тэр харсан уу? Шатрова харсан уу гэж байна шүү?

	— Ямар сохор биш дээ... дээр зогсож л байсан.

	— Тэгвэл... яв... 

	Гэвч Варвара хөдлөхгүй сууж, гар, плажин дээр нь нулимс дусална.

	— Энэ чинь бас юу болох нь энэ вэ? гэж нулимсыг хараад Устин зандрав.

	— Энэ бол нүгэл шүү дээ... ичгэвтэр юм, ичгэвтэр юм.

	— Тэгвэл Егор Кузьминтэй ичгэвтэр биш үү? гэхэд Варвара босон харайж

	— Аав аа! Бидний хооронд юу ч болоогүй... тэр надтай эелдэг бас ичингүйрдэг юм. Бас Митькагийн тухай мэднэ гэж үү дээ... гэхэд нь,

	— Тийм бий... ингэж хэлдэг байжээ! гэж Устин өөрөө ч санамсаргүй гайхлаа.

	— Аав аа! гэж тэр цөхрөнгүй бархираад, — Хэрвээ энэ миний аз жаргал байвал яах вэ? Баллана шүү дээ... гэв

	— Яв гэсэн шүү! гэж Устин зандраад дуугүй болсноо: — Ингэж хэлсэн чинь сайн байна. Би Егортой нэг ярина... гэв.

	— Хайрт эцэг минь! гээд охин түүн рүү ухасхийж өвдгөн дээрээ сөхрөн, гарыг нь шүүрч аваан, — Гагцхүү битгий яриарай, битгий яриарай. Тэр, Егор бардам хүн... Тэр тэгвэл... гэсэнд:

	— Бардам гэнэ ээ?! гээд Устин гараа суга татан авлаа. Тэр амаа ангайлгүй юм зажилж байгаа мэт сахал нь сагсалзаж, эрүү нь хөдөлнө. Зажилж, зажилж дараа нь орон дотроо унагаасан мэт:

	— Тэр бардам биш ээ, зүгээр л... хар амиа хичээсэн нэг амьтан. Түүн дээр гишгэхэд л гулсана. Мөн аз жаргалаа олов оо, чи... 

	— Надад болно... Аав аа, бас ээжид битгий яриарай. Тэгвэл тэр намайг шууд вандан дээр тавина... аав минь, намайг өмөөрч, түүнд хоригло... 

	— Хоригло... Чи миний үгэнд ороорой... 

	— Би орохгүй байна гэж үү... би ордог шүү дээ... Ээ, сахиус минь, би одоо хаачдаг билээ... 

	— За боль, боль. Нулимсаа арч. Ээжийгээ дууд.

	Варвара өвдөг дээрээсээ босож, хүүхэд шиг зангидсан гараараа нулимсаа арчаад үүд рүү явлаа.

	Харин Устин хэвтсэн хэвээрээ: “Серафима минь, чиний үрээс сарнайн шилбэ ургаж торниж дээ... Чи түүнийг хэчнээн мушгиж, нарнаас нуусан ч чиний хүсэж байсан цэцгээр биш, өөр цэцгээр цэцэглэсэн бололтой... “Ээжид битгий яриарай...” Ээж чинь надаас түрүүн бүгдийг зөнгөөрөө мэдэж, тааварлаж байгаа бололтой... Яах вэ, сарнай боловсорч үрээ цацан, нэг хэсэг талбайд тарна биз. Бас үр нь нэг биш дээ... Серафима, чи тарихгүйн тулд түүнийг ямар нэгэн шарилд хатаах гэсэн байх аа. Тэгэхээр охины талаар бурхан чамайг албадаагүй, чи өөрөө бодсон байна. Ер нь чамд, чиний шулмын толгойд юу шүглээ вэ? Байз, байз... Тэр охиныхоо үрийг цацуулахгүйн тулд өөр арга хэрэглэж болох байсан. Байжээ...” гэж бодлоо.

	— Варвара! Варька!! гэж Устин орон дээрээ хөрвөн хашхирлаа.

	Тасалгаанд охины нь оронд Пистимея орж ирлээ. Устин түүнд:

	— Над Варькагийн талаар сая нэг таавар орж ирлээ. Сайхан мэдээрэй. Хороор хордуулбал толгойг чинь авна шүү. Аваад чиний суганд хавчуулчихна. Ойлгов уу?! гэж зөөж тавин хэллээ.

	Ийнхүү болгоомжлуулсан нь эхнэртээ хангалттайд огтхон ч эргэлзсэнгүй, Пистимея гоморхон уруулаа жимийхэд ч зовсонгүй дахин буруу харан хэвтэв. Дараан нь Пистимея сав суулга хангинуулж, ширээ засаж, тавагт ямар нэг юм аягалав. Тэгээд:

	— Устюша... Өглөөнөөс аваад хоосон байгаа шүү дээ гэж аяархан дуудав.

	Тэр дуугарсангүйд Пистимея дахин:

	— Устюша... гэлээ.

	Энэ хоёр дахь дуудлага нь Устин ерөөсөө сонссонгүй. Тэр дахиад л умардын далайд хаягдсан зомгол шиг уралын тайгын бөглүү зэлүүд тосгонд байлаа... 

	...”Цэргийн зөвлөлийн хуралдаанаас” хойш долоо хоногийн дараа Демид Костяд:

	— Маргааш зугаалахад бэлэн бай... гэжээ.

	Демид Тарас, тэр хоёрыг ой руу аваачсанаар “зугаалга” эхэлжээ. Тарас, тэр хоёр аян замын байдлаар хувцаслаж, морьдоо хөтөлж явлаа. Харин Демид өөрөө зах нь задгай дан цамцтай түрүүнд нь явна. Тэр жимийн хажуугаарх ойн цэцгийг тасалж баглаа болгон, үе үе түүний зажлах гэсэн мэт нимгэн уруулдаа хүргэх нь зажлах биш үнэрлэх бөлгөө... 

	“Шуламс чинь охидтой болзоонд очих гэж яваа юм болов уу? Гоёсныг нь хараач! Бидэнтэй хамт явахгүй юм болов уу?” гэж Жуков бодох авч юу ч үл асууна.

	Гэнэт ойн цоорхойд гарч ирлээ. өвсөн дундаас Тарасын найз Микит, дүнсгэр сахалтай эр хоёр босож ирлээ.

	— Константин Андреич, энэ дээ... Чи, Тарас гээд Демид Звягин руу эргэж, — Бусад бүх хүн... Түүнийг Гаврил Казаков гэдэг юм гээд дүнсгэр сахалт руу баглаа цэцгээр заалаа. Тэгж заагаад баглаа цэцгээ нүүр өөдөө өргөж бүх талаас нь үнэрлэв.

	“За, одоо ч лав хазна даа” гэж Костя бодлоо.

	— Хаашаа явах, юу хийхийг тэр мэднэ. Түүний үгэнд... яг орох хэрэгтэй. Ер нь хэрвээ амьд явахыг л хүсвэл үгэнд нь ороорой... Бас энэ эрийг хайрлаж яваарай гээд Демид Микит рүү дохив.

	Тэгээд өөр юм тайлбарлаж ярьсангүй цааш явлаа.

	Тэндээс холгүй модны дор таван намхан морь зогсоно. Өнөөх Гаврил Казаков гэж нэрлэгдсэн эр морьдыг үг дуугүй тайлж, нэгэн дээр нь мордон гараараа занган “чүү” гэлээ.

	Намалзсан бамбалзуур дундуур, гэтэлшгүй тайгын бутанд морьд нь тулж саатан бараг долоо хоног явцгаав.

	Зургаа дахь хоног дээр үд дунд анх замд гарсан шиг тийм ойн цоорхойд үдлэв.

	— За энэ дээ... Ер нь бид хүрэх газраа хүрээд ирлээ. Энд гурван бээрийн зайтай Их голын гэж нэрлэгддэг тосгон бий. Бидний зорилт бол тосгоны зөвлөл, коммуны дарга хоёрыг чимээ гаргалгүй авах явдал мөн... Даргыг Григорий Кувалда гэдэг юм гэж яагаад ч юм мэдээлээд, — Ямар нэг юм болбол амьдаараа бууж өгч болохгүй. Хэрвээ тэд зүйл дуусгахгүй бол бид баригдана гэдгийг насанд хүрсэн хүмүүс ойлгож байгаа. Амиа алдсан ч баригдана. Энэ бол өдөр шөнөөр солигддогийн адил үнэн зүйл гэж Казаков ярилаа.

	Цөмөөрөө хоёр минутын хэртэй давсаг суллацгаасны дараа Казаков хүнстэй уутанд гар шургуулж:

	— За, бүгдэд нь хэрчим мах, гучаад хатаасан талх өгье. Энэ бол замын хүнс. Илүү авбал тээр болно гээд шуудайгаа боож модон дор чулуудаад, — Микит авчихна. Явцгаая... гээд бослоо.

	— Чи Микитгүйгээр эргээд замаа олох уу? гэж Гаврил асуугаад, — Хэрэв надад ямар нэг юм болбол та хоёрын хэн нь ч энэ ойн цоорхойг олоод ирнэ. Харин цаашаа баларна даа гэв.

	Тэгээд тэд гурвуул тайга руу явцгаав.

	Гаврил өвдгөндөө хүрэх шахсан урт гараа савлан үл мэдэг бөгтийн түрүүлж явна.

	Түдэлгүй харанхуй болов.

	Барагцаалбал шөнө дундын үед ой шингэрснээ, төдхөн дуусав. Гаврилын хойноос даган нэгэн толгой өөд өгсөж гаран орой дээрх намхан хатуу бутны дунд орон хэвтэцгээв.

	Тээр дор бяцхан хотгорт тэдний өмнө харанхуйд тосгон харагдана. Тэдний хэвтэж буй толгойг ороон, шороо нь дугуйны мөрөнд талхлагдсан зам сарны бүгт туяанд бүдэгхэн зурайн тосгон руу орно.

	Тосгон унтжээ. Зөвхөн хоёр газар: гол төвд болон бүр захад хоёрхон цонх гэрэлтэй байх ажээ.

	Тэдний хэвтэж байгаа бутнаас ямар нэг хачин үнэр ханхалж, түүнд Костягийн толгой жаахан эргэнэ.

	— За, хар... Тосгоны төвд гэрэлтэй байгаа цонх бол тосгоны зөвлөл. Ингэхлээр тосгоны зөвлөлийн гол хүн Степка Грачев тэнд байх нь ээ... Ухай, хараач, унтарчихлаа. Тэгэхээр одоо гэртээ харих нь ээ. Харанхуй, хоосон гудамжаар харина. Одоо тэр шөнө айх аюулгүй гэж зоригтой явдаг болсон юм... Түүнийг хаа нэгтээ сүлжмэл хайсны хажууд отож, аманд нь алчуур чихээд л гүйцээ... гэж Гаврила шивнэв.

	— Тэгэхээр бид юугаа хүлээсэн юм бэ! Тэр чинь харих замынхаа талыг өнгөрчхөв бололтой гэж Тарас тулгав.

	— Битгий яар, яасан адгуу юм. Бид гурвуулхнаа, энэ удаа олон хүн авч болохгүй. Энэ тосгоны зөвлөлийн нөхрийг, бас гэр бүлээс нь эхнэр юм уу хүүг нь авъя... Тэднийх их олуулаа, долоон хүн бий. Бусдыг нь... За, газар дээрээ тодорхой болно. Бас эндэхийн коммуны даргыг авах хэрэгтэй байгаа юм.

	Тосгоны захын цонхны гэрлийг унтрах хүртэл тэд удаан дуугүй хэвтлээ. Бараг тэр агшинд сар далд орж тосгон харанхуй боллоо. Унтаж байгаа тосгоныг сар гийгүүлж байгаагүй, тэр цонхны гэрэл л унтартлаа гэрэлтүүлж байсан юм шиг Костяд санагдав. Тэгээд тэр:

	— Тэр захад хэний цонх гэрэлтэй байсан юм бэ? гэж асуув.

	— Степка Грачевынх гэрэлтэй байсан. Харж байгаа биз дээ. Ирээд унтахаар хэвтэх шиг боллоо.

	— Тэгээд! гэж Костя чангаас чанга дуугарахад Гаврила дурамжхан эргэв. Костя уучлал гуйх мэт, — Би түүн рүү чинь... Тэр захын байшинд гурван айл байдаг. Тэгэхээр тосгоны гадна ангуучлах хэрэгтэй байгаа юм. За, сэргэлэн толгой сэтгэх нь сайн гэдэг, Костя, Тарас та хоёр унт... 

	... Бөөр лүү нь огцом түлхэхэд Костя сэрлээ.

	— Хараач, хараач... 

	Түрүүлгээ харвал хагас орчим бээрийн хэртэй үргэлжилсэн тосгон доор шингэн... завсраар харагдана.

	Тосгон гүн биш урт хотгорт байгаа ажээ. Түүний яг дундуур ямар нэгэн гол тахирлан урсана. Голын хоёр эргээр байшингууд ярайн наалджээ.

	Гол өглөөний мананд умбана. Олон байшин галласан ажээ.

	Хотгор тэр аяараа цэнхэр утаагаар дүүрсэнд тосгон түүнд умбаж, захын байшингууд дөнгөн данган харагдана.

	— Тосгоны зөвлөлийн... байшин хаана байна? гээд Костя нойрмог нүдээ арчлаа.

	Тээр, мананд ногоон самбар л харагдаж байна. Өмнө нь хус ургасан захын цонх өчигдөр гэрэлтэж байсан юм. Одоо чи тийшээ битгий хар. Тэр төвд байгаа шинэхэн банзан дээвэртэй хоёр давхар байшинг хар. Харж байна уу? гэж Гаврила яаран сандран исгэрэх шахам шивнээд, — Энэ бол тэдний коммунархуу юмны захиргаа юм байгаа юм. Урьд тэр байшинд алтны уурхайн захирагч суудаг байсан юм. Энд ууланд уурхайнууд байдаг байв. Одоо ч эвдэрчихсэн. Тэд түүнийг сэргээж хүчрэхгүй, тэгээд коммун байгуулаад байгаа юм. Газар хагалж тариа тарьж байна... Идэх хэрэгтэй шүү дээ гэв.

	Казаков шинэхэн ногоон дээр эрүүгээрээ тулан хэвтэж, нүдээ тэсгэлгүй гялалзуулна. Тэр урагш сунгасан гараараа газар самардана.

	— За, Константин Жуков оо бидэнд аз дайрч магадгүй... Аз дайрч магадгүй гэж Гаврила шивнээд, — Тарасыг сэрээ гэснээ гэнэт: — Аз дайрчээ, дайрч!! Тэр Гришка Кувалда байна... Наадахыгаа сэрээ гэж байна шүү!.. Одоо минут тутам алтнаас үнэтэй... гэж аймшигтай сөөнгөтөн хэлэв.

	Костя юу ч эс ойлгон Тарасыг чангаалаа.

	— Миний хойноос! Цөмөөрөө миний хойноос! гэж Гаврила тушаагаад, арагшаа мөлхлөө.

	Костя толгой дээрээс сүүлд нь мөлхлөө. Мөлхөж явахдаа тосгон руу харваас захиргаанаас толгойн зүг хөнгөн сүйх чиглэхийг үзлээ. Сүйхэнд саравчтай малгайтай хүн сууж явах ажээ.

	Цөмөөрөө хэдэн минут зулзаган модон дундуур сүлжиж ой дотуур гүйлээ. Өнөөх тосгон дундуур урсаж байсан бололтой голын гарам дээр ирцгээв. Дахиад л замынхаа хажууд иржээ.

	Зам энд салаалах бөгөөд түүний бэлчир дээр сийрэгдүү мөчиртэй өндөр, бүдүүн нарс байх ажээ.

	Гаврила хүндээр амьсгаадан нарсны дор зогсож:

	— За ингээд боллоо. Сүйхэнд коммуны дарга яваа. Бидэнд аз дайрчээ... гэв.

	— Тэр наашаа ирэхгүй бол яах вэ? гэж Костя асуув.

	— Энд ганцхан замтай. Өөр хаагуур ч явахгүй... 

	Гаврила агшин зуур дуугүй болов. Өглөөний агаарт дугуй тачигнан ойртож байгааг цөмөөрөө сонслоо.

	— Түргэн бут руу ор! Ямар нэг юм болбол туслаарай! Хэрвээ намайг өнхрүүлээд бүр эцэстээ тулахад муухай шаарыг амьдаар нь зугтаалгачихгүйн тулд буудаарай гэж шивнэв.

	Тэгээд үсэрч бүдүүн мөчрөөс зууран авч шаламгай цоройж тэр мөчир дээрээ өвдөглөснөө хоёр хөл дээрээ зогсож гар буугаа гарган модны бүдүүн голд наалдан хярав. Даргын ирж яваа тэр талаас Гаврила харагдахгүй ажээ.

	Цаашид үйл явдал хормын төдийд, маш түргэн боллоо.

	Даргын тэрэг нарстай зэрэгцэж ирэх тэр агшинд Гаврила дээрээс нь харайж, гар буугаараа тархин дундуур нь татаж ухаа алдуулав... 

	Костя, Тарас хоёрыг гүйж ирэхэд Гаврил даргын гарыг хичээнгүйлэн хүлж байлаа.

	Коммуны даргын хэвтэж буй тэрэг хэдэн минутын дараа замаас бүтэн хагас километрийн зайтай зогсоно. Гаврил Звягиний тусламжтайгаар тэргийг салгаж, морин дээр даргын том, хүнд биеийг тохон сайн хүлээд Тараст жолоог өгч:

	— Микитад аваачиж өгөөд түргэн эргэж ирээрэй. Аманд нь чихсэн юм уначхуузай. Тэгвэл ухаан ороод хашхирна шүү... гээд Костя дээр харцаа тусган, — Сурч ав! гэлээ.

	Костя, Тарас Звягин, Гаврила гурав толгой дээр хэвтэж байсан газраа эргэж ирэхэд нар нэлээд дээр хөөрсөн байлаа. Тосгоны амьдрал хэвийн ажээ. Насанд хүрсэн хүмүүс ажил үйлсээрээ хаашаа ч юм яарч, гудамжинд багачууд сүүтгэнэнэ. Замын тоосонд тахиа тонголзож, тоорой сүлжмэл хашааны ёроол ухна. Авгайчуул гол дээр юм угааж, толгойн хажуугаар хэдэн чарга тариалан руу яваа бололтой өнгөрлөө.

	Гэвч энэ бүхийг Гаврила огтхон ч үл сонирхоно. Тэр доошоо тосгон руу хайнгадуухан харж хааяа залхуутай нүд ирмэнэ. Бас үе үе зүүрмэглэх мэт хөмсгөө хэдэн минут нээлгүй анина. Гэвч тосгонд хэн нэгэн дуугарах, нохой чанга хуцах юм уу, тэрэг чахрахад агшин зээр нүдээ нээнэ.

	Нар жаргатал ярилцсангүй.

	Гэнэт Гаврила доошоо анхааралтай ширтэж эхэллээ. Тэнд тосгонд захиргааны орчим хүмүүс бөөгнөрнө.

	Түдэлгүй хүмүүс зугуухан тарцгааж эхлэв. Тосгоныг үдшийн бүрэнхий бүрхэхэд шинэ банзан дээвэртэй хоёр давхар байшингийн дэргэд нэг ч хүн үлдсэнгүй.

	— Гайгүй өнгөрлөө! гэж Гаврила санаа амран хэлээд шуухитнан амьсгаадав.

	Тарас Звягин дэвссэн шуудайн дээрээ газарт өдөржингөө өнхрөв. Тэр хэдэнтээ дөрвөн хөл дээрээ босож, эвхэрсэн шуудайг засаж дахин хэвтжээ. Гагцхүү бүрэн харанхуй болоход:

	— Ээ дээ, Филька байсан бол гэж санаа алдан дуугарлаа.

	Дахиад өчигдрийнх шиг бүүдгэр саран тосгоны дээр голойно.

	Огторгуйд хэсэг бусаг үүл нүүхэд сар оосортой мэт ганхах шиг санагдана. Тэгээд сар оосроосоо тасарч унан газраар өнхрөх нь үү гэмээр ажээ.

	Тосгоны гэрэл гэгээ хэдийн асжээ. Гэрэл өчигдрийнхийгөө бодвол их ажээ. Харин тосгоны зөвлөлийн гэрэл асаагүй байв.

	Тэгтэл тосгоны яг төвд дөрвөлжин шаргал туяа гийж жигдхэн асав.

	— Тэгэхээр оройн хоолоо идээд явцгаана, идээгүй дутуу хүтүүгээ хаячхаарай. Бид үүрээр энэ газраас яагаад ч гэсэн холдсон байх учиртай гэж Гаврила хэллээ. Тэгээд хатсан талхаа шажигнатал хугалав.

	Дараа нь толгойноос бууж, шарилжин дундуур, тайгаар, дахиад шарилжин дундуур цувран явлаа. Гаврила үе үе чимээ чагнан зогсож, дахин явна.

	Гэнэт Костя руу эргэж харан:

	— Хаашаа явж байна? За хэлээдэх? гэжээ.

	— Тосгоны зөвлөлийн даргын байшин руу явж байна гэж би бодож байна.

	— Сайн байна. Сэтгэдэг л юм байна.

	— Одоо гол гатлах болно.

	— Тийм ээ.

	Үнэхээр тэд гол дээр түдэлгүй иржээ. Голыг хөл нүцгэн гаталж, бут дотор гутлаа өмсөн, тосгоны захад гарч ирлээ.

	Одоо миний хэлэхийг сонс гэж Гаврила шивнээд, — Гар буу, хутгаа бэлэн барь. Грачевын байшин тэр байна. Нохойг нь уурлуулахгүйн тулд ногооны газраар дамжин хүрнэ. Байшингийн хаалга нь буландаа байгаа. Би булангийн цаана нуугдана. Та хоёр хананы хажууд ургасан үхрийн нүдний бутны дунд хэвт. Сайхан мэдээрэй, амьсгалж, хөдөлж болохгүй шүү! Түүнийг хайсан дотор орж ирмэгц амьсгаагаа бүр дараарай. Тэгээд намайг тосгоны зөвлөлийн дарга руу дайрмагц босон харайгаарай. Цаашид байдлаас болно. Гүйцлээ. Гахайд хадруулахгүй байхад бурхан тусална... гэжээ.

	Биежиж чийрэгжээгүй шинэхэн ногоон дээгүүр гишгэж, хичээнгүйлэн засаж сэндийлсэн хамрыг гутлаараа онгилон ногооны хашаан дотуур хэсэхэд Тарас гэнэт:

	— Грачевынх нохойтой юу? гэж сонирхов

	— Нохойтой байсан, харж байж болъё гэж Гаврила хариулав.

	Тэгэхээр... “Харж байж болъё” гэсэн чинь юу гэсэн үг вэ? Амь дүйсэн хэрэг... Тэр нохой чимээ өгнө дөө!

	— Яв, яв!..

	Ногооны газрыг их хашаанаас тусгаарласан хайсны дэргэд нохой архирч үнэхээр тэр гурвыг зогсоов. Дараа нь нохой хуцлаа. Цөмөөрөө газар хэвтэж Гаврила халааснаасаа ямар нэг юм гаргаж, хайсан дээгүүр шидлээ. Нохой шал пал хийлгэн зажлах сонстоно.

	Гаврила таван минутын дараа босож:

	— Одоо хуцахгүй. За, байр байрандаа! гэлээ.

	Гаврила сүлжмэл хайсны банзан хаалгыг болгоомжтой түлхэж, Костя, Тарас хоёрыг дараа дараагаар оруулав. Дараа нь өөрөө хашаанд орж хаалгыг нь хаав. Үхэж байгаа нохойг сүүлнээс нь өргөж хайсан дээгүүр чулуудав.

	Хэдэн минутын дараа байшингийн хананы дагуу довжоо хүртэл суулгасан үхрийн нүдний өтгөн бутны дунд Костя Тарас хоёр зэрэгцэн хэвтэв. Гаврила хананы цаагуур далд орлоо.

	Сар тосгоны нөгөө тал руу тонгойж, мөдхөн далд орох ёстой ажээ. Гэрийн эзэн өдөр ямар нэгэн юм дархалж байсан бололтой зоргодос, зомгол. Угласан хэдэн ваар том алим шиг... 

	Тэгтэл сар хаашаа ч юм жаргав. Шонд угласан ваарууд ёлтойхоо больж, хашааг нэлд нь харанхуй нөмрөв. Гэвч түдэлгүй нүд харанхуйд дасаж газар хөглөрөх зомгол, зоргодос ялгарах болов.

	Суран бүс бүсэлсэн урт цамцтай хүн гудамжнаас хайсны хаалга чахруулан хашаанд орж ирлээ. Грачев намхан нуруутай, шулдгар, чадалгүй бололтой ажээ. Тэр хаалгаа яаралгүй онгойлгоод байшингийнхаа урд тамхиа дуустал татаж ишийг нь гишгээд хэн нэгийг хүлээсэн мэт жаахан зогсов.

	“Уухай, танай Кувалда ч ирээгүй байх ёстой” гэж Костя ирэх, ирэхгүйд эргэлзсэн мэт бодлоо.

	Тэгж тэгж Грачев довжоо руугаа зугуухан явлаа. Довжоон дээр очоод шөнийн нам гүмд тэрэгний дугуйн чимээ гараагүй байгаа? гэсэн маягтай эргэж хараад хаалганыхаа цүүг хэдэнтээ хангинуулав. Байшин дотор бөглүү чимээ гарч дотор хаалга савлаа. Дараа нь пинд эмэгтэй хүний нойрмог дуу:

	— Хэн бэ? гэвэл

	— Би байна... Тайл гэж Грачев дуугарлаа.

	Модон оньс тархийж, хаалганы тослоогүй нугас чахарлаа. Яг энэ үеэр булангийн цаанаас сүүдэр сүүдгэнэж, хэн нэгний гар гозосхийж, хүнд гаслах сонстож, дараа нь эмэгтэй хүн цангинан хашхирав.

	— Түргэл! гэж Костя ер бишийн чангаар (өөрт нь тэгж санагджээ) Тараст хашхиран босон харайж довжоо руу очтол пинд тарайн хэвтэх цамцтай хүний зөөлөн биед тээглэв.

	— А-а-а!.. гэж үхтлээ айсан эмэгтэй пингийн мухарт чарласаар байв.

	Дараа нь тэр бархиралт огцом тасарч, ямар нэг хүнд зөөлөн юм шал мөргөхөд тэр даруй байшингийн гүнд хүүхэд уйлах сонсогдлоо. Харанхуйд Костя руу Гаврила үсрэн ирж, халуун амьсгаагаараа үлээн: чарладаг амьтан таарчээ... Байшин руу түргэн ор! чарлуулахгүй авч явахын тулд нэгний нь аманд даавуу чих. Бусдыг нь үүд таглачих... Гагцхүү чимээ битгий гаргаарай! Тэд таван хүүхэд байх ёстой. Битгий буруу тоолчхоорой гээд шалан дээр хэвтэж буй ухаан алдуулсан хүн рүүгээ очиж коммуны даргыг хүлсэн шигээ гарыг нь ард нь хүллээ.

	... Хэдэн минутын дараа Тарас байшингаас арван тав орчим насны охиныг чирч гаргаж ирлээ... 

	— Цөмийг нь дуусга аа биз дээ? Үлдчихээгүй биз? гэж Казаков асуувал,

	— Одоохон шалгаадахъя гээд Тарас пин рүү далд оров.

	Тэр маш удаан, арваад минут “шалгав”. Энэ хооронд Гаврила хүлсэн хүнээ довжоон дээрээс авчирч сүлжмэл хайсан дээгүүр давуулж:

	— Тэр хаашаа алга болчхов оо?! Звягин! гэж сөөнгөтөн дуудав.

	— Би энд байна, энд... гэсээр Тарас ямар нэгэн юм чирсээр харанхуй пингээс гарч ирлээ.

	— Энэ чинь юу вэ? Даруйхан хая! Чи охиныг авч явах ёстой. Бөгтрөөд ав. Үүнийгээ орхи гэж Гаврил түүнийг ширэв татав.

	— Муу сайн хогийг уу даа?! Чи яаж байна вэ? гэж Звягин гомдож, түнтийсэн шуудайг хоёр гараараа тэвэрнэ.

	— За... Сульдчихвал бүлчихнэ гэдгийг санаарай.

	— Би сульдахгүй. Би яаж ийгээд явна.

	— Хаалгыг нь хаа. Явцгаая!

	Буцах замдаа гуталтайгаа гол гатлав. Гаврила, Костя хоёр хүлээтэй Грачевыг ээлжээр үүрнэ. Тэр хараахан ухаан ороогүй бололтой. Тарас ард ихэд амьсгаадах авч гасалж гомдол гаргасангүй. Тэр охиныг мөрөн дээрээ тохож, шуудайтай юмаа газраар чирнэ.

	Микиттэй уулзсан ойн цоорхойгоос амсхийсэн ч үгүй хөдөллөө. Коммуны дарга, тосгоны зөвлөлийн хүн хоёр аль эртний ухаан орж ёолно.

	Тайга дундуур өдөржин, шөнөжингөө явжээ. Тэгээд морьд нь туйлдаж эцэхэд л буудаллав.

	Олзолж авсан хүмүүсийн аманд чихсэн даавууг авахад коммуны дарга тавь орчим насны сахалтай украйн эр агаар арай ядан залгиж:

	— Өө, Гаврила! Тэр удаа уурхайг дэлбэлж амжжээ! Чамайг амьд байгаа гэж би мэдэрч байсан юм аа. Та нарыг цөмийг дарсангүй дээ, бузар хуурс байжээ гэв.

	— Григорий, зүгээр ээ, няц дарна гэж сульдгар Степан Грачев түүнд хариулав.

	— Та нар ч дардгаа дарчихсан байгаа гээд Гаврила хайнгадуу эвшээв.

	— Яах вэ, дарсан болж таарч байна уу? Биднээс гадна хүмүүс байгаа шүү. Бид амь алдавч, та нар ард түмний гараас гарахгүй гэж Грачев хэллээ.

	Тосгоны зөвлөлийн хүний дуу огтхон ч чичирхийлсэнгүй. Тэр коммуны дарга шиг аяархан ярьсан боловч үг бүр нь ойн нам гүмд тодоос тод дуулдана.

	Тэгээд тэд хуйвалдсан мэт дахиад замын туршид нэг ч үг дуугарсангүй. Охин бас үл дуугарна. Үдэлж зогсох үеэр эцэг рүүгээ мөлхөн очиж халуун биед нь наалдаад, цэнхэр нүдээрээ бүгдийг ширэв татав.

	... Тэднийг анх замд гаргасан өнөөх ойн цоорхойд Демид угтлаа.

	— Хүрээд ирцгээв үү? Сайн байна. Гар хоосон ирээгүй нь бүр ч сайн гэж мэндлэхийн оронд Демид хэлээд, хүлээстэй хүмүүс рүү дохиж, — Гаврил, эднийг аваад яв гэснээ Костя руу эргэж хоёр гараараа тэврэн, — За, сайн байна уу? Энх тунх эргэж ирсэнд чинь би баяртай байна... гэхэд нь,

	— Сайн, сайн байна уу?.. Яажшуу амьдарч байна даа? Серафима ямар байна? гэв.

	Серафима моддын хоорондуур урт банзалдаа орооцолдон:

	— Костя! Миний хонгор Костенька! Эргээд ирж, эргээд ирж! хэмээн хашхиран гүйнэ.

	Гүйж ирүүтээ хүзүүнээс нь зүүгдэж баярласандаа охин шиг хөлөө санжгануулан савлаж байгааг Костя мэдрэв... 

	— ... Ээж ээ! Ээж минь ээ!! Тэнхэл хүрэхгүй нь ээ! өдөржингөө өвс шидэж, нуруу шархираад байна. Өрөвдөөч дээ! гэх охиныхоо уйлагнах дууг Устин сонсоод давхийв.

	Тасалгаанд таг харанхуй ажээ. Цонхны хар хөх дөрвөлжин жаазаар морин улааганын болоогүй хонхорцог шиг шаравтар одод сүүмэлзэнэ.

	— Нэгтээ л вандан дээр хэвтэхийг хүсэхгүй байгаа бол тэнэг минь мөргө, мөргө гэж би хэлж байна шүү Пистимеягийн сийгсэн дуу хаалттай хаалганы завсраар дуулдаж, — Мөдхөн бурхан хилэгнэнэ, тэгэхэд мөргөхөд ч амаргүй болно. Үгэнд ордоггүй зөрүүд амьтан, няцаж залбир гэхэд нь

	— Юунаас няцах юм бэ? Би хүн болсоор ам өгөөгүй... 

	— Өө муу намгийн хар мөөг! Өгөөгүй гэнэ ээ?! гээд хүндээр амьсгаадаж, чанга биш цохих сонстоно. Устин эхнэр нь охиноо зодож байгааг ойлгон орноосоо яаран босон харайж хажуугийн тасалгаанд орлоо... 

	Варвара хоёр гараараа нүүрээ таглан шалан дээр бөгтийн хэвтэнэ. Пистимея тойрон гүйж, банзлаа жаахан өргөн охиныхоо толгой, мөр, бөөр лүү өшиглөнө.

	Устин байдаг чадлаараа: “Энэ чинь бас юу болж байгаа юм бэ? Хөгшин шулам, зайл!!” гэж хашхирмаар байсан боловч амаа ангайснаа цээж дүүрэн агаар авлаа. Гэвч... 

	Адрын цахилгаан чийдэн ганхаж байх шиг түүнд гэнэт санагджээ.

	... Устин хаалганы хацрыг хүндээр наллаа. Түүний толгойд хөвүүр шиг юм бас ганхах ажээ. “За яах вэ, зодож л байг, зодог... махигар хүзүүтэй, палигар тавхайтай жингэр болохгүй...”

	Харин Варвара эцгээ хараад өвдгөн дээрээ өндийж, хоёр гараа эцэг рүүгээ сарвайн:

	— Аав аа! Аав аа!! гэлээ.

	— Яах гэсэн юм бэ? гэж үг дуугүй асуув.

	— Би бүр хоёр цаг өвдгөн дээрээ зогсож байна... 

	— Тэгээд?

	— Хөл тэсэхгүй нь ээ. Нүдэнд шар цагариг эргэлдээд байна... 

	Устин охиндоо юу гэж хариулахаа зовуурилан бодох мэт ярвайв. Тэр сэгсгэр толгойгоо цээж рүүгээ унжуулж, хуруугаа сахал руугаа оруулан:

	— Зүгээр, зүгээр... Чи мөргө... гэж үгээ зөөж зугуухан хэлснээ өөрөө: “Одоо Варька баларна. Хөгшин шуламс түүнийг вандан дээр унагана. Яах вэ... яах вэ...” гэж бодлоо.

	Тэгээд сахлаасаа хуруугаа авалгүй хаалганаас ор луугаа зугуухан сажлав. Гэвч замдаа шон шиг зогслоо. Тэгэхээр... Федькаг ч яах вэ, харин Варькаг хэн алж байна? Пистимея уу, би юу? Тэр үү, эсвэл... 

	— Пистимея үү?!

	Пистимея дөнгөж сая түүний налаад зогсож байсан хаалганы хатавчны тэнд дуудахыг хүлээж байсан мэт цэлийсэн хаалгаар бие нь чимээгүй цухуйв.

	— Сахиус минь, чи юу бол оо вэ? Юу хэрэгтэй гэж? гэж Пистимея ерийнхөөсөө их сэтгэл догдолсондоо сийгүүлэн асуув.

	Устин түүний дууг сэтгэл хангалуун анхааралтай сонсох мэт бөлгөө. Тэгээд түүнийг дуугүй болоход

	— Чи чинь хөгшин эм галуу шиг байна шүү гэв.

	— Юу? Галуу шиг?

	— Тийм ээ, галуу шиг байна гэсэн юм.

	— Чи өвчтэй байна шүү дээ. Өвчин тусчхаж гэж Пистимея гомдсон ч биш гунигтай ч биш дуугарлаа.

	
ХОРИН ДӨРӨВДҮГЭЭР БҮЛЭГ

	Дараа нь дахиад л: Федькаг би юу, эсвэл эх нь алсан уу? Харин Варькаг хэн бэ? ... Районы сонины эрхлэгч Смирновтой өнөөдөр энэ бүх явдал яагаад болов оо. Устин Морозов яагаад ингэж өөрөө ч мэдэлгүй уурлав аа? гэсэн танил жингэнэсэн дуу толгойд нь орж иржээ.

	Устинд үүний хариу мөдхөн ирэх гэж байгаа юм шиг санагдана. Тийм хариу ирэх л байсан байх, гэтэл хэн нэг түүний өөрийн нь хоолойгоор: Үгүй, үгүй!! Хэрэггүй, хүсэхгүй байна!! гэж үхтлээ айн хашхирах шиг болжээ. Тэр хашхирсан хүн асар том, маш өндөр барилга, сүмд ч юм уу, байгаа бололтой цуурай нь өнцөг булан бүрд удаан замхарч, Устиний толгойд эмзэглэмээр цуурайтан сонсогджээ.

	Түүний ам руу муухай бүлээн юм цутгахад амьсгаа нь давхцав.

	— Хэн бэ? Яах гээ вэ? гээд амнаасаа гашуун шингэнийг тургин татвасхийв.

	— Сахиус минь, чи муухай чарлалаа... Бүр галаар төөнөж байгаа юм шиг гээд Пистимея дээрээс нь тонгойж хэлэв.

	— Галаар... төөнөж... энэ үнэн хэмээн Устин аяархан хүлцэнгүй дуугарав.

	— Маргааш Озерка руу эмнэлэгт очих хэрэгтэй гэж байна.

	— Байз, эмнэлэггүйгээр... Эмнэлэггүйгээр үхэхгүй юу? Юу өгөөд байгаа юм бэ?

	— Хонгор минь, яалаа гэж дээ, яалаа гэж дээ? гээд Пистимея харанхуйд найгаж, — Тэгэхийн тулд л амьдралдаа хамт зовсон гэж үү дээ? Энэ чамайг тайвшруулна.

	— Зовсон гэнэ? За яах вэ, яв гээд Устин санаа алдан дахин дурсамждаа умбав... 

	... Их гол руу яваад буцаж ирсний дараа баяр найр хийжээ. Серафима Костяд хамгийн өөдтэйг нь таваглаж, тэсэж ядан нүдээ гялалзуулж, хэнээс ч ичилгүй түүний мөрөнд толгойгоо наана. Пистимеягийн алим шиг бөөрөнхий хацар цамцыг нь нэвтлэн халуу дүүгүүлэхийг тэр мэдэрнэ.

	Тэр хөгжөөн цэнгээн ганцхан Тараст л хөгжөөн биш байлаа. Тэр ширээнийхээ ард өдөө сэрийлгэсэн тахиа шиг гунигтай сууна.

	— Чи яагаа вэ? Серафима шилэн аяга дөхүүлэв.

	— Эдийн засгийн шинэ бодлого гэж юу болохыг чи хэлж өгсөн нь дээргүй юу? гээд Тарас түүн рүү эргэж, — Дэлгүүрээ ил байлгах юм уу, үгүй юу? Би энэ хулж авчирсан залуусаас асуусан дуугарсангүй... гэв

	— Хэн мэдэх вэ... Чи уу, уу... 

	Баяр цэнгээн дараа нь Костягийн хувьд өдөр бүр үргэлжлэв. Серафима түүнийг хаана суулгаж, юугаар хооллож, яаж сэтгэлд нь нийцүүлэхээ мэдэхгүй ажээ. Тарас буцаж ирснийхээ маргааш өдөр Микитийнд очиж шараа тайлахаар сажилж, гэртээ бараа нь харагдахаа байжээ. Демид хонохоор ирэх нь цөөрчээ. Тэр хашаа алга болж, юу хийж явдаг Костя мэддэггүй байлаа.

	Долоо хоног амарч хэвтжээ. Тэгтэл түүнийг хийх юмгүйн зовлон зовоож эхлэв.

	Нэг өглөө Демидээс:

	— Өнөөх тосгоны зөвлөлийн хүн, дарга хоёр хаана байгаа вэ? гэж асуув.

	— Зүгээр ээ, энх тунх байгаа гэсэнд

	— Тэднийг яах гэж нааш нь амьдаар нь авчирсан юм вэ? Үүнийг ойлгохгүй юм. Над тайлбарлах хүн байна уу, үгүй юу? гэжээ.

	Энэхүү яриа өглөөний унд дээр болжээ. Демид аягатайгаа оочиж, нимгэн уруулаа алчуураар арчин:

	— Яах вэ, тайлбарлаж болно. Явцгаая гэжээ.

	Серафима пийшингийн дэргэд буланд аяга таваг хичээнгүйлэн арчих ажээ. Түүнийг Демидтэй байшингаас гарахад тэр өөдөө ч харсангүй.

	Сэрүүхэн, нарлаг, намуун өглөө байлаа. Ой тэр аяараа шувуудын жиргээнд умбажээ. Шувуудын ийм их жиргээнийг урьд нь яагаад сонсож, анзаарсангүй вэ? гэж Жуков гайхан Демидийн араас жимээр алхана.

	Демид явж байхдаа үе үе тонгойж жимийн хажуугаар ургасан цэцгийг таслан авч баглаа болгоно.

	Хагас цагийн дараа нэлдээ хожуулаар хучигдсан ойн том цоорхойд гарлаа. Эргэн тойрон дүнсгэр гацуур харлана. Энд өнөөх шувуудын жиргээ үл сонстоно.

	Ойн цоорхойн бараг тэг дунд бүдүүн дүнзээр барьсан урт, том пин байх бөлгөө. “Ингээд л энд хожуул их байгаа юм байна” гэж Костя бодлоо. Пингээс холгүй том цог нурам унгасна. Гаврила Казаков ямар нэг юм хайх мэт унтарсан түүдгийг саваагаар төнхөнө.

	Демид түүн дээр очин:

	— За ямар байна даа? гэж асуув.

	— Яг цагаа олжээ.

	— Алив... 

	Демид хожуул дээр суухад Казаков пин рүү явлаа. Ойгоос нэлээд хэдэн дүнсгэр, сахлаа хусаагүй удсан хүн хүрч ирлээ. Энэ тосгоны оршин суугчид мөн бишийг Костя мэдэж чадсангүй. Ирсэн хүмүүс Демидтэй ч, түүнтэй ч мэндэлсэн, бөөн нурмыг тойрон сууж хэвтэв. Олонх нь тамхи орооно.

	“Ямар сонин юм вэ? Энэ нурамд мөргөх гэж байгаа юм болов уу?” гэж Жуков бодлоо.

	Энэ хооронд Гаврила пингийн хаалганд дүүжлээтэй том цоожийг хажигнуулж, хаалганы дайтай зузаан, өргөн хэрчим модоор хийсэн хаалгыг онгойлгож гурван хүнийг дараа дараагаар түлхэн гаргаж түүдэг рүү туулаа.

	... Хамтралын дарга, тосгоны зөвлөлийн хүн, түүний охин гурав бие биедээ наалдаж Демидийн өмнө зогсоно. Костя тэднийг арай ядан танив. Үнэндээ бол таньсангүй, тэд гэж тааварлав. Бусдаас нь арай бага тарчилгаж, эрэмдэглэсэн охин бол тааварлахгүй ч байж мэдэх бил ээ. Ялангуяа тосгоны зөвлөлийн Грачевыг харахад аймшигтай ажээ. Тэр бусдын адил бараг нүцгэн, арьс нь цээж, нуруун дээрээ бөөн бөөнөөрөө унжина... Костя энэ бүгдийг хормын төдийд хараад өөрийн эрхгүй нүд далдиран,

	— Ингэхийн хэрэг юу байна? Эрүү шүүлтэд үхэж болно шүү дээ... гэв.

	— Юу? Зүрх чинь зогсох нь уу? Цус чинь хөрж байна уу?” гэж Демид дооглонгуй хэлээд, Гаврила руу эргэж:

	— Алив. Эхлээд охиныг нь гэв.

	— Чи байз! Чамд байдаг хамгийн ариун юмаар чинь нэр барьж гуйя, түүнийг шууд алчих, гагцхүү битгий зов оо. Миний нүдэн дээр алаад хоёр хуваачих. Гагцхүү шууд, шууд л... гэж Грачев эцсийн хүчээ шавхан хашхирав.

	Демид ямар нэг юм бодож, мушийн жуумалзаж:

	— За яах вэ шууд бол шууд л гэлээ.

	Гаврила урт иштэй хүрзээ ногоон дотроос авч бөөн нурам хутгаж гарлаа. Өнөөх нурмыг тойрон дуу чимээгүй сууж, хэвтэж байсан хүмүүс дурамжхан, залхуутай босоцгоов.

	Нурамд хув шиг ягаан нүүрс давхраатан улалзана. Гаврила охиныг шүүрэн авч тэр нүүрс дунд чулуудав.

	Одоо л Костягийн зүрх үнэхээр шимширч зогсов.

	Степан Грачев үг дуугүй газар уналаа.

	... Дараа нь охин тэр утаа суунаглан улалзах халуун нурмаас мөлхөн гарахыг хичээх боловч өнөөх тойрон зогссон хүмүүс охиныг эргүүлж нурам руу шиднэ. Тэгээд гар, өвдөг нь ясандаа хүртэл шатахад л охин тэнхэлгүй болж, турьхан биеэрээ улаан цог дээр уналаа. Гэвч гэвч өчүүхэн чадал үлдсэн бололтой цагаан шаргал үсэндээ гал авалцуулахгүйн тулд адаглаад нүүрээ хайрч шатаах халуунаас халхалж хамгаалахын тулд толгойгоо ихээр гэдийнэ. Тэгтэл үс нь шажигнаж, харлаж, утаа суунаглана. Тэгснээ дүрсхийн аслаа.

	Тэгэхэд хэн ч бодоогүй зүйл боллоо. Өнөөх эрүү шүүлтийн үед нэг ч чарлаагүй байсан охин толгойдоо авалцсан дөлийг унтраах мэт гал дүрэлзсэн толгойгоо ийш тийш сэгсрэн:

	— Аав минь, аав минь! Бос! Хэрвээ... яавал намайг зогсоогоороо байхад та сургасан шүү дээ... Миний үхлийг босоогоороо хар. Григорий ах аа, аав аа... Эднийг хүмүүс уучлахгүй, уучлахгүй! гэж цангинан бархирлаа.

	Тэгээд тэр хахаж цацан толгойгоо гудайлгав.

	Костя Демид рүү харвал түрүүчийнхээ хожуул дээр суусан хэвээр өнөөх цэцгийнхээ баглааг тайван үнэрлэнэ. Гагцхүү уруул нь чичрэгнэж, одоо адуу шиг амаа ангайж хамаг цэцгийг нь үмхэн зажлах гэж байгаа юм шиг санагдана.

	Демид үнэхээр амаа ангайв. Гэвч цэцгийг идсэнгүй, нэг юм ярина. Гаврила үнэхээр босоод зогсож байгаа тосгоны зөвлөлийн хүн рүү гүйн очиж, бөөн цог руу түлхэн яагаад ч юм:

	— За алив, уурхайн үймээн таригч аа... Хүний алтанд сарвайсан гарыг чинь бага хорсгоно гэлээ.

	Константин цааш нь харж чадсангүй. Тэр өөрийн эрхгүй нүдээ аниад босон аниастай хэвээр холдон явлаа... 

	Тэр өглөө Костягийн сүүлчийн удаа харсан зүйл бол Серафима холгүй, моддын цаана цагаан шүдээ яралзуулан инээмсэглэн байхыг харжээ. Түүнийг хэзээ, яах гэж ирснийг Костя мэдэж ойлгосонгүй. Магадгүй ямар ч Серафима байгаагүй, түүнд тэгж санагдсан байж ч болох бил ээ. Шатсан махны гашуун үнэр, муухай хий цээжинд хэрхэн урсан орж, нүд нь харанхуйлж, тархи толгой нь мансуурч байгааг тэр мэдэрчээ... 

	... Тэрхүү хорт хий намар болтол гарсангүй, салхинд арилсангүй.

	Тэр, Костя, 1922 оны зун чухам яажшуу амьдарч, хэрхэн эсэн мэнд үлдэв ээ! Бас дайралт, аймшигтай, зоригтой довтолгоо хэчнээн удаа хийв дээ! Эхлээд Гаврилтай хамт, дараа нь түүнгүйгээр ойн тосгон, гацаа сууриныг дайрсан нь хэмжээ хязгааргүй байв!

	Тэгээд түүнийг ийнхүү яваад эргэн ирж мориноосоо буух бүрийд Серафима хүзүүнд нь зүүгдэж, ширүүн сахал ургасан бохир хацрыг нь нойтон уруулаараа халуу шатуулж, охин шиг баярласандаа хөлөө годгонуулдаг байжээ. Их санасан газраас хоосон буцаж ирэхийн хэрээр өнөөх хорт хий гарсаар байлаа. Уралын чанадах бүх нутгаар ойд нуугдан бүгсэн дээрэмчдийн тухай цуу яриа аль эртний тарсан учир тосгоны хүмүүс сонор соргог болжээ.

	Заримдаа Костя тэр отоонд орж, арайхийж амь дүйн гарна. Тийм халз тулаанд түүний олон туслагч алагджээ. Микит охидоо өнчрүүлэн хаа нэгтээ алагджээ. Гагцхүү Костя, Тарас хоёрыг хувь тавилан нь өршөөнө.

	Тэгтэл нэг удаа Тарас, эргэж ирсэнгүй. Нэгэн тосгоноос гарахдаа буудалцаж байгаад амь үргэдсэн байх гэж Костя шийджээ.

	— Сайн хүн байсан юм сан, диваажинд оджээ. Хэрвээ амьд байгаа бол энх тунх яваасай гээд Серафима залбирав.

	— Ээ, тийм л юм болж дээ! гээд Костя гараа саваад, — Эсэн мэнд үлдсэн л бол ойн замаа сайн мэдэж байгаа, биднийг гүйцээд л ирэх сэн гэв.

	— Хүрээд ирж магадгүй юм даа гээд Серафима санаа алдав.

	Гэвч Звягин ирсэнгүй.

	Түдэлгүй Костягийн ажил үйлс бүр доройтов. Тэгээд олз омоггүй ирэхэд Демид дургүйцэж байгаагаа огт хэлэхгүй, гагцхүү өргөн хөмсгөө хөдөлгөж:

	— За яах вэ. Амар даа гэсэн хоёрхон үг хэлэв.

	Серафима өнөөх л янзаараа хүзүүнд нь зүүгдэж, хөлстэй, бохир харцыг нь үнсэнэ. Уруул нь өнөөх л янзаараа халуун боловч жаахан үлбэгэр болсон ажээ. Бас ингэж учрахдаа яагаад ч юм хөлөө годгонуулахаа больсныг Костя ажиглажээ... 

	Демид ч яах вэ, харин одгүйхэн явсны дараа Серафимагийн өмнө л гэм буруутай, эвгүй юм шиг санагдана. Тэгээд шинэ аялалд түргэн гарахаар яарна.

	Тэгтэл тэр гурван удаа ганзага хоосон буцаж иржээ. Эхний хоёр удаад Серафима жирийнхээрээ хүзүүнд нь зүүгдэж, гурав дахь удаад гагцхүү гараа мөрөн дээр нь тавьж:

	— Эргээд ирсэн нь яамай. Алив, халуун усанд орж, замынхаа тоосыг арилга гэжээ.

	Серафима халуун усанд орох нь урьдынх адил замд бүрсийж хагтсан биеийг нь мөчрөөр шавшсангүй, сайхан үнэртэй ханд биед нь түрхсэнгүй. Тэр шонтгор, нойтон мөрөө гялалзуулан булангийн харанхуй модон хөнөгөөр ус үг дуугүй баргар царайлан цацна. Костя өөрөө өөрийгөө мөчрөөр уурсангуй, улангасан ороолгож, хүйтэн усаар шавшин:

	— Хүүш ээ, Серафима... Би тэнд толгойгоо золтой л орхичихсонгүй, гэтэл чи... гэсэнд,

	— Костенька, бурхан ивээг, бурхан ивээг гэхэд нь

	— Битгий худлаа хэл! Би эргэж ирнэ үү, ирэхгүй байна уу чамд ялгаагүй гэж тэр ундууцан хашхирлаа.

	— Костенька! Юу ярина вэ? гэсээр Серафима хөнөгөө орхиж түүн рүү очлоо.

	— Демид та хоёр намайг тухай бүр яг үхэл рүү явуулж байгааг би ярьж байна.

	Серафима хаашаа ч юм хажуу тийшээ бодлогошронгуй харж үрүүлийг өвгөн дээрээ тавилаа.

	— Костенька, Гаврила... болон бусад хүмүүс бас зугаалгад яваагүй шүү дээ гэж тэр аяархан хэлээд, — Харин над хамаагүй биш ээ. Чи ямар ч байсан Тарас биш. Эргэж ирэхгүй бол би амьд явахгүй... Чамгүйгээр би яаж амьдрах юм бэ! гэж бүр аяархан нэмж хэлэхэд нь

	— Худлаа, худлаа! гэв.

	Серафима цэнхэр нүдээ түүн рүү өргөснөө тэр даруй буулгаж, тэр даруй үрүүлээр хуруугүй алгаа үрлээ.

	Тэд биеэ угааж дуустал дуугарсангүй. Серафима биеэ угааж байсан булан руу сэмхэн очиж хөнөг дүүрэн цэвэр ус өөр дээрээ асгаад хувцаслахаар явлаа.

	Халуун усны өрөөний хаалгыг татсанаа зогсон:

	— Костантин, чи сая намайг гомдоолоо. Над ганцхан чи л үлдсэн. Нагац эгч маань долоо хоногийн өмнө буянаа үлдээсэн гэв.

	— Буянаа үлдээнэ гэсэн чинь юу гэсэн үг вэ?

	— Чамайг явчихсан хойгуур талийгаач болсон... гээд Серафима мэлмэрүүлсэнд,

	— Серафима, байз л даа... гэж тэр сандран дуугарав.

	Гэвч Серафима үг дуугүй хувцаслаж, уруулаа жимийн гарч явлаа. Тэр тийнхүү өдөржингөө уруулаа жимийн явжээ.

	Костя үдэш тэсэж чадсангүй түүний мөрнөөс зөөлхөн барьж өөр лүүгээ эргүүлэн:

	— Серафима, за боль доо... Би нагац эгчийг чинь мэдээгүй байсан юм шүү дээ... гэв.

	Серафима номорхсон нулимс бялхсан цэнхэр нүдээрээ түүнийг ширтэн:

	— Би чамд зүтгээгүй гэж үү? Би чиний дуулгаваргүй эхнэр байсан гэж үү? Костенька, цаашид ч тийм л байх болно... гээд дуугүй болсноо.., — За яах вэ, тэнэг толгой, хэрэв чамайг гомдоосон бол уучлаарай... гэж амьсгаадан нэмж хэлэв.

	Серафима инээмсэглэж, урьдын байдалдаа оров.

	Үүний дараа Костя хэзээ ч олзлогдогчгүй ирсэнгүй. Энэ нь хайр сэтгэлийнх байсан юм уу? Чөтгөр л мэдэх. Серафима түүнийг угтан хүзүүнд нь зүүгдэж, баярлахдаа хөлөө годгонуулж байхыг тэр хачин жигтэй хүсжээ.

	Гэвч үгүй, үгүй, Серафима пингийн орчим моддын цаана зогсож, тэрхүү халуун цог дээр хайрагдаж байгаа хүмүүсийг харан инээмсэглэн зогсож байгаа юм шиг Костяд бодогджээ. Гэхдээ үнэхээр тэр зогсож байсан эсэхийг асууж яагаад ч юм зүрхэлсэнгүй.

	Костя пин рүү дахиад нэг удаа очсон, тэнд юу хийж буйг ч үл мэднэ.

	... Зөөлөн салхи хус, улиасны шарласан навчсыг тастан хийсгэж, агаарт эргэлдүүлэн байх есдүгээр сарын дулаахан нэг өдөр гэнэт ой дотор буудалцах дуулджээ. Демид дан цамцтайгаа байшингаас харайн гарч ой руу орлоо. Константин түүний араас ухасхийснээ өөрийн эрхгүй зогсов. Үргэлж хоосон байдаг тосгоны гудамж энэ удаад хөл хөдөлгөөнтэй ажээ.

	Бараг байшин бүрээс толгойгоо хөлөө хүртэл хар алчуураар ороосон авгайчуул, Костяд газарчнаар ажилладаг байсан сахалтай эрчүүд, буурцаг шиг олон хүүхдүүд бужигналдан гүйлдэнэ. Хүүхдүүд уйлалдаж, эмэгтэйчүүд тэнгэр өөд гараа өргөн чарлалдан шуугилдана. Эрчүүд ч бас л тэнгэр өөд сахлаа сэрвийлгэн тасралтгүй загалмайлан залбирна.

	— Эд яаж байгаа юм бэ? гэж Костя довжоон дээр гарч ирсэн эхнэрээсээ асуув.

	— Залбирч байгааг нь харахгүй байна уу. Христ бурхныг эсэргүүцэгчдээс хамгаалахыг гуйж байна гэж Серафима ширүүн хариулаа.

	Серафима довжоон дээрээс бууж гудамжны дагуу явлаа. Тэгтэл Костягийн огт бодож байгаагүй юм болжээ: тосгоны оршин суугчид түүний эхнэрийн хөлд толгой дараалан унахад мөн л хар алчуураар боосон Серафима гудамжны дагуу явж, хуруугүй гараараа баруун зүүн тийш нь адисална.

	Костя амаа ангайн довжооны шатан дээр суусаар байлаа.

	Гэвч ямар нэг юм ухаарч амжсангүй. Демид ойгоос морьтой давхин довжоо руу тулж тэвдсэн дуугаар:

	— Биднийг мөрджээ! Голын тэртээ оч. Ямааны жимийн тэнд улааныхныг саатуул. Үдэш өөрийнхөө оронд хэн нэгийг нь тавиад зөвлөл дээр ирээрэй. Сумаа гамнаарай... гэжээ.

	Тэгээд мориныхоо хүзүүнд бөхийн наалдаж, дахин ой руу далд оржээ. Жуков тэр Ямааны жим гэдгийг нь мэдэх бөгөөд тэр жимээр “Өнөөх ажилдаа” нэг биш удаа явж байжээ. Тэр босон харайж, буун дуу дуугарч байгаа газар луу гүйлээ.

	Арваад минутын дараа газар дээрээ очлоо. Жим дээр хөндлөн унагасан модны ард түүний үл таних найман хүн хэвтэж, модны завсар хоорондуур буугаа шагайж үе үе буудна.

	— Тэд олуулаа байна уу? гэж Костя мориноосоо үсрэн бууж хашхирлаа.

	— Бидний аз болоход цөөн гэж далиу мөртэй, зэс шиг улаан нүүртэй эр хариулаад,

	— Бид есүүлээ байсан, одоо таны ирсний дараа дахиад есүүл боллоо гэв.

	Жимийн хажууд хэвтэж байгаа хүүрийг Костя зөвхөн сайн ажиглав.

	Үнэндээ хүүр нь бүхлээрээ биш зөвхөн хөл нь харагдана. Тэр унахдаа жимийн бүр хажууд аятайхан ногоорох намгийн цүнхэлд бараг талдаа ортол толгойгоороо шаажээ.

	— Битгий бууд! гэж Костя тушаав.

	Хүмүүс буугаа тавиад эргэцгээв. Зарим нэг нь түүний юу хэлэхийг хүлээн тамхиа татлаа.

	Хаанаас ч юм баруун талаас наашаа, ямааны жим рүү нэхий дээлтэй хүний нуруу руу үе үе мөндөр шаагих адил үрлэн сум бөглүүхэн шунгинаснаа нам болов. Тэр даруй зүүн талаас үрлэн сум цацлаа. Дараа нь алс хол ард буудах сонстов.

	— Бүх талаас бүсэлжээ гэж тэр хэлэв.

	— Үүнийг ч бид өөрснөө мэдэж байна хэмээн нэхий шиг үстэй хүзүүтэй, хижээлдүү дүнсгэр эр хэлээд инээмсэглэв.

	Буун дуу тасхийж. далиу мөрт Костягийн хөлийн дор өнхрөв. Бусад нь буундаа наалдан хэвтэж яаран буудаж гарлаа.

	— Орхиё! гэж Костя дахин орилоод,

	— Та нар их сумтай юу?! гэв.

	Буудалцаан дахиад зогслоо.

	— Гарцаагүй онохоор буудах хэрэгтэй. Бас битгий өндөлз... Нэг нэгээр чинь писхийлгэчихнэ.

	Костя унагасан модны ард үдэш болтол хэвтэж, гандсан мөчрийн завсраар урагшаа анхааралтай ширтэв. Улаан армийнхан үе үе жимээр наашаа хөдлөхийг оролдоход гурав дөрвөн буудалтаар тэднийг ухраана. Нар жаргаж эхлээд Костя хажуудах үстэй хүзүүтэй эрийнхээ бөөр лүү чичилж:

	— Алдар нэр хэн бил ээ? гэхэд

	— Сажин Парфен... Чамд ямар хэрэгтэй юм бэ? гэв.

	— Миний оронд үлд. Хоёр тийшээ сайн хараарай. Маш соргог байх хэрэгтэй шүү! Ойлгов уу? Харанхуй болохоос өмнө ирнэ.

	— Демидээс сум гуйгаарай... 

	Костя модноос мөлхөж, далиу мөртийн хүүр дээр хараа тусган, дараа нь яагаад ч юм алагдсан хоёр дахь хүнийг нүдээрээ хайв. Хагас өдрийн дотор намаг түүнийг бараг хөхчихсөн тул цүнхлийн дээр ёрдойх хоёр гутал дөнгөж харагдана.

	— Үүнийг өнхрүүлчих... саад болоод байна шүү дээ гэж тэр явдал дундаа хэлээд: ийм үгэнд араас минь сум зоочих вий хэмээн бие нь агзайв.

	Сум зоосонгүй, тэр тосгонд амар мэнд явж хүрэв. Үнгэгдсэн цамцтай Демид, гадуур цамц нь урагдсан Гаврила Казаков, бас гурван хүн бараг нэгэн зэрэг тал талаас нь ирцгээв. Гаврила толгойгоо даавуугаар боосон, царай нь цонхигор ажээ.

	Демид гар буугаа ширээн дээр чулуудаж, гадуур цамцаа тайлаад ваартай сүүг хоёр гардан шүүрч ам руугаа хөнтрөн аваад цээж, шалан дээр гоожуулан удаан залгилав... Тэгээд ваараа ширээн дээр тавьж, эрүүгээ ханцуйгаараа шудран, цээжин дээр туссан сүүг алгаараа арчин:

	— Ямар байна даа? гэж асуув.

	— Одоохондоо... барьж байна.

	— Ухай. За яах вэ... гээд Меньшиков мухар сандал дээр сууж бодлогошров.

	Түр дуугүй болцгоосноо Казаков:

	— Демид ээ, энэ бол толгойн отряд гэж би айж байна. Сэлбэг хүч битгий ирээсэй. Тэгвэл ч... 

	— Хэргийн учир үүнд л байгаа юм! гээд Меньшиков толгой гэдийж,

	— Эднүүс ч яах вэ. Цас ортол бид барьж чадах сан.

	— Сум хангалттай юу! Хүмүүс сум гуйж байна... гэж Костя дуугарав.

	— Эдэнд ч хангалттай.

	Дахиад таг чиг болсныг Гаврила эвдэж:

	— Демид ээ, яах вэ? Эднийг бид барьж чадах нь лавтай. Байдлыг харвал цөөхөн бололтой. Гэвч тэд биднийг гаргахгүй. Ээ, чөтгөр чамайг, ой гутах юм гээд Казаков толгойныхоо боолтыг оролдож,

	— Хэрвээ эдний хойноос сэлбэх хүч ирэхгүй юм аа гэхэд заавал явуулна. Тодорхой байна.

	— Тодорхойгүй сэн бол гээд Демид инээмсэглэснээ Демид айж, сандарч байгааг Костя мэдрэв

	— Гарах л хэрэгтэй гэв.

	— Яаж гарах юм бэ? Бүх жим бүслэгдсэн байгаа.

	— Яаж гарахыг би бодъё. Серафима! Биднийг хооллооч.

	Серафима тасалгаанаасаа гарч ирэн пийшингээс том хоовон татаж гаргав.

	Үдшийн хоолоо цуг зооглоцгоов. Демид дурамжхан:

	— Бид бүгдээрээ гүн, бүр гүн рүү явах хэрэгтэй болох нь ээ... 

	Бид газар дэлхий дээр амьдарч байсан үгүйг хэн ч мэдэхээргүй явах хэрэгтэй юм. За яах вэ, одоохондоо байр байрандаа очицгоо. Би одоо бүх жимийг шалгана, тэгээд шөнө дунд энд ирнэ. Ямар нэг юм болбол над руу холбоочин даруй явуулаарай. Харин өглөө үүр гэгээрмэгц өөрсдөө наашаа ирцгээ. Тэр хооронд би яахаа бодсон байж болох юм гэлээ.

	Казаков болон Костягоос бусад хүн цөм явцгаав.

	— Жуков, чи юу хүлээгээд байгаа юм бэ? гээд Демид цагариг нүдээ түүн рүү өргөснөө

	— Байз. Хамт амьдарч байсан юм тохиолдвол хамт үхье.

	— Серафима сонсож байна уу? гэхэд

	— Үхэж яах юм бэ? гэж ширээнээс аяга таваг хурааж байсан Серафима харамсангуй хэлээд, — Костенька, чи яв, яв... Хайрт минь, гагцхүү сумнаас болгоомжлоорой гэв.

	— Үгүй, хүлээж байг! Яахыгаа гурвуулаа бодъё. Нэг толгой сайн ч, гурван толгой илүү гэдэг байх аа? хэмээн Демид шууд мэдэгдэв.

	Бурхан ивээлтэй, хамгаалж болох юм. Бид бурхныг уурлуулж хилэгнүүлэх юм хийгээгүй сэн билээ гээд Серафима өнчрөнгүй санаа алдаж толгойныхоо алчуурыг чанга зангидав.

	Дараа нь Меньшиков руу дурамжхан нүд буландах шиг Костяд санагдлаа.

	— Ивээлтэй гэнэ? гэж Демид нимгэн уруулаа сэжиглэнгүй жимийж лавлаад,

	— Бурханд итгэ гэсэн мөртөө цаг алдалгүй ажилла гэж байдаг. Бид ч цаг алдалгүй ажиллаж болно... Гурвуулхнаа одоо сэмхэн явчих уу... Би нэг нандин жим мэднэ. Тийм ээ... Өөрснөө явчихъя, харин сүүл үлдэг гэв.

	Энэ үгийг дуулаад Серафимагийн царайд айдас цалгиснаа, хорсолтойгоор ягаарав. Тэр Демидийг зэмлэсэн харцаар ширтэн:

	— Ийм юм бодож ч болно гэж үү!.. Өөрийгөө бодохоосоо ойр дотнынхоо хүмүүсийн төлөө илүү бодохыг бурхан шаарддаг юм. Шуламсын гар орж, хүний биш зовлон эдэлнэ шүү дээ гэхэд нь:

	— Би ч гэсэн үүнийг чинь ярьж байна. Намайг юунд сургамжилна вэ? гэж Демид уурсангуй зандарлаа.

	— Тэнгэр минь, би ингэж сургасан гэж үү? Хэмээн Серафима гомдож, тэр ч байтугай мэгшиж,

	— Эндээс явбал цөмөөрөө хамтдаа явъя гэж би ярьж байна гэв.

	— Хамтдаа? гээд Демид онийн лавлаад, — Миний жимээр цөмөөрөө явж болохгүй. Маш нарийхан. Бид халтирч, барьж явах юм байхгүй. Тэгээд ч... Гаврила явган явж чаддаггүйдээ гутаж байна. Харин бусдад нь би нэг их итгэхгүй байна гэсэнд,

	— Яах вэ, бурхан бусдад нь өөр зам зааж өгөг гэв.

	Демид нүдээ онийлгон бараг аньж сахлын машины тонгорог шиг тийм өчүүхэн зай үлдээн:

	— Бурхан гэнэ ээ? Худлаа хэлээгүй биз? гэлээ.

	— Худлаа хэл ээ юу? Миний шашны эх: аливаа гай зовлонд гагцхүү залбирал мөргөл хэрэгтэй. 

	Шөнөжингөө, маргааш нь өдөржингөө залбирал сайн гэж гэрээсэлсэн юм хэмээн гэнэт Демидийг ятгаж гарлаа.

	— Ухай... Тийм байж... гээд Демид босож, — Тэгэхээр маргааш үдэш хүртэл бид тэсэж байх хэрэгтэй болох нь ээ? гэв.

	Үүнд Серафима хариулсангүй, цаг алдахгүйн тулд залбирч гарлаа. Демид мэгдэн сандарсан маягтай дороо хавчиж, дооглонгуйгаар:

	— Костя, явцгаая! Цаадхын чинь зорилт залбирах, бидний бол үйлсээ бүтээх явдал мөн гэлээ.

	Энэ нь Костяд таалагдсангүй.

	Демид, Серафима нарын салангид ярианаас одоо тэдний аврагдах нь бүхэлдээ эхнэрээс нь шалтгаалах бөгөөд харин Меньшиков даажигнаж байгааг Костя гадарлаж ойлгожээ.

	— Чи ямар ч байсан ингэх эрхгүй... гээд “шаараа” гэж Костя нэмж хэлэх гэсэн боловч биеэ барьж,

	— Чи, Демид, битгий даажигнаарай... гэж гагцхүү давтлаа.

	— За, за гэж Меньшиков бүр эвлэрэнгүй хариулаад, — Чи бидний зорилт бол маргааш үдэш болтол барих явдал мөн гэв.

	Тэгээд бүхий л үеийн турш анх удаа Костяд: энд Демид биш харин өөрийн нь гэргий Серафима толгойлж байдаг биш байгаа?! гэсэн бодол зурсхийжээ.

	Энэхүү бодол чих дүнгэнүүлсэн учир нүд нь харанхуйлж, өөрийн эрхгүй бөхийж газарт суун:

	— Үгүй, үгүй... Тийм байх ёсгүй! Ёсгүй... гэж чангаар хэллээ.

	— Чи юу гэнэ ээ?! гэсээр Демид түүн дээр гүйн ирж сэгсрэв.

	— Би зүгээр ээ... хөл булгарчих шиг... хугараагүй байгаа хараач? 

	Тэр Демидийн дэмжлэгтэй босож, хэд алхсанаа:

	— Үгүй... гайгүй бололтой гэлээ.

	Чих нь шуугьж толгой нь: “гэнэт би” явган явж чадахгүй байвал... гэсэн бодолд халуун орчин лугшив.

	... Тэд тосгоноос Демидийн хэлсэнчлэн “мөрөө баллах” ажил хийсний дараа явцгаажээ.

	Костя сүүлчийн шөнийг Ямааны жим дээр нүд анилгүй хэвтжээ. Гэхдээ нэг ч буун дуу гарсангүй шөнө нам чим өнгөрчээ. Өглөө Демидийн тушааснаар Парфен Сажинг орондоо үлдээж тосгон руу явлаа.

	Байшингийн довжоон дээр Казаков сууж, Демид цэвэр даавуугаар толгойг нь бооно. Казаков нэг шөнийн дотор царай алдаж, хөгширчээ. Түүний нүүрний хөлс асгарч, сахал нь ширэлджээ.

	Өглөөний шингэн нар гийгүүлсэн тосгоны гудамж хов хоосон, бүх байшингийн цонхыг нь тагласан байх ажээ. Цагийн эрхшээлээр харласан банзан самбар дээр яагаад ч юм цагаан шохойгоор загалмай зурсан байх ажээ.

	Шөнө маш их шүүдэр буусан нь байшингийн банзан дээвэр, моддын шарласан навчис, хатсан өвсөн дээр өнгө өнгөөр гялалзана. Дээвэр түргэн хатаж уур савсах нь байшингийн хаа нэгтээ гал гарч дөл нь дээврээсээ гадагш зад тавьж байгаа мэт санагдана.

	Олонх байшингаас дуулж байгаа ч юм шиг, уйлж байгаа ч юм шиг гунигтай дуу сонстоно.

	Нэг байшингаас гартаа том бурхан барьсан хар хувцастай эмэгтэй гарч зам хөндлөн гаталж нөгөө байшинд орлоо. Түүний цээж болон нуруун дээр самбар дээрх шиг загалмай зурсан байлаа.

	Костя алхаа гишгээгээр нь нь Серафима гэж танилаа. Тэр байшин руу орохынхоо өмнө харан Костя, Демид, Казаков гурвыг адислах мэт бурхнаа дээш өргөлөө. Серафимаг байшинд ормогц чарлан орилох, гаслах дуун улам тод дуулав.

	— Одоо гайгүй нэвчихгүй гэж боолтоо дуусгаад Демид хэлэв. Гаврила босож:

	— За ингээд бусад захирагч нар хүрээд ирнэ. Демид ээ, юу бодов доо? Би халуунтай байна. Оронд орж хэвтэх юм сан... гэхэд

	— Одоохон хэвтэнэ гэж Демид бөгтхөн хэлээд жаахан арагшаа ганхан ухарсхийгээд халааснаасаа хоёр гар буу гарган Казаковын нуруу руу зэрэг буудаад зайлуул гэлээ.

	Костя үг ч дуугарсангүй Гаврилагийн хүүрийг шүүрэн авч чирэн пинд оруулав. Ойгоос хоёр захирагч цуварсаар гүйн ирлээ. Костя тэдний нэр алдрыг үл мэднэ. Демид довжооныхоо тэнд гар буугаа барьсаар зогсоно. Тэр буугаа нуусангүй харин зангаж:

	— Түргэл, түргэл, та нарыг чөтгөр авдаг ч болоосой! Удаан хүлээх болж байна уу? Түргэн над дээр хүрээд ир! гэлээ.

	Захирагч нар огтхон ч сэжиглэсэн юмгүйгээр хөөгдсөн морьд шиг Меньшиков руу гүйн ирлээ. Тэд амьсгаагаа дарж ч амжсангүй. Демид хоёр гараа өргөн тус бүрд хэдэн сум зоолоо.

	Ханцуйгаараа духныхаа хөлсийг арчсанаа, тойруулан харж,

	— Чөтгөр гэж, дөрөв дэх нь хаачив аа? гэлээ.

	Дөрөв дэх захирагч ирээгүй байв.

	Тосгоны гудамж гэнэт хүмүүсээр дүүрлээ. Байшин бүрээс эрчүүд, авгайчууд, хүүхдүүд гарч ирлээ. Цөмөөрөө хар өмсгөлтэй агаад ар тал болон цээжинд нь Серафимагийн шиг загалмай цайран харагдана. Бүх хүүхэд, авгайчууд бурхны хөрөг барьсан бөгөөд эмэгтэйчүүд томхон, хүүхдүүд жижигхэнийг барьжээ. Хүүхдийн барьж яваагаас бусад бүх бурхныг яагаад ч юм мушгимал сүрлээр хүрээлжээ.

	Эрчүүд нь гартаа юу ч бариагүй, огторгуйгаас ямар нэг юм авах гэсэн мэт толгойгоо өлгийлгөж дороо үсрэн, ямар нэгэн үг хашхиралдана. Эмэгтэйчүүд дуулж буй ч биш, уйлж буй ч биш гонгинож, харин уйлалдана.

	Дараа нь уйлж, чарласан хэвээр, гараа ч буулгалгүй цөмөөрөө гудамжны дагуу хөдөллөө. Түрүүнд нь Серафима цэх, шулуун, сүрлэг алхана. Тэр гартаа найман булантай асар том, бас л бурхны хөрөг шиг гагцхүү шохойгоор будсан сүрлэн хүрээтэй загалмай барьсан байх ажээ.

	— Дөрөв дэхийг бидэнгүйгээр цааш харуулсан бололтой. За миний хойноос! гээд Демид довжоо өөд гүйлээ.

	Костя байгаа газраасаа хөдлөхөөс айна. “Явбал Гаврила шиг, эдэн шиг сум зооно доо...”

	За чамайг... байгаа яваач... Амьд явахаасаа залх аа юу? Энд хагас цагийн чухамхүү нөлөөлж Костя сүйрэх тавилангаа гэнэт тов тодорхой мэдэрч, гарцаагүй болсныг тэрхэн хоромд бүрэн ойлголоо. Яаж ч үхсэн яах вэ... Костя босож юу ч харалгүй, урагшаа явлаа.

	Тэр довжоо өөд зугуухан гарч пингийн босгыг алхмагц харанхуйд зогслоо. “Түргэн буудчихаасай, чөтгөр авмар...” гэж ядрангуй хайнга бодлоо.

	Гэвч буун дуу гарсангүй. Харин хэн нэгэн түүнийг шүүрэн авч байшинд түлхэн орууллаа. Энд Демид хар жанч өмсөж байгааг Костя харлаа. Хэд хэдэн жанч шалан дээр хөглөрнө. Тасалгааны голд шохойтой хувингаас бийр ёрдойн харагдана.

	— Өмс! гэж Демид тушаалаа. Тэгээд хувингаас багс гаргалаа. Костя тээнэгэлзэн байтал Меньшиков нүдээ бүлтийлгэн:

	— Өмс гэж хэнд хэлж байна! хэмээн хашхирлаа.

	Костя гэнэт халбагаа чулуудаж, босон харайж өвсөн дээр өнхрөн, чийглэг цэнгэг газар нүүрээ нааж хэвтсэнээ толгойгоо өлгийлгөж:

	— Мөргөхөөр явлаа гэнэ? Үгүй чи ямар хүн болох оо хэл?! гэж ой даяар бархирах шиг чанга хашхирчээ.

	Демид халбага яаралгүй долоогоод түрийлэн:

	— Олон хүн амьдралдаа алддаг юм. Харин би чамайг Гаврилатай эндүүрч хууртсан бололтой гэв.

	Тэр, Костя Жуков гагцхүү амаа дуугүй ангайлаа.

	Устин Морозов бас амаа дуугүй ангайж, хамхиж байв. Хэзээ ингэлээ? Хэзээ бил ээ? Аль эрт үү, саяхан уу? Одоо Костя Жуков хаана байна? Ямар Костя бил ээ? Тэр чинь Устин Морозов шүү дээ. Тэр одоо тайгад биш, хувийнхаа байшинд хэвтэнэ. Цонх цэнхэртэж, цонхоор шаргал одод түгнэ. Тэнд, хаалганы цаана гэргий Пистимея нь охин Варваратайгаа унтана. Тэгэхэд охин байхгүй байсан. Бас Пистимея ч байхгүй, харин Серафима байсан. Тэгэхээр энэ бүхэн, пингийн хажуудах аймшигтай улаан цог, галан хана аль эртний юм байх нь ээ... . Гэвч яагаад энэ бүхэн гэнэт өнөөдөр, одоо болж байгаа мэт байдаг бил ээ? Өчигдөр ч, уржигдар ч тийм байсан. Тэгээд сарын дараа, жил, арван жилийн дараа... Тийм ээ, амьдралын туршид нь түүн дээр энэ галан хана бууж, дарж байгаа бил ээ. Өнөөдөр ч бараг дарлаа.

	Устин ангайсан амаараа сэрүүн, цэвэр агаар залгих гэсэн мэт дэрэн дээрээ толгойгоо сэжилнэ.

	Аажмаар жигдхэн амьсгаллаа. Гэвч хамаг бие нь хатуу талхинд талхигдсан мэт янгинан өвдөнө.

	Тэгээд Устин Морозов цааш бодлогошров. За яах вэ, бараг дарчхаж гэвч галын дөл одоохондоо түүнийг авчхаагүй, хувцас нь унгасаж байна. Гэхдээ гал дүрсхийхгүй байж болно. Улам улам халуу шатсан ч Устин Морозов үхтлээ шатахгүй байж болно. Харин тэр энэ халуунд насан туршаа тэсвэрлэж, пийшингийн тоосго мөлийж гөлчийдөг шиг тал талаасаа мөлийжээ. Тийм ээ, 1922— 1923 оны цасан шуургат өвөлд хүрээгүй шиг, тэнд пинд галан долгио хүрээгүй шиг шатахгүй байж болох ажгуу. Тэд хаашаа ч зугтсан галан дунд орж хэчнээн цас талхлав даа! Тэднийг нэг тосгонд байхад нь мэджээ. Тэгээд цаашаа шаарны дүүжлүүр санжганах мэт хаашаа ч очсон, адаглаад долоо хоног амарч амьсгаа авч бүлээсэхээр нуугдсан ч түдэлгүй тэдний байгаа газар тодорхой болдог байж бил ээ.

	... Ингээд тэр гурав ой дотуур тэнэж, түрүүнд нь Серафима, хамгийн ард Демид явж хүн нутагладаг газар аль эрт эхэлсэн тул тал тийшээ харан тэнэнэ... Тэгээд нэг үнэр танартай намхан байшинд орж, шууд шалан дээр унтахаар хэвтэх гэтэл Серафима бяцхан толгойгоо өндийлгөж чимээ чагнаснаа ийш тийшээ эргэлдүүлэн мухар сандал шүүрэн авч цонх хага цохилоо. Тэгээд өөрөө дан дотуур хувцастайгаа өөр нэг цонхны түгжээг гараараа мулт татан нээж үсрэв. Түүний араас тэд үсэрч ой руу гүйлээ. Хэн нэг нь тэдний хойноос буудаж, харанхуйд хэн нэг нь гутлаараа хуурай мөчир хугачин тэдний араас удаан гүйв... Ингээд дахиад л өвдөг тулсан цастай ой дотуур тэнэлээ... Хаа нэгтээ дахиад хэвтэнэ, дахиад зугтана, дахиад л ой дотуур бэдэрнэ.

	... Эцэст нь урь орохын өмнөхөн нэг тосгоны оршин суугчид тэднийг бүр хүрээлж ил газар хөөн гаргаж, ямар нэг голын татам руу шахжээ. Тэднийг үдэш орой болсон хойно эрэг рүү хөөжээ. Тэд буудалцан, мөс хөвсөн усан дундуур жижиг бут, мөс нь хайлсан шингэвтэр зэгстэй бяцхан арал дээр хүрч, голын нөгөө эрэгт гарах гэсэн боловч тэнд том тосгоны гэрэл сүүмэлзэж, ангийн буу, арал, сэрээ барьсан хүмүүс өөдөөс нь мөсөн дээгүүр гүйлдэж байжээ... 

	— Эргээд, бутандаа! гэж Серафима сөөнгөтөөд, түрүүлээд бут руу ухарлаа.

	Мөчийн дараа бяцхан арлыг бүх талаас нь нягт бүсэлжээ. Тэднийг бутнаас арлын сэжүүрийн нүцгэн элс рүү шахжээ. Гэвч тас харанхуй байсан учир нойтон хар элсэн дээр тэд үл харагдана.

	— Васюха, самнаад дайрчихъя. Тэд гурвуулхнаа, агшин зуур дарчихъя гэж бутнаас тасалданги залуухан дуу тэсэж ядан хэллээ.

	— Тэнэг минь тэд буутай. Тэд рүү гүйж очихоос чинь өмнө сум зооно. Яарах юу байгаа юм! Шаарнууд одоо зайлж чадахгүй. Амь дүйхийн хэрэггүй. Бууж өгөхгүй бол үүрийн гэгээгээр буудчихна.

	— Тэд мөсөн дээр гараад голын дагуу явчихгүй байгаа даа?

	— Явж л байг... бяцхан арлын цаана мөс юу ч үгүй яарч, нэл харз ус бургилж байгаа.

	Бяцхан арал бүрэн нам гүм болж, гагцхүү тэнд бутан дотор өнгөрсөн жилийн хуурай өвс хөлийн дор шажигнан, үе үе мөчир хугарах чимээ сонстоно.

	Демид заримдаа харанхуй руу тулган буудахад тэндээс буудах бүрийд:

	— Чи дөрвөн хөллөөд бууд, тэгвэл онож магадгүй гэсэн дооглонгуй дуу гарна.

	Харин өнөөх тасалданги танил дуу:

	— Шуухинаа дээрэмчид ээ, бууж өгсөн нь дээр. Зугаалдгаа зугаалж, ойлгох цаг болсон... гэх нэг үгээ дандаа давтана.

	— Сумаа хайрла гэж Серафима аяархан хэлэв.

	— Юуны тулд хайрлах юм бэ? гэж Демид цөхрөнгүй асуув.

	Үнэхээр юуны тулд сумаа хайрлах бил ээ. Энэ нь бүгдэд тодорхой байв. Гэвч Серафима дуугүй байснаа:

	— Бурхан дэлхийг зургаан өдөр, зургаан шөнө бүтээсэн юм. Зөвхөн ганц минутад багагүй юм хийж чаджээ. Тэгэхдээ бидэнд бүхэл шөнө байна, хэмээн шивнэв.

	— Чиний тэр бурхны сахлаас барьж аваад суулгаж байгаад үлдсэн бүх сумаа улаан нүүр лүү нь зоочих юм сан гэж Демид хүндээр амьсгаадан ярзганав.

	— Хэл чинь татна даа, татна, сайхан мэдээрэй гэж Серафима ширүүн хэлэв.

	Демид шөнөжингөө буудсан боловч Серафима юу ч ярьсангүй. Бусдын адил шал нойтон Серафима элсэн дээр хэвтэж бүлээцэхийг хичээн Костяд улам улам наалдана. Гэвч навтархай хувцастай Костя түүний биед жаахан бүлээсэх боловч Серафима дандаа зөөлөн чичирнэ.

	Шөнө дунд өнгөрсний дараа бурхан ч, чөтгөр ч тэдэнд тус болохгүй, тэд сүйрсэн нь тодорхой болох шиг болов. Тэр хөдөлж, өндийж,

	— За яах вэ... хайрт нөхөд минь. Эцсийн удаа залбиръя. Бид залбирах мөргөлгүй нүгэлтэн биш ээ.. гэв.

	— Хэвт! Буудчихна... гэж Костя бутанд чимээ сонсоод шивнэн түүний мөрнөөс шүрэн авч газар дарлаа.

	— Одоо яах вэ... Ямар ч байсан өнгөрчээ. Костенька, би чиний үнэнч эхнэр байсан, харин дурласан уу гэвэл... гэж Серафима элсэн дээр хэвтэн ярилаа.

	Гэвч гэнэт чимээ чагнан үгээ гүйцээлгүй дуугүй болов.

	— “энэ чинь” юу гэсэн үг вэ? гэж Костя бүдүүлэг асуув.

	— Байз гэж тэр гуйхад

	— Үгүй, чи гүйцээж ярь! Гүйцээж ярь! гэв.

	— Сахиус минь, чи юу болчих оо вэ? дурлаж байсан үгүйг чи өөрөө шийд. Би хайрын тухай ярьж чаддаггүй байснаас яриагүй юм. Би бүгдийг хийсэн... Миний бүх юм ажил үйлсийн хувьд сайн болдог. Хэрвээ миний хайрыг мэдрээгүй бол би чамд муу дурлаж байсан байж таарах нь ээ, өөр л байх байж л дээ гэж Серафима түргэн хэлээд чимээ чагнасаар байлаа.

	Энэ үеэр бутан дотор:

	— Цөн түрлээ! Цөн түрлээ! хэмээн хашхирав.

	— Чимээгүй бай! Цөн түрсэн нь сайн байна. Одоо ч дээрэмчдийг амьдаар нь барина даа гэсэн чанга дуу харанхуй тэнгэрт хадлаа.

	Демид урьд ямар нэг юманд итгэж байсан мэт:

	— Одоо өнгөрлөө гэж давтаад Серафима руу эргэж харан золтой л уйлах шахан: — Чиний өнөөх бурхан чинь яасан бэ? гэж хашхирав.

	— Харин чи түүнээс уучлал гуй, чи гуй гэж Серафима түргэн хэлэхэд дуу нь хачин жигтэй чичирхийлж байв. Түүний хоолой айсандаа чичирч байгаа биш баярласандаа юм уу, догдолсондоо чичирхийлж байгааг Костя шууд тааварлав.

	Хэдхэн хормын өмнө эргэн тойрон нам гүм байсан бол одоо түргэн цөн агшин тутам ихсэж хавиралдах, тар нирхийх чимээ нэмэгдэв. Серафима тэр хоёр луу ээлжлэн мөлхөн очиж, чих рүү халуу оргиулан амьсгалж:

	— Та нар соргог байгаарай! Та нар соргог байгаарай! Энэ чимээг далимдуулан бидэн рүү дайрч магадгүй шүү. Бид гагцхүү энэ тар нирхийх чимээг хүлээх хэрэгтэй. Тэгэхгүй бол биднийг няцалчихна гэж хашхирав.

	Тар нирхийх чимээг яах гэж хүлээх, хэн тэднийг няцалж болохыг тэр агшиндаа Костя ойлгосонгүй.

	Түдэлгүй хэсэг түрсэн мөс явж өнгөрөн чимээ намдав. Цөн дахиад эрэг рүү түрсэнгүй. Серафима цагаан шавар элсэн хошуурсан элсний зах руу мөлхөж:

	— Түргэл, түргэл! гэж амьсгаадан сөөнгөтөв.

	“Догдолсондоо л тэгж байна” гэж Костя дахин бодов. Тэгээд:

	— Хаашаа түргэлэх юм бэ? Ус руу... Тэгсэнд орвол... алуулсан нь дээр гэсэнд

	— Костенька, бурхны төлөө... гагцхүү битгий босоорой, биднийг ажиглахгүй байж магадгүй. Тэр бурхан чинь бидэнд сүүлчийн цорын ганц... боломж магадгүй... гагцхүү түүнд итгэх хэрэгтэй гэв.

	Костя юу ч үл ухааран Серафимагийн араас мөлхлөө. Түүний хойноос Демид нойтон элсэн дээр тахиралдан мөлхөв.

	Дараа нь гарынхаа арьсыг хуулж, өвдөгнийхөө цусыг гарган байж эрэг дээр хаягдсан том мөлгөр мөсөн дээр дөрвөн хөллөн авирч гарах шиг Костяд санагджээ. Тэдний хөлийн дор ус цалгиж, бүгдийг шүршинэ. Зарим мөс тэднийг дарчих шахам дайвалзсаар усан доогуур орох юм уу, эсвэл өнхөрч эргээс холдон харанхуйд уусан алга болно. Тэд хэдэнтээ бараг бүслэхийгээ хүртэл усанд ойчжээ.

	— Гагцхүү битгий дуугараарай, гагцхүү дуугүй байгаарай гэж Серафима тасралтгүй шивнэн, уснаас гарахад нь тусална. Тэр өөрөө муур шиг биеэ эвхэн мөснөөс мөсөн дээр үсэрч, халти гишгэж бүдэрсэн хүний дэргэд хормын төдийд очно. Бурхан ивээж... цөн түрээгүй байж таарахгүй. Том мөс ирвэл ч... хөвнө дөө. Том мөс явуулна гэж бурхан над шивнэж байна, гэхэд нь

	— Чи юу ярина вэ? Живчихнэ шүү дээ? гэж Костя өөрийн эрхгүй дуугарлаа.

	— Живж болно гэж Серафима шууд зөвшөөрснөө, — Живэхгүй байж болох уу? живэхгүй байж болох уу? гэж давтан хэлээд гэнэт: — Та нар аль мөсийг тохиромжтой гэж харж байна... . Эрэг дээрээс аль нэгийг нь түлхэж болно... гэлээ.

	Тэгээд тэд овоорсон мөсний хооронд нэлээд мөлхөв. Чухам хэдий хэр мөлхсөнөө тэдний хэн нь ч хэлж чадахгүй ажээ. Тэдний хэнд ч гэсэн шөнө өнгөрч, мөдхөн үүрийн гэгээ гэгээрэх гэж байгаа мэт санагдана.

	... Тэднийг бяцхан арлаас алс хол явсан хойно үүр гэгээрчээ.

	Тэд “тохирох” мөсийг санамсаргүй харцгаажээ. Тэр мөс хажуугаараа зугуухан гулсаж захаараа эрэг хавь руу баахан үйрмэг мөсөө цацан урсгалд автан бяцхан арлаас алгуурхан эргэлдсээр цааш хөвлөө.

	Тэр мөс өнөөх гурвыг үхлээс аварч долгионд жаахан дайвалзан хөвнө. Тэд цөмөөрөө мөсөн дээр хэрхэн, ямар агшинд үсрэн гарсныг Костя огт санахгүй байв. Тэр мөсний дайвалзалт болон Серафимагийн:

	— Демид ээ, харж байгаа биз. Тэгэхэд чи сахалдана гээд байл уу... гагцхүү битгий хөдлөөрэй, битгий хөдлөөрэй, Мөс ан цавтай байхыг хэн мэдэх вэ. Шинэхэн бин шиг бяцарвал ч... гэж хэлэхэд л сэхээрчээ.

	Тэднийг дүнсгэр, чимээгүй эргийн хооронд хөвж явахад үүр гэгээрчээ. Гол тэр хэсэгт нарийхан дөлгөөн ажээ. Серафима эргийг түгшүүртэй тойруулан харж, хөмсгөө гунигтай зангидна.

	Харин эрэг нийлэх гэж буй мэт улам улам ойртохын хэрээр Серафимагийн хөмсөг тавигдана.

	— Танил газар байна уу? гэж Костя асуулаа.

	— Сахиус минь балартугай, нэг их холгүй танил газар байх шиг байна. Гагцхүү аятайхан буухад бурхан минь туслаарай. Яаж ийгээд бууна даа. Мөс үүрд голын дунд хөвөхгүй, хаа нэгтээ эрэгт тулах л болно гэх түүний дууны өнгө баяр баясгалантай бөлгөө.

	Түдэлгүй өмнө мөсөн овоолго харагдлаа. Гэвч энэ нь түгжрэл өнөөх түгжрэлээс гурван зуугаад метрийн зайтай эрэг рүү түрэгдэв. Тэд гөлчгөр эрэг дээр үсрэн бууж, модны үндэс ёрдойсон эгц эрэг өөд авиран гарч дархи мод руу гүйлдэв.

	Тэд хагас цагийн дараа цас нь хайлсан бараан газар түүдгийн дэргэд биеэ ээж, юмаа хатааж байлаа. Түүдэг асаах нь аюултай ажээ, учир нь ойрхон суурин байж болох байв. Гэвч ихэд бээрсэн тул аюулын тухай огтхон ч бодсонгүй.

	Түүдэг дүрэлзэхэд тэднийг үхлийн занал ч дулаанаас хөөж чадахаар байлаа. Тэд ганц нуруу, бөөрөө ээж, галын дээр нооронхой бохир хувцсаа өлгөжээ. Демид гал руу хөлөө жийн бараг зүүрмэглэн, сэтгэл ханамжтай нүдээ анин:

	— Серафима, чи зөвлөлт засагт хандах талаар шаар юм аа! Чиний энэ бяцхан бөндгөрт хаана ийм их ухаан гарна вэ? Чамгүй сэн бол бид Могилевын хошуунд... аль эртний байрлаж байх байсан гэхэд

	— Чалч! гэж Серафима товчхон хэлээд хатаасан цамцархуу юмаа гөлчийтөл чихэж өмсөөд дээрээс нь норсон дээс бүсэлж

	— Зөвлөлт засаг надад юу юм бэ? би та нарыг... чамайг болон Костяг л хамгаалахыг хичээсэн юм. Харин Зөвлөлт засаг урьдынхаасаа доргүй байж болох юм... гэлээ.

	“... Зөвлөлт засаг урьдынхаасаа доргүй байж болох юм” гэж тэгэхдээ муу шаар хэлж билээ” хэмээн Устин Морозов бодоод хүндээр амьсгаадан

	“Зөвлөлт засаг надад юу юм бэ?” гэж аймхай хурга шиг хэлснийг нь яана. Тэнд уралын тэртээх Серафима удирдаагүй юм шиг” гэж бодлоо.

	Гэвч энэ үеэр Морозовын толгойд ямар нэг юм нэг талаас нөгөө рүү нь юүлж байгаа мэт болжээ. Морозов яагаад ч юм толгойгоо дэрээрээ харж: “Яагаад ингэдэг бил ээ? Ийм бодол миний толгойд яаж оров доо? Яагаад над тэгж санагдав аа? Ер нь би юу болж байна? Серафима, чи Зөвлөлт засагт хандах талаар шаар юм аа гэж тэгэхэд Демидийн хэлдэг үнэхээр юм. тэгвэл л бид өөрсдөө юу вэ?.., Тьфу, чөтгөр аваг, ингэж бодох гэж... Гэвч түүний бөндгөр үнэхээр ухаантай юм аа. Үүнийг нь Демид ашиглажээ. Биднийг Демид удирдаж байсан нь лавтай. Тэнд тосгонд, дараа нь... Цаг үргэлж шүү” гэж бодож гарлаа.

	Мөсөн дээрээс бууснаас хойш юу болсон бил ээ? Тийм ээ, түүдэгт бүлээссэн. Тэгээд дараа нь яалаа? Тийм ээ, дараа нь өлсөж, ноорсон, хир буртагтаа баригдсан тэднийг хэдэн долоо хоногийн турш дагуулж тайгаар явжээ. Үдэш болохоор түүдэг асааж бүлээцнэ. Костя өлсөж байгаагаа дарж түр ч гэсэн мартахын тулд Ижил мөрөн дээрх эдлэнгээ, дүүрэн чихсэн цэвцийсэн сайхан улаан буудайгаа тухай бүр бодно. Пингээ дурсан санахдаа тэр итгэл бишрэлийнхээ хагасыг түүнд үлдээсэн Филька Меньшиковыг яагаад ч юм дандаа дурсана. Хэрвээ одоо өлсөж үхэхгүй бол тариатай пингийнхээ төлөө хоёр, гурав дахин, урьд өшөө авч байснаасаа илүү их хайр найргүй ширүүн авна, учир нь... учир нь гэвэл Филькагийн үрээс ургасан мод хугараагүй, хатаагүй байна гэж дурсах бүрийдээ тод мэдэрнэ. Тэр мод сүүлийн үед улам өтгөрч, мөчир салаа нь бат бэх болсон ажээ. Цус, гал модонд сайн бордоо болсон бололтой, харин сүүлчийн өвөл, ойд бэдэрч, бяцхан арал дээр өнгөрүүлсэн аймшигт шөнө, дайвалзах мөс энэ бүхэн модны бүх мөчрийг хатуужуулж, ган болд саваа шиг болгожээ. Одоо түүнийг хэн ч хэзээ ч хугалахгүй. хэзээ ч шүү! Тэгээд хэн нэг нь нэг нэгээр нь мушгиж, сугална гэж үү. Нэг нэгээр нь шүү. Бүх модыг хатааж, дараа нь ялзарсан үндсийг нь суга татаж хаяна гэж үү... Тэгэх үү? Тэгэх үү? Тэгэх үү?

	... Устин дэрэн дороос толгойгоо суга татан, харанхуйд чанга хашхирсан эсэхээ ухаарахын тулд толгойгоо сэгсрэв.

	“Тэгэх үү?.. Тэгэх үү... Тэгэх үү?!” гэсэн дуу чихэнд жингэнэсээр ажээ. Тасалгаанд нам жим бөлгөө. Тасалгааны хаалгыг эхнэр нь түгжсэн байв. Устиний бие толгойд нь дэлдэж, гялбуулах хар аянга үзэгдээгүй хүчээр цахилж, хамаг газар ангалзах шиг түүнд санагдаж, амьдралынхаа туршид хийгээгүй засаршгүй алдааг ганцхан өдрийн дотор... ганцхан өнөөдөр яагаад хийсний хариу ирэх шиг... санагджээ!

	Үнэхээр тэр хариу ирэхээс айсан мэт дэрэн дороо толгойгоо яаран шургуулав. Тэнд, дэрэн дор Устинтэй Демид, Серафима болон Тарас Звягин тэр даруй учирчээ.

	... Тарас Звягин гурилын юм уу, шохойн ч юм уу тоосонд дарагдсан шинэхэн цэмбэн цамцтай, эв эрүүл, Серафимагийн тэднийг дагуулж ирсэн бяцхан тасалгааны голд шөнө зогсоод инээмсэглэж байв.

	Хэ хэ, хатуухан боргоцойнууд хүрээд ирлээ! Би хаа нэгтээ хөгжмөө тоглуулчихсан байх гэж бодож байсан юм гэх түүний дуунд харамсах, сэтгэл ханах байдал хосолж байлаа.

	— Тараска юу? Чи юү?! гээд Костя шалан дээр дэвссэн сийрсэн дээрээс ухасхийн босов.

	Өнгөрсөн жилийн хуурай, сэгс, шинэхэн ногоон шилбэтэй холилдон цорын ганц цонхоор нь харагдаж, зэгснээс цааш усан мандал цэлийнэ. Өглөөний наранд ус шаргалтан алтарна. Цонх байшингийн умард хэсэгт байгаа бололтой нарны туяа гийгүүлэхгүй боловч тасалгааны овон товон хананд усанд туссан нарны туяа гялбалзана.

	— Тийм болж таарч байна даа. Харин би та нарыг ирэхгүй нь гэж бодож байсан шүү хэмээн Звягин хэллээ.

	Дараа нь тэд саруул нарлаг тасалгаанд өглөөний ундаа ууцгаав. Тарас цоохор эрээн даавуун цамцтай сууж, дийзтэй цайгаа үлээн,

	— Миний тэнд та нараас мэдэх гээд байсан энэ эдийн засгийн шинэ бодлого ч зүгээр юм аа. Товчоор хэлбэл эдийн засгийн шинэ бодлого зөв юм байна. Би энд ирээд бяцхан тээрэм худалдаж авсан. Хараач, сайхан эд байгаа биз гээд Звягин цонх руу дохиж, — Энэ бол талх тарианы нутаг, нэг их холгүй Курган, Шадринск хот байдаг. Бас Тавда гол ойрхон, шөнө талдаа Тура гэдэг гол бий. Гагцхүү хожуу наашаа ирсэн нь харамсалтай байна. Үүнээс сайн тээрмийг хямдхан авч болох байлаа. Энэ эдийн засгийн шинэ бодлого гармагц л том тээрэм түрээслэн өгчээ. Тэр түрээсээр мөнгө олж болох байжээ! Нинжин сэтгэлээр хэлэх юм бол би харамсахгүй байна. Над гол нь тээрэм биш, Сосновкад худалдаа хийх явдал байгаа юм. Арван таван бээрийн тэртээ ийм тосгон байдаг. Тэгээд, өнгөрсөн өвөл, намар, энэ хавар тээрэмтэйгээ зууралдаад бүгдийг харж амжаагүй л байна. Энэ үүрээ энэ түрүүнд яах... хэрэгтэй байлаа... гэж ярилаа.

	Костя, чагнаж чагнаж:

	— Ингэхээр өнгөрсөн зун өнөөх аяны үеэр биднийг эрчүүдтэй буудалцаж байхад чамайг алагдаж гэж бодсон юм гэв.

	— Цөг! Харж байгаа биз дээ... Амьд байна гэж Тарас түргэн хэлээд дийзнээс цайгаа оочиж гарлаа.

	— Байз, байз. Ингэхлээр шүлхий лүд, чи зүгээр л биднээс зугтаасан юм биз дээ?! Хар амиа хоохойлохын тулд зугтсан юм биз дээ?! гэж Костя дүнгэнэв.

	— За, за чи аяд! гэж Звягин дуугаа өндөрсгөн, эхлээд Серафима руу, дараа нь Демид руу харж, — Энд ч таатай биш байна... гэлээ

	— Энэ хаашаа ч зугтаагүй, мэдэхийг тэгж их хүсээд байвал... би Тараст зөвшөөрсөн юм.

	— Чи юү дээ?! Серафима зөвшөөрсөн юм биш үү? Биднийг нааш нь нэг л итгэлтэй авч яваад байсан юм!

	— Серафима зөвлөж, би зөвшөөрсөн юм гэж Демид дурамжхан хэлэв.

	— Сайхан сэтгэл гаргасан юм биз дээ?

	— Тэнэг, чи одоо толгойгоо хаана хоргодуулж байна? гэж Демид өнөөх л өнгөөрөө дуугарлаа.

	— Тэгэхээр урьдаас зориуд тархиа гашилгасан юм биз дээ?

	— Тэгэх хэрэгтэй байсан юм... Юу ч болж мэднэ. Нүхэндээ байгаа зурам шиг сууцгааж байлаа. Нүхэнд нь шар усны үеэр орж болно... тийм нөхцөлд хөгшин зурам нөөц амтай байдаг.

	— Тэгэхээр Тараскад тээрэм авах мөнгийг Серафима ч юм уу... Та нарын учрыг олохоо байлаа, хэн нэг өгсөн юм биз дээ? гэж Костя өөрөө ч үл ойлгон галзуурсан мэт уурсан асуулаа.

	— Хэн мөнгө өгсөн нь чамд ямар хамаатай юм бэ? Би ч өгсөн байж магадгүй. Бид түүний шуудайг сэгсрэхээ мартсан ч байж болох юм. Бидний үйлс сайнгүй байгааг харж байна уу? Хэн буруутай вэ? Энх тунх наашаа ирсэнд эхнэрээ залбирахыг дахиад гуй.. гээд цонхоор захаараа өвс ургасан асар том цөөрөм рүү ширтлээ.

	— Ингэхээр, ингэе.. гэж Звягин ширээнээсээ дуугараад, — Би та нарын зарц байсан, одоо та нар минийх болох гээд үз. Өөрөөр хэлбэл миний ажилчин гэж бодоорой гэж байгаа юм гэв.

	Цөөрмийн голд том загас тоглоход өргөн хар хүрээ эрэг рүү цалиглан долгиолов.

	— Чи загасчин бололтой? гэж Демид Костьягаас асуугаад, — Тараст зарцлагдана, амралтаараа загас барих болно. Тэгээд л хүлээнэ дээ... гэв.

	— Дахиад л хүлээх болж байна уу? Юу хүлээх юм вэ? Хэчнээн хүлээх болж байна?! гэж Костя хашхирав.

	Түүний үг цөөрмийн хар мандал дээрх цагариг шиг байлаа. Цагариг усан дээр бий болж эрэг хүрээд алга болно.

	Тэгэхэд, 1923 оны тавдугаар сарын дунд буюу сүүлч байсан байх... 

	... Дараа нь 1928 оны тавдугаар сарын дунд буюу сүүлч болов. Энэ таван жилд юу болов оо? Юу ч болоогүй. Өдөр бүр усан дээрх цагариг шиг л юм болсон. Цагариг бий болоод тарж явсаар алга болсон. Сар бүр, жил бүр тэр цагариг шиг л байв... 

	Тэд Демидтэй хамт өглөөнөөс аваад үдэш хүртэл тээрэм дээр ажиллаж гурилын тоосонд нэл дарагдана. Заримдаа үнэхээр загасчилна. Костя аажмаар, тээрмийн хүрд өвөл хөлддөг шиг дотор нь хөрж цэвдэгшжээ. Тээрмийн хүрдний мөсийг Демид тэд нар үе үе ховхлох боловч түүний дотор хуримталсан мөсийг хэн ч хайлуулахгүй бөлгөө.

	Тэр эргэн тойрон юу болж байгааг бага багаар анзаарахаа больж, юу ч үл сонирхоно. Тэр ч атугай Серафимаг бие хүнд болсныг анзаарсангүй.

	Тээрэм дээр ирсэн анхны шөнө хоноглосон жижиг тасалгаанд Серафима сууж, Демид, Костя хоёрт дээрх саруул, том тасалгааг өгчээ.

	— Зүгээр ээ, над тэнд сайхан байна. Өглөөд ханан дээр наадах нарны гэрэлд би дуртай гэж тэр тайлбарлана.

	1925 онд тэр бяцхан тасалгаанд Серафима хүү төрүүлжээ.

	Костя шинэ хүнийг сэтгэлдээ баяр баясгалантай юм уу, тоохгүй байгаа юм уу, үл ойлгогдох байдлаар харна.

	— Костенька, хүүгээ хэн гэж нэрлэх вэ? Феденька гэвэл яасан юм бэ? гэж Серафима асуухад нь

	— Тонил гээд Костя гараа савжээ.

	— Голомт залгамжлагч чинь энэ дээ! Манай удмыг үргэлжлүүлэгч энэ дээ! Бурхан өршөөвөл манай удам хэзээ ч тасрахгүй... гэж Серафима хэлэв.

	Тарас Звягин тээрэм дээр ирэх нь цөөн ажээ. Гэвч хааяа ирэхээрээ жинхэнэ зарцыг зандарч байгаа мэтээр:

	— Түргэл, түргэл, би одоо буцна! Дэмий талх идүүлээгүй шүү. Энэ жил хэчнээн их тариа ирж байна гэж хашхирна.

	Тээрэм сул зогсох нь үнэхээр цөөн бөгөөд тариагаа тээрэмдүүлэгчид олон байв. Костя цас шиг цагаан болчихсон, шуудайтай гурил, тариа хайнгадуухан зөөнө... 

	Тарас хөдөөгийн нударганы жинхэнэ зан авир, зэрэг зиндаа түргэн эзэмшиж байгааг бодоход ажил үйлс муугүй байгаа бололтой. Тэр Сосновкад худалдаа хийж, бараа таваар авахаар Тобольск, Тюмень тэр ч байтугай Демидийн хэлдэгчлэн хуучин Екатеринбург гэж байсан хот руу үе үе явна. Дараа нь хаа нэгтээ газар хагалж улаан буудай тарьж эхэлжээ.

	— Сайхан мэдээрэй! Битгий их шүүрч аваарай. Шатна шүү гэж Демид, Звягинд сануулж байхыг Костя нэг биш удаа сонссон бил ээ.

	— Энд ийм байхад яаж хуримтлуулах вэ? гэж Тарас уйлагнан хариулав.

	Түүнийг заамдаж аваад буцламгай усанд дүрсэн юм шиг дүртэй харагдана.

	— Би Серафима та хоёрт өрөө төлчихсөн шүү дээ! Бурхнаас айдаг ч болоосой.

	Демид Серафима хоёр Звягиний “шуудайг” дахиад “сэгсэрнэ” гэж Костя тааварлав.

	Дараа нь Костя Тарасыг хараад: Яагаад Звягин шиг ингэж болдоггүй бил ээ? Худалдаа ч яах вэ, хэрвээ... яавал аж ахуйтай болж болох л байсан. Эцэг эргэж ирэлгүй амь үрэгдсэн боловч тариатай шатсан пин болно. Харин түүний “шуудай” руу сарвайвал тэр Демидийн хоншоор луу тавих л байсан сан! Нээрээ Демид Тарасыг “сэгсрэх” харин Серафима л сэгсрэх байсан... гэж дурсана.

	Гэвч бодол санаа нь цаашид ажил болсонгүй, учир нь Тарас хөлдөө тааралдсан бүхнийг сэтгэлдээ өшиглөн, үүлнээс ч баргар царайлан тээрэм дээр ирэх нь олонтоо болжээ.

	— Энэ чинь эдийн засгийн шинэ бодлого мөн гэж үү? гэж тэр Демидэд гомдол мэдүүлж, — Энэ бол аманд юм чихэж тагласан хэрэг. Орлогоосоо өндөр татвар авч байна. Харин мухлагтаа бараа таваар худалдан авах нь Серафима чиний бурхныг үүлнээс авахтай адил юм аа. Үүнийг худалдаж огт болохгүй гээд өгөхгүй байна... Гэтэл одоо худалдаа хийх явдал мөн. Нутаг сэлгэн суугчдыг тосгон дамжуулан бөөн бөөнөөр нь шахаж байна. Сибирь лүү, цааш Алс Дорнод руу улам их явах болжээ. Тэндхийн газар үзэж хараагүй таатай гэлцэх юм. Тийм үү? Демид ээ? гэхэд нь

	— Тэгэлгүй яах вэ. Газар хаа мундах вэ! гэж Демид хариулна.

	— За тэгээд... Одоо зөвхөн худалдаалах явдал, харин юу худалдаалах вэ? Түүнээс гадна хоршооллын мухлаг нээх гэж байгаа юм байна. Зарц нар гүйлдэж, өнөөх газраа хувааж байна. Тийм үү, Демид ээ? Юу болж байна? Яаж байгаа нь энэ вэ?

	Нэг их таатай биш юм болж байх шиг байна. Демид заримдаа өдөржингөө ам ангайхгүй, шөнө орноосоо босож тасалгаа дотуур тайван биш холхино.

	Тээрэм дээр суурьшсан анхны жилүүдэд тэд маш цөөн, хааяа баярын үеэр хөлчүүрдэг байв. Одоо Меньшиков Тарасыг архи авчрахыг байнга гуйдаг болжээ. Хэрвээ Демид эрүүлдээ биеэ барьдаг, сайхан сэтгэл гаргасан Тараст талархдаг бол согтохоороо түүнийг:

	— Нударган худалдаачин чамайг хавчиж байна гэнэ? Чихээ дэлдгэнүүлж, нүдээ битгий цавчил, нударган хүний байргүй тэнэг царайтай... гэж би тоглосон юм. Өөхөлсөн гэж байна, зүгээр ээ, шахчихна. Харин хүрэлцэхгүй бол биднийг шахна. Ах дүү нар минь би мэдэрч байна, мэдэрч байна... гэнэ.

	— Демидийн Авдеич! гэж Серафима түүнийг зогсоохыг болгоомжтой оролдоно.

	— Цаашаа бай! гэж Меньшиков зангидсан гараараа ширээ шаана.

	Урьд нь Тарас бүгдийг архиар дайлаад, өөрөө хаа нэг тийшээ сэмхэн зайлна. Гэтэл Демид хоногоор, хоёр, гурван хоногоор эцэс төгсгөлгүй хөнтөрч өдрөөс өдөрт хавагнаж харлаж, хөхөрнө. Тэгээд Серафимагийн бэлтгэсэн өтгө, гашуун хандтай өнгөртсөн торхонд хэвтэж дэвтэнэ. Хөлчүүрлийн ганирал торхноос гарч буй эхүүн ууртай хамт ууршин түргэн гарна.

	... Тарасын тээрэм дээр амьдарсан таван жилийн амьдралаас Костяд өөр юу дурсагдана вэ? Өөр юмгүй бололтой. Үлдэх бүх юм нь усан дээрх цагариг шиг замхран алга болжээ.

	1928 онд хавар эрт, цас бүрэн хайлаагүй байхад тээрэм дээр чаргаар хоёр хүн иржээ. Костя жирийн зангаараа хэчнээн пүү будаа тээрэмдүүлэхээр авчирсныг асуухаар очжээ. Гэвч ирсэн хоёрыг нэг, нүүртээ том том сэвхтэй, өндөр, горзгор залуу:

	— Бид гурил тээмэрдүүлэгчид биш ээ, Сосновскийн тосгоны зөвлөлийнхөн байна гэжээ. Костя хэлгүй юм шиг хөшлөө. Нэг чих нь өөдөө ёрдойсон нөгөө чих нь доошоо унжсан ирсэн хүний улаан шаргал малгайг ширтэн шон шиг зогсон: “Тосгоны зөвлөлийнхөн, тосгоны зөвлөлийнхөн, тосгоны зөвлөлийнхөн...” хэмээн дотроо давтана.

	Он жил өнгөрөхөд ой тойноос олон юм арчигдан мартагдсан авч буурцгийн дайтай сэвхтэй царай, нэг чих нь дээшээ ёрдойсон улаан шаргал үстэй малгай мартагдсангүй. Бас гуравдугаар сарын наранд бүлээсэж, тээрмийн дээвэр дээр ээвэрлэж буй болжморууд ой тойнд яагаад ч юм бат үлджээ.

	Демид ирж, ирсэн хүмүүстэй ярилцана. Тосгоны зөвлөлийнхөн: тэд Звягинд зарцлагдаад удаж байгаа эсэх хэчнээн мөнгө төлдөг, тэд аль нутгийнх болох, тариачны аж ахуйд хөлсний хөдөлмөр ашиглах дүрэм, горимыг мэдэх эсэх, эзэнтэйгээ хөдөлмөрийн гэрээтэй эсэхийг асуун шалгаана... 

	Дараа нь Звягин гэрээгүйгээр олон зарц зарцалж байгааг мэдэгдээд, зөвлөлийнхөн Звягинийг “шахна” эхний ээлжид түүнийг торгоно гээд тосгоны зөвлөл дээр заавал очихыг зөвлөөд явцгаажээ.

	— Багачууд аа, зөвлөл дээр очиж ярилцъя... Та нарыг яахыг бодоцгооё. Звягин тээрэм дээрээ одоохондоо өөрийн нь юм болохоор өөрийнхөө нурууг бөгтийлгөж байг... гэжээ.

	Тосгоны зөвлөлийнхнийг явмагц Демид цас нь хайлсан хуучин тээрэм дээрээ сууж, байшингийн хаалгаар Серафимаг:

	— Демид ээ... хэн ир ээ вэ? Наашаа ирээд яриадхаач... гэж дуудах хүртэл суув.

	— Дуулав уу?.. одоохондоо өөрийнх нь юм болохоор”... Тээрэм болж таарав аа. Тийм үү? гэснээ,

	Тэгэхээр, Костя... Бид энд олигтой юм хүлээсэнгүй гэж гомдонгуй нэмж хэлээд санаа алдан босож

	— За яах вэ ямар нэг юм бодох хэрэгтэй гээд байшин руугаа явлаа.

	“... Ямар нэг юм бодох хэрэгтэй... Ямар нэг юм бодох хэрэгтэй...” гэж Устин Морозов дэрэн дороо хэвтэж тасралтгүй давтан хэлнэ. Гацаа, тосгоноос коммунистуудыг хэний дур зоргоор барьж байсан нь түүнд тодорхойгүй мэт, бүгдийг Демид биш, харин Серафима бодож байсныг тэр ойлгоогүй мэт ажээ. Гэвч хэдийд тодорхой болов оо. Тэгэхэд үү эсвэл... Зөвхөн өнөөдөр үү? Тэгэхэд үү, өнөөдөр үү?

	Толгойд бүх юм хутгалдаж, бүх юм хаашаа ч юм булингартсан урсгалд эргэлдэн, чимх зомгол шиг эргэлдэн хөвнө. Тэгэхдээ ямар байв аа? Өнөөдөр ямар байна? Өө тийм тодорхой боллоо... Юу бил ээ? Усть-Каменкад... тэнд Федькаг яагаад буудав аа? Харин энд, Ногоон Долд Варвараг... өөрийгөө л... яахын тулд... Өөрөө!

	Устин Морозов дэрэн дороо амьсгалахаа больж, бүр инээлээ. Хамгийн амархан юм үхэх л байна. Тэгвэл Смирновоос, Фрол Кургановоос, Варварагаас, Захар Большаковоос, өөрийнхөө шаарны асуудлаас шууд ангижирна. Хамгийн гол нь түүнд амар болно. “Тэгтэл яаж үхэх вэ?” Захар дээр очиж хэлэх үү... Тэгвэл... тэгвэл юу болох вэ?.. тэгвэл Илюшка Юргиний хэлдгээр хөгжим эгшиглэнэ дээ. Хөгжим эгшиглэж, жингэнэнэ... Үгүй ээ худлаа! Би байсаар байх болно! Фролка, чи худлаа хэлж байна, үндэс ялзраагүй хараахан ялзраагүй байна! Анисим, чи худлаа хэлж байна. Оройг нь хувхайртал тайраагүй, мөчрөөсөө навчис нь унаагүй, мөчир нь хатаагүй байна. Филипт, чиний үрд их хүч байжээ. Харин чи эндүүрч итгэлийнхээ хагасыг биш, цөмийг нь над үлдээсэн бололтой. Би итгэлийг чинь хамгаалж, хадгалсан. Дөчин нэгэн оныг хүртэл хадгалсан... Тэгээд дараа нь, дараа нь... дараа дахиад л хаа нэгтээ газар дор сууж, ой тайгаар бэдэрч Ногоон Дол хүрсэн. Гэвч Филька, чиний итгэл над дандаа тав дахин, арав дахин их... 

	Гэвч Устин сүүлчийнхээ үгийг бүрэн гүйцээж чадсангүй, тэр ч байтугай бодол санаагаараа илэрхийлсэнгүй.

	Энэ агшинд Устин Морозовт түүнийг зовоож байгаа асуудлын хариу гэв гэнэт орж иржээ. Орж ирэхдээ цахилгаан чийдэн асаасан мэт, харанхуй байдал чимээгүй цэлийн нээгдэж хамгийн жирийн орж иржээ. Тэр цэвэр цагаан ханан дээр ийнхүү уншжээ. “Устин, чамд тэр итгэл чинь аль эртний алга байна шүү дээ. Итгэл байсан байж болох авч ширүүн аадрын дараах эцсийн хэсэг бусаг үүл шиг, хаврын гол дээрх сүүлчийн мөсөн зайрмаг шиг хайлжээ. Чухамхүү тиймээс чи Усть-Каменкад өөрийнхөө гараар хүүгээ бууджээ. Тэр нэгэн цагт Федор шиг чиний захиргаанаас гарч толгойноос нь эрт орой хэзээ нэг цагт айдас нь гарахыг чиний тааварлаж байгаа охин Варварагаа ч чи алах байх аа. Тэр чинь одоо хэдийгээр айж байгаа ч гэсэн Егор луу татагдсаар байна... Тэгээд ч чи, Устин Морозов: Үгүй, худлаа, худлаа, би байсаар байх болно!” гэж шал дэмий хашхирч байна. Навч унаж, мөчир хатжээ. Чи бүр аль эрт мөсөн дээрээс бууж түүдгийн дэргэд ээж суухдаа: ганц нэгээр нь мушгиж, суга татаж чадна гэж үү дээ... гэж болгоомжилж байсан. Тэгээд одоо суга татагджээ!

	... Устин толгой дээрх дэрээ чулуудаад босон харайж хөлөө завилан нуруугаараа хана наллаа. Тэр асгартлаа хөлөрсөн байжээ. Бас дэрэн дор гэрэл гэгээтэй байсан бол тэнд, тасалгаанд хав харанхуй ажээ.

	“Хэн суга татав аа? Хэзээ тэр вэ? Яаж суга татав аа?” гэж тэр гурван удаа толгойгоороо хана мөргөх шиг болжээ.

	Бас Демид чихэнд нь:

	“Өөрийн зорилтыг... ойлгов уу? гэж гурвантаа хашхирах шиг болжээ.

	“Яагаад Демид хашхирч байна?! Тэр хаанаас энд гараад ирэв ээ?.. Ямар зорилт юм бол оо? гэж Устин бодлоо.

	Үгүй, үгүй, энэ нэг тосгоноос холгүй ачаа тээштэй хоёр тэрэгнийхээ дэргэд, шууд замын хажууд майхнаа шааж, хоноглохоор буусан 1928 оны зургаадугаар сарын тэр нэгэн үдэш болсныг Устин ухаарав. Түүдэг гал дүрэлзэн сайхан шатаж, харанхуйг хөөнө. Тэдний чөдөртэй морьд туурайгаараа газар цавчлан, янцгаана. Тэр, Костя Жуков тэр үдэш Костя биш Устин Морозов болж, Серафима Пистимея гэгдэж, Тарас, Демид хоёр нэлээд өмссөн боловч сайнаараа байгаа цамцны дотор халаасанд оёж хамгаалсан баримт бичгээр ах дүү хоёр Юргин болжээ. Тэд Тверийн хошууны Осокино тосгоноос шинэ газар луу, Алс Дорнодод нүүж яваа хүмүүс болцгоожээ.

	Тэд хэдийд, яаж нүүн суугчид болов оо?

	... Тосгоны зөвлөлийнхөн ирснээс хойш хоёр сарын дараа тэд нүүн суугчид болжээ.

	Энэ бүх хугацаанд Тарас тээрэм дээр уурсангуй, дүнсгэр, өрвийчихсөн юм гурав — дөрөвхөн удаа иржээ. Тэр сүүлчийн өвөл ихэд турж, энэ бүх жилүүдэд явдаг өнөөх өөртөө итгэлтэй зэрэглэлтэй байдал нь арилж, нооронхой болсон мэт бөлгөө. Тосгоны зөвлөлийнхөн хэлсэн үгэндээ хүрч түүнийг үнэхээр торгосныг Костя тааварлав.

	— Чиний худалдаа наймаа ямар байна даа? гэж Костя нэг удаа асуувал

	— Ээ дээ гэж Тарас дуу алдсанаа, — Энэ жил тарина... Сосновкад хамтрал зохион байгуулжээ! гэж цөхрөнгүй хашхирчээ. Тэгээд, Эдийн засгийн шинэ бодлого гэдэг энэ дээ! Энэ бол эдийн засгийн шинэ бодлого юм гэж үү дээ! хэмээн номорхон нэмж хэлжээ.

	Түдэлгүй Демид бүгдийг байшинд цуглуулж:

	— За ингэхээр, сайн нөхөд минь... энд сууж, амарлаа, Тарас ч хичээлээ. Нэр төрөө мэдэх цаг болжээ. Хождоогүй дээрээ, мөрөө баллаж эндээс явах хэрэгтэй... гэвэл

	— Өөрөөр хэлбэл, явна гэдэг чинь юу гэсэн үг вэ? Та нар явдаг, би аж ахуйтай хүн шүү дээ гэж Звягин хацраа ууртай татвагануулав.

	Хариуд нь Меньшиков халааснаасаа гар буугаа гаргаж өмнөх ширээн дээр тавилаа.

	Звягин бууг сайн харах гэсэн мэт хүзүүгээ сунгаснаа, толгойгоо мөрөндөө зугуухан шигтгэв.

	— Демид Авдеич, би явж чадахгүй, чадахгүй! Сосновкад мухлаг байгаа, хоосон ч гэсэн байшин, тээрэм байна. Миний хагалсан газрын шимийг авчхаагүй... гэж гонгонов.

	— Газартай чинь хамт толгойг чинь тас цавччихвал яах уу? Эсвэл харамсахгүй байна уу?

	Тарас толгойгоо мөрөндөө бүр шигтгэв.

	— Тэр дээ! гээд Демид инээмсэглэснээ

	— Чиний эдийн засгийн шинэ бодлого төгсөж байх шиг байна. Тарас аа тээрэм, дэлгүүрээ орхих болж дээ. Тэгэх тусам хоосон юм чинь... Тэгээд ч бас өөрийнхөө мөнгөөр худалдаж авсан юм биш... гэсэнд

	— Сосновкийн байшинг эргэлтийн хөрөнгөнөөс өөрийнхөөрөө авсан юм гэж Тарас цааргалав.

	— Тэгэхээр хаашаа явах уу? гэдэг асуудал байна гэж Демид Тарасыг анхааралгүй яриагаа үргэлжлүүлэв.

	— Демид ээ, хүмүүст ойр байх хэрэгтэй гэж вандан сандал дээр гурван настай хүүгээ тэвэрч суугаа Серафима дуугарлаа.

	— Ойр гэнэ ээ? гэж Меньшиков лавлаад, — Нээрээ тийм байх. Бид анзаарагдахгүйн тулд хүмүүсийн бүр гүнд орох хэрэгтэй. Костя сонсож байна уу? гэв.

	— Дүлий биш дээ гэж тэр хэлэв.

	Нэлээд хугацаанаа тэд дуугарсангүй.

	— Сибирь лүү чиглэх үү дээ, тэгэх үү? Алс холын, зэлүүд нутаг гэж тэрхүү нам жимийг Серафима эвдлээ.

	Демид яагаад ч юм гар буундаа хэчнээн сум байгааг шалгав.

	Тарас эхлээд хүзүүнд дүүжлүүрийн гогцоо углах гэж байгаа мэт гараараа зааж хөдөлснөө:

	— Хүмүүст ойр гэж байх шив. Хэрвээ яавал... аварга могойн аманд адилхан л орно. Хөгжмийн эгшигт ганхана даа. Тэнд юм уу, энд ганхах нь ялгаагүй юм биш шүү? гээд цонхоор тээрэм рүүгээ өрөвдөлтэй харлаа.

	— Тэнэг минь хүзүүгээ битгий тавьж өг гэж Демид тэднийг энд үлдэхийг итгүүлэх гэж оролдсон Звягины хөөрхийлөлтэй, эцсийн оролдлогыг анзаараагүй мэт хэлэв.

	— Тэгээд? За яах вэ... хэрвээ ийм юм гээд Демидийн гар буу руу дохиж, — Хэрвээ ийм юм хийхгүй бол, хэрвээ биднийг дахиад хүлээн зөвшөөрөхгүй бол... наадах чинь... гэвэл Демид буугаа халаасандаа хийлээ.

	— “Тийм юм” хийхгүй нь үнэн. Бүхий л байдлаар нь харвал тийм цаг биш бололтой. Цагаа болтол мацаглая. Гэвч мацаг тэнэг хүний ажил, хар лам тийм биш ээ. Энэ утгаар бол гараа хумхиж суухгүй. гагцхүү... одоо дуу чимээгүй хийх хэрэгтэй... Хаашаа явах уу гэж байна уу? Сибирь лүү гэнэ ээ? гэж Меньшиков Серафимагаас лавлав.

	— Би яриагүй, зөвлөж байна.

	Демид Серафимаг дахиад юм хэлэх болов уу гэж минут гаруй хүлээв.

	Гэвч тэр дуугарсангүй.

	— Серафима, тэгээд юу гэж... хэмээн Меньшиков бодлогошронгуй хэлээд, — Өө, оролдоод үзье. Харин ах дүү нар минь хаашаа байнга суухаар явж байгаагаа мэдэж байна уу? Миний төрсөн тосгон Ногоон Дол руу явж байна!

	Серафима хөмсгөө түргэн өргөв. Ийм шийдвэр гаргаснаа хэрхэн тайлбарлахыг хүлээж Костя Демид рүү ширтэнэ.

	Тарас Звягин ч гайхжээ. Тэр ч атугай Демид рүү тэр хэд алхав. Гэвч түүний гайхсан нь огт өөр маягтай байлаа.

	— Байз, байз гэж Тарас хашхираад, — Үгүй, энэ бариул чинь ямар учиртай юм байна?! Филипп тэр нэгэн цагт бас л: “Серафиматай хамт амьдрах болно...” гээд өөрөө сэмхэн яваад одоо болтол алга. Одоо чи: байнга суухаар явцгаа...” гэж байдаг. Чи... чи өөрөө яах болж байна? Бидэнтэй хамт явахгүй юм уу? Бас л сэмхэн явах гэж байна уу? гэв.

	Меньшиков одоо уурлаж, магадгүй Тарасыг буудчих байх гэж Костя бодож байв. Тэр ч байтугай: “Буудвал будаг, Тарасаар яах вэ” гэж бодлоо. Гэвч Демид:

	— Чи намайг тэнд “Демид Авдеич, морилогтун...” гээд талх, давстай угтана гэж бодож байна уу? Харин яагаад Ногоон Дол руу явах хэрэгтэй болсныг цагаа болохоор тайлбарлана. Одоо бол өөр зүйлийн тавья. Бид зөвхөн эндээс төдийгүй, ерөөсөө газрын хөрснөөс алга болох хэрэгтэй гэж би нэг ярьж байсан байх аа. Уг нь Константин Жуков, Тарас Звягин, Демид Меньшиков гэж байсан л даа, цөмөөрөө данснаас гарчээ... гэв.

	— Үүнийг яаж ингэж хийх вэ? гээд Костя инээмсэглэж, Серафима дээр харцаа тусгав. 

	Серафима өөрийн эрхгүй сормуусаа буулгаж, хүүгийнхээ нүцгэн толгойг илж, 

	— Бид нэг удаа оролдоод үзсэн... гэв.

	— Яаж? гээд Демид Тарас руу эргэж, — Ингэхээр нүүн суугчид их явж байна уу?

	Ганц жилээр ч зогсохгүй. Федюшкаг төрсөн тэр жилээс хойш цувж эхэлсэн. Энэ жил ч бүр их байна. Гутал маахай, давс л мухлагаас их асуух юм. Тэгээд юу гэж?

	— Бид маргааш явцгаана аа... 

	Маргааш нь тэд үнэхээр тэргэнд хог новш, хоёр долоо хоногийн хүнс ачиж нас бие гүйцсэн хос азарганд хөллөж тээрэм дээрээс явцгаажээ.

	— Энэ чинь юу болж байна? гэж тэрэг хөдөлгөгч Тарас гонгиноод, — Тээрэм минь, тээрэм минь! Адаглаад шатаачих юм сан... гэхэд

	— Тэгж болохгүй! Дуу чимээгүй явах хэрэгтэй гэж Демид заналхийлэв.

	Хэдэн өдөр их замаар явлаа. Мөн л нүүн суугчдын тэрэг тэднийг нэг гүйцэн түрүүлж, нэг хоцорч явна.

	Тоболоос нэлээд цааш өнгөрсөн хойно нэгэн үдэш замын хажууд майхан шааж, түүдэг асаасан байхыг харлаа. Галын дэргэд гурван эр, хоёр эмэгтэй сууна. Демид жолоогоо татаж, мэндлээд:

	— Танай энд хоноглож болох уу? гэж асуулаа.

	— Тэг л дээ. Манай энд зай багатай ч гэсэн хоноглосны мөнгө өндөр авна гэж түүдгийн тэндээс хөгжөөнтэй дуугараад, — Алсыг зорьж явна уу? гэлээ.

	— Сибирь лүү явж байна. Та нар хаа хүрэх вэ?

	— Бүр цаашаа, Алс Дорнод руу санаатай... манай галд урьж байна!

	— За яах вэ, бид өөрсдөө галлана... 

	Хориод метрийн зайтай майхнаа босголоо. Түүдэг дээр хоолоо чаналаа. Гурвуулаа шууд газар хэвтэх нэг ор заслаа. Серафима хүүхэдтэйгээ майханд унтлаа. Алс дорнод руу явж байгаа хүмүүс хэрхэн унтахыг хэвтээд харж байв.

	Түүдгүүд унтарч, хөрлөө... 

	Үүрийн гэгээний өмнөх салхи сэвэлзэхэд дунд нь хэвтэж байсан Демид эхлээд Костяг, дараа нь Тарасыг нударч:

	— Унтаагүй байна уу? Багачуудаа, ингэе. Гаврил Казаковын сургаалыг мартаагүй биз дээ? Бурхан минь бидэнд дахиад нэг туслаач... Эхлээд зүүн гараараа хүн бүрийг аяархан сэгсэр. Тэгээд дөнгөж сэрж, нүдээ цавчрахад нь л... цохиорой. Тэгвэл чарлахгүй. Нойрмог бол гагцхүү муухай орилно. Ингэж тэднийг хуваарилж авцгаая... гэв.

	Костяд түүдгийн дэргэд унтсан хүн ногдов. Тэр үнэхээр чарласангүй. Костяг мөрөнд нь хүрмэгц тэр өндийж арай ядан нүдээ нээж: “Юу бол оо вэ? Чи Пистимея юу?” гэж бувтнаад зөөлөрч, эргэж хэвтэв.

	Түүнийг Устин Морозов гэдэг бөгөөд Пистимея гэж эхнэр нь ажээ. Үүнийг Костя хожим мэджээ... 

	... Хүүрүүдийг ой руу чирч аваачив. Өөрийнхөө тэргэн дээрээс хоёр хүрз, сүх авч, нүх ухжээ. Эрчүүдийг чармай нүцгэлж, эмэгтэйчүүдийг зүгээр хаях гэжээ. Гэвч Тарас, шүдээ хавирч:

	— Үгүй, ажил хийвэл дуустал гэдэг... гүйцээнэ гэлээ.

	Тэгээд банзал, цамц, ноосон цамцыг нь тайллаа.

	Нүхээ бараг өдрийн гэрэлд дарлаа. Дээр нь хуурай мөчир хаяж асаан, тайгын жирийн түүдгийн суурь болгон үлдээв.

	— Эдний тэргийг яах бил ээ? Хаячих юм уу? Сайн юм байна шүү дээ... гэж Звягин асуув.

	— Нэгийг нь өөрөө ав. Нөгөө хоёрын нь замаас аль болох хол бут руу өнхрүүлчих. Бид түүнийг хаана шингээх вэ... гэж Демид зөвшөөрөв.

	Тарас тэрэг нэг бүрийг аж ахуйчаар үзлээ. Нэгийг нь шохоорхон авч бусад тэрэгнээс хэрэглэж болмоор новш, сав суулгыг ачиж гарлаа.

	Серафима энэ үеэр алагдагсдын хувцсыг онгичиж, баримт бичгийг нь хайн бичиг цаас бүрийг анхааралтай үзнэ.

	Тэрэгний асуудал зүйл дуусахад Серафима загалмайлан залбирч:

	— За ингээд морьдоо хөллө, Илья хүртэл хазаараа аваад, морьдоо барь Тарас, чамд хэлж байна, сонсож байна уу? гэлээ.

	— Би чинь яагаад Илья болдог бил ээ? Өвчин туссан юм биш биз дээ? гээд Звягин Серафимаг ширтлээ.

	— Дараа бүгдийг тайлбарлана. Демид, Костя тэргээ түргэн хөллөөрэй гэв.

	Тэд буудаллалгүйгээр өдөржингөө явжээ. Зам зуураа Серафима хүн бүрд одоо хэн болсныг нь тайлбарлаад зогсоогүй, цамцны нь халаасанд баримт бичгийг нь оёж өгчээ. Тарас Звягин бараг үдэш болтол:

	— Демид ээ, би чиний ах байх нэг л дасахгүй байна... Ер нь Илюшка гэж ямар нэр над өгчхөв өө? Бас тэгээд Юргин шүү?! Харин Демид яах боллоо? Би ч яах вэ хүний өмсөж байсан хувцас өмсөж дассан хүн. Харин нэр алдар бүр доромжилсон хэрэг байна. Серафима бас Пистимея гэнэ шүү! Мөн нэр ээ... гэж бувтнасаар явав.

	— Муу цоорхой халуун тогоо чи, дуугаа тат! гэж Демид тэргэн дээрээ цэх болон зогсож далайв.

	— Би яагаа вэ, байдгаараа л байна шүү дээ. Шаарнууд аа, би төвшин нэртэй баригдаж болохгүй юм болов уу гэж ярьж байна хэмээн цуцахыг мэддэггүй Тарас аман дотроо бувтнав.

	... Үдэш ямар нэгэн том тосгоноос холгүй замын хажууд майхнаа дахин босголоо. Тосгоны гэрлийг харцгаан хөөх арвайн талх, дотор халуу оргилуулан цай уулаа.

	— Ингэхээр тэнд амьдарч, Захар Большаковын өдөр бүр бөгсийг төнхөх хэрэгтэй гээд Демид сэнжтэй төмөр аягаа өвсөн дээр тавьж, — Би түүнийг Марья Воронов шиг үхүүлэхийг хүсэхгүй байна. Үгүй... Миний гэнэн залуугийн ачаар Марьяд аз дайрсан юм. Би туршлагагүй байжээ. Одоо бол үгүй... 

	Тэр тосгоны зөвлөлийн хүний охин халуун цог дээр өвчиндөө эвхрэн гасалж байсан шиг тэр насан туршаа эвхэрч гаслаг. Түүнийг халуун хайруулаас мөлхөн гарахад нь чи буцааж оруулна. Тэгээд тэр бурхан шүтлэггүй ч гэсэн түргэн үхүүлэхийг бурхнаас залбиран гуйг. Гэхдээ үхэл заяахгүй. Яг биеэрээ биш Фрол Кургановоор дамжуулан ажиллаарай. Тэнд нэг тийм хүн байдаг юм. Түүний түлхүүрийг яаж тааруулахыг би чамд хэлж өгнө. Сургасан бух шиг номхроод өгнө. Азарга шиг толгойгоо өлийж, хар хурдаараа гүйхгүй ч гэсэн авчрах ёстой... Бухад жолоо хэрэггүй нь тодорхой. Баруун бөөр лүү нь ороолгоход зүүн тийшээ эргэнэ. Зүүн тал руу нь ороолговол баруун тийшээ эргэнэ... Бас тэнд Наталья Меньшикова гэж бий. Миний хамаатан байгаа юм. Түүнд бол түлхүүрийн хэрэг байхгүй. Үүргээрээ Фролын өрөөсөн гутал болох ёстой... Ер нь тэгээд энэ бүгд чиний гол ажил байх болно... гэв.

	— Гол биш нь юу байдаг бил ээ? гэж Устин Морозов болсон Костя урвагар дүнсгэр асуулаа. Демид гар шувуу шиг дүрлэгэр нүдээ үе үе ирмэн түнийг удаан харснаа, Серафимад:

	— Пистимея! Дахиад цай хийчхээч! гэлээ.

	Тэгээд Жуков руу нүд буландаж зугуухан, уурсангуйгаар

	— Ер нь бидэнд янз бүрийн ажил байна. Хамгийн бага ажил ч гол ажил болно. Гэвч юуны өмнө Захарка байна. Бас түүнээс гадна... За газар дээрээс тодорхой болно. Би Ногоон Долын хажууханд хаа нэгтээ нуугдахыг хичээе. Илья Юргиний дүү болох нэг зохихгүй байна. Өөр нэр хайж олох хэрэгтэй. За энэ ч яах вэ... . Хажууханд чинь байж, Захаркагаас гадна өөр хэнийг яахыг... хэлж байна. Харин... чимээ шуугиангүй ажиллах хэрэгтэйг дахин давтан хэлье. Их хэргийг чимээ шуугиангүй хийж чадахгүй биз дээ. Тэгэхээр жижигхэн юмаар оролдохоос биш. Халуун хайрч, хүйтэн хөлдөөдөг. Төсөөлөв үү? гэв.

	Тэр, Костя төсөөлсөнгүй.

	— Тэгвэл тайлбарлаад өгье. Хүйтэн хүмүүст таатай биш байдаг. Тэдний амьдралыг бага багаар хордуулах болно. Инээсэн хүний инээдийг дарж уйлуулах хэрэгтэй. Уйлсан хүнийг улам цурхиран уйлуулахыг хичээх хэрэгтэй.

	Дулаан, намуун үдэш байлаа. Тэр хоёр түүдгийн дэргэд хоёулхнаа сууна Серафима тэрэгний дэргэд хүүтэйгээ зууралдана. Тарас хувин бариад шинэ ус авчрахаар явжээ.

	Харанхуй огторгуйд бөөн хар үүл хөдөлгөөнгүй лүглийнэ. Үүлс түүдгийн галд нэвт гэрэлтэж байх шиг дор суусан мэт санагдана.

	Байшингуудын цонх хөгжөөнтэй, тод гэрэлтэж, хэзээ ч гэрэл нь унтрахгүй юм шиг санагдана.

	Тэр нэгэн цагт сахалт Гаврил тэднийг өнөөх зэлүүд тосгоны хажуудах гүвээн дээр бутны хооронд хэвтэж байгаа юм шиг Костя агшин зуур санагдав. Тэд тийнхүү сууж коммуны дарга, тосгоны зөвлөлийн хүн, бас түүний гэр бүлийн хэн нэгнийг нь амьдаар нь хэрхэн барих вэ гэж бодлогоширч буй мэт.

	— Одоо тодорхой болов уу? гэж Демид асуугаад бололцоотой болгоныг хордуулах хэрэгтэй. Аз жаргалтайг нь аз жаргалгүй болгож, яриа хөөрөөтэйг нь үг дуугүй болгож хэрэгтэй... 

	— Зааварчилгаа өгч байгаа юм уу? гээд Костя гэнэт дүрсхийж,

	— Чиний зааварчилгаа над ямар хэрэгтэй юм бэ? Инээдийг нь дарах аа? Амьдралыг нь хордуулах гэнэ ээ? Харин би алахыг хүсэж байна! Шатааж, огтолж, бяцалж, нунтаглахыг хүсэж байна! Тэднийг шатаж байгаа цог дээр хаяхыг... хүсэж байна гэхэд,

	— Чи алах болно. Юунд хашхираад байгаа юм бэ? Янз янзаар алж болно шүү дээ. Тэнд тосгонд чиний хажууд хэн байгааг сайн харах хэрэгтэй. Цөмөөрөө Захаркагийн амыг харж байгаа гэж би бодохгүй байна. Тэгэхээр тиймэрхүү юмсыг... савраараа чимээгүйхэн базаад авах хэрэгтэй... Эхлээд аяархан, дараа нь улам улам чанга баз. Тэр сарвуунд орсон хүн чинь Захарын хувьд үхсэн л гэсэн үг гэв.

	Жуков ёолж, дээш харан хэвтлээ.

	— Өөр юу хийх болж байна? гэж Демид хорсолтой, гунигтай дуугараад

	— Өөр юу хийхийг би харахгүй л байна. Чи надаас ухаантай, тэгэхээр хэлээч гэв.

	Костя сууж, хөлөө өөр лүүгээ татан, толгойгоо бараг өвдөгнөөс доош ганзагалан удаан суулаа.

	— Юу хэлэх вэ.

	Демид бүлтгэр нүдээ үе үе цавчлан түүнийг удаан ширтэхэд Костяд эвгүй байлаа.

	— За... алив унтацгаах юм биш үү гэж тэр хэлэв.

	— Миний чамд хэлсэн бүхэн чиний гол ажил болно. Харин одоо би чамд бас нэг гол зорилт тавья. Ингэхлээр... гээд Демидийн дуу ширүүн сүржин болж, — Арван жил ч хорин жил чимээ шуугиангүй ажиллаж болно, гэвч Филиппийн минь итгэлийг хадгалж байхын тулд шүү! гэлээ.

	Демидийн хөөж бэмбийсэн бяцхан нүүрэн дээрх бүлтгэр нүд нэг л муу ёртой гялалзаж томорч эхлэх шиг Костя Жуковт санагджээ. Тэр нүдийг нь дотроос нь ямар нэг юмаар шахаж, тэсхийн хагарах гэж байгаа юм шиг бодогдоно.

	Гэвч түүний нүд хагараагүй. Демид тариа шиг дүгрэг зовхио буулгаж аньсан учир хагараагүй байж болох юм.

	Тэр нүдээ нээлгүй удлаа. Дараа нь бараг хашхирах шахам:

	— Зорилтоо ойлгов уу? гэж асуулаа.

	Устиний халуу шатах толгойд: “Дурсамжийн хүрээ дахиад хумигдлаа, дахиад...” гэсэн бодол зурсхийв. Өнөөдөр бүх юм долгиолон цагариглана. Дурсамж ч тэр, бас... Өөр юу байдаг бил ээ? Тийм ээ, цөм, өнөөдөр болж байгаа үйл явдал болгон дандаа сэтгэл зовоосон муу ёрын цагаригтай төстэй ажээ. Звягины хар цөөрмийн дээрх цагариг тарж, алга болон байсан бол одоо цөм эсрэг бөлгөө. Тэр үл харагдах цагариг хаа нэгтээ бий болж улам улам шахсаар байлаа... Смирновыг өртөөн дээр хүргэхээр өглөө явсан нь яаж төгслөө дөө? Кургановтой ярилцсан нь яаж дууслаа? Тэр ч байтугай цонхоор харагдах одод хүртэл... цагариглан жирэлзэнэ. Бас л шахсаар байна! Тийм ээ, түргэхэн шиг хүрээгээ шахаж унтраасай!

	Тэгтэл Устиний хүсэн хүлээж байсан шиг оддын хүрээлэн жирэлзэх нь багасаж эхэллээ. Тэгээд багсахын хэрээр Устиний тархи толгой цэлмэн гэгээрчээ... Чингэсээр оддын цагариг чимээгүй алга болж цагаан буурцаг болон хувирчээ. Яндангаас үсэрсэн очнууд замхран алга болдгийн адил одод бүрмөсөн унтрахгүй байгаа? хэмээн Устин өчүүхэн найдвартай хүлээлээ. Гэвч одод унтарсангүй, жирийнхээрээ анивчиж чичирхийлэн гялалзана.

	Филькагийн үрээс ургасан мөчрийг хэн, яаж хэдийд, яаж суга татан авав аа? гэж Устин бодоод санаа алдав. Энэ талаар одоо Демидээс асуувал сайн юм сан. Тэгтэл муу бэлтрэгийг хаанаас олох вэ? Тэгэхэд Ногоон Дол дөхөж ирмэгц хаашаа ч юм зугтаж амжсан. Улаан нүдтэй салбарс чинь: “Би Ногоон Долын хажууханд хаа нэгтээ нуугдахыг хичээе” гэж худлаа хэлснийг яана. Тэгээд тэр үеэс хойш бараа сураг ч байхгүй. Хаа нэгтээ Филькатайгаа хамт... тайван амьдарч ч байж болох юм. Аль эрт юу... шиг няц даруулсан байж ч магадгүй. Харин тэр Устин Морозов, өөрөөр хэлбэл Константин Жуков одоохондоо амьдарч байна. Савраа тас хавчуулсан чоно шиг тэсэшгүй өвчин, айдастаа насан турш орилж амьдарч байна. Тэр өвчин нь өнөөх гайтай цагариг шиг байгаа бололтой. Тэр ч байтугай однууд... тэгээд бүх амьдрал нь асар том галан дугуй мэт эргэлдэнэ. Чингээд Устин Морозов, үнэндээ Константин Жуков тэр аймшигт цагаригийн дунд ганцаараа дигваранз адил галан дугуй дотор эргэлдэж байх бөлгөө. Тэгээд мөдхөн дигваранз адил хорт сүүлээрээ өөрийгөө хорооно. Яг дигваранз шиг шүү... ингэж хэн хэллээ? Өө, тийм Учрыг нь олох хэрэг байв уу, яршиг яршиг биш байвал яах вэ? Юргин зохих үгийг олж чаддаг, улаан цайм хэлж чаддаг байвал яах вэ! Үгүй, энэ чухал биш ээ. Тэгвэл яах вэ? Дигваранз шиг болохгүй юу! Өөрийгөө алдаг дигваранз шиг “Худлаа, худлаа, би шатахгүй! Сүүлээрээ өөрийгөө үнэхээр цохиж алах нь дээр! Цохиж алах аа? Хэнийг цохиж алах юм вэ? Тэгэхээр үхэх хэрэг үү? Байз, хэн нэг хүн үүнийг надад зөвлөсөн юм байна. Хэн зөвлөлөө? Эсвэл тэр нэг цагт өөрөө би ингэж бодов уу? Ээ чөтгөр алгадмар өнөөдөр би мөн их юм бодлоо...”

	Хамаг биеийг нь зовоож байсан өнөөх тэсвэрлэшгүй өвчин гэнэт алга болж эхэлжээ. Устиний цээж, гар, хөлд амьдралдаа урьд нь огтхон ч үзээгүй төвшин, амар жаргал бий болж эхэлжээ.

	Хамгийн гол нь одоо энэ амар жаргал яаж бий болсныг Устин мэдэж мэдэрч, ойлгож байв.

	Тэр амар жаргалаа үргээчихгүйн тулд хоёр ч удаа:

	— Сүүлээ яасан нь... дээр сүүлээ яасан нь... дээр гэж шивнэн хэлээд зориггүйхэн инээмсэглэв.

	Устин орон дээрээсээ болгоомжтой бууж, шал чахрахаас айн хулгайч шиг сэмээрхэн зоорь луугаа очлоо. Тэр хөлөө ээлжлэн дээр өргөж гараараа биеэ тэнцүүлэн алхана. Тэнд зооринд дөчин таван онд Усть-Каменкаас авчирсан гар буугаа булсан юм санжээ.

	Тэгээд зоорь хүртэл гурван метр үлджээ. Хоёр... нэг метр үлджээ. Устин хөлийнхөө чимээг эхнэрээ сонсож сэрчих вий дээ хэмээн айж эргэн харж зогслоо. Түүний зүрх түг түг цохилно.

	Чингээд тэр зоориныхоо тагийг чимээгүй сөхөж, шалан дээр цохилтгүй яаж тавихаа мэдэлгүй бариулаас нь барьж удаан зогслоо. Зогсож байгаад гэнэт унагажээ... Энэхүү тагийн чимээ шиг чимээ толгой дээр нь аянга буухаас ч чанга дуугарах шиг болжээ. Хамаг бие нь давхийж, хаалтын цаана Пистимея орон дээрээ хөрвөхийг сонсов.

	— Одоо өнгөрсөн гэж тэр шивнээд доошоо булшны нүх шиг хүйтэн, чийгтэй зоорь луу зугуухан үсэрч, эгц шатаар өнхөрч түрүүлгээ харан газар мөргөн унав.

	Тэр даруй босон харайж харанхуйд дөрвөн хөллөн давсалсан байцаа, өргөст хэмхтэй торх байгаа зайдуухан булан руу мөлхөв. Тэнд хэд хэдэн торх махран зайлуулж хамгийн том торхыг хөдөлгөж чадсангүй. Тэгэхээр нь ямар нэгэн юманд тулж байгаад түүнийг өнхрүүлэв. Давсалсан эхүүн үнэр ханх тавьж хөлийн дор шингэн юм урслаа. Гэвч Устин үүнийг анзаарсангүй, хүйтэн шингэн дээр өвдөглөж гараараа газар малтаж гарлаа... Дээр шал чахарч, Пистимея түгшүүртэй орилон гиншиж, зоорь луу тонгойн:

	— Устинушка... Устинушка... Варька, чи босооч... гэлээ

	— Үгүй худлаа! хэмээн Устин хашхираад шороон дотроос тостой даавуунд боосон гар буугаа гаргаж, — Худлаа, одоо та нар амжихгүй... гэлээ.

	Тэр боодлыг яаран сандран салгаж гар буугаа өөрийн мэдэлгүй өргөн чихэн дээрээ аваачин гохоо дарлаа. Буудах дууг сонссонгүй. Гэвч тэр толгой нь эргэн дүйнгэтэн мансуурахыг мэдрэв. Дүйнгэтэх нь агшин тутам улам ихсэж хамаг бие нь хөнгөрч мэдээгүй боллоо. Тэгээд гар, хөл, хамаг бие нь мэдээ алджээ. Тэр үхэж байх шиг боловч, толгойд нь түүдгийн эцсийн оч мэт ямар нэг бодол сүүмгэнэнэ. Пистимея тэнд ойн тосгонд төдийгүй, энд Ногоон Долд удирдан залж, тэр насан турш түүнд, Костяд, захирагдсан биш, тэр өөрөө Пистимеяд захирагдсан юм шиг санагдана... 

	Гэвч энэ бодол толгойд орж ирээд бүрэн төгс бүрэлдсэнгүй. Тэгж бүрдүүлэх цаг ч байсангүй.

	... Үгүй, Устин өөрийгөө буудаагүй ажээ. Буу тасхийсэн боловч ашиггүй байсан болжээ. Арван таван жил чийгт хэвтсэн бууны сум зэвэрч, дарь нь бүрмөсөн муудсан байжээ. Устин зүгээр л ухаан алдсан ажгуу.

	
ХОРИН ТАВДУГААР БҮЛЭГ

	Устин Морозов нүдээ аажуухан нээвэл бүүдийсэн харанхуйд ямар нэгэн загалмай харлаа. Тэр загалмай шууд унахаар заналхийлэн нахилзаж ганхана. Устин хараагаа хөвчлөн харвал загалмайг сүрлээр хүрээлснээс галын дөл дүрэлзэх мэт ажээ.

	Цонхны хөх хүрээнд харлах жаазны хэрчлээс загалмай болон харагдаж, шөнө дуусаагүй, тэр өөрөө орондоо хэвтэж байгааг Устин тааварлатал нэлээд хугацаа өнгөрчээ.

	Дахиад хэдэн минут өнгөрөхөд бүр ухаан орж, юу болсныг дурсан саналаа. “За та нар ч яах вэ” гэж Демид, Гаврил Казаков, Серафимагийн тухай бүүр түүрхэн бодож, Энэ бол аль дивангарын юм, эргэж ирэхгүй. Харин өнөөдөр Захар ирж асууна даа.” хэмээн бодов.

	Захар Большаков чухам юу асуухыг Устин энэ мөчдөө тодорхой төсөөлсөнгүй. Захар заавал асууна гэдгийг хатуу мэдэж, мэдэрч байлаа.

	“Асуувал асууг. Асуу л даа... Юу хүссэнээ хий. Үндсийг нь хүртэл төнх. Одоо бол над ав, адилхан. Ав адилхан...” гэж тэр үргэлжлүүлэн тунгаав.

	Тэгээд санаа алдаж, Пистимея, Варька хоёр намайг зоориноос яаж гаргаж ирэв ээ? гэж бодлоо. Би ямар ч байсан их, багагүй жаран пүү жинтэй шүү дээ. Өөрөө боссон гэж үү? Одоо санах юм огт алга.

	Гадаа чарга чахарч тэдний байшингийн орчим зогслоо. “Өө, Большаков асуухаар ирж байгаа байх нь, гэгээ орохоос өмнө тэсэлгүй ирж байгаа байх нь ээ... гэж Устин бодлоо.

	Хэн нэгний хөлийн дор довжооны хүйтэн шат чахарч, пингийн хаалга тогшлоо.

	— Тьфу-у, шаар аа... гэх эрэгтэй хүний дуу гаднаас дуулдав.

	“Энэ чинь юу вэ? Фрол Кургановын дуу бололтой байх юм. Тэр Захартай яах гэж ирж байгаа юм бол оо? За яах вэ, сайн л биз. Одоо бид Марья Вороноваг яасныг ярихад тэд яахыг нь харья л даа. Харья...”

	Хаалга онгойж тасалгаанд хүйтэн жавар пингээс урсан орлоо. Цахилгаан гэрэл гялсхийн гийгүүлж, толгойгоо ноосон алчуураар хайнгадуухан ороосон Пистимея босгоны дэргэд зогсоно.

	— За, Устинушка, чи ямар байна даа? гээд богино дээлээ тайлж шидэхэд унтлагын цамцтайгаа байх ажээ.

	— Варька, хувцсыг нь түргэн аваад ир! За хайрт минь чи ямар байна даа? Сахиус минь ухаан ор оо юу? Варька, түргэлээч!.. гэв. 

	Варвара хажуугийн тасалгаанаас яаран сандран гүйн гарч бөөн хувцас авчирлаа. “Эд чинь юу бол оо вэ! Хувцсаар яах нь вэ? гэж Устин бодлоо. Хүлээж байсан Захарын оронд өөрийн эхнэр ирсэнд санаа амарсан ч үгүй, баярласан ч үгүй нь хачин жигтэй ажээ. Тэр харин ч: “Тэгэхээр одоо биш байх нь ээ. Дараа ч болно доо..” гэж улам гуниглан бодлоо.

	— Устинушка, алив... босож чадах уу? Варька, эцэгтээ тусал: сахиус минь их айлаа шүү! Захар луу золтой л хөл нүцгэн харайсангүй гээд Пистимея ноосон цамцаа өмслөө.

	Устин босож орноос хөлөө унжуулан суув.

	— Захар луу очих ямар хэрэг байсан юм бэ?.. гэж тэр аяархан асуув.

	— Морь гуйхаар очсон юм. Чи Озеркад эмнэлэгт очих хэрэгтэй. Ухаан алдаж унах чинь тоглоом юм уу... 

	— Ухаан алдаж ий? Унасан гэнэ ээ? гэж Устин лавлав.

	— Варька, эцгийнхээ гутлыг өмсгө! Хоёр дах гарга... Тийм ээ, унасан.

	Захар итгэлгүйхэн нүдээ гөлөлзүүлснээ агт өглөө шүү... “намайг явууллаа гээд Курганов дээр оч” гэсэн

	— Даргын оролцоогүйгээр, Курганов өөрөө явах л байсан.

	— Яаж мэдэх вэ! гэж Пистимея ширүүн дуугараад, — Варька, чи ямар ороолтоор ороож байна?! Цэмбэн ороолтоор ороо гэв.

	Чухам энэ үед л охин нь өлмий дээрээ суугаад хөлийг нь ороож байгааг Устин анзаарав. Тэр бяцхан бор мөр лүү нь задран унасан түүний өтгөн үсийг хараад: “Эвэртэй шулам руу ч, эмнэлэг рүү ч яах вэ, хамаа алга” гэж хайнгадуухан болов.

	Устин хувцсаа үг дуугүй өмсөж эхнэрээ даган гадагшаа дуулгавартай гарлаа. Фрол Курганов нойрмог хэвээрээ түүн рүү харж:

	— За тэгээд яадаг бил ээ? Хэрвээ морь тэрэгт орохгүй бол хамар дундуур нь ороолгодог гэсэн бил үү? гэлээ.

	Кургановын дуу зөөлөн, жигд ажээ. Гэлээ ч гэсэн Морозов хөгжөөнтэй биш, гашуун доогтой байхыг мэдэрчээ.

	— Чи юунд ингэж байгаа бил ээ?! гэснээ тэр даруй асуултаа мартаж чарга дээр лагхийн суув.

	Тэднийг тосгоноос нэлээд холдсон хойно үүр гэгээрэв. Өтгөн хүйтэн харанхуй тэнгэрийн хаяа дурамжхан сийрэгшинэ. Дараа нь цагаан толбо бий болсон тэр газраас салхи салхилж харанхуйг огторгуй даяар хөөж, улам улам доош, газар луу шахсаар байлаа. Тэнгэр гэгээрч, газарт харанхуй байсаар байв. Харанхуй хунгар, бут бүрд хорогдож тэндээс түүнийг үлээн хөөх нь тийм амаргүй ажээ.

	Дах нөмөрсөн Пистимея шаасан гадас шиг сууж жолоог тохойгоороо даржээ. Морь дадсан итгэлтэй хатираагаар хатирч, эвгүйхэн эргэлт, уруу газар явдлаа сааж, дахиад л өөрөө хатирч гарна.

	Хүйтэн жаахан сулрахад Устин захаа буулгав. Гэвч зах буулгамагц шумуул нүүрэнд шавах адил хүйтэн хүзүү, хацар, дух нь хайрна. Устин дахин захаа босгож, хонины нэхийний эхүүн үнэрээр амьсгалж:

	— Чи намайг хааш нь авч яваад байна вэ? гэж асуув.

	— Эмнэлэг рүү авч явна. Өөр хааш нь авч явах юм бэ?

	— Новш, бас дооглоно оо! Чөтгөр алгадмар, би ямар өвчтөн байх вэ? гэж Устин хашхираад өндөлзөв.

	Пистимея идэр залуу шигээ түргэн эргэж, түүн рүү эелдэг харж:

	— Тийм ээ, Устинушка, чиний зөв. Хонгор минь сууж, тайвшир гэхэд тэр суугаад яагаад ч юм:

	— Чиний хуруу ямар ч байсан хүйтэн байна гэж бувтнав.

	— Их жихүүн байна шүү! Тоглоом ч биш гэж Пистимея хариулна.

	Гэвч Устин түүний үгийг дуулсангүй. Тэр сууж: Одоо юу хийчхэв тайвшрав уу, захирагдав уу? Тайвширсан, захирагдсан хоёрын аль нь вэ? Ер нь тэр түүнд хэзээнээс нааш захирагдаж эхлэв ээ? Хэрвээ тэртээ нэгэн цагт Демид ч, Филька Меньшиков ч удирдан залж байгаагүй бол тэр бүгдийн хамт түүнийг харсан анхны өдрөөс эхлэн Пистимейд захирагдаж байсан байж таарах нь ээ. Тэр ч атугай бүр эрт Филькагийн дээрэмчидтэй хамт Ижил мөрний тэртээ явж байхад захирагдсан байх нь ээ. Дараа нь түүнд татагдаж нөхөр нь боллоо... Түүний нөхөр болсон?! Үгүй, харин тэр захирагдсан, аргагүйн эрхэнд захирагдсан... гэтэл дараа Устин дахиад л түүнд захирагдсан бололтой. Түүний дур зоргоор Костя тосгоноор явж тосгоны зөвлөлийнхөн болон комиссаруудыг уургалж байсан шүү дээ. Түүний хүсэл Пистимеягийн дух зоригтой зөрөөгүй гэж бодъё л доо гэж тунгаан бодлоо.

	Дараа нь Ногоон Долд ирээд бас л түүний зөвлөгөөгөөр ажилласан. Болох л бүхнийг савартаа баз гэсэн Демидийн “зааварчилга”-ыг бодож (түүнийх юм болов уу даа?!) Янз бүрээр алж болно гэсэн түүний үгийг санаж болгоомжтой алж, базаж эхэлсэн. Өөрөө л эхэлсэн юм шиг санагдах авч өөрөө биш шүү дээ! Яг үнэндээ гагцхүү өөрөө л биш! Түүний Демидийн хэлдгээр хэн нэгийг чанга дарахын тулд, баараггүй базахын тулд түүний “саврыг” Пистимея дандаа болгоомжтой түлхдэг байсан. Түүнийг бодвол Пистимея эндэхийн хүмүүсийг түргэн харж, аяыг тааруулж, хурдан сайн тунгаасныг нуухын хэрэг юу бил ээ. Өвлийн нэгэн үдэш ажлаасаа ирээд Андрон Овчинников хулчгар, Антип Никулин “ерөөсөө мангуу тэнэг” гэж гэнэт мэдэгджээ.

	— Тэгээд яагаа вэ? гэж Устин асуувал

	— За зүгээр ээ... Ямар хүмүүстэй амьдарч байгаагаа мэдэх хэрэгтэй гэж Пистимея хариулаад түүн рүү цэнхэр нүдээрээ цайлган харжээ.

	Өвөл өнгөрч, хавар болжээ.

	Андрон Овчинников хөлчүү явж байгаад Светлиха голд гурилтай чаргаа золтой л үйчхээгүй явдал дөрөвдүгээр сарын дундуур болжээ. Хамтралын даргад яаж ая тал засъя гэж аль эртний бодож явсан Устинд яг цагаа олсон явдал болсон ажгуу. Большаков түүнийг дандаа нүд үзүүрлэж хардаг байв. Устин юу ч бодсонгүй чаргатай гурилыг татаж гаргахаар харайжээ.

	Тавдугаар сарын цэлмэг сайхан өглөө эрт ургах нарыг угтан хар тодол тосгоны дээгүүр галзуурсан мэт гуаглалдаж, Пистимея бусад эрчүүд, эмэгтэйчүүдийн хамт пинд цугларч тариалалтад үр бэлтгэхээр явахдаа

	— Манай сураггүй алга болсон Демидка хаа яваа бол оо? Зөвлөгөө өгчхөөд өөрөө газар доогуур орсон юм шиг алга болчхож гээд санаа алдав.

	— Хүрээд ирнэ гэж Устин хэлэв.

	Пистимея жаахан байснаа:

	— Ирэлгүй яах вэ, бүлтгэр нүдтэй шуламсын хэрэг гарах л юм. Өөрөө сүүлээ өвдтөл нь хавчуулчхаад, гэтэл энд... Захаркагийн аль ч талаас нь очих гээд үз л дээ! гэж уурсангуй дуугарлаа.

	Тэгэхэд Устин дуугарсангүй. Харин гагцхүү: чухамхүү чи л бүгдийг ойлгох юм! гэсэн байртай эхнэрийнхээ мөрийг халуун хайр, талархлаар илжээ.

	Пистимея ичингүйрч байшингаас гарч гүйсэн боловч замдаа эргэж харан:

	— Овчинников Андрон ямар байна, зүгээр үү? гэлээ.

	— Тэр юу бол оо вэ?

	— Яаж мэдэх вэ... Аймхай Фома атгадаа дандаа ташууртай явдаг гэдэг. Гэлээ ч гэсэн тэгэхдээ Светиха голд гурилтай чарга золтой л живүүлчхээгүй шүү дээ. Харин сонинд хорлон сүйтгэх тухай хэчнээн бичиж байна даа.

	— М-м гэж Устин гагцхүү енгинэв.

	Юу хийх хэрэгтэйг Пистимея бараг илэн далангүй бүдүүлгээр сануулсан нь одоо Устинд тодорхой ажээ. Гэвч тэгэхэд тэр үүнийг анзаараагүй бил ээ. Тэр гурилтай болсон явдлыг үнэхээр ашиглаж, Андроныг айлгаж атгадаа атгах гэсэн бодол түнд зурсхийн оржээ. Тэгээд тэр даруй түүний үгнээс энэхүү бодол үүсжээ гэж Пистимея бодохгүй байгаа даа гэж айжээ. Тэгээд:

	— За, яв, яв. Хожимдлоо гэж хөмсөг зангидан дуугарчээ.

	“Би тэгэхдээ... эр хүнийхээ бардам занг бодсон юм болов уу?” хэмээн Устин дахныхаа амьсгалд норсон эхүүн зах дотор инээмсэглэв.

	Ямар ч байсан Овчинниковыг түргэн, чанга даржээ. Тэнэг амьтан өөрөө “Чи тэр новшийн амгайвчаа надад хий...” гэж гуйжээ. Тэгээд амгайвчилж авчээ.

	Газар хагалсны дараа түдэлгүй ташуур барьж байх заяатай төрсөн бололтой Андрон:

	— Одоо ч Захар намайг мөдхөн тэрэгчнээс буулгана даа... мэргэжилгүй бол ямар амьдрал байх бил ээ! Замын үнэр ханхалж, бут, сөөг, дов сондуул, ургамал ногоо нэг үгээр хэлбэл хамаг юм хойшоо хөвөх шиг баяр баясгалан байхгүй бил ээ. Устин тийм үү? гэж гонгиножээ.

	Устин Пистимеягийн туслалцаагүйгээр бие даан баримжаалж, Захар Андроныг чарганаас буулгаж өвс, хамах, үнээний байр цэвэрлэх өөр бус хааш нь ч юм томилоход үе үе төхөм үзүүлж байлаа. Овчинников санаа сэтгэлээр шууд унаж, Устинд гомдол мэдүүлэн:

	— Ингэдэг байна шүү... гэнэ

	— За чи битгий гутар! Яаж ийгээд хичээе гэж Морозов хэлжээ.

	Тэгээд эцсийн эцэст Андроны уйлагнан гонгинох нь түүнд залхуутай байгаа мэт:

	— За, чи өөрөө Большаковт зоригтойхон ярдагла. Бусад хүмүүс тосгон даяар л шуугиулж байна шүү дээ гэж уурсангуй хэлэв.

	— Чи юу гэнэ ээ, чи юу гэнэ?! Өнөөх новшийн шуудайгаа яах вэ? гэж Андрон айн хэлэв.

	— Миний хэлснээр хий! Би муу юм зөвлөхгүй. Энэ бол ерөөсөө хараал зүхэл биш. Үүнийг чинь одоогийнхоор шүүмжлэл гэдэг юм. Шүүмжлээд, дараа нь даргын юу хий гэснийг нь хий. Дараагийн удаад тэр чамайг анаж байгаад чарганаас буулгана. Шүүмжлэлд дуртай хэн байх бил ээ.

	— Эргэлзэж байна гэж Андрон бувтнав.

	Гэвч Большаков түүнийг ногоо хадгалах нүх ухуулахаар явуулах гэхэд тэр зүрх гарган тас зөрж:

	— Явахгүй гэжээ.

	— Яагаад явдаггүй бил ээ? хэмээн дарга хөмсөг зангидав.

	— Юу юу гэнэ? гээд Захар гайхлаа.

	— Тэгэхээр Захар Захарыч аа! Би ногоо хадгалах газар дүнз зөөсөн нь дээр байна, өөрөө ачиж буулгая, ганцхан чарганаас минь битгий салгаач. Тэгэхдээ чи ямар хүн вэ? Би насан туршаа морин дээр явж байна, яалаа гэж тэр вэ?.. Би гурилыг чинь золтой л живүүлчхээгүй. Тэглээ гээд надад итгэхгүй байгаа чинь ойлгомжтой. Гэвч би чинь... Дахиад тэрэгнээс юм унагасан байвал!

	Захар түүний ярихыг чагнаж сонсоод хэсэг хөхөрснөө

	— Зах яах вэ, итгэе. Гэсэн ч гурван өдөр нүх ух. Чарга минь чамаас явчихгүй гэжээ.

	Бүх юм Устиний урьдчилан хэлснээр болжээ. Гэлээ ч гэсэн Андрон:

	— Явчихгүй гэнэ? Чи... даажигнаагүй биз? Тоглоогүй биз, гэж байна шүү? хэмээн итгэлгүйхэн лавлажээ.

	— Яалаа гэж тоглох вэ? 

	— Тэгвэл л би... гурван өдөр ч биш... 

	— Тэг, тэг!

	Хамтралын дарга түүнийг үнэхээр гурван өдрийн дараа дүнз зөөлгөхөөр явуулжээ. Гэтэл үдэш харанхуй болмогц Андрон Устинийд хагас жил болсон тоорой чирч иржээ.

	— Устин, чи над зөвлөгөө зөвлөсөн... 

	— Энэ чинь бас юу болж байна?! гээд Морозов нүдээ гялалзуулж, тоорой чарлан тийчилж буй шуудайг хөлөөрөө түлхэв.

	— Өө, энэ бол... ачийг ачаар хариулна гэдэг байх аа. Чи намайг хэчнээн ч удаа аврав даа. Хүнд над сайхан сэтгэл гаргавал би ч гэсэн тэгнэ.

	— Аваад тонил!

	— Устин... гэж Андрон мэгдэв.

	— Чухамдаа гэсээр Пистимея зочдын өрөөнөөс гарч ирэхдээ: — Хүнийг гомдоох хэрэг юу байна? гэж толгой сэгсрэн: — Хэрвээ чин сэтгэлээсээ өгч байгаа бэлэг бол чин сэтгэлээс авах хэрэгтэй. Тэгвэл хариуг хоёр дахин өгөх хэрэгтэй. Би өөрөө бэлэглэнэ. Андрон, амыг нь тайлаач, Шуудайны ам тайлагдвал шударга нөхөрлөл холбогдоно. Зэрэгцээд суу, тавтай ярилцъя гээд өргөн банзлынхаа хуниаснаас гаргах мэт шил архи гаргаж ширээн дээр тавилаа.

	— Пистимеягийн хэлдэг зөв. Хамтдаа амьдарч, хамтдаа нөхөрлөх хэрэгтэй гэж Андрон ятгангуй дуугараад, хуурай уруулаа долоов.

	Устин жаахан байснаа хоёр гараараа нэг нэг мухар сандал авч ширээ рүү тавиад:

	— За яах вэ. Би нөхөрлөдөггүй, хүмүүстэй таардаггүй хүн, надтай маш сайн хүн таарсан бололтой, Андрон суу, хүндэтгэ гэлээ.

	Тэртэй тэргүй цайлган Андроны сэтгэл хөдөлж нулимс гүйлгэнүүлэв. Аяга аяга архи уусны дараа Устин:

	— Андрон, сайхан мэдээрэй. Нөхөрлөвөл үхтлээ нөхөрлөнө шүү. Би бол нөхрийнхөө төлөө үхэхээс ч буцдаггүй хүн. Чи надтай нөхөрлөсөн цагт тайван байж болно. Гэвч өөрөө үг цухуйлгаж, нүд ирмэмэгц л дэмждэг байгаарай. Тэгэхгүй бол сална даа... Би чинь нийлэхдээ хүнд, салахдаа бүр хүнд шүү. Сайн шажигнаж цуурдаг... гэсэнд:

	— Устин Акимы!.. ай Устин Акимы! гэж Овчинников гагцхүү дуугарлаа.

	Тэгээд дуугүй байснаа:

	— Акимыч, чи намайг тэрэгчнээр үүрд үлдээх юм байгаа биз дээ? гэж түрүүчийнхээ болзлыг тавилаа гэхэд нь:

	— Ярих юу байх вэ! Хийнэ гэлээ.

	Тэр цагаас хойш Андрон Овчинников тэдний хоорондын “нөхөрлөлийн” болзлыг бараг хүүхдийнх шиг цэвэр ариун сэтгэлээр нандигнан сахина. Пистимея тооройны нь оронд түүнд юм бэлэглэхээ мартжээ. Устин ерөөсөө энэ талаар санаа тавьсангүй. Пистимея аар саархан жижиг сажиг юм: хот хийцийн бүс, янжуур, цамцны арван хоёр татан товч үе үе түүнд атгуулна. Андрон ч өртэй үлдэхийг хүссэнгүй, Пистимеяд бүтэн бортого зөгийн бал, өөрийн шарж утсан гахайн хөл, тав зургаан хөлдөөсөн галуу зэргийг байн байн авчирч өгнө.

	Андрон нь хувьсгалын өмнө гарынхаа үсгийн оронд тоонолж тавьдаг, жаахан хожуу тастаж авсан цаасанд тамхи ороохоосоо урьд үгийг үе үеэр нь тасалж чармайсандаа хөлсөө гоожуулан баяр баясгалан, гайхах хослуулан байж үг эвлүүлдэг бичигтэн байжээ. Тэр хүмүүсийн хийж байгаа юмны учрыг муу олдог учир ам хэлээр нь тунгаадаг байв. Тиймээс ч Устинийг хүндэтгэн үнэнчээ харуулж нэгэнтээ Устин хүсэж байгаа болохоор зөв юм хийж байна хэмээн түүний тушаасныг сохроор насан туршаа биелүүлж иржээ.

	... Тушаал гэнэ шүү! Устин Морозов бүр инээд нь хүрэв. Тэр нь тушаал байсан юм гэж үү? Зүгээр л зүггүйтэл. Ард түмнийг шуугиулж, үймүүлж, хэн нэгийг нь турхирч, хов жив тараах явдал. Тийм ээ, Андрон хов жив гэдгийг мэдэхгүй, хүмүүсийг шал дэмий муучилж байгааг тааварладаггүй байлаа. Энэ зун Устин мужид захиа бичиж: хамтралын дарга дөнгөж сайхан ургасан эрдэнэ шишийг цагаас өмнө хадаж дарш хийхээр баллаж байгааг бичиж, Андроныг гарынхаа үсгийг зурахыг гуйжээ. Бас Антип Никулин, Фрол Курганов нар захианд гарын үсгээ зурсан байжээ. Гэвч Андрон намар саравчтай малгайгаа духдуулан шилээ маажиж: “Бид Захарыг шал дэмий гомдоожээ. Түүний зөв байсан байна... Бусад хамтралынх хайран эрдэнэ шишээ ялзруулчхаж...” гэжээ. Нэгтээ хийдгээ хийж, Захаркаг маажжээ... 

	... Тийм ээ, Андрон ийнхүү боджээ. Харин Антип Нукулин яав аа? Түүнийг Пистимея “ерөөсөө мангуу тэнэг” гэж тодорхойлжээ. Тэр нэг цагт цөнд түрэгдээд явсан халуун усны хаалганы золгүй хавтсыг уулзах болгондоо дурсдаг тамирдаж доройтсон эмгэн Марфа Кузьмингаас одоо хүртэл Антип үнэхээр айх бөлгөө. Гэвч тийнхүү уулзах нь жилд нэг, хоёр удаа болно. Одоо Антип чөлөөтэй амьсгална. Гэвч Светлиха голын усанд чаргатай гурил үйчих дөхсөн явдлын дараа огцом зантай эмэгтэй Марфа Антипыг хорсолтой мөрдөх болжээ. Тэр эмэгтэй тосгон дундуур хөөрхий Антипыг булан бүр дээр отох мэт тэр өнөөх барьсан зэвсгээ далайж түүн рүү хуй салхи мэт дайрч:

	— Нарийхан шилбэтэй үрчгэр мөөг, тугалаг зулбадас! Халуун усны хаалганы хавтас хийж өг! гэж тосгон даяар шуугиан дэгдээв.

	— За за, нэр төртэй партизаныг дахиад доромжилбол!.. гэж Антип сануулан хэлээд шалмаг ухарч, Марфагийн торлогоос хурдан зайлав.

	— Чи ямар, үхсэний партизан байх юм бэ? Чи жигшүүртэй танхай амьтан! Чи хэнд балаг тарьснаа мэдэж байна уу? Золгүй бэлэвсэн авгайд... 

	— Ямар их балаг вэ? Бид нийтийн хөрөнгийг аварсан. Нийтийн хөрөнгөнд ялзарсан самбар харамлаа юу! Ухамсаргүй тэнэг өмхий мөргөлч... чи бодооч.

	— Ухай, би тэгэхээр тэнэг болох нь ээ?! Тэгвэл чи... гэж Марфа уур хилэндээ амьсгаадна.

	Шуугианаар олон түмэн цугларч, зугаа наадам болно. Тосгоны багачууд хамгийн хөгжөөнтэй зугаа цэнгээ болж тэд исгэрч, хөхрөлдөн шоолно.

	Антип ойролцоох байшинд юм уу хэн нэгний халуун усны байранд нуугдан түгжээд, тэндээс бэлэвсэн авгайг ухамсаргүй “Хэрцгий догшин” гэж ичээнэ. Марфа, Антипыг элдэв үгээр ичиж зовохгүй залхтал дайрч удаан хоморголон хашжээ.

	Марфагийн шаардсанаар халуун усанд шинэ хаалга хийж өгч салах амархан байлаа. Гурван метрийн банз тал хувааж, хүрээ хадаж, тэр үед төмөр нугас олох хэцүү байсан учир сурын өөдсөөр нугас хийж хаалганы хацарт хадаад болох байв. Гэвч Антип гагцхан өөрийн зөрүүд зангаар ийнхүү хийсэнгүй. Тэгтэл бэлэвсэн авгай хоног хугацаа өнгөрөх тутам улам улам догширно. Нэгэн удаа тэр Светлиха голд усанд орж байгаа хөөрхий Антипыг олж, тосгоны цаадах халгайн гэтэлшгүй бутанд хөөн оруулж, үдэш болтол хэдэн цаг хашжээ. Марфа, Никулиныг шөнөжингөө тэнд хаших ч байсан юм уу, хэн мэдэх билээ, гэвч Пистимея гэртээ ирээд Устинд инээж хөхөрсөөр хэлсэн нь:

	— Явж нөхрөө авар! Би Захарт хэлэхээр захиргаа руу гүйж очлоо, хаашаа ч юм талбай руу явчхаж, Марфа тэр хамтралчныг ухаан алдтал нь халгайгаар түлэх нь ээ.

	Устин явахгүй гэхэд Пистимея хөхрөхөө больж нухацтайгаар:

	— Яв, яв тэнд юу болж байна! Нэг тэнэг таван ухаантныг муудалцуулдаг гэж ард түмэн ярьдаг байх аа. Тэгэхээр яагаад... гэв.

	Устин тосгоноос гарч харуулд зогсож байгаа нуруулаг цэрэг шиг халгайны бутны хажууд холхиж байгаа Марфагийн савааг булаан авчээ.

	— Чи яаж байна? хэмээн санамсаргүй байсан Марфа бачимдаж түүнийг ширтэв.

	— Хүнийг доромжлохоо боль! Яв, яв... 

	— Устин Акимыч... тэгэхээр хаалганы самбар надад хэн... 

	— Яв гэж чамд хэлсэн шүү. Явахгүй бол чамайг өөрийг чинь халгай руу чихчихнэ шүү гээд Устин дуугаа өндөрсгөв.

	Марфа чөтгөр шулам гэж харааж явлаа. Антип халгай дотроос гарч дэвхэцсээр нэг ч үг хэлэлгүй гол руу үсрэх нь халгайд түлэгдэж халуу шатсан биеэ хөргөх гэснийх. Тэр усанд шумбан шавшаад эрэг дээр гарч, элсэн дээр хөглөрөх хувцсаа углаад биеэ тасралтгүй маажсаар Устин дээр ирж:

	— Энэ чинь яаж байгаа нь энэ вэ? гэж чадалгүй хорсол, гомдолдоо уйлан гонгинож,

	— Яагаад ингэж байна гэж би асууж байна шүү? галзуурсан хар авгайгаас хаашаа зугтдаг бил ээ? Би Захар дээр гомдол мэдүүлж очсон чинь: хаалганы самбарыг хийгээд өгчих, нэг их төвөгтэй юм биш гээд инээсэн “Хийгээд өгчих” гэнэ шүү. Юуны тулд тэр бил ээ? Би тэгэхэд нийтийн хөрөнгийг аврахын тулд л тэр муу самбарыг авч гүйсэн шүү дээ. Чи бид хоёр гүйсэн. Хэрвээ нинжин сэтгэлээр хэлэх юм бол намайг аливаа үймээнээс хамгаалах хэрэгтэй. Тэгэхгүй байна шүү дээ. Одоо чинь бүх юм өөр болсон болохоор ойлгомжтой байна. Устин, чамд баярлалаа. Яаж талархахаа мэдэхгүй байна гэжээ.

	Антипыг энэхүү сүржин үгээ урсгаж байх хооронд Устин: “Овчинниковыг бодвол Антипт савраа бүр чанга тавьж болох бололтой. “Тэнэгийг бурханд мөргүүлбэл духаа цоортол мөргөнө...” гэсэн цэцэн үг дэмий байдаггүй байх аа гэж боджээ. Тэгэхэд Устин Никулинд:

	— Антип, за яах вэ. Марфад хаалганы хацар хийж өгөх юу байх вэ. Доромжлогдохын хэрэг юу байна. Би түүнийг яаж ийгээд атгана. Үнэхээр бүр задарчээ. Захар юугаа харж байна... гэжээ

	— Тийм ээ, Устин, чи миний Акимыч! Урдаа барих нөхөр гээд Антип баярлахдаа түүнийг тойрон бүжиж, — Чи итгээрэй... ай! Ганцхан Захар л миний ямар үнэнчийг ойлгохгүй юм. Хэрвээ над цагаан сэтгэлээр хандвал би тийм л байна. Хэрвээ учрыг тунгаах юм бол Захар улс төрийн алдаа хийж байна. Би хэн юм бэ? Би тэр шашны этгээдээс дор байна гэж үү?.. Бас хамгаалах хүнээ олов оо... гэжээ.

	Ийнхүү Устин бас нэг “найзтай” болжээ.

	Түдэлгүй Марфагийн хүү Егорка өвджээ. Устин эхнэрийнхээ хандалсан “дотор халуунд” хэрэглэх хугас шил ургамлын ханд өгч, Пистимеяг өвчтөнийг асрахад нь туслуулахаар явуулжээ. Хүүгээ эдгэрсний дараа баярласан Марфа Морозовын шалыг угааж өгөх гэхэд түүнийг хаалгаараа гаргаж ичээж зовоон:

	— Гагцхүү Анпиттай зөөлөн гэх үү дээ, болгоомжтой бай. Тэгэхгүй бол тэр: “Шаарны авгайг писхийлгээч ээ, тэгсний дараа шүүвэл шүүг...” гэж заналхийлж байна лээ. Тэр чинь үнэхээр тэнэгийн дээд тэнэг юм аа... гэсэнд

	— За яах вэ... Гэлээ ч гэсэн нойтон завжтай гүрцгийг самбарынхаа төлөө уучлахгүй гэж Марфа хэлжээ.

	— Уучлахын хэрэг юу байна? Гагцхүү болгоомжтой бай гэж байна шүү. Марфа саваа барьж явахаа больж харин Никулинтай тааралдах бүрийдээ галзуурсан мэт загнана. Тэгтэл дахиад саваа барьж шүнгэнүүлэх болжээ.

	Нэг удаа Антип Морозовынд эрэг дээр гаргасан загас шиг амьсгаадан агаар шунан амьсгалж:

	— Чадашгүй нь ээ... Үхнэ, гүйцээ. Шаарны муу авгай партизаныг авсалсныг цөмөөрөө мэдэг, гээд өвдөг сөхрөн Устин өөд гараа сарвайж, — Шаарыг номхруулна гэж амла аа биз дээ?! Устин Акимыч, чамайг мартахгүй сэн... гэж гуйжээ.

	— Тийм вий! гэж Устин хөмсөг зангидаад, — Тэгэхээр тэр танхайрлаа орхиогүй байх нь ээ? гэсэнд

	— Яг тийм! Үүнийг чинь танхайрал гэх үү! Өгөө, аваагүй өгөр дээрэмдлэг байна шүү гэж Антип дуу алдахад:

	— За яах вэ Антип, би түүнийг тосгоноос үүрд зайлуулчихъя гэжээ.

	Санамсаргүй байсан Антип нүдээ бүлтийлгэн:

	— Энэ чинь юу гэсэн үг вэ? Өөрөөр хэлбэл зайлуулна гэсэн чинь? Шинжлэх ухааныхаар яривал чи түүнийг хамтралаас хааш нь зайлуулах юм бэ? гэхэд

	— Харж л байгаарай. Би худлаа хэлдэггүй. Би нөхрийнхөө төлөө бүгдийг хийнэ. За, нүдээ битгий бүлтийлгээд бай, би түүнийг алах гээгүй шүү гэжээ.

	Тэр үед хамтрал районы төвд, Озеркийн хамгийн захад хашаанд хэд хэдэн жижиг барилгатай том биш байшин худалдан авч, дэн буудаллархуу юм зохион байгуулсан ажээ. Районы төвд хэдэн хоногийн ажлаар ирсэн юм уу, Озеркад саатаж хонох болсон хамтралчдыг хоноглуулахын тулд байшинд хэдэн төмөр ор тавьжээ.

	Түдэлгүй байшингийн орчим саравч барьж, зун өвөл морьдоо тавьж, хажууд нь нэлээд том пин босгожээ. Тэр пинд тампуутай байцаа, өргөст хэмх хурааж, намар Озеркад худалдахаар авчирсан төмсөө овоолдог байв. Энд районы төвөөс олж авсан аж ахуйд хэрэгтэй элдвийн жижиг сажиг багаж, хазаар ногт, олс дээс хурааж, бас эд хэрэглэгчдийн хоршоонд худалдан авсан анжис, самнуур, торхтой давирхай түр зуур тавьдаг байлаа. Дэн буудал аажмаар бяцхан дамжин өнгөрүүлэх бааз болон хувирчээ.

	Энэ бүх аж ахуйг харах хараа хэрэгтэй байжээ. Гэвч сайн дураараа “хамтралын дэн буудлын эрхлэгч” болох хүн олдсонгүй “Дэн буудлын” дэргэд эдэлбэр газар байхгүй учир хувийн аж ахуй явуулж болохгүй байснаас тэгсэн ч байж болох юм аа. Захар Большаков дэн буудлын эрхлэгчээр ээлж дараалан томилох боловч цөмөөрөө тэр даруй татгалзана.

	Морозов Антипыг үдэж явуулаад Марфа дээр очлоо.

	— Ногооны газар ямаа хөөж байгаа юм шиг Антипыг хөөсөөр байна уу?

	— Устин Акимыч... хаалганы хацар тоглоом юм уу?

	— За Марфа дарга дээр очоод Озеркад дэн буудлын эрхлэгч больё гэж хэл. Тэнд хаалганы хацар ч, бас бус зүйл бий.

	— Чи галзуураагүй биз? Энд надад ногооны газар, тахиа гахай, харин тэнд чинь юу... 

	— Егорка та хоёрт их юм хэрэгтэй юм уу? Хөдөлмөр өдөрт сайн авна.

	Би ч жаал зугаа юм илүүчилнэ. Турж үхэхгүй харин Егоркаг том болохоор Ногоон Долдоо эргээд ир.

	Марфа явахаас эрс татгалзав.

	— Егоркагийнхаа төлөө чамайг над үнэхээр баярлалаа гэж бодсон юм. Цагаан цэцгээр үхэх байсан шүү гэж Устин хэлэв.

	— Пистимея та хоёрт байрлалгүй яах вэ. Байшин бол яах вэ, хамтралынх.

	— Хамтралд ч, надад ч адилхан. Нэгтээ би гуйж байгаа болохоор над болох нь тэр. Тэд, ямар ясаа тавьтлаа амьдрах биш дээ... 

	Уг яриа үр дүнгүй дууссан боловч Марфа хэдэн өдрийн дараа Егоркатайгаа Озерка руу явжээ. 

	Морозов гайхаж байлаа. Тэгтэл Пистимея:

	— Би ч гэсэн бас түүнтэй ярилцсан. Чи түүнийг... Озерка руу явуулах хэрэггүй байсан юм. Түүнд танай дэн буудал юу юм бэ? Харин би Марфад Михейн ариун үгийг: “Үнэн шударгаар ажиллаж, нигүүлсэн энэрэх үйлст дурлаж, бурхныхаа өмнө хүлцэнгүй явахыг бурхан чамаас шаардаж байна.” гэж хэлэхэд л Марфа явсан... 

	— Та нарын ажил үйлсийг нигүүлсэн энэрлээр бүтээдэг юм гэж үү? Ер нь Озеркад тэртэй, тэргүй аливаа... номлогчид хүрэлцээтэй гэж Устин тааварлав.

	— Тэгээд яагаа вэ? Төөрөлдсөн хүмүүс олон байгаа шүү дээ.

	— Марфа ямар номлогч байх билээ дээ, шуламс?

	— За... ямар ч байлаа гэсэн цөмөөрөө бурханд баярлаж байгаа хэрэг. Хэргийн учир уран үгтэй, ярьж чаддагтаа биш ээ, бурханд үнэнчид байдаг юм.

	Ер нь тэгээд тэнд юу болж байсан ч, Никулин Ногоон Дол дундуур айх эмээх юмгүй явдаг болжээ. Устинтэй бараг уулзах болгондоо:

	— Чи мөн зальжин хийжээ. Энэ бол дамжуулан нэвтрүүлэг байна. Чи ч над нөхөр шиг нөхөр юм аа... Би ямар төрсөн хүүхдээ ч хайрлахгүй гэдэг байв.

	Тэгээд үнэхээр ч хайрлахгүй бил ээ. Устиний хүслийн дагуу эхлээд Клашкаг зовоож, дараа нь бага охин Зинкагаа Митька Кургановтой садарлахад нь тарчилгаж ээ... 

	... Өчигдөр өглөө Устин Смирновыг өртөө рүү хүргэж өгөхөд мандсан шигээ нар угтан мандаж, нүд гялбуулахад Устин дахандаа толгойгоо улам шигтгэж, өнөөдөр нар яагаад ч юм өчигдрийнхөөсөө илүү их гялбуулж байгааг бодлоо.

	“Тийм ээ, Антип... Бас Андрон Овчинников...” гэж Морозов дотроо инээмсэглэв. Ингээд л Устиний “савраа” тавьсан хүн, Фрол Кургановыг оруулахгүй бол гүйцэх шив. Нэг удаа Филимон Колесниковыг тандсанд тэр нусаа татан шууд:

	— Чи намайг эргүүлээд байдаг, харин би чамайг тандах гээд байдаг гэжээ.

	— Тэгвэл манайхаар нэг очооч. Хундага юмтай бие биеэ шиншилж болох юм гээд Устин бүдүүлэгдүү инээмсэглэжээ.

	— Урьсанд талархъя гээд Филимон инээмсэглэж, лагс том гараараа хамраа арчиж, хонгор минь гагцхүү чиний эхнэр бурханд нахилзахаа боливол, тэгээд би авааль эхнэргүй бол чиний авгайтай шиншилдэхээс буцахгүй сэн. Харин чамтай... гэжээ.

	Устин энэ дооглолтыг тэвчээртэй хүлцэж, гагцхүү: “чиний хамар дундуур татвал үнэрлэх чинь өнгөрнө дөө” гэж бодсон авч түрүүчийнхээ инээмсэглэсэн хэвээр:

	— Филимон, за яах вэ. Харин бид найз нар болно. Тэгээд чиний авгайчуудыг үнэрлэх чинь мохтлоо хол байна... . Удаан хүлээх нь гайтай юм... гэвч нөхрийгөө хөгширтөл хүлээж болно гэсэнд,

	— Чи хүлээсний хэрэггүй гэж Филимон зөвлөв.

	— Яагаад тэр бил ээ?

	— Хүлээгээд нас чинь хүрэхгүй бололтой,

	— Юунд тэр вэ?

	Филимон түүнийг хөлөөс толгойг нь хүртэл харснаа шууд:

	— Чи бол цагаач хүн, тэгээд л тэр гэхэд:

	— М, м... гэж Устин өөрийн эрхгүй хүнгэнээд, тэр даруй албаар инээмсэглэж, — Колесников, чи тэнэг амьтан! Цагаач л байгаа биз, тэгээд яагаа вэ? гэлээ.

	Эндэхийн хүн биш гэж би хэлж байна шүү дээ гээд Филимон, гараад Устин Анисим Шатровтай нийлэх гэж оролдоод бүтсэнгүй.

	Бас Фролын гэргий Стешкатай ч бүтсэнгүй. Стешка Пистимея хоёр нэг үе найзалж эхэлсэн нь үнэн. Стешка тэднийхээр ирдэг байсан боловч тас татсан мэт үүрд ирэхээ байжээ.

	— Энэ чинь яагаад тэр бил ээ? гэж Устин Фролоос асуужээ.

	— Чи бидний нөхөрлөл гүйцжээ... гээд Курганов инээмсэглэжээ. Устин ч гүйцжээ гэдгийг мэдэрчээ. Фролыг нугалах аюултай ажээ.

	Үүний дараа гучин хоёр онд Устин хорин хоёр настай Наталья Меньшиковаг өөрийнхөө талд сөгдүүлэх оролдлого хийжээ. Дөлгөөн, аймхай тэр бүсгүй эхийгээ нас барсны дараа Большаковын оруулсан тосгоны захын бяцхан байшинд ганцаараа суудаг байв.

	Морозов амжилт олно гэдэгт өчүүхэн ч эргэлзээгүй бөгөөд ямар ч байсан Меньшиков Филькагийн анхны, сүүлчийн охин нь бил ээ. Хэрвээ арван долоон онд нусгай жаал юу ч ойлгохгүй байсан бол одоо өсөж том болон ямар нэг юм бод оо байх аа. Хэрвээ эцэст нь хүртэл бодоогүй бол хөл гарыг нь аймшгаар хүлж айлгаж болно.

	Чингээд Устин байн байн түүний замд зориуд биш юм шиг өртөж, тэр үед эд цэцэглэн дэлгэрч байсан Наташкаг улам их ширтэн хардаг болжээ. Тэр түүнтэй санамсаргүй хоцрохгүйн тулд хүмүүст улам их наалдаж царай нь өөрчлөгдөж, айсан дүртэй жишүү хардаг байлаа. Ийнхүү Устин түүнийг бүхэл өвөл, зунжингаа ганцаараа байхыг олж чадсангүй. Тэгэхээр нь тэр бороотой намрын нэгэн өдөр шууд гэрт нь очихоор шийджээ.

	Наташагийн байшин цаанаас нь шууд эхэлдэг гүвээний доор байдаг ажээ. Устин гэгээтэй байхад ой руу явж, газар дэлхий нэвтэлшгүй харанхуй болоход гүвээнээс түргэн, чимээгүй бууж эхэлжээ. Цаг агаар муухай байхад тосгоны хэн нэг энд санамсаргүй тааралдах ёсгүй ажээ. Хэрвээ хэн нэгтэй тааралдлаа ч гэсэн ойгоос дөт замаар буцаж явна гэж бодох байв.

	Устиний тооцсоноор хэнтэй ч тааралдсангүй. Тэр бяцхан ногооны газрыг тойруулсан хайсан дээгүүр давлаа. Төмсөө аль эрт хураачихсан боловч онгилсон шороо нягтраагүй, бороонд нэвчиж хөл гүн шигдэнэ. Сибирь тосгоныхны ярьдгаар “арын” гэдэг ногооны хашаа руу шууд ордог пингийн хаалганд Устин явж хүрчээ. Энэ тал руугаа ганц цонх гарсан нь харанхуй бөлгөө. Гагцхүү бүр тулган харвал цонхны шилний цаана хөшиг цайрна.

	Наташка бүр гэгээтэй байхад таг түгжсэн гэдэгт Устин итгэл төгс байсан учир хаалгыг нь ч оролдсонгүй. Түүний тооцоо маш энгийн байв. Эрт орой хэзээ ч тэр чухамхүү энэ хаалгаар аж ахуйнхаа ажлаар гарч ирнэ, тэр пингийн дэргэд бөөн түлээ хэвтэж байна. Дөнгөж түгжээгээ мулталмагц хаалгыг нь нээнэ... За тэгээд цааш яах нь тодорхой болно.

	Хагас цагийн дараа салхи салхилж эхлээд зөөлхөн, дараа нь улам улам хүчтэй салхилжээ. Салхи борооны жижиг ширхгийг хуйлруулан эргэлдүүлж Устин дээр бөөн бөөнөөр цацна. Тэр ч атугай түүн рүү хэн нэг нь хувин дүүрэн ус цацаж байгаа мэт санагдана. Тэрхүү усан шүршилтээс хоргодох газар огт үгүй, хаалган дээр нь бяцхан саравч үгүй ажээ. Устин гагцхүү цувныхаа юүдэнгээр нүүрээ сайн далдалж хананд улам сайн наалдана.

	Тэгтэл гэнэт хажууханд нь ямар нэг юм чанга чахрахад салхины хүчинд пингийн хаалга жаахан онгойсныг тэр агшин зуур тааварлав. Гараар тэмтэрч үзвээс хаалга хатавч хоёрын хооронд бяцхан завсар гарсан байв. “Ээ, би гэж, усан тэнэг!” гэж Устин өөрийгөө зүхээд, “Өнөөдөр тэр энэ хаалгаа түгжихээ мартсан бололтой, шууд татах байж...” гэж бодлоо.

	Салхинд хаалга нь нээгдэж байгаа мэт нэг хоёр удаа савуулаад овоо өргөн засвар гарган пин дотор орлоо. 

	“За ингээд өглөө хүртэл ч энд зогссон болно. Байз, байз байшингийнхаа хаалгыг бас ингээд мартчихсан юм биш байгаа...” гэж бодлоо.

	Шалыг нь чахруулахгүйг хэчнээн хаалга руу нь болгоомжтой очиж татлаа. Үгүй, энэ хаалга дотроосоо дэгээгээр түгжсэн байлаа.

	“За яах вэ, хүлээнэ” гээд чимээгүй эргэж хана налав. Гэхдээ шал дэмий болгоомжилж гэсэн бодол зурсхийн орж ирлээ. Салхи хүнгэнэн исгэрч байхад Наташка түүний чимээг сонсоно гэж үү дээ. Бас тэгээд аль эрт унтчихсан байгаа.

	Салхи пингийн хаалгыг цэлийтэл нээж, пин дотор сэнгэнэж, хаалганы хүнд тээгийг ганхуулан давтмал бариулыг нүдэв. Наташка хэрвээ соргог унтаж байгаа бол тэр нарийхан жингэнэсэн дууг сонсох ёстой... Хэрэв сонсвол үдэш хаалгаа түгжихээ мартсанаа санана. Тэгээд хаахаар заавал ирнэ... 

	... түдэлгүй хаалганы цаана нүцгэн хөлийн пад пад хийх чимээ үнэхээр гарч хаалга онгойход Устин санамсаргүй байсан мэт алхам ухарлаа.

	Хувцсаа хагас дутуу тайлсан, хөл нүцгэн Наташка пингийн хаалга руу ухасхийн яаран сандран тасхийлгэж, төмөр түгжээ нярхийлээ. Тэгээд эргэж байшиндаа годхийн орлоо. Тэр хаалгаа бараг хааж, түгжээг хараахан цуургад нь оруулаагүй байтал Устин хаалгыг нь татлаа.

	— Аа-аа! гэж Наташка шалзлуулсан мэт чарлаж, тасалгааныхаа гүн рүү харайж, ээ та минь ээ!.. гэж улам чанга бархирав.

	— Чимээгүй бай. Одоогоор алахгүй гэж Устин хэлэв.

	— Хэн бэ? Хэн бэ? Юу хэрэгтэй вэ? Устин гуай юу даа? битгий ойрт!

	— За би ойртохгүй ээ. Наталья Филиповна сайн байн уу? Юунд нь айсан бэ? Чамтай ярилцах гэж ирсэн юм... Бүр норчихлоо гээд тэр усанд хөшсөн цуваа тайлж эхлэв.

	Тэгтэл санамсаргүй юм боллоо. Хананы хажууд сүүдийн байсан Наташка бөхийж ямар нэг юм аван цонх руу гүйлээ. Устин түүний юу шүүрэн авсныг хараагүй ч цонхныхоо шилийг хага цохин гарах гэсэн түүний бодлыг агшин зуур ойлгожээ. Тэр урдуур нь харайн очиж нэг гараараа Наташкаг хүзүүдэн, нөгөөгөөр гар дахь мухар сандлыг мулталж авав.

	— Чи яаж байгаа нь энэ вэ, чи яаж байгаа нь энэ вэ? хэмээн нүүр лүү нь амьсгалахад

	— Тавиач, тавиач! гэж Наташка хүндээр эргэлдэн, — Ямар ч атугай зөвшөөрөхгүй, бөөн бөөнөөр чинь зулгааж, тас хазна шүү, зөвшөөрөхгүй. Тэгсэнд орвол өөрийгөө хоёр хуваасан нь дээр... гэв.

	— Дахин хэл дээ... гэж Устин нэлээд тээнэгэлзэлгүй дуугараад, Наташка чухам яагаад айж байгааг ухааран,

	— Би тэгэх гээгүй шүү дээ... Сонсооч, Фролкаг ацаар золтой хатгачхаагүйг санаж байна шүү... гэв.

	Наталья түүнийг сонсож, ойлгосон гэж үү.

	— Хэрвээ та тэгвэл, намайг тэр дор нь ал. Энэ нь танд жигтэй биш байх ёстой. Хэн ч мэдэхгүй. Над дээр ирдэггүй, мөддөө барьж авахгүй... гээд агаар шуугьтал залгиж,

	— Харин алахгүй бол өөрөө боож үхнэ.

	Гагцхүү өмнө нь... таныг хаа нэгтээ толгойг чинь авна даа. Та үүнийг мэдэж ав.

	Наташка гараас нь мултарч булан руу гүйж очин нам жим болов. Түүний хааяа нэг амьсгаадах л сонстоно.

	Устин бүсгүйн гараас салгаж авсан мухар сандлаа тавьж, дээр нь суув.

	Наташкагийн амьсгаадах аажмаар намдах нь тайвширч байгаа бололтой. Устин инээмсэглэж:

	— Тэгэхээр... Хэрвээ би... чамтай гэрлэвэл! Пистимеяг хаяад гэрлэвэл яах вэ?

	— Би толгойг чинь авна гэсэн шүү дээ... 

	— М-м... Ойлгомжтой. Яагаад тэр бил ээ?

	Наташка дуугарсангүй, одоо түүний амьсгаадах огт сонстоогүй ажээ.

	— За яах вэ, охин минь. Чи миний талаар дандаа айдаг бодлоо хая. Хэрвээ ямар нэг азарган нохой хоёр жилийн өмнөх Фрол шиг заваан шүлсээ гоожуулан долоох гэвэл би чамайг өмөөрнө.

	— Намайг хэн ч долоох гээгүй. Харин та л бурхныг бодож намайг орхи, над ямар ч өмгөөлөгч хэрэггүй, гэж бүсгүй дуржигнуулав.

	— Хэрэггүй гэнэ? Долоох гэнэ ээ? Наталья, чи хүмүүсийг муу мэдэж байна даа. Чи хэн, хэний охин болохыг тосгонд мартсан гэж үү? Сайхан мэдээрэй? Итгэж байгаад гэнэдүүзэй. Аманд чинь алчуур чихээд ой руу аваад явна даа. Бахаа хангаж аваад хүзүүнд чинь чулуу зүүгээд Светлиха гол руу шидчихнэ. Тэгээд хэн ч хайхгүй. Нударганы охиныг хайна гэж үү. “Алга болчхож, ээ золиг” гээд л өнгөрнө. Ийм юм болж болно... 

	— Танд юу хэрэгтэй юм бэ? Та юун хүн бэ? гэж бүсгүй түүний яриаг таслав.

	— Юун хүн бэ? Хээ ер өө! Хүн нэрээ мэддэг боловч царайгаа хүн бүр санадаггүй.

	— Устин өвөө, намайг зүгээр байлгаач! Бурхны төлөө зүгээр байлгаач гэж Наталья гуйлаа.

	— Хээ, ер өө! Чи надаас юунд айсан юм бэ? гэж Устин дахин хэлэв.

	Бүсгүй дахин байрнаасаа ухасхийн босож, тасалгаанаас гүйн гарах гэж буй мэт харанхуйд ганхасхийснээ хоромд зүрхэлсэнгүй бололтой

	— Та сайн хүн биш ээ! гэж тэр бараг чарлаад, — Би мэдэрч, харж байна танаас хүйт оргиж байна. Танд энд юу хэрэгтэй юм бэ? Яах гэж ирсэн юм бэ? Хэн таныг явуул аа вэ?

	Устин хормын төдийд тээнэгэлзэв. Дараа нь зугуухан нүсэр босож Наташка руу очлоо. Түүнийг ойртохын хэрээр бүсгүй булан руу улам улам шигдэнэ.

	— Ингэхээр намайг хэн явуулсныг хэлэх болж байна уу? гэж Устин тод асуув.

	— Демид ах явуулсныг би мэдэж байна.

	— Эндүүрээгүй биз, сайхан мэдээрэй, гэж ямар ч атугай Устин дуугарав.

	— Үгүй, би мэдэж байна, би таныг тосгонд хармагцаа үүнийг мэдэрсэн... мэдэрч ч байна. Харин... харин та намайг тайван байлгаач! Орхиоч!.. Би нударганы охин гээд яав л гэж! Намайг хүмүүс нүд үзүүрлэдэггүй. Би бусад хүний адил хүн ёсоор амьдрахыг хүсэж байна. 

	Устин Морозов түүний яриаг чагнаж аяархнаар:

	— Амьдрахыг хүсэж байна уу? Нүд үзүүрлэдэг байна гэнэ ээ?! За сайхан мэдээрэй. Хэний охин гэдгээ мартвал бид өөрсдөө чамайг няц дарна даа. Бяц дарна гэдгийг санаж яваарай! гээд босож байшингаас гарч явлаа.

	Наташкаг одоо бүр атганадаа оруулсан гэдэгт Устин итгэж байв. Гэвч Наташка тэр шөнөөс хойш улам болгоомжтой болжээ. Хэрвээ тэр урьд Устинийг бээрийн холуур тойрдог байсан бол одоо хоёр бээрийн цаагуур тойрох болжээ.

	Устин түүнийг хоёр гурван сар ажиглажээ. Энэ хугацаанд тэр түүнийг нэг ч удаа гэнэдүүлэн уулзаж чадсангүй. Тэр нэг салхитай бороотой шөнө Наташка дээр очсондоо харамсаж, болсон бүх явдлыг хэн хүнд битгий ярьчхаасай гэж эмээх болжээ. Гэвч маш хулчгар юм чинь тэгэхгүй гэж түүнийг хараад бага багаар тайвшрах ажгуу!

	Тийнхүү тайвширмагц Наташкаг өөрийн дур зоригт захируулан нугачих бас нэг оролдлого хийхээр шийджээ.

	Устин нэгдүгээр сарын цасан шуургатай нэгэн өглөө захиргаанаас буцаж Наташкаг байшингаас гарч дамнуурга аван Светлиха гол руу явахыг харжээ. Устин гэртээ гүйн очиж хувин шүүрэн аваад бас гол руу явлаа.

	Өтгөн нойтон цас нүүр лүү өвдтөл алгадаж, нүд анилдуулан байлаа. Дөрөв, таван алхмаас цааш юу ч үл харагдана. Устин бээлийгээрээ нүдээ таглан долгиолон хуйлрах салхи сорон ихэд бөгтийн явна. Тийнхүү явж байхдаа түүнийг өнхрүүлчих гэж байхад бие хөнгөн, суурь муу, бяцхан Наташка салхины хүчтэй нөөлгийг хэрхэн тэсэж байгаад гайхна.

	Тэгтэл яг хажууд хэн нэгэн гэнэт:

	— Хүүе гэж ээ айн чарлав

	Устин нүүрнээсээ бээлийгээ авбал Марья Вороновагийн охин өмнө нь харагдлаа. Тэр охин дамнуургадаа бөгтийн хоёр метрийн зайтай нулимс гүйлгэнэсэн хар нүдээрээ түүнийг ширтэн зогсоно. Түүний толгойгоо боосон ноосон алчуурын тал нь задарч ширэлдсэн үсэнд цас шавжээ. Нэхий дээлийн нь энгэр задгай хэдий боловч халууцаж, хацар ягааран улаа бутарч, цасан ширхэг хацарт нь хүрэлгүй тэрхүү халуунд хайлах мэт бөлгөө. Түүний хувин савчиж ус нь цалгина. Тэр мөргөлдчихгүйн тулд зогссоноор барахгүй ухарсан бололтой ажээ.

	Марья Вороновагийн охин тэр үед арван тав орчим настай байв. Охины жирвэгэр хонгор хөмсөг тал тал тийшээ таран болгоомжлонгуй хөдөлнө. Одоо тэр хөмсгөөрөө хүчтэй даллан нисэх гэж буй мэт бөлгөө. Устин бүр мэгдэв. Тэд хагас минут, магадгүй илүү бие биеэ ширтэж дуугүй зогсов.

	— Тьфу! гэж Устин хажуу тийшээ нулимаад, — Юунд ширтэж гөлөрсөн юм бэ? Явж өнгөрөөч гэв.

	— Та зам тавиач дээ гэж охин хэлэв.

	Үнэхээр зам тавьж өгөх хэрэгтэйг одоо Устин тааварлав. Цооногт хүрэх зам нарийхан бас цасанд дарагджээ. Тэр хоосон хувингаа харжигнуулан хажуу тийшээ гишгэтэл бараг бүсэлхийгээ хүртэл цасанд шигдэв. Одоо охин түүний дээрээс доош харж хажуугаар нь түргэн явж өнгөрөхдөө морин хантаазны нь ханцуй дээр ус цалгиулав.

	Устин түүнийг харцаараа үдэн зам дээр гарлаа.

	Наташкаг өвдгөн дээрээ сөгдөн ус утгаж байхад тэр очлоо. Цооног том биш боловч гүн бөлгөө. Хар ус буцлах мэт дор шуугина.

	Бүсгүй алхаа сонсмогц агшин зуур эргэж харан цэх болж гэдрэгээ ганхасхийв.

	— Цооног руу уначхуузай гэж Устин хэллээ.

	— Танд дахиад... юу хэрэгтэй юм бэ?!

	— Одоохондоо юу ч хэрэггүй. хажуу тийшээ бол, ус авъя, гэж Устин мөрөө хавчисхийв.

	Наташка итгэсэнгүй. Устинийг ус утгаж байх хооронд явах уу, эсвэл бас жаахан хүлээх үү? гэж тээнэгэлзэн нүд цавчихгүй ширтэн дамнуурга мөрөн дээрээ тавьж хувинтай усаа өргөхөөр бөхийсхийв.

	— Хүүш ээ, Анисимын өнөөх юу нь ч билээ, учир нь олдохгүй юм, тэр чинь нь сая эндээс ус авчээ... гэж Устин ярилаа.

	Наташка хувинтай усаа өргөлгүй, цэх болов.

	— Чи түүнтэй... тэр бүсгүйтэй найзлаач.

	— Яах юм бэ?

	— За яах... гээд Устин өөрөө ч яахыг мэдсэнгүй. Үнэндээ мэдэх нь мэдэж байсан учир нь гэвэл: “тэдний амьдралыг бага багаар хордуулах болно. Инээсэн хүний инээдийг дарж уйлуулах хэрэгтэй...” гэсэн Демид Меньшиковын үгийг хором ч мартдаггүй бил ээ. Марья Вороновагийн охиныг Наташка хэрхэн уйлуулж чадахыг тэр гагцхүү мэдэхгүй байв. Тийм ээ, энэ ч одоо гол биш ээ. Гол нь Наташка зөвшөөрч, түүний дур зоригоор болох явдал байв. Тэгсэн цагт Устин хэрхэх аргыг бодож олно. Гол нь Марьягийн охины сэтгэлд орж тэнд юу байгааг харж хамгийн цэвэр, хамгийн эмзэг газар хаана нь байгааг тодорхойлох явдал юм.

	Устин хувин дүүрэн усаа цасан дээр тавьж, цэх болон хар нүднийхээ харцыг Наташка дээр тусгаж:

	— Яах нь тэнд тодорхой болно! гэж үгээ дуусгав.

	Тэгэхэд Наташка нь сөөнгөтсөн бөглүү дуугаар:

	— Устин өвөө... Устин өвөө! Намайг энэ цооног руу шууд түлхсэн нь дээр ээ. Сонсож байна уу. хэзээ ч таны санаснаар болохгүй, болохгүй. Эсвэл намайг орхиж бурхны тусын тулд замаас зайл, эсвээс түлх таны хэлснээр хайж эрэх хүн байхгүй... гэв.

	— Сайн байна! гэж Устин нэг л жигтэй дуугараад, үнэхээр цооног руу харж, — Энэ чиний эцсийн үг үү? гэв. Наташа үхсэн амьдын хооронд байв. Гэлээ ч гэсэн уруул нь ямар нэг юм шивгэнэнэ. Устин түүний үгийг сонсоогүй боловч, эцсийн гэж хэлснийг нь гадарлав.

	Устиний дотор хаа нэгтээ хүйт оргив. Мөсөн доогуур түлхэх нь үнэхээр эвгүй ажээ... Түлхээд зах сэжүүрийг нь усанд хийхгүй бол санжганаад байж мэднэ... 

	Цасан хөшигний цаанаас хар юм сүүтгэнэ. Уг хар юм ганхсаар тэдэн рүү ойртон иржээ. Устин хувингаа түргэн шүүрэн авч.

	— За сайхан мэдээрэй! Дүнхийгээд битгий зогсоод бай! Хүн ирж явааг харж байна уу?

	Уг хүн нь Анисим Шатров байлаа. Тэр гартаа том моносон гадас барьжээ. Эхлээд Наташкаг, дараа нь Устинийг харцаараа ширэв татаж:

	— Миний охин энд... ус авахаар ирэх ёстой юм сан гэлээ... 

	— Дөнгөж сая ус аваад явсан.

	— Яагаад тааралддаггүй бил ээ? Явж түргэн хайя. 

	Гэвч байрнаасаа хөдөлсөнгүй, Наташка, Устин хоёрыг ээлжлэн түшин зогсоно.

	Устин Шатровыг тойрон гарч тосгон руу явлаа.

	... Мөдхөн Озеркад хүрэх ёстой. Ямар ч байсан яваад удаж байгаа юм шиг Устинд санагджээ. Пистимеягийн дах зузаан цан хүүрэгт автсаныг бодоход тэд наанадаж долоо — найман цаг явсан байж таарах нь ээ. Үнэндээ нар дээр хөөрөөгүй боловч тэд шөнө удаан явжээ. Ногоон Долоос гараад тэд шөнө хэчнээн явсан нь сонин оо? Хаашаа явж байна? Өө тийм, эмнэлэг рүү явж байгаа. Яах гэж тэр вэ? Яах гэж?

	Устин нүдээ аньж, ой тойгоо хөвчлөв. Гэвч бодол санаа нь: Тэгэхэд Анисим цооног руу яах гэж ирэв ээ? Тэр охиноо үнэхээр хайж явав уу? тэр охиныхоо өөдөөс явж байсан болохоор тааралдахгүй байх ёсгүй. Тааралдаагүй бол, тэр даруй хайхаар гүйх сэн. Гэвч Шатров гүйгээгүй. Тэр таягаа цээжиндээ тулж Наташка, тэр хоёрыг ширтэн зогссон. Юуг нь харав аа? Яах гээ вэ? Энэ үедээ юу бодож байв аа? Юу хүлээв ээ? гэж өөрийн эрхгүй өөр зүйл рүү өөрөө орж ирнэ. Устин Морозов үүнийг тэгэхэд ч, одоо ч өөртөө хариулж чадахгүй байлаа.

	Тийм ээ, түүний Наташкаг савартаа базах гэсэн оролдлого ийнхүү төгсжээ.

	Нэгтээ түүнийг Андрон Овчинников, Антип Никулин шиг гарын доорх дуулгавартай зэвсгээ болгож чадаагүйгээс цааш тэр үедээ Захар Большаковоос өөр түүний ажилд хэн ч байгаагүй болохоор Наташкагийн амьдралыг хордуулж эхэлжээ. Тэгээд тэр дөнгөн данган дэв гэж байгаа түүний жигүүрийг бусдад мэдэгдэлгүйгээр хэчнээн ч удаа амыг нь барив даа!

	Үд дундын халуунд цэцэг дэлбээгээ дэлгэх адил Наташка ямар нэгэн ажилд умбаж ув улаан болж цэцэглэдэг үе байлаа. Түүнд талын агаар онцгой, анхилуун, огторгуй онцгой гүн цэнхэр болдог бололтой. Гэтэл Устин түүн дээр очиж: “Нударганы зулбадас, хичээж л байна уу? гэж аяархан хэлнэ. Үдшийн чимээгүйд юм уу, нисэх шувууд, хөгжөөнт хусанд сэтгэл баясан инээж Наташка аяархан дуулахад Устин юм уу, түүний нөхөд Юргин, Никулин нар тэнд хэдийн ирчихсэн: “Инээсээр байна уу? Дуулж байна уу? Сайхан мэдээрэй, битгий л уйлаасай...” гэдэг байжээ. Антип Никулин шувтрах өмдөө өөд татаж олны дэргэд үе үе цэцэрхэж:

	— Тэгээд яав аа? Тэр сайн ажиллаж байна, тэгээд одоо баатар болно гэж бодож байна уу? Бид тийм баатрыг харсан! Биднийг амархан залилахгүй, сорсон цусаа ч угааж чадахгүй! Тийм биз дээ! Тэгэхээр загалмайгаа авчирвал авчирдаг. Тэр тэгээд явдаг юм бэ? Бузар амаа нээжээ, тьфу!.. гэдэг байв.

	Ард түмэн Антипын үгийг ерөөсөө үл сонсоно. Никулин өдөр бүр хэн нэгийг муухайгаар хэлж байдагт бүгд дасжээ. Харин Наташка нулимсаа асгаруулан зугтана. Ганцаархнаа хэчнээн нулимсаа асгаруулдгийг хэн ч үл мэднэ.

	Заримдаа Захар Большаков түүнээс:

	— Наталья, яагаад чи улаан нүдтэй явдаг болов оо? Чамд ямар нэгэн гай зовлон болоогүй биз дээ? гэж асууна.

	Наташка даргад юу ч хэлж эс зүрхэлнэ. Хэлбэл хажууд нь Демид байгаа шиг санагдана... Илэн далангүй хэлэх гэвэл, Устин нэг удаа шүднийхээ завсраар заналхийлэн: “ Наталья, яв харин битгий бүдрээрэй. Бүдэрвэл битгий босоорой, өвчиндөө эвхрэлдэж удаан амьсгалах болно...” гэж байсан санагдана.

	Энэ бүхнээс гадна Наташка бүгдийг тунгааж чадахгүй байв. Хамгийн гол нь хүмүүсээс бас айдаг ажээ. Эцэг Филипп Меньшиков хаачсан, эх нь яагаад солиорсныг ойлгож Наташа ямар нэг юм харж, мэджээ. Хэрвээ үүнийг сэтгэлдээ, ой тойндоо булшинд байгаа мэт хадгалбал л тэр амьдрах юм шиг түүнд санагдах бөлгөө.

	Гэвч Натальяг сүүн бүтээгдэхүүний эрхлэгчээр ажилласан хоёр жилд Устин Морозовын бах ханажээ. Андрон Овчинников, Илюшка Юргин, Антип Никулин нар түүний нударган гаралтайг тал талаас нь зэмлэж элдвээр дооглон занал хийлгэх багадсан мэт тэгэхэд малчнаар ажиллаж байсан арван настай Егор Кузьминтэй Наталья амьдардаг юм байна гэсэн цуу яриа Устин тараажээ. Тэр цуунд итгэхүй байх шиг байсан боловч Натальяг өнөөдөр нэг нь маргааш нөгөө нь харна... 

	Нэгэн үдэш Егорыг сүргээ тууж ирэхэд цөхрөнгөө барсан Наталья түүн дээр очиж, саальчдын нүүрэн дээр:

	— Егор, Егор... Энэ бол гүжирдлэг гэдгийг эдэнд хэлээд өг. Би чамаас есөн насаар эгч шүү дээ гэж уйлан гуйжээ.

	Нүүрээ цагаан цэцэгт идүүлж цоохортсон дүйгүй, хөгшин Егорка гэлээ ч гэсэн маш сайхан залуу байсан бөгөөд тэр үедээ Морозовынд “ажилладаг” байв. Тэр Наташка руу хайнгадуухан эргэж:

	— Наталья Филипповна, юу гэж хэлэх юм бэ? гэв.

	— Чи бид хоёрыг... яадаг гэж тосгоноор л нэг шуугьж байна шүү дээ... “Тэгтэл Егор түүнийг мөрөөр нь тэвэрч сэхээ авахын зуургүй уруул дээр нь шууд үнсээд:

	— Сонсох нь сонссон, харин хаана гэдгийг мэдэхгүй байсан юм. Одоо мэдэж аваг гэлээ.

	Залуу саальчид инээлдэж насаар ах нь егөөдлөө. Харин Наталья дүрсхийн улайснаа барайлаа.

	— Наталья, маргааш над дээр очоорой. Үдээс өмнө Мурий жалганд үхрээ хариулна гэж Егор улаан цайм хэлэв.

	Наталья чадалгүй юм шиг байсан боловч Егорын хацар дундуур маш хүчтэй буулгахад тэр хашааны ёроол руу үсрэв. Саальчид дахиад инээлдэв.

	Харин Егор хоёр гараараа шилбүүрээ атгасаар Наталья руу харайж очлоо.

	Түүний царай цонхийн, хамар нь сарталзана. Гэвч тэр түүнийг ороолгосонгүй, гагцхүү дуулдах төдий:

	— За муу нударганы жингэр болгоомжил... 

	Устин булангийн цаанаас санамсаргүй мэт гарч ирлээ. Тэгээд саальчдыг зандрахад тэд тал тал тийшээ годхийв. Наталья, Кузьмин хоёрыг харснаа Егорынх шиг нам дуугаар:

	— За яах вэ... гэв.

	Чингээд Натальяд таагүй явдал дараа дараагаар эхэлжээ. Эхлээд саам эрс буурч, дараа нь өвлөөс өмнө малынхаа хашааны засварыг дуусгаж чадсангүй, харин өвөл үнээний нь тал хувь сувайрсан нь тодорхой болов.

	Сүүн фермийн эрхлэгчийг яах вэ гэсэн асуудал босжээ. Натальяг захиргаан дээр дуудаж, Большаков хэргийн учрыг тайлбарлахыг гуйжээ.

	Наталья олон зүйл тайлбарлаж болох байв. Тухайлбал гурав — дөрвөн жилд юу ч ургахаа больсон урьд нь давтагдсан нэг л талбай дээр Егор зунжингаа үнээгээ хариулсан, бас бухаа бараг өдөр бүр модноос гинжлэн уяж байсан, Устин Морозов хоосон амласнаас биш, хүйт ортол Фермд барилгын материал санаатайгаар өгөөгүй үг ярьж болох ажээ.

	Гэвч тэр юу ч огт тайлбарласангүй, уйлж:

	— Яах вэ, өөрчил! гэсэн хоёрхон үг хэлээд захиргаанаас гарч явжээ. Цаашид Наталья амьдрахад хүнд байсан боловч аз дайрч хөрш тосгоны комбайнч Андрюшка Лукин түүнийг анзааран дурлаж тосгондоо аваачжээ. Эр нөхрөө дайнд явахад л Наташа Ногоон Долд эргэж иржээ. Энэ үед Устин Морозов тосгонд байхгүй байв. Түүнийг фронтоос эргэж ирэхэд Наталья гурван настай охинтой байлаа. Анх учрахдаа тэр охиноо цээжиндээ нааж Устинийг хачин ширтсэнд Морозов өөрийн эрхгүй хоёр алхам ухарчээ.

	— Наталья Меньшикова, эргээд ир ээ юу? гэж тэр асуувал:

	— Эргээд ирсэн гээд Наталья хүүхдээ биедээ улам чанга нааж, — Харин би одоо энэ гайтай овгийг чинь орхисон. Би одоо Лукина.. гэлээ.

	Лукина толгойгоо үл мэдэг хүйтэн гялбаа байх бөлгөө. Тэрхүү гялбаанаас Морозов Устиний хамаг биеэр хурц хүйтэн зүү шивэх ажээ. Тийм гялбааг тэр нэгэн удаа харсан бил ээ. Ирээдүйн малчин Егор Кузьмин ч чонын үүр олж, Устинийг харуулдаж байхыг гуйгаад:

	— Ямар ч байсан гохоо дарахад бэлэн байлга. Өлөгчин чоно хэзээ ч хол явдаггүй юм. Эргэн тойрноо сайн хараарай, тэгэхгүй бол бидэнд муу юм болно шүү гэж сануулжээ.

	Егор түдэлгүй хөлсөө асгаруулсаар нэг бэлтрэг чирэн ирж, Устинд өгөөд:

	— Бусад нь бүр цаашаа шигдчихэж. Үүнийг шуудайдаа хийчих гээд улаан духнаасаа хөлсөө шударч агаар сороод, ахиад нүх рүү мөлхжээ.

	Тэгэхэд л Устин чононы нүдний цөхөрсөн, хүйтэн гялбааг харсан бил ээ. Бэлтрэгийн үүр байгаа бяцхан хясааны дээр үсрэхэд бэлэн өлөгчин чоно чулууны хооронд хэвтэж байжээ. Тэр буугаа өлийлгөж амжлаа. Галт сум араатныг яг үсрэхэд оножээ. Устин гарамгай бууддаг байв. Гэвч өлөгчин чоно нарийн тооцож хүчтэй үсэрсэн учир үхсэн ч гэсэн Устиний цээж рүү мөргөж өргөст бутан дотор өнхрүүлэв... 

	— Ухай, буцаад ирж... гэж Устин дахин хэлээд, Би тэгнэ гэж мэдэж байсан юм... гэв.

	Устин дахиад Натальягийн сэтгэлийг сэдрүүлэхийг зүрхэлсэнгүй, тайван орхижээ.

	Устин эргэн тойрноо харна. Тэд хөхөмдөг утаа бүрхсэн хязгааргүй цагаан талаар явна.

	Дах нөмөрсөн Пистимея том модон наадгай мэт хажууд нь суух бөлгөө. Энэ чинь үнэхээр бээрчхэж, түлхчихвэл чарганаас ойчиж, тэр чигээрээ цаасан дээр хөдөлгөөнгүй хэвтэнэ дээ гэж Устин бодлоо.

	Тэр инээмсэглэв. Тэгэхэд тэр Наташкагаас өөрөө ухраагүй, түүнийг өөртөө сөгдүүлэх гээгүй байх нь ээ. Бүх юм өчигдөр болсон мэт той улам улам тодорхой санаж, хамаг юм нүдний өмнө харагдаж байх шив дээ. Харин олон олон юм мартагджээ. Тэр эхнэртээ л татагдсан болж таарч байна. Уг хэрэг хэрхэн болов оо? Устин Наташкаг харж сонжиж эхэлтэл тэр болгоомжлох болжээ. Тэгэхээр тэр түүнтэй ярилцахаар шийджээ. чингэвэл тариан талбайгаас нэг удаа буцаж явахдаа Пистимея:

	Наташкагийн банзал хэрхэн дэрвэж байгааг чиний нүд харахгүй байна уу? гэж хорон асуужээ.

	— Бас бодов оо! гэж Устин зандрахад, Пистимея дуугүй болсноо:

	— Тэр чинь Филипп Меньшиковын охин биз дээ? гэж асуужээ.

	— Тийм байх аа.

	— Харж байна уу гээд Пистимея санаа алдаад, — Андрон Овчинниковыг бодвол тэр хулчгар байх аа? гэж асуув.

	Пистимея чухам юу хүсэж буй нь Устинд тодорхой болжээ. Тэр морио ороолгож

	— Хулчгар эсэхийг мэдэхгүй байна... харин болгоомжтой_ Охины хувьд охиноороо байгаа гэлээ.

	— Охин нь ч охиноороо байгаа. Харин эргэн тойрон хэчнээн эр нохой гүйж байна даа гэж Пистимея гэнэт ширүүн дуугарчээ.

	Тэгээд Наташкагийн байшингийн хажуугаар өнгөрөхөд Пистимея өрөвдөлтэй санаа алдан:

	— Эр ноход танд хадгална гэж үү дээ! охин ганцаараа, тасархай суудаг юм гэжээ. Устин юу хийх, яаж ажиллахаа ойлгожээ.

	Хожим эхнэр нь явцыг анхааралтай ажиглаж байгааг мэдэрч, амжилт олохыг хичээнгүйлэн залбирч буйг харж, бас сэтгэл хангалуун биш байгааг мэджээ. Гэвч тэр ам ангайсангүй. Түүнийг дайны сүүлчээр Ногоон Долдоо буцаж ирэхэд Пистимея Устиний хажууд шөнө хэвтэж байхдаа:

	— Өнөөдөр Наташкатай тааралдлаа. Намайг мэндлэхэд тэр намайг яасан юм шиг ярзалзав. Устинушка, чи одоо хараарай, гээд түгдэрч хүйтэн алгаараа үстэй цээжийг нь илж, — Түүнийг... нүглээс холхон байлгахад л би байна... . Битгий санаарай гэж байна шүү... Тос харсан муур шиг шүлсээ гоожуулж байсан цаг бий... гэжээ.

	Тэр шөнө Устин анх удаа өөрийгөө эзэмдэж:

	— Чамайг яая даа! Чи чадахгүй юм гэж үү... Бид шууд ярилцаж болохгүй гэж үү! Биднийг чагнаж байгаа хүн байна гэж үү. Чи дандаа битүү сануулга маягаар ярихын учир юу вэ? Уг хэрэг ямар учиртайг ойлгохгүй байна гэж үү? Бид бие биедээ ингэж байх хэрэг байна уу? Чи бид хоёрын асгаруулсан хүний цус нэг торхоор зогсохгүй байх аа... гэжээ.

	Пистимея түүний амыг гараараа таглав. Дараа нь босон харайж, зүрх нь дэлбэрэх гэж байгаа мэт гараараа дарав.

	Бурх... Бурхан минь, чи юу ярина вэ?! Устинушка, ийм юмыг бодож ч болно гэж үү дээ?.. Варька маань том болчихлоо. Болсон бүх явдал домог шиг байжээ гээд орноосоо бууж, өвдөг сөхрөн залбирч гарлаа.

	Харин Устин хэвтсэн хэвээр: “домог шиг байсан... Бодож ч болохгүй гэнэ ээ! Харин тэр энэ бүгдийг бараг шууд хэлээд удаж байна уу? гэж бодлоо. Пистимея түүнийг цэрэгт явахад нь үдэж: “за ингээд хүлээсэн бололтой! Устинушка, тийм үү? Ингэж л хүлээж дээ! Чи тэнд хараарай... хараарай.. Устин, сонсож байна уу? Ойлгов уу? Филь.. гийн зөвлөснөөр хүлээлээ шүү дээ. Тийм ээ, ойлгож байна уу, хүлээлээ шүү дээ хүлээлээ... Чамайг сайн хараарай гэж байна шүү” хэмээн шивнэж байснаас хойш удсан гэж үү.

	Тэгэхэд Пистимея сэтгэл ихэд догдолсон, нулимсаа нүүрэндээ нялчихсан, нэг л юмаа эцэс төгсгөлгүй давтаж байж бил ээ. Түүний үглэх нь Устинд залхуутай байснаас гадна эргэн тойрон хүмүүс пиг байв. Энэ бүгдийгээ урьд хоёулхнаа байхдаа ярих байсан юм. Гэвч хоёулхнаа байхдаа нэг ч үг дуугараагүй, гагцхүү тасалгаа дотуур жавхаатай, ширүүн холхиж байжээ. Озеркад галт тэрэгний буудал дээр зуухтай вагоны дэргэд зогсож мөрнөөс нь барьж урсгаж гарчээ. Тэгээд түүнийг “За! Би өөрөө мэдэж байна...” гэж зандрах хүртэл урсгажээ. Дараа нь Пистимеягийн сэгсгэр толгойг илж, чих рүү тонгойн: “Биднийг ойлгож байна, юу хийхээ ч мэдэж байна...” гэжээ.

	Тийм ээ, Пистимея тэр өдрүүдэд ямар нэг юманд итгэж байсан болоод бараг шууд хэлжээ. Устин өөрөө ч тэднийг гай зовлонд орхихгүй, туслахаар ирнэ гэсэн Филькагийн урьдчилан хэлж байсан нь биелсэнд итгэж байв. Устин юу хийхээ үнэхээр мэдэж байжээ. Бүр дайн эхэлсэн анхны өдрөөс эхлэн мэдэж байжээ. Тэгээд ч тэр хэрэгтэй бүхнийг хийжээ. Дараа нь дараа нь... 

	Дараа нь бүх юм зүйл дууссан... гэсэн ганцхан бодолд арьсыг нь хуулж байгаа мэт хамаг бие нь халуу шатна. Бодол санаа нь хутгалдаж, толгой нь өнөөх залхуутай жингэнэж янгинан, ухаан балартжээ... 

	Түүнийг дайнаас гэртээ буцаж ирмэгц Пистимея шөнө бүр өглөө болтол мөргөдөг болжээ. Тэгээд өглөө цэв хүйтэн юм хөнжилд нь орж ирнэ.

	— Өчигдөр Марфа Кузьминаг харлаа. Егорка мөдхөн цэргээс ирж гэнэ дуулсан уу? гэж Пистимея нэг удаа хэлжээ.

	— Сонссон. Цэргээс биш, цэргийн эмнэлгээс. Манжуурт буудуулсан гэлцэх юм. Түүний нэг жилийнхнийг явуулаагүй байгаа.

	— Түүнийг буцаагаад ферм дээр нь таних талаар санаа тавь. Ямар ч байсан өөрийн хүн. Марфа ч бас гуйж байна лээ. Эмгэн бөөн баяртай байна лээ! Бүх мал аж ахуйгаа түүнд өгч болох юм. Одоо гавьяатай фронтчин шүү дээ. Захарыг ятгаж итгүүл.

	Устин бөөр нь халуу оргихыг мэдэрч нүдээ нээж, нэхий захнаасаа ил гарлаа.

	Нар түрүүчийн адил дээр хөөрөөгүй авч ээн бүлээсгэнэ. Морьд жигдхэн алхалж хойд хөл нь ядарсан байртай хөшилдөнө. Талд алс холын бараа харагдаж хөхөмдөг утаа алга болжээ.

	Пистимея модон хүн шиг цэх суусан хэвээр ажээ. Нарны дулаан илчинд нэхий дээлийн нь цан хүүрэг хайлж, түүний ар тал гуужсан туулайн арьс шиг эрээн цоохор харагдана.

	Устин зүүрмэглэсэн юм уу, эсвэл өвчиндөө ухаан алдсанаа үл ойлгоно. Тэгтэл тэр үнэхээр эрүүл биш, тэр ухаан алдалтаас сэрэхгүй ч байж болохоор санагдана. Тэр ийнхүү үхэж, дахан дотроо хөшиж хөрж болох ажээ. Тэгээд Пистимея түүнийг хөлдчихсөнийг хараад морио зогсоож, мөрнөөс нь барьж айн сэгсрэх биз дээ. Чингээд дараа нь дараа нь тайвширч, түүнийг дахнаас нь газарт тайван буулгаж цасаар булж болох сон бил ээ.

	Устинд аймшигтай ажээ. Хаашаа л харна нүд алдам цастай тал цэлийж, цасан долгио үелэн, тэр цасанд умбаж багтарч байгаа мэт Устинд санагдана. Гэнэт амьд хүний дуу, адаглаад эхнэрийнхээ дууг ч сонсмоор байлаа.

	— Пистимея! Пистимея!.. гэж хоолой дээр тээглэх бөөн юмыг арай ядан залгиж яаран хашхирлаа.

	Пистимея дахныхаа захыг буулгаж, гагцхүү нүд харагдаж:

	— Юу бол оо вэ? гэв.

	Түүнд үнэхээр юу болдог вэ? Устинийг ухаарч байх хооронд Пистимея эргэж:

	— Мөдхөн хүрлээ. Тэр байшингийн бараа харагдаж байна гэлээ.

	Устин минут хэртэй, магадгүй хоёр минут дуугүй байснаа гэнэт тавлалаа нууж чадалгүй ууртайгаар:

	— Егор Кузьминийг би өөрөө, өөрөө... гэж хашхирлаа... 

	— Юуг нь өөрөө гэж? гээд Пистимея дахны босгосон захын нүүрнийхээ талыг гаргаж эргэлээ.

	— Зүгээр л өөрөө. чиний туслалцаагүйгээр, чамгүйгээр, тэгээд л гүйцээ! Хөгшин жингэр, чи дайн дууссан хойно удирдаж эхэлсэн. Бас: “Захарыг ятган итгүүл...” гэнэ ээ. Чамгүйгээр би мэднэ!..

	Хязгааргүй асар уудам талд хоёрт агаарт дутагдахаас айсан мэт Устин яаран сандран амьсгална.

	Пистимея толгой сэгсэрч:

	— Чи халуурч байна. Тэсэж үзээч. Озерка ойрхон байна гэв.

	Устин: “тэнэг минь, юун халуурах вэ? “ гэж хэлмээр байлаа. Гэвч Егор Кузьминий тухай бодсон тул хэлсэнгүй.

	Тэр Егор дээр үнэхээр биеэ дааж “санаа тавьж” эхэлжээ. Шуудай гурилын оронд дөрвийг эргүүлж өгөхийг шаардсан улаан буудайн явдлын дараа залуу бүр унжийжээ. Гэвч Устин түүнд:

	— Битгий уруу царайлаад бай. Чи миний хэлэхийг сонс гэжээ.

	— Чи бас дөрвөн шуудайг эргүүлж өг гэж шаардах гэж байна уу. Харин сонсож бай! би бол тэртэй тэргүй нүцгэрсэн хүн гэж Егор ярзалзав.

	— Нүцгэрсэн ч чадна, хувцаслаж ч чадна.

	— Яаж тэгж болох юм бэ? гээд Егорка итгэлгүйхэн хөмсөг өргөж цагаан цэцэгт овог товон болсон хацраа ... — Сориод үзвэл сонин оо гэв.

	— Соривол ч ухаантай болно. Би чиний цагаан цэцгийг эмчилсэн.

	— Тэгээд?

	— Би хөлбөрөг ч махийлгана. Төвөгтэй биш ажил мөртөө тэжээдэг юм. Чи очиж хараарай. Авхаалжтай бол сурчихна гэж Устин яриагаа дуусгав.

	Егор онийж, Устиний хар нүдийг шууд ширтсэнээ таван хуруугаараа цоохор хацраа бодлогошронгуй маажив.

	Түүний авхаалжтайд Устин төдхөн итгэжээ.

	Нэгэн үдэш үтрэмийн хажуугаар Егор хэнз ногооны хэдэн шинэхэн хавтан ачсан тэргээр явж байтал Устин түүнийг дууджээ.

	— Кузьмин! Тосгон руу явж байгаа юм уу? гэжээ

	— Тийм ээ,

	— Хүрээд ирээч.

	Егор хүрч очжээ.

	Үтрэм дээр өдөр нь пинд зөөж оруулж амжаагүй шуудайтай буудай байх агаад Егор түүн рүү очиж газар харайн буулаа.

	— Та яах гээ вэ?

	— Би чамтай хамт явна. Намайг хагас цаг хүлээгээдэх. Би одоохон гээд үтрэмийн манаач Илюшка Юргинтэй хамт манаачийн байр луу явжээ.

	Үтрэм дээр өөр хэн ч байсангүй. Егор ийш тийшээ харснаас өвсөө түргэн ярж дөрвөн шуудай тариа тэргэн дээрээ хаяж дээрээс нь өвсөөр хучлаа.

	Устин түдэлгүй манаачийн байрнаас гарч ирэн, тэргэн дээр сууж,

	— Явцгаая гэлээ.

	Зам зуураа Устин гараа өвсөн доогуур шургуулж:

	— Чиний энд чинь юу байгаа юм бэ? хэмээн асуухад:

	— Устин ах аа, хөлбөрөг гэжээ.

	— За, за

	— Би ч гэсэн бага багаар матийлгадаг юм.

	Сурсан байна шүү. энэ бүхнийг ээж чинь мэддэг үү? Тэр Моисейн бил үү дээ... нэг номлолд: “Хулгай битгий хий” гэж бичсэн шүү гэж инээмсэглэн шохоорхжээ.

	— Өө... гээд Егорка гараа саваад, — Би ээжтэйгээ Озеркад сууж байхдаа тэр номыг чинь уншсан. Эхлээд ээж намайг хүчээр уншуулдаг байлаа. Дараа нь над өөрт минь сонирхолтой болсон. Би сууж шашны судар дотроос аливаа лүндэн буулгагчид, мяндагтан, сахиусан тэнгэр, тэргүүн хамба нар ганц нэгээрээ болон бөөнөөрөө садар самуун үйлдэж, авгай хүүхэн хүчирхийлж хөлчүүрч, хулгай хийж байгаа тэр газрыг нь хайн уншдаг байсан... Авраам гэдэг өвөг дээрээс байжээ... . Номонд түүнийг ариун хүн гэжээ. Харин өөрийнхөө гэргий Сарраг мөнгөөр... хи, хи Египетийн хаанд, дараа нэг хаан Герарскийд түр зээлджээ. Авраам эхнэрээ хэрэглүүлсний төлөө маш их мөнгө, мал авчээ. Манай өвөг дээдэс ингэж л амьдарч байжээ.

	Тэр авраам Иаков гэдэг ачтай байжээ. Тэр мэхлэн хуурч байжээ. Харин тэр Иаковын хүү Иосиф хоолой багалзуурдахдаа бүр ч сайн байжээ. Тэр Египетийн болон Ханааны бүх газрыг цөлмөж бүх ард түмнийг нь боолчилж, өлсгөжээ. Тэгээд Иаковыг Египетэд очиход хүү нь хамгийн шилдэг газраа таслан өгч, аливаа үнэт бэлэг сэлтээр долдойджээ. Ингэж л хүмүүс дэлхий дээр анх хулгайлж сурчээ. Ээж ч энэ тухай мэдэж байгаа. Бас чиний эхнэр ч мэдэж байгаа. Тэгэхээр... хэмээн ярив.

	Эхнэрийн нь нэрийг сануулсан явдал Устинд таалагдсангүй. Тэр ширүүнээр:

	— Би бол битгий хэтрүүлчхээрэй гэдэг талд байна гэсэнд

	— Тийм ээ, би ч болгоомжтой байгаа гэв.

	Егорка “хөлбөрөг” матийлгахдаа үнэхээр болгоомжтой боловч байн байн матийлгадаг байлаа. Энэ тухай Устинээс өөр хэн ч үл мэднэ.

	Егорка ихэд талархсандаа нэг биш удаа:

	— Устин өвөө, та ёстой хүн юм аа! Танд хэдийд юу өгөх вэ? Та битгий зовоорой. Пистимея эгч мэдэж байгаа гэсэн... гэдэг байв.

	— Егор, би чамд бас тус хүргэх юм сан. Чамайг фермийн эрхлэгчээр тавьдаг юм бил үү, яадаг юм бил ээ? гэж бодож байна хэмээн Устин тухай бүр хариулна.

	— За яах вэ, тэг л дээ гээд Егор хацраа маажна.

	Гэвч Егорыг Ферм эрхлүүлэхийн оронд үнээ хариулахыг даалгажээ.

	Кузьмин ууртай хөхөрч:

	— Устин өвөө, үүнийг чинь юу гэж ойлгох вэ? гэж Морозовоос асуужээ.

	— Битгий эсэргүүц. Чиний юм чамаас явчихгүй. Гагцхүү чи миний хэлснийг хийж бай. Үнээ хариулна гэдэг бас чаддаг байх хэрэгтэй ажил.

	Егор үхэр чадмаг хариулдаг байжээ. Тэгээд түдэлгүй Наталья Меньшиковагийн оронд фермийн эрхлэгч болжээ.

	Одоо Егор хөлбөрөг “матийлгах ажлаа” улам улам ширүүсгэжээ. Хэчнээн шар, тугал идэж, хэчнээн центнер сүү, цөцгий ууж, Илюшка Юргиний тусламжтайгаар районы төвд хэчнээн тонн өвс зарж Морозовын халаасанд хэчнээн мянган рубль оруулсныг хэн ч, тэр ч байтугай Устин өөрөө ч үл мэднэ. Энэ талаар огтхон ч оролцоогүй мөртөө аливаа удаа хэмжээ дамжааг нь онцгой нарийн товлож, Юргинээс зэгсэн сайн “гувчуур” татчихдаг Пистимея л ганцхан мэдэж байж болох юм. Юргин районы төвөөс буцаж ирэхдээ Пистимеягийн нүдэнд өртөхгүйг хичээж Морозовын байшингаас холуур дөлж явна. Гэвч Пистимея түүнтэй хаа нэгтээ тааралдаж, нүдээ үг дуугүй жартайлгана. Харин Овчинников юм уу, Антип өөрөө: “Очоорой!” гэсэн ганцхан үг хэлнэ. Аль ч тохиолдолд Юргин бээвийж арчаагүй харцаа тал тал тийш нь шидэлж, Морозовын байшин руу орой дурамжхан, аажуухан явна.

	Юргин Пистимеягийнхаа шалзлуулсан мэт улаан юм харайн гарч, шууд Егор луу гүйж очин малгайгаа шалан дээр чулуудаад,

	— Үгүй! Гүйцлээ! Яасан шуналтай эд эв! Миний хөлсөнд цадаж, миний олсон юманд хэзээ нэг цагт хахна даа! Шаар чинь цөмийг нь шахаад гаргачихлаа!

	— Битгий гонгино гээд Егор ярвайж, — Бурхан эцсийн өдөр гэж байдаггүй. Бурхан адар хоногийг ч өгнө, хоол ч өгнө гэж тэр ярина.

	Хэрвээ Устин түүнийг саатуулаагүй ч Егор заавал өртөнө. Энэ үндсэн дээр тэдний хооронд хэрүүл гардаг боловч ерөнхийдөө Кузьмин түүнд захирагдана.

	... Дайн эхэлсний дараа хоёр дахь юм уу, гурав дахь өдөр Устин өөрийнхөө байранд Андрон Овчинников, Антип Никулин, Фрол Курганав, Егор Кузьмин нарыг цуглуулжээ. Тэнд бас Юргин байв. Устин бүгдийг тойруулан харснаа хөгжилгүй, эхүүн инээмсэглэж: олон ч нөхөдтэй болоогүй байна даа гэж бодов.

	Демид хүрээд ирвэл ийм бүргэдүүдийг харуулах ичгэвтэр байлаа. Гэвч

	— За, ах дүү нар минь ээ... Бид удаан биш хагацах нь ээ гэж би бодож байна. Би аль болох түргэн тэнд байх ёстой гээд сэгсгэр толгойдоо цонхны цааш зангаж, — Та нарын олонх нь эрт орой хэзээ боловч дарийн үнэр үнэртэнэ. Толгойгоо галанд дэмий битгий оруулаарай, болгоомжил. Эргээд ирэхээр бидэнд их ажил гарна. Та нар бол миний баруун, зүүн гар гэж чангаар хэллээ.

	Тэнд байгаа бүх хүмүүсээс ганцхан Юргин л Устин чухам ямар ажлын тухай ярьж, ер нь юунд итгэж байгааг ойлгож байлаа.

	 

	*****************************************

	 

	Түүний хойноос гэзэгтэй, арай эгчмэд хүүхэн цар дүүрэн элдвийн хоол авч орж ирэн хоёулаа үг дуугүй ширээнээ өрөөд үүд рүү очин цээжиндээ гараа зөрүүлэн таг чиг зогсов.

	— Хүүхнүүд минь, баярлалаа гэж Демидийг хэлэхэд хоёулаа далд орлоо. Тэдгээр бүсгүй үзэсгэлэнтэй, хөөрхөн бөгөөд ялангуяа гэзэгтэй, эгчмэд нь бүр ч хөөрхөн ажээ. Гэвч тэдний аль нь ч Демидтэй огт төсгүй ажээ.

	— Үнэхээр охид чинь юм уу? гэж Устин асуулаа.

	— Тийм ээ, гээд Демид толгой дохиж шургуулгаас шил архи гарган:

	— За уулзсаны төлөө! Суугаач, өнгөрсөн жилүүдийг дурсъя гэв.

	Устин биеэ барихаа бүр больж ширээнд сууж:

	— Чи хувцсаа солиоч дээ... гэв.

	— Энэ болно оо гээд Меньшиков гарлаа.

	Хэдэн минутын дараа гагцхүү бууралтаж, жаахан атираатсан болохоос урьдын Демид Устиний өмнө тэр аяараа сууж амой. Тэр ч атугай тэд Озеркад биш, хэдэн өвлийн өнгөрүүлсэн уралын тэртээх ойн тосгохонд байгаа мэт, Тарас Звягин Микитийн охид дээрээс одоо гүйн ирж, залуухан, цэх Серафима урт плаажтайгаа орж ирэх гэж буй мэт Морозовт агшин зуур санагджээ.

	— Ингэхлээр, ямар ч байсан эсэн мэнд байх шив дээ? гэж Устин асуугаад хундагаа ойртуулав.

	— За үгүй дээ. Би чиний хэлснээр аль эрт талийгаач болсон.

	— Үүнийг юу гэж ойлгох вэ? гээд Устин толгойгоо өргөхдөө сахлаараа нарийхан шилбэтэй хундагыг золтой л өнхрүүлсэнгүй. Тэгээд:

	Нэгэнт Пистимея намайг чам дээр авчирснаас цааш... чи шууд яриач. Эсвэл дахиад... би бүгдийг мэдэж болохгүй болж байна уу? гэж ууртай хорсолтой хэллээ.

	— За үгүй дээ, бүгдийг шууд ярина. Над чамаас нуух юу байх бил ээ? Эхлээд уучих.

	Тэд ууцгаав. Демид хундагыг дахин дүүргээд босож, охидын орсон хаалгыг сайн хаагаад ширээ рүү эргэж ирээд,

	— Устин Акимыч, за ингэхлээр, Демид хаа нэгтээ үнэхээр үхэж, ор сураггүй алга болсон, түүний түүхийг нунтаглаж, гэрэлт хорвоогоор салхи хийсгэж, түүний нэрийг цаг үе хүмүүсийн ой тойноос арчсан гэв.

	— Сайхан ярьж байх шив. Хаана ингэж сураа вэ?

	— Зүгээр л өөрөө боловсрол олсон юм.

	— Өө, тийм бий! Одоо чи хэн гээч вэ?

	— Кругляшкин гэдэг цэцэн биш алдар байдаг юм. Тэгэхээр би Дорофей Кругляшкин байна.

	— Би алдрыг чинь яриагүй байна. Одоо чи юу хийж, яаж амьдарч байна? Нэг их ядуу биш амьдарч байгааг харж байна гээд Устин идэх юм элбэг дэлбэг өрсөн ширээ рүү дохилоо.

	Демид ярих уу, болих уу гэж бодох мэт доод уруулаа амандаа гүн сорж, амтархан хөхөв. Дараа нь хундаганаасаа балгаж, давсалсан сэрээгээр жижигхэн өргөст хэмх шорлож үнэрлэснээ бүхлээр нь амандаа хийж шажигнатал хивээд:

	— Сайхан давсалж, сайхан байна! Давсалсан юм бэлтгэх авьяастнууд Сибирь лүү явчхаагүй бололтой гэв. Тэгээд доод уруулаа дахин хөхлөө.

	“Шуламсын шүд унаагүй бөх хэвээрээ байна шүү” гэж Устин бодоод, чангаар:

	— Чингэхлээр, шууд хэлэх хүсэлгүй байгаа юм биз дээ? гэв.

	— Яалаа гэж, яалаа гэж... Бидний хооронд юун нууц байх вэ? Би бурхны боол болсон гээд Демид хөлстэй нүүрээ алчуураар яаралгүй арчлаа.

	Устин тавагтаа тахианы хэрчим мах орхиж, хуруугаа амны цаасаар арчиж:

	— Чи мөн овжин байна шүү... Ингэхлээр хар лам юм биз дээ, багш Дорофей юм биз дээ!

	— За тийм гэх үү дээ... 

	— Үдийн мөргөл хийдэг үү? Номлодог биз дээ?

	— Тохиолддог... гээд Демид сэрээгээрээ бас нэг өргөст хэмх хатгаж таваг дээрээ тавив... Өргөст хэмх хатуу, хүнд тул сэрээнээс мултарч, бүтээлэг дээр уналаа. Демид түүнийг тэр дариу хатгаж, нөгөө гараараа барьж аван: — Гаслан зовлонг тайтгаруулж, баяр баясгаланг адисалдаг гэлээ.

	— Ойлгомжтой гээд Морозов инээмсэглэв.

	Үнэн хэрэг дээрээ тэр юу ч ойлгоогүй ажээ. Демид санваартантай огт төсгүй байлаа. Сахалтай боловч бага, шингэн ажээ. Гар нь шөрмөслөг, чадалтай, булчин нь цамцандаа зангирчээ. Ер нь хөгширсөн авч гар нь мах цавчигчийнх шиг бөлгөө. Ямар ч гэсэн хар лам ийм гартай байдаггүй. Бас нүд нь... Ер нь тэгээд санваартнаасаа яргачинтай илүү төстэй ажээ. Тэр ч атугай бараг өсгийгөө хүрсэн цагаан хувцастай байхдаа ч хар ламтай төстэй юм огт байсангүй... Яриа хөөрөө нь ямар байна? Хар лам ингэж ярьдаг гэж үү дээ?

	— Гэвч чи худлаа ярьж байна. чи ямар хар лам байх юм бэ? гэж Устин хэлбэл Демид мөрөө хавчисхийн:

	— Хар лам нар янз бүр байдаг. Гэвч тэдний байдал төрх ямар ч байлаа гэсэн бурханд таалагддаг, учир нь цөмөөрөө ямар нэг хэмжээгээр бурханд зүтгэж, ирээдүйн бурхны хаанчлалын тухай сайхан мэдээг ард түмэнд цөмөөрөө түгээж байдаг... Яагаад уухгүй байна, алив... гэв.

	Демид өөртөө гурав дахь хундагыг аягалав.

	— Байз! гээд Морозов духаа алгадаад: — Чи өөр хар ламтан байсан байна! Үгүй яагаад миний ухаанд шууд орсонгүй вэ? Чи миний Пистимея шиг баптист юм биз дээ? гэсэнд:

	— За... тийм ч байж магад гэж Демид тодорхойгүй инээмсэглэн хариулаад, — Чамд ямар ялгаатай юм бэ? Ууцгаах уу гэв.

	Гэвч Устин хундагаа цааш болгов.

	— Чи манай хязгаар нутагт яаж ир ээ вэ? Эсвэл... Яваагүй байсан юм уу? Тэгэх ёсгүй дээ... 

	— Устин, энэ бүгдийг ярих гэвэл удна. Дайны өмнө шоронд сууж үзлээ. Германчууд байгаагүй бол тэндээ амьд гарахгүй л байсан байх... тийм л байна. Дараа нь... дараа нь Освенцим, Бухенвальдад байлаа... Ер нь үхлийн олон лагерийг туулж өнгөрүүллээ.

	Устин дээш харвал Демид уруулаа мушилзуулж.

	Чи бас тэнд Усть-Каменкад бил үү, байгаа биз дээ? мэднэ, мэднэ... гэж тайлбарлав.

	— Хаанаас мэд ээ вэ? Пистимея дээр дандаа очдог гуйлгачид илтгээ юу? гэж Устин дооглонгуй хэллээ.

	— Хаанаас мэдэж байгаад хэргийн учир байгаа юм уу! Тийм ээ, дайны төгсгөлөөр намайг Австрид Маутхаузен гэдэг хорих лагерьд шилжүүлсэн. Тийм лагерийг мэдэх үү?

	— Сонсож л байсан гэж Устин дурамжхан хэллээ.

	— За тэгээд... Энэ миний хувьд хамгийн аймшигтай нь байсан. Тэнд ер нь хийхгүй юм гэж байгаагүй... 

	Демид удаан, бараг хагас цаг ярилаа. Бяцхан хүүхдийг ямар нэгэн юманд итгэж байгаа мэт итгүүлэнгүй аяархан ярина.

	— Нэг үгээр хэлбэл би энэ Маутхаузенд дайны бараг төгсгөл хүртэл алба хаасан гэж тэр яриагаа төгсгөөд, — Дараа нь Германаас гадна ер нь олон оронд очсон. За... миний талаар ингээд хангалттай. Ер нь ярих ёстой юмнаасаа илүү ярьчихлаа. чи миний нөхөр шүү дээ. Өөрөө яаж амьдарч байна даа?

	— Би амьдарч л байна... гээд Устин ширээн дээр сэрээгээр зурснаа, — Бидэн дээр яах гэж морилсон юм бэ, гэж байна шүү? Хэрвээ чамайг хүлээн зөвшөөрвөл... гэхэд,

	— Тарасын хэлдгээр баярласандаа хөгжимддөггүй гэдэг байх аа. Тэр эсэн мэнд байгаа юу? хэмээн Демид Морозовын асуултаас дахин булзаж, — Захар Большаков ямар байна даа? Тосгоны гол гудамжийг цардах гэж байгааг би сонссон гэв.

	Тэгтэл Устин гэнэт тавгаа хорсолтойгоор түлхэж, тэр даруй өөрийгөө эзэмдэж чадахгүй нь гэдгээ мэдрэв.

	— Тэгэхээр, эрхэмсэг зочин. Би чамайг өөр юугаар аргаддаг бил ээ? гээд Демид нойтон уруулаа цорвойлгов.

	Демидийн нүд улам улам онийж, уруул нь улам улам жимийнэ. Демидийн тэр нүд, уруул Устиний уурыг хүргэнэ. Гэвч гол нь уруул, нүдэнд биш, харин улам аяархан, улам хорсолтой, улам хурц, улам аягүй муухай болж байгаа Демидийн дуунд байлаа.

	Устин сэрээгээ ширээн дээр хаятал сэрээ хундагыг цохиж шалан дээр унаган хагалав.

	Тэр даруй хаалга онгойж, ширээ зассан бүсгүйчүүл биш, харин тавь эргэм насны хижээлдүү эмэгтэй орж ирэн үг дуугүй хагархайг түүж хормогчиндоо хормойлоод гарлаа.

	— Эгч ээ! гэж Демид түүнийг дуудахад эмэгтэй яаран эргэж:

	— Дорофей Трофимыч, сонсож байна гэлээ.

	— Ширээн дээрх юмаа ав. Бид хомсхон хоолоо дууслаа. Явцгаая гээд Демид Устиний мөрөн дээр гараа тавихад гар нь чанга, чулуу шиг хүнд ажээ.

	Тэд өнөөх “цагаан” өрөөг дамжин хонгилд гарлаа. Устин одоо пинд орж, хашаа руу гарна гэж бодож байв. Тэд үнэхээр пинд орсон боловч ямар нэг харанхуй хонгилд очжээ. Дараа нь нэг, хоёр тасалгаа дамжиж, гурав дахид орлоо. Тэнд тавилга дүүрэн байх агаад дицэдсэн орны толгой гялалзаж, адарт бяцхан чийдэн байх бөлгөө.

	— Хэвт, унт гээд Демид орыг заалаа.

	Устин сандал дээр лагхийн суув. Тийнхүү сууж байхдаа төмөр утсан тороор хүрээлсэн үхлийн лагерь дотор Демид хэрхэн нааш цааш холхиж, хөлчүүрч, зэрлэгшин хүмүүсийг дух, шил, гэдэс, зүрх рүү нь хэрхэн буудаж, хэрхэн хийн өрөө рүү хөөн оруулж, нүсэр биетэй хүнийг хэрхэн хүзүүнд нь дүүжлүүр углаж, хөхрөн дүүжилж байгааг төсөөлөн бодлоо. “Харин хийн өрөө рүү хөөн оруулах, дүүжлэх, буудах юу юм бэ? Энэ бүгдийг дэмий, шал дэмий, дэмий” гэж үг дуугүй бодлоо.

	Демид цээжиндээ гараа зөрүүлэн тэвэрч хажууд нь зогсоно.

	— Чи тэр үхлийн лагериудын тухай над яах гэж ярьсан юм бэ?.. Өөрийнхөө баатарлалын тухай юу? гэж Устин гэнэт асуув.

	— Харж байгаа биз дээ... Олон хүний амь насыг хорооно гэдэг нүгэлтэй нь лав. Гэвч Христос бурханд үл итгэх нь улам ихийг хөнөөнө. Харин тэнд зандалчид шүдээ ярзайлган хавирч байдаг тэр газар Моисейн номлолыг зөрчсөний төлөө бидний нүглийн төлөө, Христос бурхны үхэл, шаналалд хайнга хандсаны төлөө орогсод илүү их байдаг юм. Би үүнийг чамд сануулах гэсэн юм. Германчууд бол христос шүү дээ, христос шашинд явуулдаг юм. Тэгээд л тэд тэр лагериудыг байгуулжээ.

	Устин энэ үгнүүдийн утга санаанд хүрэхийг хичээн удаан духаа үрчийлгэв.

	— Энэ бүгдээс гадна, чи, би хэн болох, хаана байснаа нууж хэлэхгүй байна гэж эргэлзэж байна. Бидэнд нуух юм байхгүй гэж би чамд хариулсан. Тэгээд ч бие биедээ хэчнээн дүүжлүүрийн гогцоо хангалттайг мэдэж байна... За, больё, унт. Өглөө би ирнэ.

	— Пистимея хаана байна? гэж Устин асуулаа.

	— Пистимея чамд ямар хэрэгтэй юм бэ? гээд Демид инээмсэглэж, — Тэр зүтгэдгээ зүтгэж, хөгширчээ. Хэрвээ хүсвэл би чамд охин явуулъя. Харин ганцхан хар үстэй юу, цагаан үстэй юу, залуухан уу, эрд гарсан уу, эсвэл бүр дөнгөж сурч байгаа юм уу? Дуртайгаа хэл. Хэдийгээр чи дуртай биш байсан санагдах боловч... 

	— Ямар охин бэ?

	— Миний охин биш, ойлгомжтой юм. Бурхны охин. Ганцхан Микит охид оо санал болгодог байсан байх гээд хариу ч хүлээсэнгүй босгоор алхлаа.

	Морозов тасалгаа дунд зогсоно. Дараа нь тайчиж, сайхан орыг засаж гэрлээ унтраан хэвтлээ.

	Тасалгааны хаалга аяархан онгойхдоо сулхан, болгоомжтой чахарлаа.

	— Хэн бэ? Демид үү? гэж Устин огцом асуув.

	— Би... гэж эмэгтэй дуу аяархан хариулаад, — Зинаида охин байна гээд айн дуугүй болов.

	“Хэрвээ чи хүсвэл, чамд охин явуулна” гэж Демидийн инээж байсныг Морозов саналаа.

	Тэр энэ бүгдийг яаж төгсөхийг мэдмээр гэнэт санагдахад:

	— Яагаад тэндээ нам жим болчхов? Хөл чинь татчихаагүй биз дээ? гэв.

	— Би... би одоохон, одоохон гэж эмэгтэй өрөвдөлтэй дуугарав.

	Сүүдэр нь сүүтгэнэв. Эмэгтэй буцаад гарахыг бодсон боловч ямар нэг хүч ор луу очихыг шаардаж буй мэт Устинд санагдав.

	Устин босож гэрэл асаан ямар “охин” болохыг хармаар байлаа. Өнөө ширээ зассан охидын нэг биш байгаа? гэвч сүүлчийн хоромд босож, гэрэл асаахгүйгээр шийджээ. Тэр охин цаашид яах нь вэ? гэдэг шохоорхол их оргиллоо.

	Харин эмэгтэй ор луу чимээгүй ирээд зогслоо. Тасалгаа цорын ганц жижигхэн цонхтой бөгөөд түүгээр оддын гэгээ бараг үл тусна. Гэвч Устин эмэгтэй толгойгоо алчуураар боосон бололтой намхан хүн болохыг ялгаж байв.

	— За тэгээд цааш нь? гэж түүний хөдлөхгүй байгааг хараад Устин асуув.

	— Одоохон гэж эмэгтэй дахин дуугарлаа.

	Толгойн алчуураа чулуудаж, халаад ч юм уу, плааж ч юм уу өмссөн юмныхаа товчийг тайлахад хувцас шалан дээр унаж эмэгтэй нас нөгчигсдөд өмсүүлдэг шиг дан дотуур цагаан цамцтай орны дэргэд зогсоно.

	Уралын тэртээх ойн тосгонхонд олон жилийн өмнө тэднийг амьдарч байхад Пистимеягээс ханхалдаг байсан шиг үнэр ханхлах нь залуухан охин болохыг тэр агшинд Устин тааварлав.

	Эмэгтэй цагаан шон мэт орны дэргэд зогссоор байх ажээ.

	— Юу хүлээгээд байгаа юм бэ?

	Тэр хөнжлийн буланг болгоомжтой сөхөж орны зах дээр чимээгүй хэвтээд таг болов. Хоёулаа хэдэн минут хөдөлгөөнгүй хэвтлээ. Энэ бүхэн Устинд зүүдлэгдэх шиг болжээ.

	— Чи яах гэж ирсэн юм бэ? Айж байна шүү дээ?

	— Бурханд таалагдаж байгаа болохоор... над айх юм юу байх бил ээ?

	Тэр дууг Устин хаа нэгтээ дуулсан юм шиг гэнэт санагдав.

	— Чи сая бидэнд ширээн дээр юм авчирч өгсөн охин уу?

	— Үгүй.

	— Чөтгөр ав! Чи чинь Никулиний Зинка биш биз дээ? гэж Устин хашхираад орноосоо ухасхийн босож унтраалга руу явлаа.

	Эмэгтэй чухам яах гэж байгааг нь тааварлан бас босон харайж Устиний мөрөнд хөнгөн халуун оргиулан зүүгдэж:

	— Бурхныг бодож, бурхныг бодож... А-а-а-й! гэв.

	Тэгээд цахилгаан гэрэлд түлэгдсэн мэт хана руу үсрэн явган суугаад нүүрээ булан руу шааж шигдлээ.

	— Унтраагаач дээ... Бурхныг бодож унтраагаач дээ! гэж гаслан гуйхад туранхай мөр нь үг хэлэх бүрийд чичиргэнэнэ.

	Устин Морозов түүн рүү өрөвдсөн шинжгүй, тэр ч байтугай тавлангуй инээмсэглэн харна. Дараа нь ор луугаа эргэж очсоноо хэвтсэнгүй, өдөн гудсан дээр суулаа.

	— Одоо унтраах хэрэг юу байна? Нэг л танил дуу байна гэж бодсон юм... 

	Зина догдолсхийн давхийж босож эхэллээ. Тэр гараа алдалж, хана нуруугаараа түшиж хөгжмийн чавхдас шиг цэх болоод цовдлуулсан мэт таг болов.

	— Зинаида сайн байна уу.

	Зина дуугарсангүй. Тэр цахилгаан гэрэлд алтрах үстэй хүнд толгойгоо өлийж, шил шиг гөлийх нүдээрээ Устинийг харснаа, хажуугаар нь цааш харав. Түүний халуун уруул, улаа бутрах хацар, алтлаг үс цөм амьд байх бөлгөө... Харин хүйтэн, голойх нүд нь л амьдралгүй ажээ. Устин бас дуугарсангүй.

	— Миний хувцсыг аваад өгөөч... гэж Зина аяархан гуйлаа. Түүний хувцсыг хөлөөрөө гишгэж байгаагаа Устин анзаарав.

	— Эцсийн эцэст ичгэвтэр байна уу? гэж тэр асуув.

	— Юунд ичих юм бэ? Би нүгэл хийгээгүй. Яагаад гэвэл Иоаннын Евангели сударт: “Бурхнаас төрсөн аливаа зүйл нүгэл болдоггүй...” гэсэн байдаг гэж уруулаа үл хөдөлгөн хариулав.

	— Өө тийм бий! Та нарын зөнч, эсвэл юу гэдэг билээ... цэцэн юм аа. Харин чи намайг хэн гэдгийг мэдсэн үү?

	Зина дуугүй байснаа:

	— Би мэдэх ямар хэрэгтэй юм бэ? Золгүй бидний ах шуналаа тайтгаруулахаар... дуудаж байна гэж над хэлсэн гэж Устиний хажуугаар алсыг харсан хэвээрээ хариулав.

	— Тэгээд чи намайг тайтгаруулахаар ирсэн юм уу?

	— Христос шүтлэгт тайтгарууллыг гагцхүү олж болно... гэж Зина тодорхойгүй хариуллаа.

	— Ингэхдээ, би чинийхээр бол сүсэглэдэггүй байх нь ээ... тэгээд чиний тайтгарууллыг хүлээж авсангүй юу? Яагаад дуугарахгүй байна? Харин хүлээн авч болох уу?

	Зина зугуухан гараа буулгаж хариулахын оронд түрүүчийнхээсээ бүр аяархан:

	— Миний хувцсыг өгөөч гэж гуйв.

	— Морозов плаажийг нь шидэхэд унахаас нь өмнө барьж аваад гэдсэндээ нааж хананы дагуу аяархан явлаа. Устин түүнийг гайхан ажиглана. Тэр унтраалга хүрч унтраагаад яаран хувцаслав. Устин түүнийг явна гэж бодсон боловч бүсгүй хананы дэргэд зогссоор байлаа.

	— Чи яагаа вэ? Яваач.

	— Би явж болохгүй.

	— Яагаад?

	Зина хариулсангүй.

	— Деми... багш Дорофей бил үү, ахаасаа үгэнд нь ороогүйдээ айж байна уу? 

	Зина гагцхүү хүндээр санаа алдлаа.

	Зинагийн тайтгаруулах тухай үг Морозовт гэнэт маш сэжигтэй санагджээ. Тэр харанхуйд духаа атируулан хүчлэн саналаа. Тийм ээ: “Золгүй бидний ах шуналаа тайтгаруулахаар... дуудаж байна”. Шуналаа шүү! Мөн лут аа! Тэгээд цааш нь: “Христос шүтлэгт тайтгарууллыг гагцхүү олж болно...” гэтэл үүний өмнөхөн Демид: “Сүсэглэхгүй бол... хүмүүсийг баллана...” гэж байсан. Тэгэхлээр... би ч дүүрсэн тэнэг амьтан юм аа, Пистимея яах гэж намайг нааш нь авчрав аа?.. гэж толгойгоо гашилгаж байдаг. Тэгтэл ингэдэг байжээ... Сүсэгт тайтгаруулах гэнэ! Сүсэггүйгээр тайтгаруулал байхгүй байх нь ээ! Байхгүй!!

	Устин орон дээрээс ухасхийн Зинкаг багалзуурдан авч сэгсрэн:

	— Тэр яах гэж чамайг над руу явуулсан юм бэ?! Тэр чамайг надад юу яриулж сургасан бэ, аан. Над юу итгүүл гэж тэр чамд тушаасан бэ? Би хаана тайтгарч чадах юм бэ?.. Би яаж, хэрхэн тайтгарах юм бэ?.. Би яаж хэрхэн юм бэ?.. гэв.

	— Тавиач!.. тавиач дээ... гэж бүсгүй гуйж, — Явж тайтгаруул гэсэн. Хэрвээ залбирч мөргөвөл нүгэл биш гэсэн.

	— Худлаа хэлж байна, худлаа!

	— Сахиус минь... би амьсгаа хаалаа шүү дээ. Устин өвөө... Өв... 

	Бүсгүй бие хүндэрчээ. Гэлээ ч гэсэн бүрэг бараг ганирлын дунд “энд... Усть-Каменкад... тэр сүсэг байсан үеийнх шиг... боох нь байна шүү” гэсэн бодол Морозовын толгойд орж ирлээ.

	Тэр түр сэхээрэн гараа тавилаа. Зина шуудайтай гурил шиг хөлийн нь дор уналаа. Энэ агшинд нүд гялбуулам цахилгаан гэрэл аслаа.

	Унтраалгын дэргэд хий үзэгдэл мэт цав цагаан хувцастай Демид зогсох бөгөөд гартаа хуучны лааны зэс тавиур барьжээ.

	— Та нар энд юу болоод байна даа? гэж ширүүн, хорсолтой асуугаад Морозовыг ширтэж, — Байшингаар нэг шуугиан тариад, унтуулахгүй... гэлээ.

	Устин дан дотуур өмдтэй зогсох агаад Демид руу ч юм уу, Зина руу ч юм уу дайрах гэсэн мэт хачин жигтэй тонголзов. Түүний нуруу нахилзан тэгшрэх нь чухамхүү нуруугаараа амьсгалж байгаа юм уу гэлтэй.

	Дараа нь Зина хөдөлж Демид рүү мөлхөн хөлийн нь тэврэн авч:

	— Би бурхны дур хүслээр дуулгавартай байсан... Би... гэлээ.

	— Цаашаа тонил! Учрыг нь олно гээд Демид хөлөө хөдөлгөв.

	Зина арай ядан босож гуйвсаар гарч одлоо.

	— За тэгээд! гэж Демид заналхийлэлтэй хэлэв.

	Устин өнөөх л байдлаараа зогсоно. Дараа нь цэх болов. Демид буланд байгаа ширээ рүү очиж сандал дээр суулаа.

	— Чи яагаад дуугарахгүй байна? гэж Меньшиков дахин асуугаад, — Чамайг тайтгаруул гэж Зинкад юу тушаасныг, би түүнд юу гэж ярь гэснийг тэгвэл надаас асуу л даа гэхэд:

	— Чагнаж байсан байх нь ээ? гэж Устин сөөнгөтөв.

	— Юу чагнах юм бэ? гээд Демид мөрөө хавчисхийснээ, — Чи байшингаар нэг хашхирсан. Асуухгүй юм уу... гээд Меньшиков сэжиглэнгүй уруулаа хэмлэв.

	Энэ нь гал дээр тос асгах лугаа адил болж Морозов дэлбэрэх шахаж:

	— Би юугаа асуух юм бэ?! Юу асуух юм бэ? Би бүгдийг ойлгосон! Та нарыг сүсэг чинь түгшээжээ. Устин сүсгээ алдаж, юу ч хамаагүй хийж байгаа биз! За, алдсан! Харин чи Маутхаузенд хийж байсан үйлсээ ярьснаар над тэр сүсгийг ирүүлэхгүй. Хярвасны үнэрийг дөнгөж авмагц цус нь булгилна гэж чи бодсон уу? Булгилаагүй шүү. Өчнөөн олон жилийн дараа хий үзэгдэл шиг цав цагаан юмыг хараад айж, давхийнэ гэж чи бодсон уу? Би чамаас айгаа ч үгүй, давхийгээ ч үгүй, хулчийгаа ч үгүй! Демид Зинка Никулинаг маанагтуулж, хувцаслан тайтгаруулахаар явуулжээ гэж гайхахдаа намайг үхнэ гэж бод оо юу? Би гайхаагүй... Үхээ ч үгүй... Хэдийгээр... гээд Устиний хоолой чичирхийлж, гэнэт огт өөрөөр өрөвдөлтэй, уйлах шахам: — Хэдийгээр... юу шиг үхэх нь дээр байсан юм... Филькагийн мод хатаж, би итгэлээ алдсан нь над амар байгаа гэж бодож байна уу? Намайг нэгмөсөн зүйл дуусвал дээр... гэж бодож байна уу! Би өчигдөр зүйл дуусах гэсэн юм. Харамсалтай нь гар буу маань нэл зэвэрчихжээ... Чамд бүрэн бүтэн юм хадгалагдаж байгаа юм биш биз? Тэгвэл яг өг. Өгөөдхөөч! гэлээ.

	Демид доод уруулаа үе үе хөхөж, хуруугаараа ширээ аяархан дэлдэж түүний үгийг таслалгүй чагнав. Ширээг зузаан бүтээлгээр бүтээсэн болохоор ямар ч чимээ үл сонсогдоно.

	Эцэст нь тэр Морозов руу очиж, захирангуй:

	— Устин! гэв.

	— Устинээр яах гээ вэ?! За, “Устинээр” яах гээ вэ?! Чи Филькагийн сүсгийг над эргүүлэх санаатай юу, харин чи өөрөө итгэдэг үү? Чи өөрөө итгэдэг үү?

	— Итгэхээр барах уу, хүлээж байна гэж Демид хариулав.

	— Хүлээж байна аа? Чи юугаа хүлээсэн юм бэ? Пистимея та хоёр юунд итгэсэн юм бэ? Зөвлөлт засаг зүйл дуусна гэж бодож байна уу? Би бас итгэж хүлээж байсан. Би тэгэхэд энэ засаг дайнд ганхана гэж бодож байв. Би чам шиг түүний ганхахад тусалсан... Би бас чам шиг хяргаж, алж, багалзуурдаж, түймэрдэж байсан... Би хүүгээ ч өрөвдөж хайрлахгүйгээр итгэж байлаа. Гэтэл энэ засаг байсаар байна... энэ засаг тэр Марьягийн хясаан дээр байгаа улиангар шиг улам бат бэх болсоор байна... Тэр ер нь улиангар уу, биш үү, харсан уу? Тэгвэл Марьягийн булшин дээр хэрхэн ургасныг нь очиж хар. Өглөө нар эхлээд түүнийг гийгүүлж, дараа нь газар дэлхийг гийгүүлдэг. Бүгдийн хараа булааж, бүгдээрээ түүний дэргэд юу ч биш ээ. Ширүүн догшин салхи шуурга исгэрэн дайрсан ч улиангар юу ч болоогүй юм шиг бөхийх ч үгүй. Салхинд мөчрөө дэлгэн газар дэлхий дээгүүр сэлэх мэт байна... Догшин шуурга гагцхүү бяцхан навчсыг нь тастан харанхуй руу хийсгэх чадалтай ажээ... Тэгэхээр би юунд итгэх болж байна? Юунд вэ? Юунд ч итгэх юм алга аа. Харин тэд... Би энэ гараараа багалзуурдсан жирийн охины нүдийг харлаа... Би түүнийг багалзуурдахад тэр намайг нүдээрээ цоргиж, намайг дооглон инээмсэглэж байлаа. Тэгэхэд Марья Воронова мөн л нүдээрээ цоргиж байсан байх... Филька та хоёр түүний нүдийг ухжээ, тэгээд ямар ашиг гарав аа? Бүгдийн нүдийг ухахгүй, бүгдийг шатаах зуух, хийн өрөөнд түлхэн оруулж чадахгүй. Та нар тэднийг түлхэж нүүрээр нь солиорсон айдас бадарч, өршөөл эрж, гуйж бархирахыг хүлээж байсан. Тэд бархирахаас, өршөөл гуйхаас айх мэт байсан. Тэд өөдгүй үгийг цухуйлгахгүйн тул уруулаа тас зууж байсан. Тийм биш гэх үү? Би мэдэж байна, би ч бас юм үзсэн шүү. Тэгэхээр та нар хүмүүсийг буцламгай устай тогоо руу юм уу, шатаж байгаа цог руу түлхэж чадна, харин зуусан шүдийг нь ангайлгаж, гаслан шаналахыг нь сонсож чадахгүй гэдгийг Пистимея та хоёр ойлгохгүй байна гэж үү дээ... Улиангарын навчсыг тастаж болно, харин бүх модыг ганхуулан унагааж чадахгүй... Энэ бол юу гэсэн үг вэ?! гэж асууж байна.

	Демид ямар нэг юм хэлмээр байсан боловч Устинийг яагаад ч зогсоож болохгүй байлаа. Тэр сэгсийсэн толгой, зангидсан гараа сэгсэрч, хэдийгээр нэг байрандаа зогсох боловч хөлөн доорх шал нь хотолзоно.

	— Өнөөх халуун цог дээр шатаасан охин хөтөвчнөөсөө салаагүй нусгай жаал байсан шүү дээ. Түүний толгойтой үсэнд гал дүрэлзэж шажигнан шатаж байхад толгойгоо өлийж: “Аав аа, та намайг босоогоороо үхэхэд сургасан” гэж бархирч байсан. Босоогоороо шүү! Эсвэл ойлгохгүй, мартсан уу?! Тэгээд цөмөөрөө охины эцэгт тосгоны зөвлөлийн хүн, коммуны бүдүүн дарга бүгд босоо байна. Тэд зогсох ямар ч бололцоогүй байхад зогсоцгоож байж бил ээ. Эсвэл энэ Захарыг аваад үзье. Чи түүнийг золтой л эрэмдэг болгочхоогүй, за яах вэ сайн байна. Дараа нь би амьдралыг нь нэлээн сайн хугалж, шарханд нь давс чихэж нэг ч тохиолдлыг зүгээр өнгөрөөгөөгүй. Түүнийг хүч тамираа барж гуриатан унахыг цөмөөрөө хүлээсэн... Тэгээд миний хүлээлт юу болов оо?! Түүний эмзэглэн ярвайхыг би харж байна. Гэвч өвдсөндөө өнөөх охин хашхираагүй шиг хашхираагүй бил ээ. Бас өнөөх тосгоны зөвлөлийн хүн коммуны даргатайгаа ганхаагүй шиг ганхалгүй бат зогсож байна. Түүний нэг гарыг гэмтээсэн, гэвч нөгөө гар нь чи бид хоёрын дөрвөн гараас илүү чадалтай бололтой. Тэгээд ч тэр гараараа миний хоолойг үхтэл багалзуурдсан. Бас чамайг ч адилхан. Юунд толгойгоо сэгсрээд байна? Багалзуурдаж байгааг мэдрэв үү? Хэрвээ мэдрээгүй бол мөдхөн мэдэрнэ. Над шиг амьсгалах юмгүй болно... Эсвэл Тэр Смирновыг хар л даа. Дайн түүнийг эрэмдэглэжээ. Бүр яах аргагүй болтол шүү! Тэгээд яав даа? Бидэнтэй үзэлцэхэд биеэ хайрласангүй, хамгийн халуунд тэр ордог байжээ. Би... байна шүү дээ, бүх гэр бүлийг нь үндсээр нь хороожээ. Түүнийг манайд анх ирэхэд нь: өнөөх Смирнов чинь мөн үү? гэж би удаан ширтэж бил ээ. Өчигдөр өглөө сэмээрхэн тандахын тулд өртөө рүү зориуд хүргэж өглөө... Яг тэр байна. За яах вэ, ясандаа хүртэл шатсан боловч дайны галд үнсэн товрог болтлоо хайлаагүй гарсан байх нь ээ. Тэнд хажуухан тийшээ сүүдэр лүү мөлхөж үлдсэн өдрөө тэнд сууж болох л байсан. Юу гэж ч ярьсан хүн болохоор хүнлэгээр ойлговол зохих сон: эцсээ хүртэл үзэлцсэн, харин одоо суларч, дайчин биш болжээ, бас тэгээд гэрэлт хорвоо дээр тэр нэг их удаан байхгүй байх аа, гэхдээ тэр яав? Бутанд, сүүдэрт хоргодов уу? Тэгээгүй байна! Хамтралаар өдөр шөнөгүй тэнэж ажил үйлсээ бүтээсээр л байна. Хэрвээ мөдхөн үхвэл хамтралуудын хоорондох зам дээр ч юм уу, сонин руугаа явах зам дээр л өнгөрөх байх аа. Ингэхэд би түүнийг өчигдөр яах гэж зөөсөн бэ гэвэл юуны тулд районоор тэнэж өдөр шөнөгүй хүмүүсийн дунд байх ямар хүч хаанаас нь гарч байгааг асуух гэсэн юм. Дутсан юмгүй байна шүү дээ, тэнгэр хараад л хэвтэж байвал болж. Гэтэл тэр юу гэж хариулсан гэж санана аа?! “Чухам юуны тулыг... чиний хүү Федька мэдэж байсан юм...” гэж тэр хэлсэн. Демид, чамд ойлгомжтой байна уу?

	Морозовын тамир барагдаж, тэр улам зугуухан, улам аяархан ярина. Гэвч Меньшиков дахиад ямар нэгэн үг хэлж яриаг нь таслах гэж байгааг мэдэн толгой сэжилж, дуугаа өндөрсгөн, яаран сандран яриагаа үргэлжлүүлэв:

	— Ойлгомжтой байна уу гэж асууж байна шүү?! Федька мэдэж байжээ! Надад тодорхой хариулт хэрэггүй... Хэрэггүй!.. Түүний бүх овгийнхыг би авсалсан, өөрийг нь ч бид тэнхэлгүй болгосон бололтой, тэгээд тэд бидний хувьд одоо цөмөөрөө үхсэн боловч хувь тавилангаар гэх юм уу... бүр хараал шиг миний толгой дээр бүр босоод ирсэн болж таарах нь ээ... Тэгэхээр бидний толгой дээр байна гэсэн үг. Пистимея огторгуйн ямар нэг шүүхийн тухай дандаа ярьж, тийм шүүх ирж ертөнц дээр, өөрөөр хэлбэл биднийг залхаана гэдэг. Огторгуйн ч бай, газар дэлхийн ч бай хэрвээ тийм шүүх байдаг юм бол тэдний талд байж, биднийг залхаана гэж над бодогддог... Захаркаг хар, Смирновыг хар! Эд юунаас бүтсэн улс вэ гэж асууж байна?! Эд ямар үүлдрийн улс болохоороо ийм байдаг байна? Эд бас хамгийн чийрэг, чанга нь биш шүү. Бүр чанга хүмүүс байна... Харин одоо намайг хар даа. Тэр нэг цагт би рублийг биш, аравтын дэвсгэртийг ч тоохгүй байсан, гэтэл улаан мөнгөний унацтай байв. Би юунаас эхэлсэн бэ гэвэл хүмүүсийн толгойг хяргаж, бүхэл тосгон, сууриныг шатааж байв... Тэгээд хүчтэй байна, бүгдийг шатааж, бут цохиж, талхална гэж бодож байлаа. Дараа нь харвал өөрийгөө шажигнуулан нугачиж, чулуудуулаагүй нь яамай. Яах вэ, чиний зөвлөснөөр эвлэрч, өөр аргаар хүмүүсээс өшөөгөө авдаг болсон. Захарт, Фролд, Егор Кузьминд багагүй хүч зарсан... Тэгээд цааш юу болов оо?.. Тэгээд цааш нь, ялангуяа дайны дараа өшөөгөө нэг л сайн авч чадахгүй боллоо... Дайны дараа би Клашка Никулина, түүний дүү дөнгөж сая миний өвөрт чиний хийсэн Зинка хоёрыг турхирч чадсан. Яагаад гэвэл Захарын гар миний хоолойг зэгсэн багалзуурдсан юм. Тэгэхээр нь чадалгүй болсон би хүмүүсийг бүр аар саархан зүйлээр сүү, тос, тариа хулгайлахад турхирсан... Тэгээд гурван муу жижиг нуруу өвсөнд хүрлээ... Би хэнийг ч нухчин дарж чадаагүй, харин намайг сүүлчийн эд эсийг минь нухчин дарав. Хамгийн аймшигтай юм юу байдгийг мэдэх үү? Одоохон хэлнэ. Хэн намайг нухачсан бэ? Захар Большаков уу? Манай агрономч Корнеев үү? Филимон Колесников уу? Тэр Смирнов үү? Тэдний хэн нэг нь байсан сан бол би түгшүүрийг нь тасалсан л даа... Эсвэл одоогийнхоор хэлбэл өнөөх цайруулагчид хөлөөр нь шургуулчихжээ. Тэгэхээр хэн чамайг тухайлан нухчиж байгааг мэдэхгүй, бүх ертөнц нухчиж байгаа болох нь ээ. Хамгийн аймшигтай нь энэ болж байна. Үүнийг Пистимея, та хоёр ойлгож байна уу, үгүй юу? Би чамайг толгойгоо битгий сэжлээд бай гэсэн шүү. Эсвэл ойлгож байгаа болж байна уу?! Тэгэхээр Пистимея та хоёр юунд итгэж байна вэ?!

	Устиний чихнээ их буугаар буудах мэт чимээ цуурайтах нь Демид төмөр орны толгой дээр лааны зэс тавиураар хүчтэй буулгасан ажээ.

	— Бүр ийм дээрээ тул аа юу! гээд тэр тахийсан лааны тавиураа булан руу чулуудаж, тасалгаанаас гарч одлоо.

	Устин шалан дээр хэвтэх лааны тавиур, дөнгөж сая Демидийн далд орсон хаалга хоёр луу ээлжлэн яахаа ч мэдэхгүй харна.

	Түдэлгүй Демид эргэж ирэхдээ тоонолжлон багласан зузаан хавтас авчрав. Ширээнээ сууж, баглааг тайлан гараа хавтсан дээрээ тавилаа.

	— Тийм ээ, Зөвлөлт засаг дөч гаруй жил болж байгаа нь үнэн гэж тэр гөлийсөн, хүйтэн нүдээр Устинийг харсан хэвээр хэлээд, Тэгээд тэр бат бэх байгаад хэн ч маргахгүй... Бид түүнийг ганхуулаагүй, бат эсэхийг нь шалгаагүй гэж үү... За, чи суу гэхэд Устин орон дээр сууж хөнжлөөр ороов. Тэгэхэд Демид яриагаа үргэлжлүүлэн, — Хориод оны эхээр арван дөрвөн улс нэгдэж Зөвлөлт засгийн эсрэг хүчээ хөдөлгөсөн. Харин тэр Зөвлөлт Орос тэдгээр хүчийг шүүрдэн хөөж, улс улсад нь хөөж устгасан. Дараа нь бид энэ засгийг янз бүрийн талаас нь хэчнээн ч удаа хүч чадлыг нь сорив доо. Өлсгөлөнгөөр түйвээж, галаар хуйхалсан... гэтэл засаг зогссоор байна гэв. Демид сандлаа Морозов руу дөхүүлж, хатангир, хатуу гараа түүний өргөн өвдгөн дээр тавьж, тэдний яриаг сонсчихоос айсан мэт аяархан:

	— Ямар ч атугай тэмцэл үргэлжилж байна гэлээ... 

	Устин Меньшиковын нүүр лүү харж ууртай хөхөрч:

	— Баярлалаа! Би чамаас тэмцэл үргэлжилж байгаа, үгүйг асуугаагүй. Үргэлжилж байгааг би чамгүйгээр мэднэ. Та нар юунд итгэж байгаа юм бэ? гэж би өөр зүйл асууж байна. Юунд итгэж байна?! Хэрвээ тэгвэл бүх ертөнц... гэв. Демид хавтсаа яаралгүй нээж, толгой өргөн харцаараа Устинийг суулгаад жинхэнэ лектор шиг:

	— Одоо хайр найргүй, аймшигтай тэмцэл болж байна. Тийм ээ, арван дөрвөн улс байсан, германчууд ч, Герман улс ч байсан... Чи бидний мэдэж байгаагаар мартаагүй бол Герман улсад гол найдлага байлаа. Тэгээд яав, хаа нэгтээ тооцоо алдсан бололтой бүтсэнгүй... гэв.

	— Гайгүй! Хөзөр тоглож хожигдсон юм шиг ярьж байх шив. Харин хорвоо дээр цөм хожигдсон. Үүрд хожигдсон, үүрд шүү!

	— Тэгж бодохгүй байна. Герман улс бут цохигдож, чандруу болсон нь үнэн. Харин одоо... Намайг юунд итгэж... бид одоо юунд итгэх болж байна вэ? гэж чи асууж байна. Дахиад л Герман улсад... Өрнөд герман, Америкт гэж хариулъя. Энэ бол бидний эцсийн найдвар, сүүлчийн найдлага эцсийн хөзөр байж болох юм аа... 

	Демидийг дуугүй болоход Морозов ч таг болов.

	Меньшиков хавтаснаас нэгэн хуудас гаргаж,

	— Герман нурам дундаас сэргэсэн нь чи бидний ухаан хүрэх ажил биш ээ гэж дахин хэлээд,

	— Энэ бол зүгээр л бидний аз жаргал. Дайн дууссан тэр хараал идсэн жил чи, бидэнд германтай манатай байлаа. Гэвч ухаантай хүмүүс түүний тухай бодож байжээ. Тэр ялагдсан Герман улсад ухаантай хүмүүс үлдэж Америкт ухаантай хүмүүс байсан ажээ. Тэд алс хол нэг л зүйлийг харжээ... Энэ гээд Демид хавтаснаасаа хуудас гарган Устиний хамрын дор сэгсэрч, — Тэдгээр ухаантай германы нэг нь дөчин таван оны тавдугаар сард: “Нөхөд минь, одоо бид дайсны гарт бүрэн байгааг хүн бүр тодорхой мэдэх ёстой. Манай ирээдүй гунигтай байна. Тэд биднийг яахыг мэдэхгүй байна, харин бид чухам юу хийхээ маш сайн мэдэж байна...” гэж бичжээ. чи ойлгов уу? гээд Демид хуудсаа дахин сэгсэрч, “Бид чухам юу хийхээ маш сайн мэдэж байна” Тэгээд ч тэд мэдэж байжээ! За цааш нь сонс доо: “Хэдэн мянган жилээр германых байсан мужууд одоо оросуудын гарт орлоо. Үүнийг харгалзан бидний мөрдвөөс зохих (Устин, мөрдвөөс зохих” гэдгийг сайн тогтоож ав) улс төрийн шугам... бидний мөрдвөөс зохих улс төрийн шугам маш жирийн болой. Бид энэ агшнаас эхлээд өрнөдийн гүрнүүдтэй хамт явах ёстой нь бүр тодорхой ажгуу...” Устин, ойлгов уу? Үүнийг өрнөдийн гүрнүүд: Америк, Англи, Франц Зөвлөлт Орос улсын холбоотон, ялагчид байсан тэр үед ярьжээ. Тэдгээр ухаантай хүн асуудлыг ингэж эргүүлжээ! Тэд хэрхэн харав аа! Бас цааш нь: “... өрнөдийн гүрнүүдтэй хамтран явж, өрнөдийн эзлэгдсэн мужуудад тэдэнтэй хамтран ажиллах ёстой, учир нь гагцхүү тэдэнтэй хамтран ажилласнаар бид оросуудаас хожим манай орныг байлдан авна гэж итгэж болно...” Ойлгов уу?

	Устин дуугарсангүй.

	— Дуугарахгүй байна уу? За, дуугаа хураагаад бод доо. Харин тэнд Америк, Англи, Францад бас ингэж бодож байсныг би чамд хэлье. Тэгээд дараа нь хамтран ажиллаж эхэлжээ. За, цааш нь: Герман улсад цэргийн аж үйлдвэр хөгжүүлж болохгүй, фашизмыг дахин сэргэх боломж олгож болохгүй гэж янз бүрийн бага хурал болж тогтоол гаргаж байв. Зөв зүйтэй мэтээр Зөвлөлт оронтой бүгдийг зөвшилцөж байлаа. Харин өөрсдөө цэргийнхээ үйлдвэрийг жаахан жаахан сэргээж, шинийг барьж байгуулжээ. Үүний тулд алт хэрэгтэй нь магад. Тийм ээ, америкт алт бага гэж үү! Далай тэнгис дээгүүр шар зам татуулан урсан орох ажээ. Дараа нь өөрийнхөө эзэмшлийн бүсэнд холбооны улс байгуулжээ. Орос орон шуугиан тарьж, зэвүүцсэн. Үүний хариуд энэ бол энхийг сахигч, гэм зэмгүй улс, германчууд яаж ийгээд амьдрах хэрэгтэй гэжээ. Тэгээд л амьдарлаа. Улс байгаа болохоор арми хэрэгтэй. Дахиад л Орос шуугиан дэгдээлээ. За тэд дандаа шуугиан тарьж байдаг юм, өөр дотроо л шуугьж байг гэж Өрнөдийн өнөөх ухаантнууд шийдэж, герман улсыг бэхжүүлж эхэлсэн ажгуу. Бас энэ... гээд Демид хавтсаа онгичиж тэндээс хэдэн хуудас гаргаад, — Чамд өнөөдрийн дүр зургийг харуулъя. Өнөөдрийн Өрнөд Германы тухай сонинд ингэж бичжээ: — “Аденаурын цэрэг хүчээрээ гитлерийнхээс давж гарлаа” Эсвэл: “ХБНГУ-ын арми өнөөдөр Өрнөд Европын хамгийн хүчтэй арми боллоо. Бундесверийн суурин дээр шаардлагатай үед богино хугацаанд олон сая цэрэгтэй армийг бадруулж болно” гэсэн байна. Тэдгээр ухаантай хүн шургуу, тууштай ажээ. Гитлерт алба хааж байсан генералуудаас хэнийг дүүжлүүрээс аварч болохыгоо тэд аварч өөрийнхөө армийн толгойд, улсынхаа тэргүүнд тавьжээ. Орос орон дахиад шуугиан дэгдээж, эсэргүүцлээ мэдэгдлээ. Эсэргүүцлээ бичиж бүх зэвсгийг устгах, зэвсэглэлийг бүрэн хураах тухай уриаллаа! Мөн гэнэн юм руу дайрчээ! Одоо орос дахь шургуу эрх баригчид өөрийнхөө бодсонд хүрэхийн тулд нүх суваг бүр лүү орж, тэгэхдээ ганцаараа биш бүх ертөнцийг бужигнуулж өөрийн талд татан ухаантай орж байгааг би чамд хэлье. Америкт, өөр лүү нь орж Америк даяар цуглаан болж байна. Америкт их буу буудуулчихгүй байх юм сан. Тэгтэл америкийн ерөнхийлөгч алдаа хийлээ. Уг хэрэг юунд хүрэв ээ? Оросууд зөвлөгөөн дээр бүгдийг аваачиж, дэлхий нийтийн өмнө цөмөөрөө ярьцгаая гэжээ. Ухаантай хүмүүс үүнийг харж харж байгаад өнгөрсөн хавар хил давуулан онгоц оруулжээ... Тэр тагнуулын онгоцыг нисгэсэн нь маш яв цав зөв тооцоо байжээ. Тэдний хамгийн дээд хэмжээнд хуралдах гэсэн тэр газар ширээн дор нь хүнд сум дэлбэрсэн лүгээ адил буюу. Миний дур зоригоор болдог сон бол тэр ширээн дор жинхэнэ бөмбөг тавих байсан юм гээд Демид босон харайж тасалгаа дотуур хэдэнтээ хөндлөн гулд алхсанаа хавтсаа дахин шүүрэн авлаа.

	— За тэгээд өнөөдөр сонинд юу гэж бичиж байгааг сонс: “Өрнөд Германд Германы коммунист намын эсрэг ажиллагаа эхэлсэн нэгэн мянга есөн зуун тавин нэгэн оноос хоёр зуу гаруй ардчилсан байгууллагыг хоригложээ, түүний дотор...” гээд тоочсон байна. Яагаад тэнд хоёрхон зуун байгууллага хориглов! Бүгдийг нь, бүгдийг нь хориглох хэрэгтэй. Хориглоно доо! Бас нэг өгүүлэлд: “Хэрвээ одоогийн улс төрийн байдлыг өөрчилж чадахгүй бол бид мянга есөн зуун гучин найман оны өмнөх байдалдаа шууд дахин орно...” гэжээ.

	Демид хуудсаа чулуудаж хавтсаа хаав.

	— Харав уу?! “Хэрвээ өөрчлөхгүй бол”! Харин хэн зөвшөөрөх юм бэ? Хэн? Өрнөд Германыг Америк, Англи, Францчууд яах гэж байгуулсан, юуны тулд энэ бүгдийг хийж байгаа юм бэ? Зөвшөөрөхийн тулд юм гэж үү дээ? Үгүй! Үгүй! гэж Демид чарлаад дахин хавтсаа шүүрэн авч яаран сандран онгичин, тасалгаагаар нэг сонин, сэтгүүлийн хайчилбар тараав. Тэгснээ тэр хайж байсан юмаа олж, тэртэй тэргүй мухардсан Устиний хамрын дор атгасан хуудсаа сэгсрэн чичилж:

	— Энэ байна! Юуны тулд түүнийг байгуулсныг сонс... Бүр эхэнд нь би чамд өрнөдийн гүрнүүдтэй хамтран ажиллах хэрэгтэй, тэгсэн цагт урьдын германыг сэргээж, оросуудаас түүнийг байлдан авч болно гэсэн нэг ухаантай германы бичсэн өгүүллийг уншсан шүү дээ. Үүнийг ингэхэд Гитлерийг залгамжлагч адмирал Дениц бичсэн юм. Тэр үүнийг мянга есөн зуун дөчин таван онд бичжээ. Тэгвэл өрнөд германы бүх армийн командлагч нэг генерал мянга есөн зуун тавин найман онд: “Ирээдүйн дайнд бид Орос оронд амжилттай хийсэн шигээ асар уудам нутаг дэвсгэрт дахин тэмцэх хэрэгтэй болно” гэж мэдэгджээ. Ойлгов уу? “... дахин тэмцэх хэрэгтэй болно...” Эсвэл чухам юуны тулд Өрнөд Германыг байгуулав аа: “Бид зөвлөлтийн эзэлсэн бүсийг өөртөө эргүүлж авахын тулд бүхнийг хийнэ гэдгийг би онцолж байна, бүр эцэстээ тулсан арга хэмжээг ч авна, бүгдийг хийнэ” гэж Өрнөд Германы гадаад явдлын яамны сайд хэлжээ. “Холбооны бүгд найрамдах улс шинэ дэглэмийг зөвхөн Өрнөдийн өмнө биш, бүх Европ даяар бий болгох асуудал тулгарах цаг ирнэ. Германы ард түмэн Европын төвд амьдардаг ард түмний хувьд түүхэн үүрэг гүйцэтгэх ёстой тэр итгэлээс татгалзах ёсгүй” гээд Демид хуудсаа базаж хавтсандаа хавчуулж хаагаад Морозовыг ширтэж:

	— Ойлгов уу? Түүхэн шүү! гэв.

	Морозов хачин жигтэй манаран байснаа сэргэн,

	— За яах вэ, юунд орилоод байгаа юм бэ? гэвэл Демид босон харайж:

	— Юунд аа?! Юунд юм биз дээ?! гэв.

	Демидийн хаасан хавтаснаас сонины үнгэгдсэн хайчилбар цухуйна.

	Меньшиков түүнийг сугалан авч, гүйлгэн уншив.

	— Одоогийн тэдний тэргүүн Аденаур юу гэж бичиж байгааг хар. Ингэж бичиж: “Бид Зөвлөлт Холбоот Улстай гагцхүү шүдээ хүртэл зэвсэглэж байж л ярих болох нь ээ? Энэ яаж байна? Бас л яах вэ юу? гээд Демид түргэн бөхийж, хөлийнхөө дэргэд шалан дээр хөглөрөх хуудаснуудыг самардаж, — За энэ... германы бүх генерал өрнөд германы армид атомын зэвсэг өгөхийг шаардаж байна. Бас яах вэ юу? Бас... гэв.

	Устин харцаа буулгав

	— Ингэхэд юуны тулд Өрнөд Германыг байгуулсан, юуны тулд тэр оршин байгааг давтан хэлье гээд Демид шургуулга руу очиж шил архи хоёр хундагатай гаргаад, — Одоо дэлхий ертөнц дээр юу болж байгааг хар. Америкууд дөчин таван оны сүүлчээр Япон дээр атомын бөмбөг дэмий хаяагүй байна шүү дээ. Одоо зөвлөлтийн бүх сонин, тэртэй тэргүй Япон улс ялагдсан байсан болохоор тэр шулмын атомын бөмбөгийг хаях шаардлага байгаагүй гэж бархирцгааж байна. Үгүй, тийм шаардлага байсан! Тэр бөмбөгөөр Орос орныг айлгах гэсэн юм. Тэдгээр бөмбөг тоглоом биш шүү дээ! Харин үүний дараа америкчууд бололцоотой бүх газар өөрийнхөө гарт гол гол ашигтай байрлалыг авч эхэлсэн юм. Иранаас зөвлөлтийн цэрэг нутагтаа тонилсон, Солонгосыг хоёр хэсэг хуваасан. Вьетнамыг ч адилхан. Өрнөд Германы талаар би бүгдийг тайлбарлачихсан. Тэгэхээр бололцоотой бүх газар гэсэн шүү. Хятадыг барьж тогтоож чадаагүй нь харамсалтай. Тийм ээ, ямар ч байсан бяцхан хэсгийг тастаж авсан. Тайванийн арал бол хэрэгтэй зүйл, Америкийн халаасанд байгаа түлхүүр хэмээн ярив.

	— Тэр түлхүүрээрээ юу нээх юм бэ? Халаасандаа байсаар байгаад зэвэрчихнэ дээ гэж Устин гунигтай дуугарав.

	— Хэн мэдэх вэ, хэн мэдэх вэ... Хорвоо ертөнц дээр юу болж байгааг чамайг цартайхан хар гэж байна шүү. Тэр атомын бөмбөгний дараа дэлхий бараг тэр аяараа Америкт нахилзаж эхэлжээ.

	— Тэгэхээр бүр бүх... 

	— Тэгээд! Битгий ярзалзаад бай. Бүгдийг нь биш юм аа гэхэд бараг бүгдийг нь. Тэгээд Америк цэргийнхээ баазаар Орос орныг бага багаар хүрээлж эхэллээ. Бүр бүсэлжээ... Чингэхлээр: Энэ бүгдийг дэмий хийж байгаа юм уу? гэж би дахин асууж байна. Америк оросуудад эдийн засгийн дайн зарлаж, Зөвлөлт Холбоот Улстай худалдаа хийхээ больж, хориглож болох бусад бүх орныг худалдаа хийхийг хоригложээ... 

	Демид архи хундагалж, түрүүчийнхээ давилуун зангүй, ядарсан байртай:

	— Энэ бүгдийг хамтад нь “хүйтэн дайн” гэдэг. Дөчин таван оны тавдугаар сараас хойш хүйтэн дайн нэг ч өдөр зогссонгүй явж байгааг харж байна уу? Энэ дайн халуун дайн болох өдөр ирнэ. Тийм цаг минут ирнэ... гэв.

	Демид хундагатайгаа хөнтөрч, инээмсэглэн:

	— Харин чи: Маутхаузены тухай яах гэж өгүүлэв... гэж байна. Цагаа ирэхээр германчууд хорих лагерийг дахиад барина. Германчууд Христ бурханд сүсэглэдэг гэж би ярьсан. Харин Христос хорвоо дэлхийгээр аль эртний харагдахгүй явж, эцсийн шударгуу шүүхэд хүчээ бэлтгэж байна. Хундагаа авах юм биш үү? Юунд ч хүрчхэв дээ? гэлээ.

	— Лекцэд чинь гялайлаа гээд Устин сахлаа маажиж, — Сургуулийн хүүхдэд тайлбарлаж байгаа юм шиг сайхан тайлбарлав гээд Морозов бяц атгах гэсэн мэт хундагаа атгаад, — Харин чи намайг энэ бүгдийг ойлгохгүй байна гэж бодож байна уу? Чиний өгүүллээс зарим нэгийг нь хараагүй нь лавтай. Тухайлбал Деницийнхийг хараагүй... Гэвч сонин уншдаг шүү. Гэхдээ түүнд... гэсэнд,

	— Түүнд гэж юу вэ? хэмээн Демид болгоомжлонгуй толгой өргөж, — Зөвлөлтийн сонинд нэлдээ магтаал, нүцгэн суртал нэвтрүүлэг байдаг гэв.

	— Суртал нэвтрүүлэг гэнэ ээ? гэж Морозов лавлаад Меньшиковт харамсах мэт толгой сэгсрэн: — Чи бусдыг өөрөөсөө тэнэг гэж битгий үз. Би өөрөө ямар нэг юм бодох чадвартайгаа байгаа шүү. Урьд чи бид хоёрыг залуу байхад Орос орон бидний эсрэг цоройн зогсжээ. Харин одоо бүх ертөнц, бүх дэлхий зогсжээ. Чиний суртал нэвтрүүлэг энэ дээ. Чиний магтаал энэ дээ гэхэд,

	— Харахгүй л байна шүү... гэж Меньшиков эхэлтэл Морозов түүнийг тасалж:

	— Худлаа! Харин Ази, Африк, Ойр болон Алс Дорнодод юу болж байгааг чи харахгүй байна уу?! Хуучин эздийнхээ засаглалын дороос шинэ шинэ үндэстэн сар бүр чөлөөлөгдөж байна гэв.

	— Хоёрын хооронд, гурвын дунд гэгчээр... 

	— Гурвын дунд ч бай, тавын дунд ч бай... Тэнд тогоо буцалж байгаа юм шиг оргилж байна. Эрт, орой хэзээ нэг цагт... Өө, чи ойлгоно гэж үү... 

	— Бас нэг улс төрийн бодлогоч гараад ирлээ! гээд Демид инээмсэглэж,

	— Африк чамайг яагаад түгшээгээд байна? Хар арьст негрүүд цагаан арьстны засгаас хаачих юм бэ? Тэд их бууны эсрэг яах юм бэ? Зангидсан гараараа юу?

	— Тэгвэл Орос орон их бууны эсрэг юутай явлаа?

	Уг асуудал огт санамсаргүй байсан тул Демид мэгдэж нүдээ цавчилна.

	— Тийм болоод л тэр гэж Устин хорсолтой үргэлжлүүлж, — Япон улсад ард түмэн гол захирагчаа халахыг шаарджээ. Өө, нэрийг нь мартчихаж, нэг л муурын төрөлтөн нэр байсан... би сониноос саяхан уншсан юм гэсэнд,

	— Киси гэж Демид яагаад юм хэлж өгөв.

	— Ухай, муурын гэсэн... Тэр чинь бас их буутай юм байгаа биз. Бас солонгосынхонд бий. Улс орноосоо оргосон гэж бичиж байна. Ард түмнээ номхруулахын тулд тэр яагаад их буугаараа буудсангүй вэ?

	Морозов дуугүй болоод цагийн эрхшээлээр гүйлгэнэсэн Демидийн нүд рүү шууд харж хариу жаахан хүлээгээд тэсэж чадсангүй:

	— Юунд дуугарахгүй байна? Эсвэл хариулах юм огт алга уу? Эсвэл энэ бүхэн бол зөвлөлтийн суртал нэвтрүүлэг гэх гэж байна уу? гэж асуув.

	— Аяа, Устин, Устин! Энэ бүхэн бол маш нарийн зүйл... Чи ямар балар шугуй руу орчих оо вэ? Энэ бол улс төрийн нарийн бодлого... гэж Меньшиков хөдлөв.

	— Харин чи битгий долдгоно! гэж Устин дахин дуугаа өндөрсгөн, — Энд нарийн юм байхгүй, хоёр хоёрын дөрөв гэдэг шиг бүгд ойлгомжтой байна. Тэр америкийн чинь бүх хотод ажилчид ажил хаяж байна, тэгэхэд тэдний эсрэг их буугаа хөдөлгөхгүй байна. Хөдөлгөх гээд үзэг. Ард түмэн рүү нэг хоёр буудна, дараа нь хааш нь буудах вэ? Тийм л байгаа юм... Тэгэхээр дэлхий даяар, улс орон даяар хөдөлж байна. Харин тэгэхэд балар шугуй... гэв.

	Морозовын дух хөлөрчээ. Тэр хөлсөө алгаараа арчаад өөрөө өөрийнхөө үгийг чагнан гайхах мэт тайван, тунгаангуй:

	— Үгүй, Демид бидний найдвар дуусжээ. Бид шал дэмий нүхэнд сууж, ямар нэг юм хүлээжээ. Саяхан Москвад бүх орны коммунистууд бараг сар зөвлөлдөв. Тэд аль эртний нэгдэж, хэзээ ч дийлдэшгүй хүч болсон бололтой. Тэгээд ч тэд өөрсдөө чи бидний найдаж байгаа, чиний магтаж буй өнөөх “ухаантай” хүмүүс биш, харин тэд амьдралыг тодорхойлж байгааг ил мэдэгдэж байна... 

	— Харж л байя гэж Демид үг хавчуулав.

	— Хараад байх юм юу байна? гэж Устин өлбөгөр дуугараад нойтон духаа ядрангуй арчиж, — Дэлхийн ажил үйлсийн талаар бид заримдаа хамтрал дээрээ ярилцдаг. Манай Захар: “Тэмцэл дуусаагүй. Эцсийн тулалдаан болж байна” гэж тайлбарладаг юм. Гэвч... бид үүрд хожигджээ, асуудал ийм л байна даа гэв.

	— Устин, сонсооч гэж Меньшиков биеэ барин дуугараад, — Би чамд юу ярих гэж байна вэ? гэвэл хожигдсон нь байж ч магадгүй. Гэвч одоо цаг үе өөрчлөгдөж байна. Одоо бол атом, ус төрөгчийн бөмбөгийн үе. Одоо урьд нь хэзээ ч хийж байгаагүй бэлтгэл хийжээ. Чухамхүү сүүлчийн тулалдаан ойртож байна гэсэн Захарын зөв өө. Тэгээд одоо хэн түрүүлж товчлуур дарсан нь дийлнэ. Харин хэн бэ? Германчууд. Тэд хулчийхгүй, тайван байх болно. Гагцхүү тэдэнд атомын бөмбөг өгөх юм сан. Чи үүнийг л ойлгох хэрэгтэй. Тэгэхээр Устин, шүлсээ гоожуулах нь эрт байна. Гараа татаж үз... гэв.

	— Тэгээд өглөө гээд яах юм бэ? Тэднийг арваад минутад... Хэрвээ ямар нэгэн юм болбол... хэрвээ тэд тэгэхийг бодвол... тэдний бүх газар шороог аравхан минутад хуйхална.

	— Яаж, юу болохыг хэн мэдэх вэ?.. Германчууд зальтай улсууд байгаа юм. Тэд атомын зэвсэг аваад цагийг нь олоод тэр пуужингаараа Америк руу түсхийлгэчхэж болно. Америкчууд оросуудыг гэж бодоод эхэлнэ дээ. Германчууд өөрснөө ард нь үлдэж, гагцхүү жаахан бөхийнө... 

	— Бид яах вэ?

	— Бид яадаг юм бэ?

	— Тэгээд бид яах юм бэ? Шатна шүү дээ. Чи бидэнд ингэлээ гээд ямар ашиг байна?

	Демид бас нэг хундага архи уугаад бослоо.

	— Устин, ийм байна... Би согтчихож, явж амаръя. Бид шатаж болох юм, гэхдээ би мэдэхгүй байна. Гэвч минийхээр бол саяных шиг ингэж байсанд орвол шатсан нь дээр... Би яах вэ шатъя, гэхдээ надтай хамт бусад бүх хүмүүс үнс болог, цөмөөрөө шүү, цөмөөрөө!

	Устин толгой сэгсэрнэ. Тэр Демидийг зөвшөөрч байгаа эсэхийг ойлгож болохгүй ажээ.

	Демид цайрах хамрын сэртэнгээ сарталзуулан:

	— Шатахгүй ч байж болох юм. Болох л юм... Тэгвэл ч насан буурал болтлоо зугаална! Сүүлчийн дайнд германчууд тавин сая хүнийг шатааж, буудаж, хийгээр хордуулжээ гэлээ.

	— Тэгээд чи үүнийг тооцсон юм уу?

	— Надгүйгээр тооцчихсон. Хэрвээ тэд шинэ дайн эхэлж чадвал, хэрвээ тэд энэ дайнд дийлбэл тэд хордуулах хийгээр тэрбум хагас, магадгүй хоёр тэрбумыг шатааж, хордуулна. Хэрвээ бурхан тэнгэр инээвэл би чадлынхаа хэрээр тэдэнд туслах болно. Би үүнд л итгэж байгаа юм даа... Миний голоо зогоож байгаа юм энэ дээ.

	Демид ийнхүү ярихад тэртэй тэргүй түүний том нүд улам том болж, цус хурна.

	— За чи амар даа гээд Меньшиков өндийж, — Тайван унт. Өглөө чамайг үднэ гэв.

	Демид амаа том ангайж чанга эвшээхэд нүдэнд нь нулимс гүйлгэнэв. “Хараач, цус биш, нулимс!” гэж Устин гайхлаа.

	Меньшиков гараа саваад хавтсаа ширээн дээр орхин хаалга руу яаран сандран түргэн явлаа.

	Демидийг явмагц Морозов орон дээрээ хундагаа атгасан хэвээр үг дуугүй удаан суулаа.

	
ХОРИН ДОЛООДУГААР БҮЛЭГ

	Пистимея хоёр аяга өтгөн, хар цай ууж, хатаасан бөөрөлзгөнөтэй бялуу, гар хүрээгүй чанамлыг цааш түлхэв. Демид, Устин хоёрт өчигдөр орой ширээ засаж байсан хоёр бүсгүй яаран сандран аяга саваа угаав.

	Өнөөх охидын эх, өчигдөр Устиний хагалсан хундаганы хагархайг цуглуулж байсан хижээлдүү авгай:

	— Эгч ээ, яагаа вэ? Замд гарахын өмнө идчихвэл зүгээр сэн дээ гэж дотночлон хэлэв.

	— Яагаад ч юм дургүй байна... Семен хаана байна? Дуудаадах.

	— За яах вэ, хатаасан бөөрөлзгөнөө дэн буудлын Марфушкад явуулна, тэр таныг чарганд суулгана. Энэ жил манай бөөрөлзгөнө сэгсийгээд маш сайн гарсан, гэснээ охид руугаа эргэж, — За аавыгаа дуудаадхаач! Хэн дуудаж байгааг сонсохгүй байн уу?.. Дараа нь бүх өрөөний шалыг угааж, танхимдаа бэлтгэ.

	Хэдэн минутын дараа сахлаа хусаагүй удсан, намхан нуруутай хүн орж ирэх нь өчигдөр орой Устиний дуугаар нь таньсан Ногоон Долд очдог гуйлгачин байлаа. Түүнийг Семен Прокудин гэдэг бөлгөө.

	— За яасан? гээд Пистимея дээш харав.

	— Хагас цагийн өмнө хаалга руу нь очсон, Дорофей Трофимыч нойрсож байв. Одоо очоод хараадахъя.

	Танхим гэж ердийнхөөр таваас арван сүсэгтэн иеговист ном судалдаг дугуйлан.

	Семен явлаа. Пистимея дуугүй байснаа:

	— Танхимд Дорофей Трофимыч номлол айлдах гэж байгаа юм уу? гэж асуулаа.

	— Тийм ээ, өөрөө биеэрээ айлдана... Орой Христ бурхны ахан дүүсийг цуглуул гэсэн.

	— Аюултай биш үү?

	— Бидэнтэй хамт Христос бурхан байгаа шүү дээ. Ямар нэгэн шинэ баримт бичиг судлах юм гэсэн. Дорофей Трофимыч маш чухал баримт, өөрөө тайлбарлана гэж байсан... 

	— Цөмөөрөө Селиванов Митрофаныд цугларах уу?

	— Тийм ээ, тэднийд.

	— Хичээлийнхээ байрыг соливол таарна даа. Битгий л ажиглачхаасай, бурхан минь... 

	Нээрээ, үнэн шүү. Митрофаны байшин нам жим, аятайхан газар байдаг ч гэсэн дээ... 

	Прокудин орж ирээд Пистимеяг дөнгөж орж ирмэгц тэр босож гараа дэлгэн угтан очиж мөрөн дээгүүр нь тэвэрч:

	— Пистимея, сайн байн уу, сайн байн уу?.. Хэчнээн ч жил болж байна даа! Ингэж учирсандаа баяртай байна... Учран уулзахад дөхөм болгосон бидний Иегова бурхан бүхнээс хүчирхэг, сайхан сэтгэлтэй! гэв.

	— Демид, сайн байна уу... гэж нэлээд мэгдсэн маягтай Пистимея дуугарав.

	Демид хөмсөг зангидан:

	— Би Дорофей Кругляшкин. Хуучин нэрээ дурсацгаахаа больё. Чи битгий гомдоорой... гээд баруун гараас нь барьж, — Семен Прокудин бол ариун хамгааллын шалгагдсан, итгэлтэй анхны зарц. Тэр бидний яриаг чагнаагүй. Хана ч гэсэн сонсголтой байдаг шүү дээ... Миний нэрийг энд хэн ч мэдэх ёсгүй гэв.

	Пистимея гараа авах гэсэн боловч Демид тавьсангүй, тас тайруулсан хурууг нь ширтэнэ... 

	— Пистимея, тэгэхэд чамайг яах гэж ингэснийг ойлгохгүй юм... Одоо гаргүй байх байсан шүү дээ.

	Пистимея хатсан уруулаа үл мэдэг мушийлгаж:

	— Над гараа тас цавчих ямар хэрэг байх вэ... Миний Устин сүхийг булаан авах юм уу, эсвэл намайг тайрдаснаас цааш түлхэнэ гэдгийг би мэдэж байсан шүү дээ... Дараа нь гаргүй эхнэртэй амьдарна гэдэг тоглоом юм уу! Түүний харцаар бүгдийг мэдсэн бил ээ. Тэр тэгээд ч түлхсэн. Энэ бол тохиолдол. Харин тохиолдлыг хэн урьдчилан харах вэ... 

	— Нээрээ... За ор.

	Пистимея ширээ рүү шийдэмгий очиж, сандлын зах дээр суулаа. Демид өөдөөс нь харан сууж нэлээд хугацаанаа дуугарсангүй. Демид бүлтгэр нүдээрээ Пистимеяг ширтэхэд тэр гараа ширээн дээр нэг тавьж, нэг авна.

	— Пистимея, бие биеэсээ зовохгүйн тулд би чамд эхлээд нэг юм хэлье гээд Демид инээмсэглэж, — Чи командалж байсан, би чиний үг бүрийг дуулж, юу ч асууж шалгаалгүй хүсэл зориг бүрийг чинь биелүүлж байж бил ээ. Нээрээ үгийг чинь дуулахгүй бол тэр үед үхэх байсан. Тэр бүхний төлөө чамд гүнээ баярласан. Харин одоо... гэхэд,

	— Тэнэг биш, ойлгож байна. Яах вэ, багагүй цаг хугацаа өнгөрчээ. Их ч юм өөрчлөгджээ хэмээн Пистимея биеэ барин дуугарлаа.

	— Тийм ээ, цаг хугацаа... Гэвч... гээд Демид дахин инээмсэглэж, толгойгоо хажуу тийш нь хүлцэнгүй сэжилж, — Ер нь тэгээд одоо ч би чамайг сонсож байгааг харж байн уу. Өчигдөр Устинтэй ярилаа. Эр чинь бүр бууж өгсөн нь үнэн байна. Чи түүнийг над дээр авчрахаар бодсон сайн байна... Ер нь бодохдоо гоц юм аа. Жишээлбэл баптистуудтай гэсэнд,

	— Хэрэгцээ заль мэхэнд сургадаг юм. Захарка Большаков нүдээ бүлтэртэл харж байгаа шүү дээ. Золтой л мэдчихээгүй байх... гэж Пистимея ярилаа.

	— Манай энд, Хязгаарын хооронд*... нэг үгээр хэлбэл цөмөөрөө агуу их, төгс хүчтийн гэрлэгчдийн Нийгэмлэгийн дээд зарц нар Иегов чиний бодож олсныг өндөр үнэлсэн бил ээ.

	Николай Демьяныч өөрөө хожим шаардлагатай юм уу бололцоотой хэлтэс, бүлэг, тойргийн зарц нарт чам шиг ажиллах зарлиг буулгасан... 

	— Баярлалаа гэж Пистимея биеэ барин дуугараад, — Чи өөрөө яасан бэ? Яаж амьдарч байв даа? Дайн эхлэхээс гурван жилийн өмнөөс байх ул мөргүй... арав, үгүй арван хоёр жил алга болсон... Дөчин есөн онд Семен чиний тухай мэдээ авчирсан. Чамайг энэ еврейн бурхан Иеговт сүсэглэсэнд гайхаж байгаагаа хүлээх хэрэгтэй... 

	— Тэгэхээр байна шүү дээ... Янз янзаар л амьдарч байлаа. Гучин найман онд торонд орсон. Цаашид дайн дуустал бүх явдлыг Устинд ярьсан. Түүнээс асуугаарай. Дараа нь би Германд энэ Иеговын гэрчлэгчдийн Нийгэмлэгт шургалсан юм. Яах вэ, зүгээр нийгэмлэг юм аа. Тэнд л сүсэглэсэн бил ээ. Би чухам хэн болохоо нууж хаагаагүй. Үүнд л гагцхүү би аврагдах байлаа. Тэгээд ч эндүүрээгүй. Намайг нэлээд хэдэн сар тал талаас нүдний шилтэй, халзан, хөгшин, залуу янз бүрийн хүмүүс шиншилсэн. Тэгээд л би Америкийн Нью-Йорк хотод байдаг Ялзрагсдын Там гэдэгт орсон юм.

	Пистимея үл ойлгосон байртай сормуусаа цавчилна.

	— Миний сурч байсан шашны сургуулийг бид ингэж нэрлэдэг юм. Жинхэнэ нэр нь “Ялзрагсдын тамын манааны цамхгийн судрын сургууль” гэдэг. Чухам яагаад Ялзрагсдын Тамын гэж нэрлэснийг үнэндээ мэдэхгүй байна.

	Бид диваажинд байгаа юм шиг амьдарч байлаа. Дахиад тэгж амьдрахгүй байх аа. Ноён Натан Кнорр өөрөө лекц уншдаг байлаа. Нээрээ... дараа нь намайг Польш руу явууллаа. Тэнд оросын Хязгаарын хороодын захирагддаг Дорнод европын бүсийн товчоо байдаг юм. Николай Цыбагийн дор байдаг энэ хороо Польшоос намайг нууц замаар Оросын хилийг давуулсан билээ... Орост ирмэгц би эн түрүүнд чамд хэл хүргэсэн юм. Наашаа төрсөн нутагтаа ирэхийг аль эртний завдсан боловч зав олдохгүй байлаа. Бас нэг л аймшигтай байв. Хэчнээн жил өнгөрлөө, гэвч гэнэт санамсаргүй танивал яана. Тэгээд гадаа ч гарахгүй байна.

	— Дэмий ч байж болох юм... гээд Пистимея үл мэдэг хайвганаснаа, — Наашаа ирэхийн хэрэггүй ч байж болох юм. Хэрвээ хэрэгцээ гарвал элч байна гэв. Үгүй, хэрэггүй! гэж Демид арай чанга хэлээд алгаараа ширээ аяархан алгадаж чиний тайланг бид тогтмол авч байсан, сэтгэл хангалуун зүйл их байв. Гэвч үүний зэрэгцээ чиний тайлангууд дандаа хөнгөвтөр байдгийг хэлэх ёстой. Манай шашны ном зохиолыг ах дүү нартайгаа бага судалж байна, бид та нарт тогтмол илгээж хүргүүлдэг. Агуу Иеговын шинэ хүмүүсийн ариун армитай сүүлийн жилүүдэд бараг огт харилцахгүй байна... 

	Тэгээд ч тайлан дандаа цөөн ирэх болов... Пистимея... чи л... өгөх болсон

	Пистимея нүдээ гялалзуулан гомдонгуй уруулаа зуун чагнана.

	— Би ганц иеговт сүсэглэх хэрэгтэй биш ээ. Над баптист, тавьтан, адвентист бий... Өөр бусад нь ч бий. Тухайлбал эр нөхөр минь байна. Цөмд нь цаг хугацаа хэрэгтэй. Хэлтсийн боолоор өөр хүнийг томилооч. Тэртэй тэргүй над ажил хангалттай. Та наргүйгээр дөчин есөн хүртэл хангалттай байсан шигээ байна. Манай энд жинхэнэ үнэн алдартны христос шашинтан ирсэн гэж дуулсан. Юун хүмүүс болохыг нь шинжлэх хэрэгтэй болох нь ээ. Энэ бол над арай ойр ажил. Би бол ямар ч атугай үнэн алдартан байсан шүү дээ... 

	— За, гомдчихов уу... яагаад ч юм бидэнд тохирохгүй... Тэгээд өөр хүнийг томилохгүй. Чамд холбоо туршлага бий... гэж Демид зөөлхөн хэлэхэд... босож хажуугийн өрөө рүү орон боодолтой сэтгүүл, товхимол авчирч хажуудаа ширээн дээр тавилаа.

	Пистимея, харж байгаа биз дээ гэж аяархан эхлээд, Иеговын гэрчлэгчид бидэнд ч өөр сүсэгтэй бусад ах, дүү нарт ч... хол хөндий биш ээ. Эцсийн эцэст тэд Христийг сэтгэлдээ агуулж, “надтай хамт биш хүн миний эсрэг” гэсэн үгийг нь санан, цөмөөрөө бурханд зүтгэж байна. Тэгэхээр бүгдийг үнэхээр сайшаан дэмжиж, бас чиглүүлэх хэрэгтэй... Чиглүүлэх шүү. Энэ талаар л би чамтай нухацтай ярихын тулд дуудсан юм. Бид одоо өөрийнхөө нөлөөнөөс нэг ч хүнийг гаргах ёсгүй, нэг ч хүнийг алдах ёсгүй, харин баптист, долоо дахь өдрийн адвентист, жинхэнэ үнэн алдарт христос, тэр ч байтугай тавьтан болон христчүүд хорвоогийн дур татам зүйл рүү татагдан амархан бууж өгч... бүлгээс гардгийг практик харуулав. Манай байгууллага бол Есүс Христосын өөрийн нь адисалсан бурхны хаанчлалыг тунхаглагчид бил ээ... гэв.

	— Урьдын цагт шиг товчхон ярих сан гээд Пистимея үрчилзэн: — Бид хоёр хоёулхнаа байна шүү дээ. Харин дэгжин сайхан үгээ өнөөдрийнхөө номлолд нөө.

	Демид Пистимея руу харан хангалуун толгой дохиж:

	— Үнэн. Тэгэхээр байна шүү... Иегова бол еврейн бурхан тул тоодоггүй. Гол нь зөвлөлтийн сонин, сэтгүүлүүдэд ярьдагчлан иеговистын бүлэглэл хамгийн харгис нь юм... Хүмүүс энэ бүлэглэлээс гарах нь ховор, учир нь... За, эхлээд олон иеговист сургаалд сүсэглэдэг байж болох юм, харин дараа нь... дараа нь зүгээр л айдаг. Зөвлөлтийн эсрэг улс төрийн байгууллагад орно гэдэг тоглоом юм уу. Пистимея, тэгэхээр тэр айдсыг бүгдэд зориуд дэвэргэж батжуулах хэрэгтэй. Харин бусад бүлэглэлийн хүмүүсийг манай гэрчлэгчдийн Нийгэмлэгт оруулахыг хичээх хэрэгтэй. Энэ нь одоо чиний гол санаа тавих ажил болно гэсэнд,

	— Тэгье, байдаг хүчээрээ татан оруулахыг хичээе. Тэр Зинка Никулина саяхан христ байсан шүү дээ гэв.

	— Мэдэлгүй яах вэ... одоо бид болгоомжтой бүх хүнтэй шаламгай ажиллах хэрэгтэй гэж би ярьж байна... 

	Демид Пистимеяг өөрийнхөө үгийг хэрхэн хүлээн авч байгааг харахыг хичээн түүний гөлийсөн нүдийг ширтэнэ. Гэвч эмгэний нүд юу ч үл хэлнэ. Тэр чулуу мэт тэвчээртэй хүйтэн сууна.

	— Хязгаарын хороо яагаад үүнд санаа тавьж байна вэ? гэж Демид яриагаа үргэлжлүүлэн, — Сүүлийн жилүүдэд бид маш их хохирол үзлээ. Николай Цыба, түүний нэгдүгээр туслагч Мария Вертельник нарыг баривчилж, хязгаарын хорооны бусад олон гишүүнийг мөрдөж байна. Ямар ид шидээр би зүгээр үлдсэнээ мэдэхгүй байна. Бүр саяхан Молдав, Умардад болон Львов, Закарпатын мужуудад Стрефүүд нуржээ. Воркутад манай лам нарын курсийг бут цохижээ. Бас танай эргэн тойрон ч гэсэн... ажил сайн биш байна. Томск, Алтайд манай олон байгууллага илэрчээ. Тэнд манай өөрийн хэвлэх үйлдвэр байсан юм. Тийм ээ, хэвлэлийн үйлдвэр баларч, хүмүүсийг баривчилжээ... сайхан боловсон хүчнүүдээ алдлаа. Хүчээ сэлбэх хэрэгтэй байна. Үнэнээ хэлэхэд би чиний төлөө айж байлаа... Гайгүй, бурхан аварчээ... 

	Демид өмнөө байгаа бөөн ном дундаас муухай саарал хавтастай нимгэн товхимол авч түүнийг харалгүй хуудсыг нь эргүүлснээ хаав. Товхимлын хавтсан дээр: “Хаанчлалыг тунхаглагчдад зохион байгуулалтын талаар өгөх заалт. Хэвлэн нийтлэгч: Ватл Товер Библе анд трант соцет. Бруклин. Нью- Йорк, АНУ” гэж бичсэн байхыг Пистимея уншлаа.

	— Пистимея, бидний ажил ийм л байна даа гээд Демид доод уруулаа сорж хөхөөд, — Чухамхүү иймээс одоо бид доод шатны бүлэг, дугуйлангийн ажлыг аль болох сэргээн дэгжээх хэрэгтэй байгаа юм. Энэ бол одоо гол зорилт мөн... Чи энэ талаар бичиг авсан гээд дахиад уруулаа хөхөв. “Сахиус минь, энэ чинь хэзээ ингэж сур аа вэ?” гэж Пистимея жигшингүй бодлоо.

	— Авалгүй яах вэ... Бас жаал зугаа юм хийсэн. Тэгээд... хэд хэдэн дугуйлан илэрсэн. Исодир Уваровын хэргийг шүүхэд шилжүүлсэн гэлцэх юм. За, түүнийг шүүхгүй... Зовоож байгаад суллачихна. Тэд бол энэрэнгүй улс, хи-хи. Төөрөлдсөн хүн гэж үзнэ. Чи, бид орох юм бол өөр хэрэг... 

	Пистимея дахиад суудал дээрээ хайвганахыг Демид ажиглав.

	— Тийм ээ, бидний ажил ийм л байна! Тэдний энэрэнгүй үзлийг бид аль болох өргөн ашиглах хэрэгтэй. Энэ бол нэгдүгээрт. Хоёрдугаарт одоо нууц байдалд гүн орох хэрэгтэй. Аль болохоор гүн шүү, ингэснээрээ бид байгууллагаа, чи бид өөрсдийгөө аварна. Чиний элч нар нууц дохиотой юу?

	— Ямар нууц дохио байх вэ? Бурхантай ирээд бурхантай буцна.

	— За тэр дээ. Энэ ажлыг чи муу хийсэн байна. Одоо бид ариун хамгаалалтын бүх системийг дахин үзэх болно. Элчээр онцгой шалгагдсан, дахин шалгагдсан шинэ боолууд томилох болно. Чам дээр одоо үл таних, шинэ хүмүүс очих болно. Зөвхөн гуйлгачин ч биш янз бүрийн хувцастай, зүс царайтай хүн очно. Хэлтсийн удирдагчдын нууц дохио евангели судраар байна. За, хаанаас вэ: “Учир олон хүн миний нэрээр ирж: “ би Христос байна”, олны дурыг татах уу”? гэх болно.

	Матвейн хорин дөрөвдүгээр бүлгийн тав дахь шүлэг гэж Пистимея саналаа.

	— Зөв байна. Тэгэхээр хорин дөрвөөс тавыг хасахаар хэд болох вэ?

	— Арван ес.

	— Хэрвээ тав дээр бүлгийн сүүлчийн тоог нэмбэл?

	— Хорин дөрөвдүгээр бүлэг... дөрөв дээр тавыг нэмэхээр ес болно. Ингэхлээр манай элч энэ нууц дохиогоор чам дээр зөвхөн жилийн ес дэх сард, өөрөөр хэлбэл есдүгээр сарын ганцхан арван есний өдөр очно.

	Өөр бусад өдөр үл таних хүн өөр шүлэг хэлнэ. Харин чи өдөр сарыг нь харьцуулан тооцоорой. Бүх юм таарвал хаалга нээж, уриарай.

	— Сахиус минь! Насан бууралдаа яасан их цэцэрхэх болж байна даа гээд Пистимея санаа алдав.

	— Хэцүүвтэр байна гэж Демид зөвшөөрөөд, — Хэрэгцээ л шаардаж байна шүү дээ. Хэлтсийн боолоос бүлгийн боол очих элчийн хувьд энэ их нэмэх хасах юмгүй амар. Цаашид энэ бүх “эхүүд”, “янууд”, “талхны газар”, “ногоо”-нуудыг өөрчилж байна. Одоо ер нь... чамд маш нууц баримт бичиг, шинэ зааварчилгаа өгье... гээд Демид саарал хавтастай товхимлоо сарвайгаад, — Үүнд шинэ нууц түлхүүр байгаа. Ямар нэг юм болбол шатаа, зажил... нэг үгээр хэлбэл хэний ч гарт оруулж болохгүйн тулд дуртайгаа хий. Сарын хугацаа өгч байна. Бүгдийг цээжлэх хэрэгтэй. Яг сарын дараа авахаар хүн очно. Хэрвээ алдчихвал муу юм болно шүү! гэж Демид ёрлонгуй сануулав.

	Пистимея товхимол авч энгэртээ нуухад Демид бусад боодолтой номыг түүнд ойртуулав.

	— Энэ бол “Харуулын цамхгийн” шинэ сэтгүүлүүд, бусад ном зохиол байгаа юм. Сэтгүүлүүдийг урьдын адил зөвхөн гараар олшруулна. Тэгээд бүх бүлгэмд судлуул. Ер нь суртал нэвтрүүлэх ажлыг аль болох их хүчтэй болго. Түүний гол зорилго нь ах, эгч дүү нар Исидор Уваров шиг янз бүрийн шалтгаанаар зөвлөлтийн хуулийг биелүүлэхээс татгалзах, орчлонгийн дур булаам зүйлээс холдох, аливаа энгийн ажил үйлс хурал цуглаан, сонгууль, цэргийн албанаас хойш суулгах явдал мөн. Энэ бүхнийг нүгэл гэж итгүүл. Армегдон ойрхон болсон, христос сүсгийн төлөө зовогчдыг Есүс Христос үл үзэгдэх загалмайгаараа адисалж Иеговт үнэнчээр зүтгэсэн тэр хүмүүсийг өөрийнхөө шударга үнэн диваажингийн хаанчлалд аваачиж, бусдыг нь үнсэн товрог болгоно гэдгийг хүч, цаг хайрлалгүй ойлгуулах хэрэгтэй... Ер нь “Зааварт” бүгдийг бичсэн байгаа. Харин одоо гээд Демид бослоо. Пистимея ч бас босов.

	— Хэчнээн ч жил уулзсангүй вэ дээ, чамтай ярилцмаар л байна сан, дахиад уулзах эсэхийг бурхан л мэдэх байх, даанч цаг үнэтэй байна. Яв даа... Серафима минь. Би Устинтэй бас ярина. За... урт наслаарай, гээд доод уруулаа амандаа лав татаж чанга сороод Пистимеяг бүлтгэр нүдээрээ харав.

	Тэгээд Пистимеяг гаран гартал уруулаа хөхөж хазсаар байлаа.

	Энэ үед Устин орондоо хэвтэж адрын булан ширтэн: энэ шөнө минут унтсан эсэхээ, ухаарахыг оролдов. Шөнө өнгөрсөн боловч тэр хэн нэгэн хүн элс цацсан мэт ядарсан зовхио дөнгөж сая аних шиг болжээ.

	Ардын булан аалзны шүлсэнд баригджээ. Аалзны торны голд асар том ногоон ялаа торлогджээ. Аалз бүр эрт, магадгүй зуны дундуур ялааны хамгийг соржээ.

	Тасалгаанд өглөөний цэнхэрдүү гэгээ гийгүүлнэ. Устин яагаад ч юм булан бүрийг анхааралтай харахад тоосонд дарагдаж харласан аалзны асар том үүрүүд байх бөлгөө. “Эд энэ тасалгаагаа жил цэвэрлээгүй юм биш байгаа даа?” гэж Морозов гайхлаа.

	Хаалга тогшиход Устин хариу дуугарсангүй. Тэр орноосоо хөлөө унжуулан суув. Шал тэр аяараа Демидийн хавтсанд байсан хуудсанд дарагджээ. Өчигдөр Демидийг явсны дараа Устин нэг хоёр хуудас өөрийнхөө нүдээр уншиж Демидийн уншсан зүйл үнэхээр эсэхийг үзэхээр шийджээ. Тэр нэг хуудас авч гүйлгэн уншаад, хоёр, гуравдахыг авчээ... Тэгээд түүнийг дараа дараагаар цөмийг уншжээ.

	Гайхалтай хавтас байлаа. “Өчигдөр Демид надтай ярьж бүх үдшээ үрэх хэрэггүй байж, Пистимея намайг нааш нь авчрах хэрэггүй байж. Энэ хавтсаа л нэг гуйлгачнаар уншуулахаар над явуулах хэрэгтэй байж... гэж Устин дотроо эхүүн инээмсэглэн бодлоо.

	Сонин, сэтгүүлийн хайчилбарыг маш шаламгай түүн авлаа. Тэгээд дараа дараагаар уншиж Өрнөд Германд үнсэн товрог дотроос хэрхэн өвдөг дээрээ босож, дараа нь өрөөсөн хөл дээрээ, тэгээд хоёр хөл дээрээ үнэхээр босож байгааг биеэрээ мэдэрч, ойлгож, харжээ. Босоод цэх болон биеийнхээ хэмжээгээр суниажээ. Америк энэ бүгдэд гол үүрэг гүйцэтгэжээ. Бүр зөвлөлтийн сонинууд орос - америкийн ард түмний агуу их түүхэн найрамдалд зориулан уриа, лоозон тунхаглаж байхад харин Москвад суугаа америкийн элчин Жорж Кэннан (Жорж гэж юун хүн болохыг Устин хэзээ ч сонсож байгаагүй ажээ) америкийн төрийн департаментад илгээсэн захидалдаа Зөвлөлт Холбоот улстай дайны үеийн хамтын ажиллагаагаа зогсоох, коммунизмыг зогсоох, эцсийн эцэст устгах бодлогын шаарджээ. Устгах гэнэ шүү! Дайн дуусаад дөнгөж наймхан сар болж байхад энэ явдал болжээ. Харин сарын дараа Черчилль (Черчилль хэн гэгчийг Устин мэдэж байв) америкийн Фултон хотод хэлсэн үгэндээ энэ тухай ил мэдэгджээ. Бас хагас жилийн дараа америкийн төрийн нарийн бичгийн дарга Жеймс Бирнс Герман улсыг нэгтгэхийг шаарджээ. Ингэж л эхэлсэн байна шүү дээ! Демидийн сонины хайчилбарт германы цэргийн хүчирхэгжил, герман улсыг сэргээхэд зарцуулсан зардлын асар их үнэмшүүлэм тоо баримт, америк, англи, франц, германы генералууд, канцлер, ерөнхий сайд, ерөнхийлөгчдийн гайхалтай шулуун хэлсэн үгс байх бөлгөө.

	Өрнөдийн гүрнүүдийн үйл ажиллагаанд болон эдгээр үгсийг хариу болгон зөвлөлтийн сонинуудын зэвүүцсэн өгүүлэл байх ажгуу. Тэгээд дахиад л тоо, баримтууд, хэлсэн үгс байна. Өрнөд германы канцлер Аденаур ЗСБНХУ нь, мөн чанартаа манай үхлийн дайсан мөн гэж тэмдэглэжээ. Түүний цэргийн сайд Штраус засгийн газрын хуралдаан дээр “улаан” буюу Зөвлөлт Холбоот улсын эсрэг дайны ганцхан төлөвлөгөө л тодорхой байдаг гэжээ. Эцэст нь зөвлөлтийн сонин цагаан цаасан дээр хараар: “Өрнөд германы эрх баригч хэсгүүдийн хонзогногч төлөвлөгөө нь дараах үндсэн зорилтыг агуулжээ:

	1) Бүгд Найрамдах Ардчилсан Герман Улсыг Холбооны Бүгд Найрамдах Герман Улстай хүчээр нэгтгэх;

	2) 1937 оны германы хилийг сэргээх;

	3) Төв ба Өмнөд, Дорнод Европын бусад орныг эзлэн авах, улсын хувьд Европт шийдвэрлэх үүрэг гүйцэтгэх Германы эзэнт улсыг сэргээх... явдал мөн” гэж бичжээ.

	Устин энэ бүхнийг уншаад Филипп Меньшиковын: “Орос орон том оо, нэг талд нь шөнө байхад, нөгөөд өдөр байдаг. Харин дэлхий ертөнц бүр том. Дэлхий ертөнц ийм шударгуу бишийг тэвчиж чадна гэж үү дээ?” гэж хэлэхийг хажуудаа сонсох шиг болов.

	“Болохгүй... Болохгүй!” гэж шөнөжингөө Устиний толгойд дүнгэнэжээ. Тэгээд тэр шөнөжингөө яагаад ч юм өөрийнхөө талаар ийнхүү эхүүн, хүн дээр жуумалзан бодох шиг санагджээ.

	Хаалга дахиад тогшихыг сонслоо. Устин шалан дээр хөглөрсөн хуудаснуудыг түүж, хавтсанд хийгээд:

	— Энэ үүр цүүрээр хэн бэ? гэж зандрав.

	Хаалга онгойж, Пистимея орж ирлээ.

	— Өө, миний хонгор уу гээд Устин хөмсөг зангидав.

	— Устинушка, чамайг эдгэрээсэй гэж шөнөжингөө залбирлаа... гээд Пистимея уруулаа уйтгартай зуулаа.

	— Өө тийм үү? гэж Устин дооглонгуй хэлэв.

	— Тийм ээ... Өглөө болж, гэгээ орчихлоо, явахад бэлтгэ. Би Марфа руу гүйлээ, Устинушка, чи энд битгий удаарай. Бид явах хэрэгтэй шүү... 

	— Яв, яв. Очно гэж Устин товч дуугарав.

	Пистимея ч явлаа. Морозов яаралгүй хувцаслав. Хувцаслаж байхдаа Меньшиковын орж ирснийг анзаарсан ч үгүй, дуулсан ч үгүй. Демид өчигдрийнхөө сууж байсан тэр газар суув.

	— Устин, чи ингэхлээр одоо гэр өөдөө явах уу? гээд ширээн дээр хэвтэх хавтсыг илж, Захарт гэнэт уурла гэж хэл. Хэтрүүлж уугаад халуурч дэмийрлээ гэхгүй юу. Пистимея чамайг үнэхээр дэмий авчраагүй байна шүү: аливаа хардлага сэрдлэгээс хөндийрүүлэхэд тусална. За, чи миний хэлснийг сайн санаарай гэв.

	Яагаад ч юм толгой дээр нь аалз санжганаж байх шиг авч дээшээ харж зүрхэлсэнгүй.

	— Хуучин л юмаа хийх болно. Гагцхүү болгоомжтой, нарийн хийх хэрэгтэй. Одоо чамайг бригадын даргаас халах байх даа гэж Демид үргэлжлүүлэв.

	— Тэгэх ёстой.

	— За энэ ч яах вэ. Хуучин ажлаа хийнэ гэж байна шүү. Үүний тулд би өөрийнхөө хандивыг оруулъя... гээд Демид хавтсаа зөөлөн алгадаж, тэр Зинкаг өөрөө харсан. Хэрвээ гүүр дэлбэлж эхэлбэл юу шиг... явж болохгүй, гэхэд. Хэн яаж? гэв.

	— Кинонд очдог бол даанч дээ? Нусгай жаалууд германы цэрэгтэй цуваа налуу уруу өнхрүүлж байгааг харсан шүү дээ... Тэгэхээр... өнхрүүлэхгүйн тулд чи ч гэсэн... Ер нь би өөрийнхөө хувь нэмрийг хийе, чи өөрийнхийгөө хий. Залуучуудтай нягт ажилла. Тэр Ворнова Марьягийн ач охиныг хэн гэдэг бил ээ?..

	— Шатрова Иринка.

	— Тийм, тийм! Тэр цувааг налуу руу өнхрүүлээд зогсохгүй. Тэр... тэр... гээд Демид тохирох үгээ олохгүй, дуугүй болсноо, тэр чинь бүр хатуу болж торнино. Түүн рүү харах хэрэг байна уу?

	— Би хараагүй. Баяр баясгаланг нь авчихсан юм шиг тэр яагаад чамаас дөлж явдаг юм бэ? гээд Демид бүлтгэр нүдээ эргэлдүүлж, тэгээд өвчиндөө эвхрэлдэхийн тулд, агаарын оронд халуу шатуулах поваарь чимхээр нь залгиулахын тулд тэр сэтгэлийг нь хөндөх хэрэгтэй гэв.

	— Айж байна гэж Устин арай ядан дуугараад, түүнээс биш, Анисимаас айж байна.. Тэр адтай могой, намайг хараанаасаа гаргахгүй. Хэрвээ ямар нэг юм болбол намайг шууд... гэсэнд, 

	— Айж байгаа юм биз дээ? гээд Демид босож Морозов руу очин, айж байгаа юм биз дээ?! Янз бүр байж болно шүү дээ. Үнэг зальтай ч гэсэн анчин илүү зальтай гэв.

	— Чи ч энд удирдаад, аливаа юмаа дурсан яриад сайхан байна... Харин намайг... Жишээлбэл уржигдар Фрол Курганов тариан талбайд нуусан өвстэй санамсаргүй, огт санамсаргүй! тааралджээ. Шал дэмий юм шиг байгаа биз, харин намайг толгой дундуур татаад авсан юм шиг балмагдууллаа. “Агтын байрны тэнд Кургановтай ярьсан яриагаа над тайлбарлаач. Тэр Пихтовын аманд нуусан өвснийхөө бүх тайлбарлаач...” гэж Смирновыг хүргэж ирэхэд бас нэг цохилт боллоо. Би яаж тайлбарлах болж байна? Өнгөрсөн шөнө гурав дахь цохилт болов. Дахиад л Фрол Курганов: “үндэс нь ялзраад мод нь унана” гэсэн. Чухам юу хэлж байгааг чи ойлгохгүй байж болно, харин би мэдэж байна... Энэ цохилтоос нүдэнд оч үсэрч, харанхуйлсан. Нэг, хоёр, гурав дахь цохилт! Ер нь энэ цохилтыг тоолох хэрэг байна уу? Эргэж амжаагүй байхад баруунаас зүүнээс, араас, өврөөс сүүлийн үед буулгаад байхад тоолно гэж үү. Заримдаа ч хаанаас, аль талаасаа байгааг мэдэхээ байдаг... Тэр ч байтугай чиний ялдам хамсаатан Наташка... Түүнтэй намайг яасныг мэдэж байна уу... Пистимея хамаг юмыг мэдэж байх ёстой. Тэр айж байна, үгүй үгүй гээд нүдээ тас шилбүүрдэнэ. Гэтэл цаг хугацаа явсаар байна. Тэгэхээр яаж ам ангайх вэ? Эсвэл өнөөх Анисим Шатров байна! Энэ ч зүгээр юм шиг, тэгээд мэдэх ёстой, харин. Тэгээд энэ өчигдөр Илюшка Юргинд нүүр лүү нь шүлсээ савируулан: “чи чинь зулайгаа аль эрт хусчхаад, дан сахал үлджээ” гэсэн. Юунд ингэж ёжилно вэ? Илюшка ч өөрөө, нойтон уруултай дамчин, над руу адилхан л тоглож байгаа шүү дээ.” гэж яралзаж байхгүй юу. Адилхан гэнэ шүү! Мөн ярив аа? Ойлгомжтой юу? Тэгээд л айгаад байгаа юм. Ингэж л өдөр хоног хүлээж байна.

	Устиний яриаг Демид таслалгүй тэвчээртэй чагнав. Яагаад ч юм Устин тайвширч аажмаар улам улам аяархан ярьсаар Демид рүү эсвэл өөр тийшээ тээнэгэлзэнгүй хараад дуугүй болов.

	Меньшиков тайван, зэмлэсэн дуугүйгээр:

	— Устин үнэн ярилаа... Би энд аюулгүй, тайван байгаа. Дулаахан, саруул, санаандгүй юм боддоггүй гэхэд нь

	— За би хүн шүү дээ, ойлгож байна. Гэлээ ч гэсэн бага сага юм хийж байгаа гэв.

	— Юу хийж байгаа юм бэ?

	— Тухайлбал тэр Шатроваг... Тэр Митька Кургановтай нэг учиртай байх шиг байсан... Митькаг яваад очихоор л хацар нь ягаараад явчихна. Би Митька руу өөрийнхөө охин Варькаг Митька шилдэггүй юм.

	Демид ширээ рүүгээ ирэн, түрүүчийн суудалдаа суув.

	— Яах вэ... энэ ч давгүй шүү... Ингээд л одоохондоо сэмээрхэн цааш нь хий. Тэгээд тодорхой болно. Бид түүний нүдийг эмгэн ээжийнх шиг нь ухах цаг ирнэ... Бас Захаркагийн зулбадас гэж нэг юм торниж байгаа байх аа.

	— Мишка юу? Түүний өргөмөл хүү.

	— Бидэнд ямар ялгаа байна. Энд нэг сумаар хоёр туулай буудах гэгчээр ухаан сийлж ажиллуулна. Захарыг уй гашуунд нь гаслуулахын тулд бодох л хэрэгтэй. Егорын талаар ч бод. Митькаг өөрийг нь битгий мартаарай. Бас Клашка, дүү Зинкаг нь ч гэсэн.

	— Митькатай нэг л бүтэмжтэй биш, Фрол байна шүү дээ.

	— Фролтой яах вэ, би ер нь ярилцъя гэж бодоод байгаа юм. Тэр уулзахдаа баярлана даа. Бас тэгээд төрсөн авга дүүтэйгээ ярих хэрэгтэй сэн. Тэнд ажил үйлс ямар байгааг харъя. Түүнтэй ярих маш дуртай байна гээд Демид доод уруулаа зуун сорсноо, ширээн дээрээс хавтсаа авч хүндийг нь үзэх мэт сэгсчиж, — Харин үүнийг ямар ч байсан ав гэлээ. Устин хавтсыг авч ямар нэг юм бодлоо.

	— За, чи юу бод оо вэ? гэж Демид эрс асуулаа.

	— Саяхан л ирсэн баймаар, гэтэл хамтралын хүмүүсийн тухай, миний ажил үйлсийн тухай бүр мэдэж байгааг л бодож л байна. Энэ бүгдийг ийм тодорхой хаанаас мэддэг байна? Пистимея яриа юм уу? гэж Устин урвагархан дуугарлаа.

	— Бас л чамд анхаарах юм нэмэгдэж дээ.

	— Энэ ч үнэн. За яах вэ явъя. Баяртай.

	— Баяртай гээд байх хэрэг юу байна? Мэдээж хэрэг бидний уулзалтыг хэнд ч, Тараст ч тэгэх тусмаа Юргинд үг цухуйлгаж ч болохгүй шүү. 

	Устин явах дургүй байгаа мэт ойрхон ойрхон алхан хаалга руу дөхсөнөө зогсов.

	— Өөр чамд юу хэрэгтэй вэ? гэж Демид үгээ зөөж тавин асуулаа.

	— Өө гэнэт бодлоо. Зинка намайг таньсан. Аюултай биш биз? Демид хариуд нь гагцхүү инээмсэглэв.

	— Тийм дээ, тийм гэж Устин дуугарав.

	— Бурхантайгаа яв.

	— Ухай гээд өөрөө ямар нэгэн юм сэтгэн бодлоо. Демид түүнийг дооглонгуй харцаараа хэмжин хүлээнэ. Тэгээд ч Устинийг дуугарахгүй болохоор,

	— За, өөр юунаас болгоомжлоо вэ? гэж асуув.

	— Демид, чи битгий дооглоод бай. Бас тэр сонины эрхлэгч Смирновыг яах вэ? гэж Морозов өрөвдмөөр гуйлаа.

	— Смирнов яасан юм бэ?

	— Яах вэ дээ, би ууртаа түүнд ярьчихсанаа саналаа.

	— Ярих ёсгүй юмыг битгий чалчаад байгаарай!

	— Демид, Хэрвээ тэр яавал?..

	— “Хэрвээ” тэр яавал би яах болж байна? гэж Демид ууртай бархирав.

	Морозов толгойгоо ганзагалан хаалганы хажууд эргэлдэн

	— Гэхдээ юм хийж болно. Түүний зүрх бараг зогсчих гээд байгаа юм гэв.

	— Тэгээд яах гэж?

	— Зүрхийг нь зогсооход их юм хэрэгтэй гэж үү... 

	Демид Морозов руу тулж очин:

	— Чи юу болж байна? Энэ яаж төгсөхийг чи төсөөлж байна уу?

	— Тэгэхээр үүнийг яаж хийх вэ гэвэл,.. тэр миний өвөрт орсон Зинка чинь, сонины газар ажилладаг байх аа.

	— Тэгээд гээд Демид Устинээс хоёр алхам ухарлаа.

	— Юу тэгээд гэж вэ! Тэр хэн нэгээс нь хүүхэдтэй болсон юм. Митька Кургановаас олсон байх ёстой.

	— Тэгээд чи юу зөвлөмөөр байна.

	— Түүнийг Смирновын өвөрт оруулах болж байна уу? Тэр ч орно, харин Смирнов хавьтуулахгүй.

	Устин шуухитнан амьсгаадаж:

	— Өвөрт нь оруулах хэрэг юу байна? Унтсан гээд л районы намын хороонд өргөдөл бичих, Смирнов ийм өргөдлийн талаар дуудмагц л амьсгал хураана. Хураах ёстой. Тэр бүр аригшсан хүн. Зүрх нь тэр хөөж, хагарна.

	— Тийм байж ээ. Мөн лут аа? Би ганцхан өөрийгөө ухаантай гэж бодож байна хэмээн Демид гайхсандаа биш, ихэд дооглонгуй дуугарлаа. Демид цонх руу эргэж цасанд дарагдсан зэлүүд хашааг удаан ширтлээ. Устин элгэндээ хавтсаа тэврэн тэвчээртэй хүлээв.

	— Устин, за яах вэ. Бодъё! гэж эргэж харалгүй Демид хэлээд, яв, яв мөдхөн нар мандана. Та нарын зам ойр биш гэлээ.

	Гэвч Устин байрнаасаа хөдөлсөнгүй, хаалганы бариулаас барьж зогсоно. Гагцхүү үүнийг өнөөдөр л хийх хэрэгтэй шүү! Ер нь аль болох түргэн хэрэгтэй! гэж тэр гуйнгуй дуугарлаа. Бодъё гэж би хэллээ шүү дээ! хэмээн Демид хашхираад эргэж ч харалгүй яв гэв. Демид дахиад доод уруулаа хөхөж байгаад итгэсэн бодолтой Устин гарлаа.

	
ХОРИН НАЙМДУГААР БҮЛЭГ

	Устин Морозов гэртээ орон дээрээ гулдайн хэвтэж, өнгөрснөө дурсан дараа нь эхнэртэйгээ Озерка руу явсан энэ хоёр өдөр Ногоон Долд амьдрал байдгаараа л байв. Пихтовын амнаас өвсийг хоёр өдөр биш, нэг өдөр зөөжээ. Анхны гурван тэрэг авчирсан тэр үдэш Егор Кузьмин Моторинг өглөө болоход аралтай чиргүүл хийхийг гуйжээ.

	— Түргэн хийгээрэй, тэгэхдээ хоёр явахад тэсэхээр юм хийнэ шүү гэжээ.

	— Тэр өвс чинь шатаж байгаа юм биш дээ? гэж шөнөжингөө алх нүдэхийг нэг их хүсээгүй мужаан бувтнаад чаргаар л чимээгүйхэн зөөчихвөл болж гэлээ.

	— Хий л гэсэн бол хий! гэж Егор дуугаа өндөрсгөв.

	Захар Большаков ч түүний шийдвэрийг сайшаав. Чаргаар зөөж болох байсан нь лавтай. Гэвч тэжээлгүй сандарч байгаа Захар тэнгэрээс унасан тэр өвсийг фермийн хашаанд аль болох түргэн буулгахыг хүсжээ. “Нөгөөдөр, тэр ч айтугай маргааш юу ч болж болно. Мөдхөн цасан шуурга тавина. Тэгтэл долоо хоног, хоёр долоо хоног шуурвал яана” гэж Меньшиковт эрэмдэглүүлсэн гараа янгинахыг мэдрэн бодлоо.

	Өглөө аралт чиргүүл бэлэн болжээ. Большаков тракторчдын нэгийг трактораа асаахыг тушаав.

	Митька бараг шөнөжингөө нойргүй хөрвөжээ. Өглөө ууртай, өлбөгөр юм бослоо.

	Ирина Шатрова нуруун дээрээс үсрэхдээ Митькагийн дэмжлэгээс татгалзан, түүний шоглож хэлсэн үгийн хариуд “хүйтэн, дулааныг чи мэдэж байгаа шүү дээ” хэмээн Варька Морозоватай өвсөнд дарагдсаныг нь илт онцолж, “тэгвэл өвсөн доогуур ор, тэнд дулаан” гэж дооглонгуй, хорсолтой хэлсэн тэр мөчөөс эхлэн Митькагийн сэтгэл тавгүйтсэн ажээ.

	Шал дэмий юманд уурлаж байгаагаа Митька ухамсарч байлаа. Гэвч үүнийгээ ойлгохын хэрээр улам улам уурсана.

	“Хүйтэн, дулааныг чи мэдэж байгаа шүү дээ. Чи мэдэж байгаа шүү” гэх охидын дооглонгуй дуу чихэнд янгинана. Хэн нэг нь Иринкагийн дууг хальсанд бичиж аваад дуу тоглуулагчаа эцэс төгсгөлгүй эргүүлж байгаа юм шиг санагдана.

	“Гүнжтэн гэж бод оо юу” хэмээн тэнд нурууны дэргэд Иринатай хэрхэн харилцах талаар бодон Митька өөрөө өөртөө хэлж билээ. Өөр хүн байсан сан бол Иринагийн үгийг аль эрт мартаж, ач холбогдол өгөхгүй байх нь лавтай. Гэвч Митька тийм биш ээ. Тэр ихэд гомдсоноо мэдэрчээ. Дмитрий Курганов бүр эрт энэ охинд өөрийнхөө байдлыг ярьсан шүү дээ, гэтэл тэр адаглаад. Түүнээс гадна Ирина түүнтэй хүйтэн, ихэмсэг байх болжээ.

	Митька, хэнээс ч гэсэн өшөө авч болох байв. Тэр өөрийгөө гомдоогчийг үхэн үхтлээ мартахгүйгээр, хүмүүс маш удаан тайтгаруулахаар залхаах байсан болой. Гэвч энд онцгой тохиолдол байв.

	Дүйнгэтсэн толгойтой Митька дархны газар луу явлаа. Тэр яагаад ч юм Варька Морозова эцэгтээ хэлснээр үд дунд ферм дээр сажлан иржээ. Пихтовын амнаас бараг бүтэн хагас нурууг анхны арлан чиргүүл авчирчээ. Ирина урт нурууны орой дээр зогсож Клашка Никулинагийн хамт өвс авч зулна. Ирина дээрээс Митька руу зэвүүцсэн харцаа чулуудаж, ихэмсэг, сэжиглэсэн байдалтай харна. Үүнийг нь Митька тэсэж чадахаа байжээ. Тэр түүнээс нэн даруй өшөө авах ёстой! Гэвч яаж, хэрхэн авах вэ?

	Филимон Колесников, Андрон Овчинников болон бусад хэдэн хүн арлан чирүүлийг тойрон олсыг нь тайлна. Нурууны дэргэд Варька Морозова ганцаараа зогсоно. Митька руу хүлээсэн дүртэй харна. Тэр тамхиа татаад, ууртай гишгэчиж, Варька руу алхлаа. Варька тал тал тийшээ түргэн түргэн харна. Дараа нь хорыг малтсан маягтай хөхөрч нурууны ар луу ухарлаа.

	Митька хоёр гуравхан харайгаад түүнийг гүйцэж мөрнөөс нь шүүрэн авч өөр лүүгээ татлаа. Варькагийн нойтон уруул өвдсөн мэт мурийн чарлав. Варька халуу шатуулан амьсгаадах авч зөөлөн уруул нь яагаад ч юм хүйтэн, гашуувтар байх ажээ. Дараа нь тэр Митькаг түлхэж, хүндээр амьсгаадан:

	— Боллоо! Боллоо! гэж гаслав.

	Митька өөр юу ч хүсээгүй бил ээ. Тэр Иринаг харна гэж итгэн толгойгоо дээш өлийв. Ирина цаашаа харан гунигтайяа бөгтийн зогсоно. “Ямар сохор биш, харсан л байх ёстой” гэж хожим Варька эцгийнхээ дэлгэрэнгүй шалахад хариулжээ. Дээрээс Митька руу гагцхүү Клавдия айсан дүртэй ширүүн харна. Тэгээд Митькад гэнэт ичгэвтэр санагдав. Гэвч тэр:

	— За, чи юугаа хараад байгаа юм бэ? Хэрвээ хүсэж байвал буугаад ир гэж хашхирав.

	— Тэнэг! гэж Клавдия хэлэв. 

	Тэр хэлснийг нь сонссонгүй, гагцхүү уруул нь хөдлөхийг харжээ.

	Митька дархны газар луу зодуулсан юм шиг явлаа.

	Маргааш нь Захар Большаков дахиад түүнийг өчигдрийн авчирсан өвсийг чулуудахыг шаардлаа.

	— Би ямар орон тооны нуруу цомоглогч юм уу? Би ямар ч байсан тракторч. Тавдугаар талбай дээр цасан нурууг хагалах хэрэгтэй байна. Газар сайгүй хагалсан, тэнд яах болж байна? Цасан шуурга мөдхөн болох гэж байна, сайхан мэдээрэй хэмээн эсэргүүцэв.

	— За яах вэ, яах вэ! Зэгсэн шүүмжиллээ! гэж Захар түүнийг зогсоогоод, — Үд хүртэл өвсөө чулууд, дараа нь цасаа хагал гэжээ.

	Митька өвс чулуудахыг нэг их хүссэнгүй. Тэнд дахиад л Ирина байх болно. Тэр хийсэн хэрэгтээ өөрөө харамссангүй. Гэлээ ч гэсэн өнөөдөр түүнтэй уулзахыг хүссэнгүй.

	Гэтэл Ирина нуруун дээр ч, хажууд нь ч байсангүй.

	Митька үд хүртэл сэрээгээр галзуурсан мэт ажиллав.

	Нурууны дэргэд Фрол Курганов гурван удаа иржээ. Ирэх бүрийдээ түүнд ямар нэг юм хэлэх гэсэн мэт боловч дуугүй зогсож байснаа бөгтийн явна. Клавдия түүний хойноос сэмээрхэн харна.

	Үд болж байхад Анисим Шатров хүрч ирлээ. Тэр Митькагаас таван метрийн зайтай зогсож, таяг дээрээ хоёр гараа тавин хөмсөг доорх бодлогошронгуй харцаараа түүнийг сонжин харав. Энэ нь Митькад таалагдсангүй, тэгээд тэр:

	— Аав аа, төрийн бүх юм хэвдээ байна уу? гэж асуув.

	Анисим алиа шогчид юу ч хариулсангүй, Варькагаас:

	— Эцэг, чинь эмнэлэг явчихсан уу? гэж асуув.

	— Явсан. Та яах гээ вэ?

	— Зүгээр ээ. Хэзээ буцаж ирэх вэ?

	— Би яаж мэдэх юм бэ?

	— За, за гээд эргэж таягаараа цас хатган явлаа.

	Клавдия Никулина алчуураа авч өвсийг нь сэгсрэв. Түүний үс норж, эмх замбараагүй туг тугаараа мушгирчээ.

	— Халууцаж байна уу? гэж Митька асуувал,

	— Зүгээр ээ, хүчээ гаргах газар олдохгүй байгаа юм гэлээ.

	Митька ийм хариултад жаахан сандарлаа. Тэгээд ч тэр юм уу, асуух гэж бодоогүй юмаа асуув:

	— Өнөөдөр тугалын хүмүүжүүлэгч хааччихаа вэ?

	Клавдия яаралгүй алчуураа зангидаж, дараа нь уруулаа яг өчигдрийнх шигээ хөдөлгөж,

	— Тэнэг... гэхийг нь тэр сонслоо.

	— Тэр өчигдөр өөрөө харсан уу, эсвэл чи түүнд хэлсэн үү?

	Никулина сэрээгээ мөрөн дээрээ тавьж цааш явсанд Митька бүр хагарах шахаж:

	— За тэгээд цаадхадаа хэл. Митька уучлал гуйхаар ирсэн гэж хэл! хэмээн хашхирлаа.

	Клавдия эргэж ирэн бүр тулж зогсон сэрээгээ мөрөн дээрээсээ буулган, нүд рүү нь эгц харж:

	— Хэрвээ үнэхээр мөлхөх болбол яах вэ? гэж асуув.

	— Би юү дээ?

	— Чи л байхгүй юү. Хэрвээ аз жаргалын төлөө мөлхөх болбол яах вэ?

	— Би юү дээ? Аз жаргалын төлөө юү? Ингэхэд,.. ингэхэд байна, би чамд хэлье! Харин чи түүнд хэл гээд тамхиа амандаа хийж, — Тэрүүн шиг алгын чинээ юмыг зөндөө үзсэн бүр зах зээлийн өдөр шүү. Харин долоо хоногийн дундуур хямд байдаг, гээрэй гэв.

	Клашкагийн цантсан сормуус чичрэгнэж, залуу биш эмэгтэйн ядарсан нүднээ гуниг цийлэлзэв.

	— Үгүй, Митя. Чи ямар нэгэн юм үзсэн байж болно. Харин ийм юм үзээгүй гэж тэр гунигтай хэллээ.

	— Би юү дээ? гэж түүний үгэнд үнэхээр гайхаж Митька дахин дуу алдав.

	— Тийм ээ, чи ийм юмыг үзээгүй л байгаа даа. Ирина жирийн гэнэн зангаараа итгэхгүй байна, эсвэл Зинкагийн хүү чинийх гэдэгт итгэхгүй. Энэ бүхэн хов жив гэж байна лээ. Харин өчигдөр Варька та хоёрыг хараад... Юунд амаа ангайгаад байгаа юм бэ? Тамхи чинь унах нь.

	Тамхи нь унасангүй. Митька өөрөө түүнийг амнаасаа гаргаж иржээ. Гаргаж ирээд хаях гэсэн боловч дахин чүдэнзээ зуув,

	— Тэгэхээр... тэгэхээр өчигдөр... Чи мөн таамтгай юм аа... гээд Митька хуурамчаар хөхрөв. 

	Клавдия түүн рүү эгц харж:

	— Энд таамтгай юм юу ч байхгүй гэлээ.

	Тэгээд тэр гэр өөдөө явжээ.

	— Үгүй, чи байзнаач! гээд Митька хойноос нь ухасхийснээ, — Яагаад тэгж байгаа юм бэ, чи тайлбарлаадхаач гэв.

	Клашка дахин зогслоо. 

	“Тэр нэгэнт ингэж чадаж байгаагаас цааш түүний тухай яриа хов жив биш байна шүү...” гэж өчигдөр Ирина Митькаг нуруун дээрээс явахад Клашкагийн цээжинд толгойгоо наан мэгшин уйлж шивгэнэснийг тэр хэлмээр байжээ. “Иринушка, хов жив биш байх нь ээ” гэсэн хэдхэн үг хэлэхэд Ирина хөл дээрээ зогсох тэнхэлгүй болж, түүний цээжийг даган гулсаж өвсөн дээр унан, нүүрээ өвсөнд шигтгэж, цохилтоос толгойгоо хамгаалах мэт гараараа толгойгоо тагласныг хэлмээр байжээ. Гэвч үүний оронд Митькад:

	— Өө! Чи ямар ч байсан ойлгохгүй гэжээ. Тэгээд эргэж явлаа. 

	Митька Клашкагийн хойноос харан хөдөлгөөнгүй зогсоно. Дараа нь хөлөн дороо хараахан нэрээгүй байгаа тамхиа чулуудаж, тракторууд байгаа дархны газар луу гүйлээ.

	Митька гэртээ түр орж талхны тал шүүрэн авч нэг хоёр хазсанаа, халаасандаа шургуулав.

	— Митя, Митенька! гэж Степанида зогсоохыг оролдож, — Чи хүн шиг хооллооч. Өчигдөр юу ч идээгүй, өнөөдөр бас... Энэ чинь ер нь юу болж байна? Чиний тэр ажил алга болчихгүй гэвэл,

	— Ээж ээ, та битгий агсраад бай! Та над тайлбарлаад өгөөч, тайлбарлаад өгсөн нь дээр гэж Митька хашхирлаа.

	— Чамд юу тайлбарлаж өгөх юм бэ?

	— Зинкагийн талаар тайлбарлаач! “Зинка болон хүүхдийн нь талаар битгий гунигла. Тэр наашаа ирэхгүй, энэ талаар би санаа тавина” гэж та над яриагүй сэн бил үү.

	— Тэгээд одоохондоо эргэж ирээгүй байна. Миний мэдэж байгаагаар бол ирэхгүй.

	— Тэгвэл хүүхдийн талаар, дахиад л та:”Түүнийг хэний хүүхэд болохыг хүмүүс мэдэхгүй болгох юм би хийнэ. Хэрвээ Зинка өөрөө хүлээсэн ч түүнд итгэхгүйгээр юм хийнэ” гэсэн.

	— Митенька, Митенька! Хийсэн шүү дээ. Тэгээд юу болчих оо вэ?

	— А-а, гээд Митька гараа саван байшингаас гүйж гарлаа.

	... Тэр үдэш орой болтол уудам том талбай дээгүүр трактораа нааш цааш элдэж, цас ярагчаар гүн шан татжээ. Гэртээ эргэж ирээд нэг ч үг дуугарсангүй орондоо оржээ.

	... Өглөө бас л яриа хөөрөөгүй босжээ. Гал тогооны өрөөнд хүйтэн усаар нүүрээ булхаж, сэгсгэр алчуураар арчиж байхдаа дотроо инээмсэглэн: “Таамтгай байх нь ээ? Би тийм юм үзээгүй юу? Тэгэхээр Митька тэнэг байх нь ээ? Яах вэ, Митька тэнэг байг, гэнэн байхгүй. Ээж байн байн тэгж ярьдаг юм. Хэрвээ сайн бодвол зөв үг байна шүү...” гэж бодлоо.

	Тэр цонхны тавцан дээрээс дийзээр тагласан ваартай сүү авч сэгсрэн, бараг талыг нь залгилав. Тэгээд исгэрсээр хувцаслав. Степанида тасалгаанаасаа хацар дээрээ улаан сорвитой, сэгсийсэн, нойрмог гарч ирлээ.

	— Хүү минь, чи ийм эрт хаачих нь вэ? гэж асуугаад нэг гараараа цамцныхаа энгэрийг цээжин дээр барьж нөгөөгөөр үсээ илэв.

	— Хүйтэнд цанаар гүйж, биеийнхээ чилээг гаргая.

	Хүйтэн агаар хуурай учир хоолой хайрч гашуу оргино. Шөнө цасан дээр, байшингийн дээвэр дээр, цантсан модон дээр оддын тоос их буужээ. Тэрхүү гялалзах тоос тосгоны давтагдсан гудамжинд зузаан давхарга болжээ. Митька түүнийг цанаараа хөвсийлгөн тосгоноос гарч гүйлээ.

	Митька тосгоны захад гарснаа зогсож. Марьягийн хясааг харлаа. Оддын тоос хясаанд, ханан хаданд, улиангар дээр гялалзана. Гэвч энд газар сайгүй байдаг мөнгөлөг өнгөөр биш, хөхөвтөр ягаан, ягаан, цэнхэрдүү өнгө өнгийн цагариг хослон гялалзана.

	Хясааны энэ гайхамшигт аль эрт дассан бөгөөд ингэхээр мөдхөн нар мандах нь гэж одоо хайнгадуухан бодлоо.

	Алсад бух тэрэгний яндангийн дуу сонстох төдий дуулдана. Тэр ч байтугай Митька дугуйны дэлдэх чимээг сонсох шиг санагджээ. Тэр амьсгаа даран, сонороо хөвчилбөл үнэхээр хаана ч юм галт тэрэг явах ажээ. Хөлдүү төмөр зам онцгой жингэнэх бөгөөд хүйтэн агаар тэр дууг сайн дамжуулж, Марьягийн хясаанд хүртэл жингэнэн сонстоно. Митька өдөр бүр тэр хөгжмийг сонсож байдаг Марьягийн хясаанд атаархаж, өртөөний эмнэлгийн хэсгийн бяцхан доктор Лена Еленагийн тухай бодлоо. Тэр түүний бяцхан өрөөнд хулдаасалсан орон дээр сууж байснаа, Лена сандлынхаа арыг налан суувал толгой нь нарны зурвас гэрэлд орсныг дурсав. Нарны туяанд гэрэлтсэн үс нь очрон гялалзаж, нүүрний бүх галбир, дух, хамар, уруул, эрүү алтарсан ягаан туяагаар эмжсэн мэт харагджээ.

	Тэгэхээр ийм юмыг би дахиад харахгүй болох нь ээ? Харахгүй болох нь ээ! хэмээн Клавдия Никулинагаас ч биш, өөрөөсөө ч биш тавлангуй асуув.

	Тэр таягаа хүчтэй түлхэж, өртөө рүү залсан замаар том том алхан явлаа.

	Өртөөн дээр хүнгүй, анир чимээгүй бөлгөө. Бяцхан байшингуудын яндангаар утаа огторгуй өөд суунаглан олгойдож, цагийн өмнө мандсан нарыг халхална.

	Эмнэлгийн хэсэг дээр ногоон халаадтай, тавь эргэм насны, хонгор үстэй намхан, тарган эмэгтэйгээс өөр хэн ч байсангүй. Цэвэрлэгч бололтой эмэгтэй янз бүрийн хэмжээтэй хуруу шилтэй шилэн шүүгээг арчина.

	— Хаачих нь вэ? Эрт байна шүү дээ гэж Митькаг орж ирэхэд тэр хашхирлаа. Митька шуухитнан:

	— Хэрвээ өвдөж үхэх гэж байвал яах вэ? гэж асуув. 

	— Чөтгөр авахгүй ээ, хагас цагийн дараа ир гэж эмэгтэй ширэв татаад шүүгээ арчив.

	Митька дахин шуухитнаж, хаалга руу болхи эргэтэл,

	— Хаачих нь вэ? Нэгтэй ирснээс цааш хүлээ. Тэр мухар сандал дээр суу. Халуурсан юм биш биз дээ? гэж эмэгтэй дахин хашхирлаа.

	— Тийм ээ, халуунтай байна гэж Митька шулганав.

	— Тийм байх аа, хөлөрчхөж. Май, халууны шил хий гээд эмэгтэй шүүгээн дээр байгаа шилэн аяганаас халууны шил авч Митькад өглөө. Митька сугандаа хавчуулж мухар сандал дээр суулаа.

	Уржигдар Смирновын хэвтэж байсан орны толгойг эмэгтэй арчина.

	— Одоогийн энэ өвчтөнүүдийг, ер нь яана! гэж тэр цөмөөрөө л ууртай уцаартай нэг үгээр хэлбэл үг хэлж ер болохгүй. Чи ч гэсэн бас шууд л эргээд явлаа. Яах гэж ирсэн юм бэ гэж асууж байна шүү? Нэгтээ ирснээс цааш суугаад л эмчийг хүлээ. Эрүүл мэнд байх хүнд хамгийн гол зүйл. Чамайг халуунтай гарч явахыг хэн зөвшөөрдөг байна гэв.

	Эмнэлгийн хэсгийн хонгилд хэн нэг нь хаалга тогшлоо. Эмэгтэй цэх болон хөмсөг зангидсанаа Митька дээр ууртай харцаа шидэж:

	— За ингээд Елена Степановна цагаасаа өмнө хүрээд ирлээ. Байрнаасаа өвчтөн ирэхийг харсан бололтой. Газар газраас ирнэ гээч. Тэр өвчтөн, өөр өвчтөн, Та нар олуулаа, эмч ганцаарыг бодмоор сон. Дорой биетэй охин байгаа юм.

	— Бидэнд охин хэрэгтэй. Бид эмгэдээр яах юм бэ? гэж Митька хэлчхэв.

	— Ээ чи, галуу! гэж эмэгтэй заналхийлэн хэлэх үеэр Елена Степановна орж ирлээ.

	— Татьяна Павловна, өвчтөн ирсэн байх шив дээ?

	— Тэр байна гээд эмэгтэй алчуураараа зангах нь Митькаг ороолгох гэсэн мэт ажгуу.

	— Курганов! гэж Елена Степановна түгшингүй дуугараад Митька руу эргэж, — Юу бол оо вэ? Тариа чинь зүгээр биз дээ? гэхэд,

	— Нэг л биш ээ гэж Митька батлав.

	Елена Степановна явдал дундаа нэхий дээлээ тайлан өрөө рүүгээ гүйв. Цэвэрлэгч ч гарч явав.

	Краснова халаадаа өмсчихсөн гурвалжин цагаан алчуураар толгойгоо боочихсон эргэж иржээ. Өнөөх шүүгээ дээрх шилэн аяганаас халууны шил авч яаран сэгсрэв.

	— Курганов, та яагаа вэ? Их өвдөж байна уу? 

	— Их өвдөж байна. Нүдний өмнө цагариг татаад, толгой эргээд байна. Хэвтэх юм сан.

	— Та ганцаараа цанаар яаж явж болдог юм бэ? Наашаа хэвт гээд ор луу заалаа.

	Митька хүндээр босож, үнэхээр өвдсөн мэт гуйвахад суганд нь байсан халууны шил унаж хагаран бутарлаа.

	— Зүгээр, зүгээр гэж Елена Степановна тайтгаруулаад, Татьяна Павловна маш зөв юм хийжээ. Их сайн байна. Халууны шил яах вэ цамцаа нааш нь тавьчих. Надаас барь явцгаая. Уначихгүй биз дээ? Хүзүүгээр тэврээд яв.

	Митька бяцхан, танхил мөрөн дээр нь гараа тавилаа. Елена Степановнагийн үснээс яагаад ч юм уржигдрынх шиг эм ханхалсангүй үнэртэй ус анхилна. Тэгтэл түүний толгой гэнэт үнэхээр эргэж одоо энэ хоромд жүжиглэхээ больж сул гараараа Еленаг өөр лүүгээ эргүүлж юу л болбол болог үнсмээр санагдлаа. Түүний мөрөн дээр байсан гар нь чичрэв.

	— Болгоомжтой, Чанга барь гэж эмч түргэн хэлсэн нь Митькаг сэхээ оруулав.

	Елена Степановна түүнийг оронд хүргэхэд Митька лагхийн суулаа.

	— За ингээд хэвт.

	— Одоохон эсгий гутлаа гээд Митька тайлахыг оролдсон боловч хөл, гар нь нэг л захирагдахгүй мэт байв.

	Елена Степановна сууж, гутлыг нь авч татлаа. Дараа нь нөгөө гутлыг нь татлаа.

	— Хэвтээч.

	Митька нуруугаараа орон дээр уналаа. Елена Степановна түүнийг хучиж, суганд нь шинэ халууны шил хавчуулаад өрөө рүүгээ явлаа.

	“Одоо яах вэ?” хэмээн Митька адар ширтэн бодлоо. Одоо тэр эргэж ирээд халууныхаа шилийг үзнэ. Халуун хэвийн байна. Тэр гайхан хөмсгөө хөдөлгөнө. Уржигдрын тарьсан тариа идэх хавдаж идээлээгүй байгаа гэж нурууг нь үзнэ. Тэнд хавдаж өрөвсөх нь байтугай тарьсны ул мөр ч байхгүй. Митька тариагаа мартжээ. Гэвч зүрхээр хатгуулаад байна гэж болно. Тэгээд эцсийн эцэст толгойг нь эргүүлж буйг ойлгоно. Харин энэ бүгдийгээ цагаатгах мэт тэр юу гэж хэлдэг бил ээ. Лена Елена уучлаарай, чамтай уулзахын тулд өөр олигтой шалтаг олж чадсангүй гэх үү? Тэгэхэд чамаас тайга руу зугтаж байсан, одоо өөрөө ирлээ гэх үү? За яах вэ тэр иймэрхүү бодолгүй, ухаалаг биш юм хэллээ гэж бодъё. Харин Елена юу гэдэг бол оо? Тэр юу гэх бол оо?

	Хонгор үстэй Татьяна Павловнагийн хэлснээр “дорой биетэй” охин тав арван минутын дараа хэрхэн ямар байхыг хэрвээ хэн нь хэлж чаддаг сан бол одоо Митькад маш эрхэм үнэ цэнтэй байх сан бил ээ.

	Елена түүний тэнэгдүү инээмсэглэж байгаа царайнаас нүд буруулан ууртаа цонхийн өчигдрийн Клашка шиг: “Тэнэг!” гэж сөөнгөтөн уянгалуулан хашхирч болох юм.

	Чингээд Митькагийн сэтгэл яагаад ч юм улам баясгалангүй, түгшүүртэй болов. Үгүй, түүнийг үнсэх хэрэгтэй, тэгээд л зүйл дуусна. Митькагийн зүрх лугшин цохилж, эсвэл одоо тэр халууны шилээ авахаар ирж бөхийхөд хүзүүгээр нь тэвэрч аваад үнсчхэж болно, тэгээд...

	Тэр тэгж болох байсан боловч эцсийг нь хүртэл бодож амжаагүй байтал Елена Степановна чимээгүй ор луу нь ирж халууны шилийг нь аваад хажууд нь мухар сандал дээр сууж инээмсэглэн:

	— За яаж байна? гэлээ.

	Митькагийн харсан харц Еленагийн инээмсэглэлийг саяын санамсаргүй унагаж хагалсан халууны шил шиг бутаргаж алга болгов. Тэр сандран мэгдэж сормуусаа цавчлан нил улайж:

	— За та яагаа вэ? гэлээ.

	— Яасан ч байж болно, гээд Митька хөхөрлөө.

	Елена Степановна авсан халууны шилээ санаж үзэв. Эмнэлгийн энэ жирийн багажийг анх удаа үзэж байгаа мэт удаан харлаа. Түүний үл мэдэг будсан аятайхан хөмсөг Митькагийн бодож байснаар хөдөлсөнгүй. Харин хөмсгөө нэг өргөж нэг буулгана. Тэгснээ:

	— Ойлгохгүй юм. Халуун хэвийн байна гэв.

	— Наадах халууны шил чинь гэмтчихсэн юм биш биз дээ. Та зүрх чагнаач гээд Митька цамцныхаа товчийг тайлж, Елена Степановнагийн гарыг шүүрэн авч зангирсан цээжин дээрээ тавилаа.

	Түүний гар Митькагийн цээжин дээр зүгээр тавигдсангүй, нэлээд цааргалж байж тавилаа.

	Елена Степановнагийн хуруу үл ялих чичирхийлэн байгааг Митька мэдэрч инээмсэглэв. “За ингээд боллоо, одоо үнсэж болно” гэж тэр бодов.

	Тийнхүү бодсон боловч хүслээ гурав дахь удаагаа биелүүлж зүрхэлсэнгүй. Елена Степановна гэнэт гараа угз татан авсан учир амжаагүй байж болох юм. Тэр ууртайгаар:

	— Та сонсооч!

	— Би яагаа вэ? Харин чи намайг чагнаач. Зүрхээр хатгаад байна гэж байна шүү. Эсвэл чагнахгүй юм уу? Тэгвэл би явлаа.

	Тэр уруулаа зууна. Митька түүний уруулыг Иринагийнхтай харьцуулж Иринагийнх сайхан юм гэж бодлоо.

	— Намайг “та” гээрэй гэж Елена Степановна аяархан гуйлаа. Тэгээд халааснаасаа чагнуураа гаргаж, цамцаа тайл гэж шийдэмгий, ширүүн хэлэв.

	Эмч Митькагийн нүд рүү харалгүй, нямбай, удаан чагнаснаа:

	— Уруугаа хараад хэвт. Амьсгал. Одоо битгий амьсгал гэж тушаана. Уржигдар тариа хийсэн газрыг, далны арьсыг имэрч үзээд:

	— Хувцасла гээд бослоо.

	Митька орноосоо босохоос өөр арга байсангүй.

	“За ингээд дуусдаг байжээ” гэж бодон хувцаслаж, Одоо л цагаатгах хэрэгтэй. “Уучлаарай, урьд танаас зугтаж байсан, одоо өөрөө хүрээд ирлээ” гэж хэлье. Гэвч энэ бүхэн одоо Митькад ухаалаг биш, цагаа олоогүй, нялуун юм шиг санагджээ. Тэгээд ч тэр итгэхгүй, хариу дуугарахгүй нь лавтай. Харин түүнийг итгүүлж, дуугаргах тийм үг байдаг шүү дээ. Дуугарахыг нь Митька мэдэж, мэдэрч байв. Түүний хуруу чичирч байсан. Бас одоо харахаасаа айж байна.

	Елена Степановна цонх руу эргэж гудамж руу харан зогсоно.

	Митька гутал, пиджакаа өмсөөд цамцаа авлаа. Ингээд яваад өгөх нэг л эвгүй, ердөө боломжгүй ажээ. Елена үл дуугарна.

	Митька үүдэнд мөрөө хавчин:

	— Смирнов ямар байна вэ? Зүгээр хүрсэн үү? гэж асуув.

	Эмч хариулсангүй, Митька хүлээж, хүлээж инээмсэглэн:

	— Тэгвэл хөөж байгаа юм уу даа гэсэнд,

	— Яв гэж тэр аяархан хэлэв.

	Тэгтэл Митька өөрийгөө эзэмдэж, огт ичүүрхэнгүй:

	— Лена Елена, сонсооч. Намайг наашаа дэмий ирээгүй гэдгийг ойлгох хэрэгтэй. Цанаар зугаалах уу? Цаг эрт байна, өвчтөн алга. Харин орой кино үзье. Тэнд, клубийн хажууд би зарлал харсан гэлээ.

	Елена огцом эргэхэд хацар нь дотор халуундаа түмбийж хөөсөн мэт ажээ. “Энэ хоромд Митька золтой л: Ай даа! гэж исгэрсэнгүй. Лена - Елена, за чи миний бодож байсныг бодвол гэм байхгүй!!”

	— Хүүшээ! гэж Елена дүү алдав. Тэгснээ Митькаг огт тэгнэ гэж санаагүй байтал гэнэт мэгшиж хоёр гараараа хацраа барьж, толгой ганзагалан: Ай... Би юу болж байна вэ? гэж уйлах шахан хэн нэгнээс асуулаа.

	Тэгээд өвдөж бөхийх мэт бөгтийн өрөө рүүгээ гүйн орж хаалгаа хаав.

	Митька, нэлээд зогсоод хаалга руу нь алхлаа. Тэр шагайх гэсэн боловч цаана нь үе үе амьсгаадах сонстоход, бүсгүй хаалгаа налж байгааг ойлгов.

	“Халхалчхаж...” гээд тэр инээмсэглэж чимээгүйхэн алхан эмнэлгийн хэсгээс гарлаа.

	Митька өртөөн дээрээс сайхан зантай эргэж иржээ. Тэр цанаа хайсны тэнд тайлж, пиндээ оруулан булан руу тар нярхийлгэн шидэж, эсгий гутлынхаа цасыг арилган гал тогооны өрөөнд орлоо.

	— Сайн байна уу, ээж ээ! Юм идэх сэн гэлээ.

	Хөрөнгө эсгэж байсан Степанидагийн гар бараг тохойдоо хүртэл гурилд умбажээ. Эх гараа арчиж:

	— Сахиус минь, чи чинь бараг үд болтол хаана явдаг байна? гэхэд

	— Зүгээр ээ... Нэг боловсролтой эмэгтэй дээр болзоонд очсон гэв. 

	Степанида хөмсгөө өргөн:

	— Юун тийм эмэгтэй байдаг бил ээ? гэж болгоомжтой асуулаа.

	— Тэнд нэг тийм эмэгтэй бий гэж Митька хааш яаш хэлээд пийшингийн аман дээр байгаа хайруулыг харлаа.

	— Чи байзнаач. Одоохон хоол өгье гээд Степанида пийшингийн амыг онгойлгож зуулгуур авч, — Бүр хөрчхөж. Өглөө би гурилтай хоол хийсэн юм гэлээ.

	Митька угаагуур луу очиж гараа угаав.

	— Дарга чамайг болгоох гэж байна гэж эцэг чинь хэллээ.

	— Тэгээд, Яалаа гэж тэр бил ээ? гээд Митька инээмсэглэв.

	— Хүү минь, чи юунд дандаа хүнтэй зөрж байдаг юм бэ?

	— Би хэнтэй зөр өө вэ? гээд Митька ширээнд сууж, аягатай хоолоо ойртуулав.

	— Хэнийг гэсэн чинь юу гэсэн үг вэ? Захарын уурыг юунд хүргэж байдаг юм бэ? Дарга шүү дээ. Трактороос чинь салгахаар заналхийлж байна шүү дээ. Аливаа тоглоом тохуу хийх нь бага хэрэг, бас өнөөдөр ажилдаа гараагүй байна. Трактороос чинь салгана. Тэгээд сайн юм юу байна?

	— Салгаг л дээ! Надаас сайн тракторчийг олж аваг гээд Митька уруулаа мушилзуулав.

	— Ээ Митенька минь... 

	— За, та битгий уулгалаад бай гэж Митька уурлав.

	Степанида ч нам болов.

	Митька бүлээн хоолоо халбагадаж, аягаа дундрахын хэрээр сэтгэл дахин сэргэв.

	— Алив, бас гашилсан сүү өгөөч гэж Митька хөгжөөнтэй хэлэв.

	Эх нь том паалантай савнаас цөцгий шиг өтгөн элгэн тараг халбагадав. Митька ширээнээс босож хананы толинд хараад дух руугаа цагаригласан үснээс чангааж, өөрөө өөртөө нүд ирмэн: “Хүндэт иргэн Шатрова минь ийм байна даа. Тэнэг гэж бодож байна уу! Ийм юмыг үзээгүй гэж бодож байна уу! Би янз бүрийн юм үзсэн. Митька чиний өмнө шүлсээ гоожуулахгүй. Митька алзахгүй. Тэр доктор өнөөдөр надтай цанаар гулгахгүй л байг. Миний хойноос гүйх цаг ирнэ. Тэр Зинкагийн талаар юу ч мэдэхгүй. За, тэгээд мэдсэн ч цөмөөрөө тийм шилэмтгий биш ээ. Тэгэхэд л нүдээ цавчилж, сайхан уруулынхаа цусыг гартал хазна даа...» гэж бодлоо.

	Гэвч Иринагийн уруулын талаар дурсахдаа дахиад хөмсөг зангидаж: үнэхээр түүний уруул илүү шимтэй гээч, чөтгөр хэмээн бодов.

	— Митька, уу гээд Степанида ширээн дээр аяга дүүрэн элгэн тараг тавьж, дахиад болгоомжтойгоор, — Тэр эмэгтэй чинь хэн юм бэ? гэж асуув.

	— За, ээж ээ... Сайн эмэгтэй гээд толины өмнө зогссон хэвээр Митька дурамжхан бувтнав. 

	— Тэр чинь хэн юм бэ? Хаана ажилладаг юм бэ? 

	Митька хариулсангүй. Степанида асуулт нь таалагдсангүйг мэдэрч:

	— Ээжээсээ юуг нь нуусан юм бэ? Эх чинь хэдэн оймс түрүүн элээснээрээ юмны учрыг олно гэж гоморхон хэллээ.

	— Би өөрөө яаж ийгээд учрыг олъё гэж Митька хүйтэвтэр хэллээ.

	— Залуу байхад дандаа тэгж боддог юм. Тэгээд нэгэнт гэрлэчихсэн хойно, насан туршаа уйлна.

	— Ээж ээ, сонсооч... Болиоч дээ! Гэрлэлтийн талаар одоохондоо бодсон юм алга.

	Степанида гараа цээжиндээ зөрүүлэн уруулаа зууна.

	Тэр хүүгээ өөртөө хайртайг мэдэрч байлаа, тиймээс ч заримдаа түүний үг халамж, энэрэл яагаад хүүг нь уурлуулдаг, яагаад тэр заримдаа бүдүүлэг зантай байдгийг үл ойлгоно.

	Гэтэл бүх юм маш жирийн бөлгөө. Фролын тэр нэгэн цагт эхнэрээ ороолгодог жолоо одоо болтол хананд өлгөөтэй байдаг ажээ. Фрол түүнийг хана шохойдохдоо л хураана. Гэвч Стешкаг байшингаа янзалж дуусмагц тэр жолоогоо эргүүлэн өлгөнө.

	Стешка цаг хугацаа өнгөрөх тусам гэрийнхээ энэхүү өвөрмөц чимэглэлтэй болон өөрийнхөө хувь заяатай эвлэрч, өөрийн ярьсан шигээр дүр үзүүлэх оролдлогоо аажмаар орхиж, хүү төрсний дараа ерөөсөө өөрийнхөө нэр хүнд хөөцөлдсөн төлөвлөгөөнөөс салжээ.

	Эхнэрээ төрсний дараа бие нь тэнхэрмэгц Фрол эхнэртээ:

	— Сайхан мэдээрэй, хүүгээ хайрла гэхэд нь,

	— Яалаа гэж дээ! Шороон дээр ч суулгахгүй гэж Стешка хариулжээ.

	Түүнийг тэгээд ч суулгасангүй. Хүү эхийнхээ банзлаас зуурч өсөж торниж юм ухаарах болоход Стешка хүмүүжүүлж гарчээ. Фрол дандаа өөрийн ямар нэгэн гунигт бодолд дарагдан, хэдэн сараар эхнэр, хүүгээ мартсан мэт явна. Стешка үүнд гагцхүү баярлана.

	Халуун лаваар ямар ч дүрс хийж болно. Тэгээд Стешка үл мэдэгдэм, цуцалтгүй болгоомжтой байжээ. Баатар нь эд баялаг, элбэг дэлбэг байдлыг юуны ч өмнө зогсолгүй, ямар ч аргаар хамаагүй олж авдаг үлгэр зохиож заль мэх, арга самбаа, хээл хахуулиар амжилтад хүрдэг сайн эрийн тухай өлгийн дуу зохиожээ.

	Тэгээд Митькаг таван настай болоход мөнгө хураах ваар худалдан авч өгөн, ногооны газраа дуудаж:

	— Май, мөнгө хураах сав. Май мөнгө үүнийг энэ нүхээр хий гэжээ.

	Митька тавтын мөнгө авч ваарт хийхэд дотор нь жингэнэн унажээ. За, гэж Стешка асуув.

	— Юу, ямар байна гэж хэмээн Митька хариу асуужээ.

	— Яаж дуугарч байна, сонсов уу? 

	— Сонссон.

	— За тэгэхээр. Чи мөнгөтэй болж, олох юм уу хэмнэвэл үүнд хийж байгаарай. Нэг л мэдэхэд их мөнгө хуримтална. Тэгэхээр нь гаргаад юм худалдаж аваарай. Чамд юу хэрэгтэй вэ?

	— Наадгай гэж Митька хэлэв.

	— Чамд наадгайны хэрэг юу байна?

	— Никулин өвөөгийн Зинка дандаа уйлж байдаг юм. Би түүнд аваачиж өгнө.

	— Энэ чинь дэмий дээ. Чамайг аваад очихоор: “Яасан тэнэг вэ?” гэж дооглоно доо. Чи мөнгөө цуглуулж байгаад чихэр худалдаж авсан нь дээр. Маш их, уут дүүрэн чихэр ав. Харин, хэнд ч хэлсний хэрэггүй шүү. Ваараа энд газар ухаад нуучихъя. Эцэгтээ ч битгий хэлээрэй. Мөнгөтэй болмогц наашаа сэмээрхэн ирээд хийчхэж бай. Тэгээд ваараа далдалж байгаарай. “Митька хаанаас ийм их мөнгөтэй болчхов оо?” гэж хүмүүс гайхах цаг ирнэ.

	Одоо Митька өөрийн нууцтай болсон ажгуу. Эх нь түүнийг хамгаалахад тусална.

	Митькаг өсөж торнихын хэрээр Степанида хүмүүжүүлэх арга барилаа үл анзаарам өөрчилнө. Тэр чадмаг хүмүүжүүлэгч байсныг өгүүлэх юун.

	Митька гуравдугаар анги хүртлээ муу сурч байсан бөгөөд золтой л анги улираагүй бил ээ. Тэгээд дөрөвдүгээр ангид ороход нь Степанида:

	— Митенька, хичээнгүйлэн сурах хэрэгтэй.”Сайн“ “онц” сур гэжээ.

	— Өөрөө л “онц“ сурдаг болоосой. Миний ухаан хүрэхгүй байна.

	— Ямар ч атугай сурах хэрэгтэй. Бичиг үсэгтэй эрдэмтэн хүн хэчнээн сайхан гээч. Дарга Захар Большаковыг хар л даа, дандаа тэргээр явж, тушааж, захирч байна. Эрдэм номгүй хүн үнээний баас цэвэрлэнэ. Ухаарч байна уу?

	Митька ямар нэгэн юм ухаарахыг оролдон дуугарсангүй. Степанида хүүгийнхээ сурлагыг сайтар ажигласны дүнд жаахан сайжирчээ. Митька авьяаслаг хүүхэд байсан ажээ. Тэр дөрөвдүгээр ангиа бүр дан онц дүнтэй төгсөж хавар сайшаалын үнэмлэх гэртээ авчирчээ.

	— Сайн хүү байна гээд Фрол хүүгийнхээ толгойг илээд, цаашаа эргэхдээ мартжээ.

	Хүү сайшаалын үнэмлэх гэртээ авчрахдаа зөвхөн магтуулаад зогсохгүй, баяр хөөр, бэлэг сэлт хүлээж байсан нь лавтай. Тэгтэл гуравхан хайнгадуухан үг хэлжээ. Митькагийн нүдийг нулимс бүрхжээ.

	— Хүү минь, зүгээр ээ, зүгээр гэж Степанида түүнийг тайвшруулан, — Бидний эцэг золгүй амьтан. Түүний амьдрал бүтэмжгүй байгаа юм. Агтын байрнаас огт салахгүй. Тэгээд их мөнгө авдаг гэж үү? Харж байгаа биз дээ, тийм ч хангалуун биш амьдарч байна. Тэгээд л хатуу сэтгэлтэй байгаа юм. Гэлээ ч гэсэн чи минь хүмүүсийн дунд орно. Чи л бидний ганцхан найдвар гэжээ.

	Степанида ийнхүү ярьснаараа, нэг үр дүн хүлээж байсан бол өөр үр дүнд хүрчээ. Хэрвээ Митька урьд нь дүнсгэр эцгийгээ хараад л айн хулчийж зугтдаг байсан бол одоо эцгээ харсан хүүгийн гэнэн нүдэнд хөөрхийлөх ч биш, эмээн халамжлах ч биш, энхрийлэх харц дүрэлздэг болжээ.

	— Дмитрий, чи яагаад ийм гунигтай байгаа юм бэ? гэж ярьж зүрхлэхгүй дөлж ядан байгаа хүүгээ харж Фрол нэг удаа асуужээ.

	— Та над өрөвдөлтэй санагдах юм гэж Митька үнэнээ хүлээв.

	— Ухай тийм үү? Намайг яагаад өрөвдөж байгаа юм бэ? гээд Фрол хөмсөг зангидав.

	— Тэгэлгүй яах вэ дээ. Та дандаа л агтын байранд байх юм. За гайгүй! Би хүмүүсийн дунд орно.

	Фрол улам их хөмсөг зангидахад Митька: эцэг маань намайг хүмүүсийн дунд орно гэдэгт итгэхгүй, аливаа найдвараа алджээ гэж бодлоо. Тэгээд эцгийнхээ байдлыг хөнгөвчилж, түүнийг баярлуулахыг хүсжээ.

	— Намайг яаж сурахыг хараарай. Дан “онц“ сурна. Би тэгээд танд арав юм уу хорин өмд цамц худалдан авч өгнө. Ийм ч хувцастай явах гэж дээ. Тийм ээ, одоо ч би одоо ч танд мөнгө өгнө. Лав цамцанд хүрнэ байх.

	Фрол гайхан толгойгоо өргөв.

	— Үгүй дээ, та хулгайлсан гэж битгий бодоорой. Би хуримтлуулсан юм. Над мөнгө хураадаг ваар бий. Ногооны газар булчихсан байгаа гэж Митька яаран сандран ярих нь,

	— За явъя! гээд Фрол сандлаасаа луглийн бослоо.

	— Явъя, явъя! гэж Митька баясгалантай дуугарлаа.

	Тэд ногооны газраас ногоовтор болсон бяцхан ваар ухан гаргалаа. Фрол түүнийг авч чулуугаар цохивол ваар хагарлаа. Фролын хөлийн дор чийгт ногоорч, мөлгөр болсон. Тавт, аравт, тавьтын мөнгө асгарлаа.

	Митька эцгээ талархана гэж бодсон боловч түүний гарыг шүүрэн авч байшиндаа оруулав. Тэгээд Митькаг тасалгааныхаа булан руу түлхэж, ширээн дээр бөөн ногоорсон мөнгө шидэж, Степанидагаас:

	— Энэ, юу юм бэ? Энэ юу вэ гэж асууж байна шүү? хэмээн заналхийлэн асуулаа.

	Фролын царай хорсолдоо далжийсан харагдана. Митька эцгээ юу болсныг нь эс ойлгон ширтэнэ. Тэр бас айж, буланд шигдсэн эхээ харж, юунд тэгж айсныг нь ухаарч чадсангүй.

	— За, яах вэ дээ. Хүүхэд зугаацаа л биз гэж Степанида сандарч мэгдсэн өрөвдөлтэй дуугарлаа,

	— Зугаацах гэнэ ээ? Энэ чинь зугаа юм уу? гээд Фрол ширээн дээрх асгасан аравт, тавт руу чичилснээ, — За яах вэ! Чамайг зүгээр өнгөрүүлэхгүй хэмээн заналхийлэн нэмж хэлэв.

	Фрол хүү рүүгээ эргэхэд Митька айж, хананд наалдлаа.

	— Ингэхлээр хүмүүсийн дунд орох юм биз дээ? Тэнэг минь, ингэж хүмүүсийн дунд ордоггүй юм, гэж муу ёрлосон дуугаар хэллээ.

	Ширээн дээр байсан мөнгийг хамж аваад цонхны дор ургасан шарилжин дотор цацлаа.

	Эцэг заналхийлэн биелүүлсэн эсэх, хэрэв биелүүлсэн бол яаж биелүүлснийг Митька мэдсэнгүй. Гэвч үүнээс хойш эх нь хоёр долоо хоног гунигтай, яриа хөөрөөгүй, гутарсан маягтай явна. Митька энэ бүгдийн талаар асууж шалгаамаар байсан авч зүрхэлсэнгүй. Тэгээд ээжийгээ жаахан тайвшруулахад нь

	— Эцэг намайг яагаад тэнэг гэв ээ? гэж сонирхжээ.

	— Хүү минь, цөмөөрөө л тэгдэг болоод тэр. Цаадах чинь юунд ч итгэхээ байсан бүдүүлэг хүн. Харин чи битгий гомдоорой. Чамайг тэнэг л гэж үзэж байг, харин чи гэнэн хүн болохгүй.

	... Степанида хожим үүнийгээ түүнд байн байн давтан хэлдэг амой. Мөнгө хураах савтай болсон явдлын дараа тэр өөрийнхөө зорилгыг мохоосонгүй. Тосгонд болж байгаа үйл явдал, тохиолдол бүрийг хүүдээ онцгой явдал болгон мэдээлдэг болжээ. Хэн нэгэн шинэ юм худалдан авсан бол “Хүмүүс амьдарч чадаж байна шүү, хараач...” гэж ярина. Хэн нэгэнд золгүй явдал тохиолдоход тэр инээмсэглэж: “Тэнэг хүнд тал дунд ч явцуу байдаг. Ингэж хийсэн бол бүх юм болох л байсан. Ухаантай амьдрах хэрэгтэй...” гэнэ. Районоос хамтрал дээр хэн хүн ирвэл Степанида хүүдээ: “Цүнхтэй явж байгаа нь харж байна уу. Амьдрал биш, бөөн баяр” гэж заавал хэлнэ.

	Митька ч өөрийн эрхгүй ийнхүү боддог болжээ. Эцэг нь урьдын адил гунигтай, яриа хөөрөөгүй, харин эх нь эелдэг, сайхан сэтгэлтэй байв.

	Гэвч тэр өсөн торнихын хэрээр тогтоошгүй, дүрсгүй, бэлэн зэлэн зан нь улам тодорсоор байх бөлгөө. Жишээлбэл тэр ямар ажлын хөлсийг өгвөл зохих хөдөлмөр өдрийн хөлснөөс төчнөөн зуугаар дутуу өглөө гэж хоолойгоо сөөтөл маргах, тэр даруй ээждээ тайлбарласнаар ашиг сонирхлын үүднээс хэдэн арван самнуур засварлахад дарханд шан харамжгүй туслахыг уриална. Тэгээд хоёр гурван өдөр тусална... Тухайлбал тэр өөртөө их ашигтайгаар аль нэгэн тохиолдолд хэрхэн эхийнхээ сургаалыг өнөөдөр анхааралтай сонсож байснаа, маргааш бүр эсрэгээр хийнэ. Тэгээд ээжийгээ зэмлэх сэтгэл дундуур толгой сэгсрэхэд: “Ө-ө, яах вэ...» гэж хайнгадуу гараа савлана.

	Дараа нь эхдээ улам улам бүдүүлэг зан гаргаж, зандарч, ярзалзах болжээ. Чингээд бүдүүлэг зан гаргах бүрийдээ дуугаа татаж, нэг хоёр өдөр гэмшингүй явна.

	— Хүү минь харж байгаа биз дээ гэж яриа үүсгэхийг завдан эх зэмлэнгүй ярихад тэр яриаг нь тасалж:

	— Ээж ээ, боль доо! Би ямар нялх биш, ойлгож байна гэнэ.

	Түүний юу ойлгосныг Степанида ухаарч чадсангүй. Тэгээд Митькад өчнөөн хүчээ дэмий үрээгүй байгаа даа, талаар өнгөрүүлчхээгүй байгаа даа? гэсэн таагүй бодол улам улам түгшээнэ.

	Митька цэрэгт явах цаг болжээ. Степанида түүнийг, өнөөх л талаар өнгөрүүлчихгүй юм сан гэсэн тайван биш бодолтойгоор үджээ.

	Митька цэргээс өсөж торнисон, лагс биетэй, үстэй бух шиг эр эргэж иржээ. Танкчны таних тэмдэгтэй погоноо ханзлан авч тракторчоор ажиллах болжээ. Степанида хүүгээ анхааралтай ажиглаж түүнд ямар нэгэн зөвлөгөө өгөхөөс айна.

	Харин Митька хамтралын охидыг эргүүлж гарчээ. Хэн нэгнийг нь онцлоогүй бололтой тайван тахиан сүрэгтэй азарган тахиа шиг бүгдтэй нь хамт тосгоноор тэнэнэ. Гагцхүү Ирина Шатрова тэр сүрэгт хэзээ ч байдаггүй ажээ. Степанида яагаад ч юм үүнийг ажиглажээ. Анисим өвгөний ач охинтой хааяа тааралдахаараа Митька түүнийг сонжсон маягтай хардаг болоод ч эхэд тийнхүү санагдсан байж болох юм. “За, яах вэ, бүсгүй аль ч талаараа амьдрах л хүн. Үнэндээ одоо цонхныхоо дор цэцэг тарих мэт дэмий юм хийж л байна. Зүгээр ээ, өсөж том болоод ухаарна. Захар түүнийг эрхлүүлдэг бололтой. Тэр түүний амьдралын замыг нээж өгнө...” гэж бодлоо.

	Гэвч халуун тал дээр борооны дусал унаж ууршдагийн адил эхийн найдвар агшин зуур огт санамсаргүй замхарчээ. Тэр нэгэн удаа үдэш орой болсон хойно тариан талбайгаас буцаж яваад замын хажуугийн бутан дотор чимээ гарахыг сонсжээ. Степанида эхлээд айжээ. Харанхуй шөнө, ноорхой гуйлгачид тосгоноор явдаг болохоор яаж мэдэх бил ээ. Тэгээд дараа нь айсандаа биш, огт өөр юманд мэл гайхжээ.

	— Митя, Митенька, гэх Зинка Никулинагийн дуу бутанд гонгинож, — Цаашаа яах вэ? Би бие хүндтэй болжээ гэх сонстов. 

	— Чи чимээгүй бай! Замаар хүн явж байна, гэж Митька зандарчээ. Степанида хажуугаар нь хөлчүү юм шиг явлаа. “Өнөө номхон Зинка чинь ийм байжээ! Ээ, дэрсэн хөлтэй жингэр ээ!” гэж, эргэж очоод үсдэж аваад зам дээр гаргаж бяц дэвсэлмээр байгаагаа мэдэрч Степанида ийнхүү бодов. Тэр хэдэн өдрийн турш Митька руу хорсолтой харцаар харна. Гэвч Митька түүнийг анзаарсангүй, урьдын хэвээр хөгжөөнтэй, ажиггүй байжээ. Тэгэхээр эх тэвчиж чадсангүй:

	— Зинкатай... гэрлэхээр бодож байгаа юм уу? гэж асуувал

	— Та... Зинкагийн талаар, хаанаас мэд ээ вэ?.. гээд Митька ув улайж давхийжээ.

	— Эхээсээ нуух нь уу даа? гэлээ. Митька толгой ганзагалан эргэж, ээжийгээ хариу хүлээж буйг мэдрэн:

	— За үгүй дээ, гэрлэхгүй. Хань болох хүн биш гэжээ. 

	Степанида тогтоошгүй баясгаландаа зүрх нь догдолно. Тэр хүүгээ хүмүүжүүлэх гэж өчнөөн хүч дэмий үрж, талаар өнгөрүүлээгүй ажээ. Эх цагаан сүү, энхрий хайрынхаа хамт хүүдээ нууцгайлсан тэр зүйлээ өгчээ. Өөрийн хүссэн тэр хэмжээгээр биш ч гэсэн өгч чаджээ, чадаж... 

	— Хүү минь! гэж дуугараад, — Энэ бол чиний зөв. Аливаа охид өөрийн төөрөгт хар хүний төлөө төрдөг. Харин чи өөрийнхийгөө хайж олоогүй л байна, хайж олоогүй байна... Чамд ийм юм хэрэгтэй гэж үү! Никулинийхэн үүрд ногоотой шөл халбагаддаг айл... гэжээ.

	— Тэгээд, жирэмсэн болчихсон... гэж Митька дурамжхан бувтнав.

	— Зинкагаас ангижрахад чамд туслах уу? гэж баярласандаа өөрийн мэдэлгүй болсон Степанида асуулаа.

	— Яаж ийгээд өөрөө!..

	— Зүгээр ээ, би тусална, тусална! Чимээгүйхэн, огт мэдэгдэхгүй хийнэ. Хэзээ ч эргэж ирэхгүйгээр өөрөө тосгоноос явахаар би санаа тавья... 

	— Ээж ээ, та өөртөө арай их үүрэг авч байгаа юм биш биз? Өөрөө явахаар гэдэг чинь юу гэсэн үг вэ? Хэмээн Митька үл итгэн асуулаа.

	— Тэр ичимхийг би ажигласан. Энэ нь сайн байна.

	— Түүний ичимхий нь ямар хамаатай юм бэ?

	— Ичиж улайхыг хүсдэггүй болоод л яваад өгнө.

	— Тэгээд?

	— Тийм ээ, Митенька! гэж Степанида эелдэг дуугараад,

	— Юуг нь төнхөөд байгаа юм, ямар ч байсан чамд ойлгогдохгүй. Тэгээд ч чамд ийм ойлголт ямар хэрэгтэй юм бэ? Гагцхүү чи битгий гутар. Харин хэний хүүхдийг хэн мэдэх вэ?! Тосгоноор дүүрэн эрчүүд байна шүү дээ! Зинка бас бригадаар явж, ном түгээдэг... Хэрвээ хэний хүүхэд болохыг нь өөрөө хүлээсэн ч түүнд итгэхгүйгээр би хийнэ... гэхэд нь

	— За ээж ээ, боль доо. Бас бодов оо. Юу ч хэрэггүй гэж Митька өөртөө таагүй яриаг дуусгахын тулд шийдэмгий биш, яаран хэлжээ.

	Харин Степанида Устинтэй тааралдаад ойр хүн байгаа эсэхийг тойруулан харж

	— Устин, зовлонд туслаач, үүрд мартахгүй... гэвэл

	— Юун зовлон учраа вэ? гээд Устин хар нүдээрээ Степанидаг харжээ.

	— Огт мэдэхгүй юм шиг байх шив! Би Пистимеятэй ярьсан, чамтай ярилцахаар амласан... Ингэх гэж л би хүүгээ хүмүүжүүлсэн юм уу? Шөнө ч унтахгүй, салхи ч сэвгэнүүлэхгүй боллоо... Энэ хар халтар Зинкад тийм залууг өсгөж өглөө гэж үү?

	— Ухай! бүр гишгүүлчихээ юу? Ажиглаагүй шүү гэж Устин гонгинов.

	— Би ч ажиглаагүй. Тэдний хооронд саяхан л юм болсон бололтой. Тэгээд удна гэж үү дээ? Удах тусмаа л муу болно... 

	— Харин чи яагаад над дээр ирж байгаа юм бэ?.. Би тэднийг хүчээр салгах болох юм уу? Би яах болж байна?

	— Устин гэж Степанида тайван биш амьсгаадаж, — Таныг юуг чадаж, юуг чадахгүй гэдгийг би тааварлаж байна. Пистимея тантай ярьж түргэхэн хийхийг... гуйхаар амласан... Харин та... цаг өнгөрсөөр байна, хийж байгаа юм алга... гэв.

	— Би юу хийх ёстой болж байна? гэж Устин шууд, дооглонгуй асуув.

	— Ийм асуулт тавих ямар хэрэг байна? гээд Стешка хажуу тийшээ харж, — Бид Пистимеятэй бүгдийг ярьсан, цөмийг багцаалсан. Зинка ичимхий, залуу охин. Тэсэж чадахгүй яваад өгнө. Хол явбал бүр сайн. Харин хол биш бол Пистимея энх тунх байвал Зинкаг цаашлуулах талаар бодохоор амласан. Юунд тэгээд... Бүгдийг мэдэж байж гэв.

	— Би юу ч мэдэхгүй гэж Устин хүйтэн хариулаад, — За яв, Фролка харчихна. Харин Митькаг өөрөө сайн барь. 

	Энэ нь татгалзаж байгаа, туслахаар амлаж буйн алин болохыг Степанида ойлгосонгүй. Харин хүүгээ барьж байх шаардлага гарсангүй. Тэр оройн цагаар байшингаасаа гарахаа байж, дараа нь зугаалгаар явахаа бүр болжээ. Хөмсөг нь хавдаж, сандарч мэгдсэн Зинка Степанидагийн нүдэнд хэдэнтээ өртжээ. Тэр Стешка руу харцаа хачин жигтэй шидэж, гүйж ирээд мөрөнд нь шигдэж уйлах гэж байгаа мэт санагдана. Ямар ч атугай Степанида Зинка руу хүйтэн, зэмлэсэн харцаа тусган явж өнгөрдөг ажээ. Тэгэхдээ: “Гэдэс нь томорч байгаа бололтой гэхдээ юу ч анзаарагдахгүй байна даа...” гэж бодно.

	Дараа нь Никулиний отгон охин тосгоноос явжээ. Охид нь эцгийнхээ төлөө ичсэнээс төрсөн гэрээсээ явцгаажээ хэмээн хүмүүс ярилцана. “Клашка эцгээсээ болж явсан байж болно, харин Зинка ямар ичгүүрээс... юунаас болж явсныг мэдэж байна” гэж Степанида бодлоо.

	Үүнээс хойш удалгүй хүнгүй байхад Устинтэй тааралдан Степанида:

	— За, танд баярлалаа! Бүр 6аярлалаа! гэжээ.

	— Сайхан амьдарч байх шив! Юун төлөө баярлаж байгаа бил ээ? гэж Морозов хааш яаш дуугарав.

	— Юунд гэдгийг мэдэж байна. Бага ч гэсэн тааварлаж байна... 

	Морозов хөмсгөө хөдөлгөж санаа алдан, дуугүй байснаа:

	— Чи авхаалжтай авгай юм аа. Ингээд л шал дэмий өнгөрөх нь ээ гэсэнд,

	— Шал дэмий гэж та үнэн хэллээ... хэмээн Степанида эхэлтэл Устин дахин хөмсгөө хөдөлгөж:

	— Тэгээд!.. Юунд баярлаж байгааг чинь нинжин сэтгэлээрээ мэдэхгүй байна... гээд өөрийнхөө замаар эргэж ч харалгүй явжээ. 

	Зинкаг тосгоноос явснаас хойш Митька үдшийн цагаар зугаалгад гарч, заримдаа өглөө болтол алга болдог болжээ. Тэр Зинкагийн талаар амьдралд нь энэ бүсгүй тааралдаж байгаагүй мэт шууд мартсан бололтой. Антипийн охин Озерка руу эхийн нь туслалцаатай буюу туслалцаагүй явсан эсэхийг эхээсээ ер сонирхсонгүй. Степанида үүнд нь жаахан гомджээ. Гэвч дахиад хэн нэгэнтэй хавьтаж юм болчих вий гэсэн шинэ түгшүүрт тэр автсан ажгуу. Тэгээд нэгэн удаа тэсэж чадсангүй:

	— Митенька... Нэг удаа бурхан аварч, дахиад л битгий... юм болчхоорой. Тэгээд би үүнийг чинь... гэжээ.

	Чингэтэл Митька торхтой дарьд чүдэнз зурах мэт дүрсхийн:

	— Ээж ээ, та! Юунд миний сэтгэлийг дандаа хөндөж байна? Бурхан юу авраа вэ? Бурхан авраагүй бол дээр байсан юм биш үү?! Ийм тусламжийг танаас хэн гуйсан юм бэ? гэжээ.

	— Хүү минь, хүү минь! Энд би ямар хамаатай юм бэ? Чи өөрөө л түүнээс хөндийрч, зугтаж эхэлсэн шүү дээ... 

	— Би зугтаж байгаад л ухаарах байсан болж болох биш үү?

	— Юу ярина вэ? Юу ярина вэ? Бодооч!..

	Митька үнэхээр бодсон бололтой дуугарахгүй, нам жим болов. Степанида бага зэрэг хүлээзнээд, зэмлэнгүй толгой сэгсэрч:

	— Митенька, чи ээжтэйгээ яаж ярьж байгаа нь энэ вэ?.. Би чамайг арван сар тээж, өлгийдөж бүүвэйлэн, тэжээсэн... гэхэд,

	— За, ээж ээ, уучлаарай... гэв.

	Зинкаг хүү төрүүлэхэд, эцэг Антип нь юу ч дуугарсангүй амаа ангайж нүдээ цавчилна. Тэгээд дараа өдөр нь хөхөрч:

	— Хи - хи... Энэ чинь л дамжуулга байна даа. Би юу гэж ярилаа? гэжээ. Тэгээд Кургановынх руу гүйжээ.

	— Дмитрий, яаж байгаа нь энэ вэ? Зинкагийн өмнөх газрыг хэн самардсан бэ? Хэний нүгэл вэ? Хүлээн зөвшөөрөөч гэв.

	— Шүлсээ савируулсан хяхтнаа новш, юуны чинь нүгэл вэ? Чи хүүд минь юу тохох гээд байна? Намайг гүтгэсний чинь төлөө шүүхэд өгнө дөө... гэж Степанида тосгон даяар шуугиан дэгдээжээ.

	— Айлгах чинь тусгүй л байна, тусгүй байна... гэж Антип ярзалзах гэж оролдов.

	Гэвч Степанида түүнд үг дуугарах зав өгсөнгүй.

	— Үгүй, ийм ичгүүр сонжуургүй юм харсан уу?! гэж хоолой мэдэн хашхирч, — Зинка чинь өдөрт гэртээ суудаг биш, дандаа бригадаар тэнэж явна. Тийш нь ном аваачиж өгдөг байх, тэндээс юу авчирдаг вэ? За, хариулаадах! Чадахгүй биз дээ? Гэтэл хүмүүс мэдэж байгаа... Тэр Андрон болон бас бус хүн юу ярьж байна гэж байна шүү... гэв. Андрон өөрийнхөө жирийн үл ойлгогдох “эргэлзэж байна”-аас өөр энэ талаар юу ч яриагүй ажээ. Харин Устин Морозов Зинкаг хөрш тосгоны залуустай тайгад, тариан талбайд хэдэнтээ харсан гэж баталжээ. Мөргөлийн байшинд ирдэг: “Бузар садар эм! Ручьевкад байдаг миний найз авгай: Зинка манай тэнд ирмэгц л номоо лангуун доогуур хийчхээд, залуустай дуулж бүжээд алга болдог оо” гэж ярьж байсан гээд нулимж байсан. “Бас битгий ярь, битгий ярь! Юрка Горбатенког Зинкагийн номыг унших маш дуртай байсан. Түүнийг хүрч ирмэгц түүн рүү гүйдэг”... “Мөн самбарын бригадын Агафья Зиновьевна... гэж ярьсан” Би зун хээр тогоочоор ажиллаж байхдаа Антипын охиныг харсан... Нэгэнд нь инээмсэглэж, нөгөөгийн нь өмнө бөхөлзөж нахилзсан амьтан байсан. Тэгээд харанхуй болмогц бутнаас инээд нь хадна...”

	Эцсийн эцэст Антип бүгдэд нь гоморхож:

	— Үгүй, энэ бүгдийн эцэг яаж тэсэх юм бэ, тийм үү? Жингэрээс л, жингэрээс л боллоо! Унтахынхаа өмнө яагаад хөлөө угаадаг юм бол гэж би дандаа боддог байсан юм... Ийм шившгээс би зайлна. Зинка арван хүнийг зэрэг заавал гол гэмтнийг нь яаж олох болж байна? гэхэд,

	— Хаанаас олох юм бэ! Эргэлзэж байна гэж Андрон тунгаан дэмжив. Энэ бүгдийг Митька мэдэж, бүх яриаг сонсжээ. Тэр ч байтугай эх нь нэг удаа: “Антипаас олны өмнө уучлал гуйхыг шаарддаг ч болоосой” гэжээ. Митька Никулинээс уучлал гуйхыг шаардах зориг дутжээ, гэвч тосгон дундуур одоо тайван явах болсон амой. Эхтэйгээ бөөн өртэй юм шиг явах боловч хааяа, хааяа ундууцна. Өөрийн нь халамж, анхаарал хүүгийн нь уурыг яагаад хүргэж байгааг Степанида үл ойлгоно. Одоо тэр цээжиндээ гараа зөрүүлж, уруулаа зуун, Митькаг толинд хэрхэн харахыг дуугүй ажиглан: Яагаад тэр түүн рүү цор цорхийгээд байгаа юм бол оо? гэсэн нэг л зүйлийг бодно.

	— Хүү минь, чи ээжтэйгээ яаж харилцаж байна... Над гомдолтой байна шүү дээ.

	— Би таныг гомдоох гээгүй. 

	Степанида хормогчоороо нүдээ арчлаа. Митька үүнийг толинд харж, тайван биш эргэж:

	— Ээж ээ... гэлээ.

	— За яах вэ, хүү минь... Сүүгээ уух юм биш үү. 

	Митька ширээнээ сууж, аягатайгаа ойртуулан, эх өөдөө харснаа, тэр даруй уруугаа харав.

	— За, би хэлье. Өртөө рүү явсан юм. Тэнд, эмнэлгийн хэсэгт Ленка Краснова гэж нэг эмч ажилладаг юм. Та түүнийг мэднэ байх аа, өнгөрсөн зун тариа тарихаар ирж байсан юм. Тэгээд... түүн дээр очсон юм. Харин би гэрлэх гээгүй юм шүү... зүгээр л явсан юм. Гэвч хариугаа авч байгаа юм гэж хэлж болно... 

	Степанида тэртэй, тэргүй хуурай нүдээ удаан арчлаа. Хормогчоо буулгаж, өвдгөн дээрээ засахдаа гар нь жаахан догдолж чичирлээ.

	— Тэр бол дандаа тийм байдаг, бэлдэнэ гэж удна, харин гэрлэх нь нэг л өдөр болно. Эрт орой хэзээ ч чамд эзэгтэй... хэрэгтэй болно гэснээ гэнэт, — Эмч чинь овоо цалинтай байх аа... гэлээ.

	— Дахиад л! гэж Митька бувтнав.

	— Би чиний ээж шүү дээ, яагаад ойлгодоггүй юм бэ?! Би амьдралыг бага сага мэднэ. Тэгээд гомдсон ч, гомдоогүй ч би хэлнэ... Урьдын цагт: “эрийг тэргээр ч хөдөлгөхгүй, эхнэрийг хөтчөөр авчирна. Ухаантай эхнэртэй бол ууж цэнгэнэ, тэнэг эхнэртэй бол насан турш гасална...” гэдэг байсан. Ямар байна даа? Хүү минь, үүнийг мартаж болохгүй... 

	— Урьд, өөр юу гэж ярьдаг байсан юм бэ? гэж Митька асуув.

	— Дооглож байсан ч хэлнэ... Бас нэг: “Аваагүй байхад авгай сайхан, алаагүй байхад үнэг сайхан” гэдэг цэцэн үг байдаг. Харин би сохор биш, чиний ангуужин олон байна. Тосгонд залуусаас чиний эсрэг хэн байх юм бэ? Хэн ч байхгүй. Үүнийг чи мэдэхгүй байж болно, би эх хүн болохоор мэдэж байна. Чамайг огт мэдэгдэхгүйгээр түргэхэн гэрлүүлж болно. Тэгэхээр хуруу тэгш эхнэр сонгож авахад чинь эхээс чинь өөр хэн туслах болж байна? Хэн зөвлөх юм бэ? 

	Митькаг таргаасаа халбагадахад Степанида дуугүй болов. Улайсан нүүрээ нуух гэсэн мэт хоосон аяга руугаа хошуу дүрсэн Митька хэдэн минутын дараа:

	— Тэгээд юу зөвлөмөөр байна? гэж асуув.

	— Үүнийг л зөвлөе... Эмч хүн тоглоом биш ээ! Эмч нар ганц бэлгээс гэхэд бөөн баялагтай улс. Унаад ирсэн аз жаргалыг хоёр гараараа өргөөд авах хэрэгтэй. 

	Митька аягаа ширээн дээр тавьж, ямар ч зорилгогүй тасалгааны булангийн хооронд холхино. Дараа нь хуруугаараа янжуураа имрэн сандал дээр сууна. Тэр тамхины нимгэн цаас урагдаж, хуурай тамхи будсан шалан дээр, хайлсан цасанд норсон эсгий гутал дээр нь асгаран унахыг ажигласангүй...

	 

	Барагцаалбал энэ үед Захар Большаков Анисим Шатровын гэрт сууж, өвгөнтэй цай ууж байлаа. Дуугаа хураасан цонхигор Ирина даргад цайны халбага сэмээрхэн тавих юм уу, ёотонгийн шаазан савыг чимээгүй дөхүүлнэ. Гэвч Захар цайны халбагыг ч, ёотонг ч харахгүй байгаа бололтой. Тэр халуун шилэн аяга атгаж, үе үе балгана. Большаков алсын бригадаас эргэж ирмэгц наашаа иржээ. Тэр ясандаа хүртэл бээрчээ. Анисим ач руугаа дохиход тэр пийшин дотроо халуун устай тогоо татан гаргаж ширээ заслаа. Өнөө өглөө Захарыг бригад руу явахаар завдаж байтал Борис Дементьевич Корнеев барайн:

	— Митька Курганов хоёрын хоорондуур, гурвын дундуур орж байх шиг байна гэхэд, юун хоёрын хоорондуур вэ? гэж дарга эхлээд ойлгосонгүй.

	— Егор охиныг бага багаар аваачиж эхэлжээ. Би үүнийг анхааралтай ажиж байсан юм. Харин одоо Егор гунигт дарагдчихсан юм байна. Би тэднийхээр шагайтал, бөөн хараал зүхлээр буллаа... гээд Корнеев Большаковт нурууны дэргэд Митька, Варвара Морозова нарын хооронд юу болсныг цөмийг ярьжээ. Захар үг дуугүй чагнана.

	— Тэгтэл Иришка уйлаад л явж... Тэр ууртаа Варькад янз бүрийн юм ярьчих вий гэж айх юм, тэгвэл ч... 

	— Иринка яагаад уйлдаг юм бэ? гэж Захар уг учрыг тааварлаж байсан ч агрономчийг гайхсан харцаар харлаа.

	— Тийм ээ, тийм Клавдия Никулина үнэхээр ингэснийг ярихад би ч гэсэн гайхсан. Учрыг нь олбол гайхах юм ч юу байх бил ээ? Бид бүр хоцорчихсон бололтой, олон юм харахгүй байна. Түүний сэтгэл цэл залуугаараа, харин Митька хурц залуу. Захар чаргандаа сууж, баавгайн хуучин арьсаар хөлөө сайн ороон

	— Клавдия, ингэхэд ямар байна даа? гэв.

	Корнеев мөрөө хавчисхийж:

	— Түүнийг Фролтой... яадаг гэж тосгон даяар ам булаацалдаж байгааг мэдэж байна уу... Бас нэг... эртний баатар гараад иржээ! Бөөн л доог гэсэнд

	— Би өөр зүйлийн тухай... гэтэл Корнеев гараар зангаж:

	— Мөргөлийн байшинд сонстохгүй байхын тулд эмгэд тэдний рүү очиж байна гэв.

	— Тийм үү... гэж Захар урвагар хэлээд,

	— За яах вэ, харж л бай. Үд дунд эргэж ирнэ. Егортой ч, Варькатай ч одоохондоо ярьсны хэрэггүй. Энд маш болгоомжтой учрыг олох хэрэгтэй. Хэрвээ Варька Егорт талтай бол... яагаад тэр Митькагийн хамрыг тас хазсангүй вэ? гэв.

	— Мэдэхгүй байна. Тэгэх л ёстой баймаар... 

	— За тэр дээ... Энэ чинь л одоохондоо над ойлгогдохгүй байна. За, харж л байя... Иринатай хэрвээ чадвал ярих гээд үзье. Тэгээд одоо цай балгаж суухдаа үүнийг яаж аятайхан хийх вэ гэж бодох бөлгөө. Анисим цай бараг уусангүй, цонх руу тасралтгүй ширтэнэ.

	— Митькаг өнөөдөр ажилдаа ирээгүй гэлцэв үү? гэж өвгөн асуулаа.

	— Ирээгүй. Шаарны чихийг тастах сан гэж Захар хэллээ. 

	Ирина сав суулгаа хангинуулж, ширээний араас түргэн босож пийшин рүү очлоо. Анисим түүнийг нүднийхээ булангаар үдлээ.

	— Өглөө өртөө рүү гүйсэн гэлцэх юм. Саяхан эгж ирэхийг нь би цонхоороо харсан. Өвдсөн юм биш байгаа даа? гэж өвгөн яриагаа үргэлжлүүлэв.

	— Бид өвчтөнөө, зөөдөг шүү дээ гэж Захар хорсолтой хэлэв.

	— Тийм дээ, тийм... гэж өвгөн яагаад ч юм тодорхойгүй дуугарав. Захар хоосон аягаа түлхэж, Ирина өөд харж:

	— Охин минь, би нэг юм яримаар байна... Чи бид хоёр Варька Морозовагийн талаар нэг ярьж байсан байх аа... гэхэд,

	— Та нар юугаа тохир оо вэ? гэж Ирина хашхираад, — Түүний доорх газар цөмөрдөг ч болоосой... Би юу ч... юу ч... гээд хувцсаа шүүрэн авч байшингаас гүйн гарлаа... 

	— Тийм дээ, тийм гэж өвгөн дуртай үгээ дахин хэлээд ширээний араас бослоо.

	... Захар хэдэн минутын дараа хажууд нь асар том мод ургасан довжоон дээр гарлаа. Колесников гудамжаар хаашаа ч юм яаран явж, даргыг хараад зогсож:

	— Чи сонин юм дуулав уу? Өнөө өглөө Варька... Егорынд очжээ! гэв.

	— Очжээ гэдэг чинь юу гэсэн үг вэ? гэж Захар лавлан асуухдаа сэтгэл хөнгөрч байгаагаа мэдлээ.

	— Тодорхой хэрэг. Хувцас хунараа боож аваад Егорын байшинд аваачжээ. Би Егорынд сууж байсан юм. “Ээж гэртээ байхгүй байгаа, байхад нь зүрхэлдэггүй байлаа. Егор, чи намайг Митькатай... гэж битгий бодог...”гээд уйлж, Митькатай намайг эцэг минь хүчээр шаардсан юм...” гэжээ.

	— Хүчээр гэнэ ээ? гэж Большаков лавлан асуугаад, — Яагаад тэгдэг бил ээ? гэв.

	— Чөтгөр л мэдэх байх! Түүнийг Митькатай суулгах гэсэн байж болох юм. Эргэж ирээд би Егороос тодорхой асууя.

	— Тэд хаашаа явсан юм бэ? гээд Захар чарга руугаа очлоо.

	— Тосгоны зөвлөл рүү бүртгүүлэхээр явсан. Варькаг дөнгөж орж ирмэгц л Егор туяараад явчихсан. Эр хүн тоглоом ч үгүй зовж байжээ. Тэгээд л намайг: “Фрол дээр очоод тосгоны зөвлөл очих чарга гуйгаад ир” гэсэн юм... Фрол руу очих хэрэг юу байна! Би Корнеев руу гүйж явна... 

	— Тэгээд?

	— Таны орлогч Сергеевийг машин өг гэсэн... 

	... Колесников дархныхаа газрыг чиглэн цаашаа алхлаа. Захар чаргандаа суух үедээ Иринаг харлаа. Тэр модны гол налан зогсоно. Түүний нүд улайж, уруул нь жаахан хавджээ.

	— Харж байгаа биз дээ. Гэтэл чи уйлж байдаг гэж Захар ярилаа.

	— Одоо би баярлах болж байна уу? гэж тэр асуулаа.

	— Сонслоо гээд яах юм бэ?! Хэрвээ бүх юм ийм амар, жирийн байдаг сан бол! Тэр... Тэр яаж чадаж байна... гээд хором дуугүй болсноо, — Ер нь тэгээд та нар энэ хэрэгт оролцох ямар хэрэгтэй юм бэ? Ямар? гээд ухасхийн байшиндаа гүйн орлоо.

	... Морь нь гудамжаар алхалж, Захар ч шамдсангүй. Тэр одоо Егор, Варвара Морозова, Митька, Ирина, Зинагийн талаар бодно. “Хэрвээ бүх юм ийм амар, жирийн байдаг сан бол...” Тийм ээ, амаргүй, жирийн биш ээ. Адаглаад Зина, Митька, Ирина гурвыг аваад үзье. Зинаг харж чадалгүй тосгоноос явуулчихлаа. Бүгдийг харж чадахгүй гээд цагаатгаж болно гэтэл харах ёстой ч, үүрэгтэй ч. Тэр Зинагийн төлөө гэм буруутайгаа байнга мэдэрдэг бил ээ.

	Хэдийгээр янз бүрийн яриа хөөрөө, хов жив байсан ч Зинагийн золгүй явдалд хэн гэм буруутайд Захар итгэл төгс байв. “Дмитрий яаж байгаа юм бэ?” гэж тэр нэг удаа Захар Кургановтай ярихаар оролджээ. “Та юуны талаар ярьж байна?” хэмээн Митька гайхжээ. Сэжигдэн доромжлогдоход урьдаас бэлтгэсэн бололтой хэтэрхий хичээнгүйлэн гайхжээ... “Би Зинка Никулинагийн тухай ярьж байна...” гэж Захар ямар ч атугай хэлжээ. Тэгтэл Митька үнэхээр доромжлуулж, моголцог үсээ сэгсрээд: “би энэ балиар юмаар өөрийгөө гутаахгүйн тулд ярихыг ч хүсэхгүй байна... Захар ах аа, та ч гэсэн битгий гутаа” гэжээ.

	Ингэж Митька хариулжээ. Тэгээд моголцог үсээ илээд явжээ. “За, Дмитрий, сайхан мэдээрэй. Амьдралаараа тоглоно гэдэг чинь чамайг хэзээ нэг цагт залхааж, үнэн зөвийг чинь дэнсэлнэ шүү. Харин үнэн худлыг ухаж олно. Тэгэхэд битгий юм санаарай...” гэж Митькад сануулав. Тэр үсээ илэхээс өөр яах бил ээ.

	Өдөр тутмын их ажилтай ч гэсэн Захар Зинагийн талаар мартсангүй.

	Бүсгүйн өмнө гэм буруутай гэсэн бодол түүнийг үе үе маажна. Тэр Озеркад очих бүрийдээ сонины газар очиж Зинкатай заавал уулзана. Харин тэр энэхүү уулзалтад төвөгшөөж, маш их ажилтай байгаа дүр үзүүлэн сонины өгүүллээ уншиж гарна.

	Захар шууд үнэнийг мэдэхээр оролджээ. Нэг удаа хянагч нарын өрөөнд ороод:

	— Зина, чи надтай шал дэмий ингэж харилцаж байна даа. Би юу хүсэж байна вэ? гэвэл хүүхдийн чинь эцэг хэн, хэн чамайг ингэснийг мэдэх хэрэгтэй байна... Манай хамтралынхны нэг шүү дээ. Би түүнийг, шаарны хүзүүг хуга мушгих сан гэжээ.

	— Та юунд надыг хоргоогоод байгаа юм бэ? гээд бүсгүй ширээн дээрээ унаж уйлан, — Энэ бүх хэрэг танд ямар хамаатай юм бэ? Хүзүүг нь мушгиж болно... Тэгээд түүнийг миний хөлийн дор хаяж болно. Над тийм хүн ямар хэрэгтэй юм бэ? гэв.

	— Зина, чи хүүхэдтэй хэцүү байгаа шүү дээ гэж Захар зөөлөн хэлээд, — Бид түүнээс адаглаад хүүхдийн татвар төлүүлэх сэн... Хонгор чинь өөрөө, шүүхгүйгээр төлдөг ч болоосой. 

	— Над юу ч хэрэггүй... Бас хэн ч хэрэггүй. Та яваач! гээд тэр улам чанга цурхиран, — Таныг ирэхээр над улам хүнд байгааг та харахгүй байна гэж үү дээ... гэв. Нээрээ амаргүй, жирийн биш байгааг Захар цаашид бодлоо. Зинад ч, Егор Варька хоёрт ч, Фрол Клавдия хоёрт ч амаргүй ажээ. Тэгтэл бас одоо Ирина байдаг. Ганцхан Митькад одоохондоо амар, бүх юм жирийн байх шиг ажгуу. Ямар ч байлаа гэсэн Егор Варька хоёр одоо амар байх ёстой. Тэгээд Иринкагийн зовлон цагийн эрхшээлээр гайгүй болох ёстой. Митька хууртагдах тийм бүсгүй биш ээ. Цагаа ирэхээр хэн нэг нь түүний зовлонг ангижруулна. Саяхан клубт концерт дээр дуулсан шиг үү?

	“Үүр цайх мэт хаа нэгтээ аз жаргал ирж, үнэн хайр хаа нэгтээ намайг хүлээж байгаа...” гэж. Тэгээд хүлээж, аз жаргал ирж, дүрэлзэнэ. Зинка яадаг бол оо? Чингээд Зина Захарыг сонины газраас хөөхөд тэр гарахдаа,

	— Зина, Митька чиний хүүхдийн эцэг гэдгийг би мэдэж байна гэсэнд

	— Үгүй! Үгүй! гэж ширээнээс нойтон нүүрээ хөндийрүүлэн, хашхирчээ.

	— Би Митька гэж байна шүү! Чи яагаад нуугаад байгаа нь ойлгогдохгүй байна. Яагаад түүнийг хамгаалаад байна? Чиний үггүйгээр би юу ч хийж чадахгүй... түүнтэй яах эрхгүй гэдгийг ойлгооч. Чи түүнд дурлаад байгаа юм уу? гэж хатуухан хэлжээ. 

	Зина үүнд юу ч хариулсангүй, зөвхөн толгойгоо ширээн дээр тавьжээ. Түүний туранхай шонтгор мөр чичрэгнэнэ. Дараа нь босож, сонины газраас гүйн гарчээ.

	Захар “дурлаж байгааг” ойлгожээ. Тэгээд Озеркаас явахдаа замын турш тунгаажээ... Харин хайр гэж хачин жигтэй эд бөлгөө. Хайрыг хүмүүс янз бүрээр ойлгодог, хайр хүмүүсийг янз бүрээр хандахыг шаарддаг... 

	Энэ санаа хожим Захарын толгойд удаан бэдэрчээ. Эхлээд энэ талаар цэцэрхэх хэрэгцээ байв уу! гэж гайхна. Дараа нь: “хэрэгцээ ч яг байв, учир нь Зинка амар биш хувь тавилантай байсан” гэж ойлгов. Зөвхөн Зинкагийн Митькад хандах хандлагын тусламжтайгаар түүнд тусалж болно гэсэн бодол толгойд тодорхойгүй улбаална. Зина өөрийгөө ийнхүү авч яваа нь дэмий биш байх нь ээ. Тэр сайн юм хүлээгээгүй боловч энэхүү сүүлчийнхээ найдварыг ухаан мэдрэлгүй хадгална. Тэгээд түүнд хүнд хэцүү байх тусмаа тэр ухаан мэдрэлгүй найдвар дээрээ бат зогсоно... Энэ бүгд сайн байж болох юм, гэвч зогссон, зогсоогүй хамгийн гол нь Митька гэж Захар цааш бодлоо. Тэр шаарны тархийг яаж засах вэ? Захар үүнийг удаан мэдэхгүй байв. Чингээд сүүлийн өдрүүдэд Фрол Клашка хоёрын харьцааны талаар тосгон даяар хоолой нийлүүлэн ярилцахад Захарт гэнэт: Фрол Клашка хоёрт, Зинка Митька хоёрт нэгэн зэрэг туслахаар оролдож болох юм биш үү. Харин бүгдэд үзүүлэх гол тусламжийг юуны өмнө Фрол өөртөө үзүүлэх ёстой!.. гэсэн бодол зурсхийн оржээ.

	Чарга нь хамтралын захиргааны дэргэд ирж зогсоход Большаков сэрж:

	— Зүүрмэглээ юу? гэх дуу сонсож харвал Фрол Курганов довжооны дэргэд тамхиа татан зогсоно.

	— Ө-ө, баатар... гэж Захар түүн рүү нүд өргөн, — Сайн хүн санаагаараа. Сайн байна уу? гэв.

	— Хэн гэнэ ээ?! гээд мэндчилгээнд хариулсангүй.

	— Хүүш, эрчүүд ээ! Морь агтын хашаанд аваачаад өг гэж гудамжинд бөөгнөрч байгаа залуучууд руу Большаков хашхирлаа.

	— Өөрөө аваачна... гээд Фрол цулбуураас нь барьж авлаа. Гэвч Захар Кургановыг аяархан түлхэж:

	— Захиргаа руу оръё. Хэрэг байна гэлээ. 

	Чарга дээр бөөн багачууд шуугилдан шавлаа. Большаков захиргааны довжоо өөд гарлаа. Курганов цасан дээр зогсож үлдэв. Захар Фролыг хойноос нь явна гэдэгт итгэхгүй байлаа. Хамтралын дарга хувцсаа тайлж, пийшингийн дулаан бөөрийг алгадсанаа ширээндээ суулаа. Фрол орж ирсэнгүй. Тэр бас арваад минут болоход байхгүй байв. Дараа нь өрөөний хаалга болгоомжтой онгойлоо.

	Курганов малгайгаа авалгүй хананы хажууд очиж суув.

	— Ямар ч байсан ороод ирэв үү? гэж Захар асуугаад, — Удаан зоригложээ! гэв.

	— Дарга нарын тушаалыг биелүүлдэггүй зөрдөг ямар чөтгөр байна гэж бархирахгүй байгаа гэж зүгээр хүлээсэн юм!

	— Хараач хорон юм бэ, гээд Захар инээмсэглэж, — За тэгээд бархирвал яах байсан юм бэ? гэлээ.

	— Бархирсан бол ч намайг гурван жил хүлээх байсан байх... 

	— Тийм дээ, Фрол Петрович Курганов ирж явна уу, үгүй юу? гээд цонхоороо нүд салгалгүй ширтэж суух байж ээ дээ?

	— Өө, тийм үү? чи хатгуураа харуулж чаддаг байх нь ээ.

	— Чинийх шиг ийм урт хатгуур район даяар хэнд ч байхгүй. Чи насан туршаа хатгах нь ээ? 

	Захар Стешкагийн талаар ярьж байгааг Фрол ойлгож, толгойгоо ганзагалав.

	— Зөгий өвдтөл хатгадаг нь үнэн. Нэгтээ л хатгасан бол тэр өөрөө үхдэгийг чи мэдэх үү? 

	Захар Фролыг удаан харлаа. Харж байхдаа Фрол түүний харцыг мэдэрч толгойгоо өргөхөд хүнд байгааг ойлгон, Захарыг ширтэж байгаа цагт толгойгоо өргөхгүй бололтой байгааг мэдэв. Фрол чухамхүү ийм харцнаас айж, заримдаа маш ёжилсон, дооглонгуй харцаар хамгаалж чаддаг учир хэзээ ч хоёулхнаа хоцордоггүй бөлгөө. Харин сая захиргаа руу яаж орсон нь гайхалтай.

	— Ээ, Фрол минь, Фрол минь! адаглаад малгайгаа авчхаач. Дулаан байна шүү дээ гэж Захар хэллээ.

	— Чи юунд миний... судсыг ороогоод байгаа юм бэ? гэж Фрол нэг амьсгаагаар хэлээд, — Яах гэж?! Нэгмөсөн няц дарчихсан нь дээр байна гэж үү дээ... 

	— Халуун байна, малгайгаа ав гэж байна шүү. Бас хувцсаа тайл.

	— Даажигнасаар л байна уу?! Бас... 

	Кургановын хацар барайна. Одоо босоод дадсан заншлаараа хувин ус нүүр лүүгээ цацаад хаалга тас хаяад гарна гэж Захар бодлоо. Нээрээ л Фрол өндийлөө.

	— Няц дарах нь чиний мэргэжил шүү дээ гэж Захар ширүүн хэлсэнд,

	— Захар! гэв. Фролын дууны өнгөнд итгэлгүй, цөхөрсөн гуйлт байгаад Большаков гайхлаа. Гэвч Захар түүний хашхиралтад жишим ч үгүй ажээ. Фрол жаахан байснаа түрүүчийнхээ суудалд сууж, аяархан: — Би үнэхээр тэнхэлгүй болсон бололтой. Одоо чиний няц дарах ээлж ирж байх шив... гээд догдолсхийн түрүүчийн адил өрвийж, — За... яах вэ, дар даа. Яаж дарахыг чинь харъя! Харна даа... гээд амсхийснээ: — Гагцхүү болгоомжлоорой! Амьсгаа хураахдаа чамайг үхтэл нь цохчихгүйн тулд... шүү! гэв.

	Кургановын нүүрнээс хөлс асгарна.

	— Ингэхэд байна шүү? Жаахан амарч, сэхээ ав гээд Захар ширээнийхээ араас гарч хаалга руу очин онгойлгож, — Зиновий Маркович! гэж хашхирлаа.

	Большаков арван таван минут хэртэй Кургановыг анхааралгүй ахлах нягтлан бодогчтойгоо трактор, комбайны эд ангийн төлөөсний тухай, цас тогтоосны мөнгөн шагнал тогтоох талаар, хамтралчдын хөдөлмөр өдрийн ээлжит мөнгийг төлөх тухай яриад соёл гэгээрлийн талаар удаан ярилцлаа.

	— Ручьевкад баян хуур, гуравдугаар бригадад бараг бүхэл чавхдаст найрал хөгжим, дөрөвдүгээр бригадын клубт уран зураг болон арван хэдэн хөрөг... Энэ бол баавгайтай гэх мэтээр Зиновий Маркович хуруугаа махийлган тоочиж,

	— Номын санд зөвхөн энэ сард худалдаж авсан номыг бодоход аймшигтай байна! Таван зуун рубль шүү! Таван зуу! Эсвэл хуучин мөнгөөр таван мянган рубль! Гүйцээ, дахиад өгөхгүй! Номонд ч, төгөлдөр баян хуурт ч мөнгө өгөхгүй.

	— Бас юун төгөлдөр баян хуур вэ? гэж Захар асуулаа.

	— Энэ мэдэхгүй байна! гэж Зиновий Маркович дуу алдаад, — Тийм ээ, Шатрова Ирина намайг шинэ жилээс авхуулаад дандаа төгөлдөр баян хуур гээд явуулахгүй байгаа юм... Клубт авах юм байх. Бид одоо ном, биеийн тамирын хэрэгсэл, гармошка, товшуурт хэчнээнийг зарсныг танд тооцоолон хэллээ. Хичээнгүйлэн тооцлоо. Харин төгөлдөр баян хуур үлдлээ гэлцэх юм. Тэгэхэд би: “цэцгийн үрд дөрвөн рубль олж чадах нь уу...” гэж байгаа юм гэв. Тэгээд нягтлан бодогч ч гарлаа. Курганов энэ хооронд үнэхээр сэвэрч тайвширчээ. Харин малгайгаа авсангүй. Дээлийнхээ товчийг мулталжээ. “Үүнд ч ийм гөжүүд байх гэж” хэмээн Захар онцлов.

	— Фрол Петрович, тэгэхээр би чамтай ийм юм ярих гэсэн юм... гэж Захар зугуухан хэлээд, — Чи бидний харилцааны талаарх зүйлийг үүрд дуусгая. Ямар залуу биш дээ. Юу болсныг нь бурхан л шүүнэ гэлцдэг... Миний хувьд бол амаргүй байв. Бас чамд ч амаргүй байсныг харж байна. За тэгээд... хуучиндаа эргэж ордоггүй. Он жилүүд улирсаар хэдэн арван жил өнгөрчээ. Тэр бүх жил тээрмийн чулуу шиг хавиралдаж байжээ. Энэ бол нэгдүгээр нь... гэхэд,

	— Тэгвэл хоёр дахь нь байгаа юм шив дээ? гэв.

	— Хоёр дахь нь чиний хүү Митькагийн тухай байна.

	— Тэгэхээр тэр чиний замд садаа бол оо юм биз дээ? гээд Курганов эвгүй муухай мушилзав. 

	Захар гэнэт биеэ барьж чадалгүй дүрсхийн ширээ алгадаж:

	— Чөтгөр аваач! Би эдэлдэг насаа эдэлсэн, над замд садаа болох хүн ч байхгүй, тэгэхийн хэрэг ч байхгүй гэж байна шүү... Харин өөр хэн нэгэн хүнд л... Чи түүнийг өөр шигээ болгохыг хүс ээ юу? гэв. 

	Фрол руу хашхирч зандрах нь гал дээр тос хийсэнтэй адил гэдгийг мэдсээр атал Захар хашхирсаар байв. Гэвч уураа барьж чадахгүй ажээ. Харин Фрол өндөлзөн боссонгүйд гайхлаа.

	— Энэ ч чи үнэн хэлж байна. Эр нохой өсжээ гэж тэр хараагаа буруулан дуугарав.

	— Тэгэхээр түүнийг тийм болгож хэн өсгөсөн юм бэ? гэсэнд,

	— Хэн өсгөсөн гэнэ ээ? Хэн гэнэ ээ? гэж Фрол лавлаад, инээмсэглэж, — Одоо энэ талаар яриад яах вэ... гэв. Курганов шал ширтэн сууна. Захар бэхний хар хуванцар хэрэглэлийг цагаан болохыг хүлээсэн мэт нүд салгалгүй ширтэнэ.

	— Фрол, чи: “над байгаа сайн юм бүхнийг авч хүү минь өснө...” гэж байн байн боддог байх хэмээн дарга аяархан ярьж эхлэв. Тэр харцаа бэхний хэрэгслээс салгаж: Чамд ч сайн чанар бий шүү дээ... Бас багагүйг ч мэдэрч байна. “Тийм ээ, өсгөнө гэдэг түүнд хамаг сайн сайхнаа шингээж наадан тоглуулна гэсэн үг” Чингээд чи: “Хүү минь миний чадаагүй бүхнийг чадаж ашигтай, сайхан, үнэнч надаас дээр амьдарч байна” гэж нэг биш удаа дотроо боддог байх аа гэв.

	Фрол толгойгоо өргөж духан дороосоо цоргих мэт харахад Захар дуугүй болов. Гэвч түүний өөдөө харсан харц унтарч хайнгадуухан болов.

	— Чи... чи... гээд Кургановын хоолой бачуурч үг нь гацлаа. Цэнхэр цамцны нь зах хоолойг нь боож байсан бололтой Фрол товчийг нь мултлаад яриагаа үргэлжлүүлэн: — Чи гүвээн дээр надтай зэрэгцэн зогсож байсан юм уу? гэв.

	— Ямар гүвээ вэ?

	— Чи... миний санаа бодлыг... хүний санааг чагнадаг юм биш биз дээ?! 

	Захар өөрт нь саад болсон мэт хоёр гараараа бэхний хэрэглэлээ жаахан хажуу тийш нь болгов.

	— Аль ч эцэг... хүүхдийнхээ талаар барагцаалбал ингэж боддог юм. Тэдэнд итгэж байдаг... 

	Даргын үгийг сайн сонсох гэсэн мэт Фрол одоо хүзүүгээ ихэд сунган цэх суух ажээ. Гэвч Захар өөр юу ч хэлсэнгүй. Курганов жаахан хүлээгээд гонсойж, дээлээ товчлон, малгайгаа дарж өмсөн хамаг юмаа битүүлээд:

	— Яах вэ, би итгэж байна. Митька ч өөрийгөө харуулна гэж Большаков руу харалгүй хэлэв.

	— Харуулдгаа ч харуулж байна. Түүний талаар тосгон даяар л янз бүрийн юм ярьж байна. Түүний дотор Зинка Никулинатай яасан ч гэх шиг... Энэ нь чамайг түгшээхгүй байна гэж үү?

	— Үгүй, түгшээхгүй байна гэж Фрол тоглоом болгон дуугарав.

	— Харин намайг нэг л түгшээгээд байна.

	— Гэвч чи чавганц нарын хов живийг битгий сонс.

	— Хэрвээ хов жив бол сайн байна.

	— Явж очоод Зинкагаас өөрөөс нь асуух сан.

	— Асуусан. Асуугаагүй гэж бодож байна уу?

	— Тэгээд? гэж Фрол ямар ч атугай болгоомжлов. 

	Захар түүнийг анхааралтай харна.

	— Тэгэхээр хов жив юм биз дээ? Чи үүнд бүр хатуу итгэж байна уу? гэж тэр гэнэт асуув. Фрол явах гэж байгаа мэт дүр үзүүлэн чимээтэй бослоо.

	— Итгэж байна. Би Митькатай ярилцсан. Тэр ямар ч байлаа гэсэн худлаа хэлэхгүй. Худлаа хэлж сураагүй байгаа бололтой юм. Бас Клавдия хов живээс өөр юу ч мэдэхгүй байна лээ. Зинка хэрэв чамаас ичиж зовсон бол төрсөн эгч Клашкадаа нуухгүй л баймаар юм... Ийм л байна. Харин Митькад бүх бурууг овоолох нь таатай байна уу. За, ярилцах завшаан олгосонд баярлалаа. Насан туршдаа анх удаа ярилцлаа.

	— Фрол оо, над л чи ийм завшаан олгов. Чамд баярлалаа.

	— За, тооцохоо больё. Би явлаа. Чамтай ярихад над хүнд байна.

	— Миний ярих гэсэн зүйлийн хамгийн хүнд нь хараахан болоогүй байна гэж Большаков хэлэв. Курганов минут хэртэй шон шиг хөдөлгөөнгүй зогссоноо дараа нь гараа өргөж, сүйрсэн мэт зугуухан малгайгаа авлаа.

	— За... ярилц даа! гэж Большаков руу цээжээрээ эргэж үгээ зөөж тавин дуугарав. Түүний хатсан хатуу уруул хагарчээ.

	— Би бүр эхнээс нь... чиний юу ярих гэж байгааг мэдэж байсан юм... Ярьж ичээгээч. Хүү нь эр нохой шиг, эцэг нь... баатар гэж байгаа биз. Мундаг үг ээ! Хэрвээ арван наймт руу амаа ангайсан бол ч яах вэ. Юу гэнэ ээ! Намайг ичээж болно. Ичээх ч хэрэгтэй байх. Хүн бүр эрхтэй шүү дээ. Эхнэр, хүү, чи... бүх хүмүүс эрхтэй. Би ч өөрөө... Өөрөө өөрийгөө! Ичээнэ! Цаазална! Өөрөө өөрийгөө яах нь... аймшигтай, өвчтэй байж болох юм аа... Гагцхүү тэр юу юм бэ? Би яаж чадах вэ... Миний сэтгэлд юу байгааг мэддэг сэн ч болоосой... Харин Захар, чи хүний санаа бодлыг мэддэг байх нь ээ... гэв.

	— Харамсалтай нь мэддэггүй юм гэж Захар хэлэв. 

	Кургановын яриаг таслахын тулд хэлжээ. Үг бүр нь Кургановын омголтсон уруулын цаанаас гарахын өмнө энэхүү аварга том, эв дүйгүй хүний дотор хамгийн эмзэг газрыг нь маажин урж, хүнд хурц боржингийн хэлтэрхий мэт удаан өнхөрч байгааг бараг харж, мэдрэх бөлгөө.

	Большаковын дуу гармагц Фрол таг болов. Тэр чичирхийлэх гараараа сандлынхаа арын түшлэгийг барьж авсан боловч зах дээр нь суув.

	Харин өрөвдөлтэй, сулбайсан тэр Захарыг сэтгэл амран талархсан харцаар биш, далд үзэн ядах харцаар харж:

	— За яах вэ... няц дараад бай. Чиний ээлж болсон гэж байна шүү гэж шууд ярилаа. Гэвч Захар түүний үгийг сонсоогүй, анзаараагүй дүр үзүүлэв.

	— Фрол оо, нээрээ харамсалтай нь хүний бодлыг мэдэж чаддаггүй юм гэж тэр Курганов руу харахгүй байхыг хичээн үргэлжлүүлээд, — Харин чиний сэтгэлд юу болж байгааг ойлгож, тааварлаж байна. Яах вэ... өрөвдөж байна... гэсэнд

	— Яасан өрөвдөмхий юм бэ... гээд Фрол хөдлөв. Захар гараа өргөж:

	— Чи, байзнаач, тайвшир. Уур хорслоо хүчээр гаргах гэж байх шив. Чамд тийм хүч байхгүй, чи байгаа мэт харуулах гэж байна. Яагаад тэр бил ээ? гэв. 

	Фрол зүгээр агаар залгиж ч байгаа юм уу, эсвэл ямар нэг юм хэлэх гээд тэр дороо больж ч байгаа юм уу гэмээр омголтсон уруулаа хоёр удаа ангайж, хамхив.

	— Клавдиягийн талаар чамтай ярилцах гэснийг чи мэдэв үү... Тийм сайхан яриа болохгүйг ч мэдэж байсан, ямар ч атугай хүрээд иржээ гэж Захар яриагаа үргэлжлүүлээд, — Яагаад вэ? гэж асуув.

	Фрол дуугарсангүй.

	— За чи яав? Хариулж чадахгүй байна уу? Тэгвэл би хариулах гээд үзье... 

	— Тэг л дээ... гээд Курганов буурал тэргүүнээ сэжлэв.

	— Яагаад гэвэл буруу замаар орсноо өөрөө мэдэрч байгаа бололтой. Тэгээд бүр гүн рүү нь ороод өөрөө эргэж гарч чадахгүй болжээ. Живнэ дээ. Ганцаараа сэлж гарч чадахгүй.

	— Хэн уйлах болж байна? Би чамд өрөвдөлтэй байна уу? гэж дайсагнангуй дуугарлаа.

	— Чи өөрөө өөрийгөө өрөвдөхгүй байгааг би мэдэж байна, гэвч... Клавдиягийн талаар зовж байгаа. Тэр чинь чамтай хамт ёроолд ч орно гэдгийг чи ойлгож байна. Тэгээд, тусалж магадгүй гэсэн найдлагатай иржээ... 

	Большаков одоо энэ бүхнийг ярихдаа Фрол руу харцыг нь барьж авахыг хичээн ширтэнэ. Гэвч Курганов толгойгоо өргөсөнгүй.

	— За, чи яагаад дуугарахгүй байна. Тийм үү, үгүй юү? гэж дарга асуув.

	Фрол босож ханхар цээжээрээ цонхыг бараг таглан цааш харж зогслоо.

	— Харин живэхгүй юм биш байгаа... Клашка бид хоёрын аз жаргал төөрөг таарсан юм биш байгаа? Би түүнээс бараг хоёр дахин ах гээд юу болох вэ? Арав хорин жил амьд явна. Бас хугацаа шүү... Бидний аз жаргалд хангалттай... 

	Фрол хоёр гараараа цонхны тавцангаас маш чанга барьснаас хуруу нь цайрчээ.

	— Тэгээд Степанидаг, Митькаг яах вэ? Түүнд аз жаргалын төөрөг таарсангүй. Хэрвээ... гэвэл,

	— “Хэрвээ” гэж юу гэсэн үг вэ? гээд Фрол эргэлээ. Түүний царайд дахин хүрэн толбо тогтжээ. Чи юунд намайг сургаад байгаа юм бэ? За... Клашкагийн талаар санаа зовж байгааг таалаа, чөтгөр алгад чамайг! Тэгээд ирсэн билээ... Сонслоо. Чи цөмийг зөв ярилаа! Хэрвээ авбал Клашка дээрээ очно, ойлгомжтой юу? Би насан туршаа хүссэнээ хийгээгүй билээ... Насан туршаа ганцаараа байсан. Харин одоо хоёулаа болно! Хоёулаа шүү! Явна! Митька над юу юм бэ? Стешка ч юу юм бэ?.. гээд Фрол гараа саваад хаалга руу чиглэв.

	— Үгүй, зогс! гэж Захар дуугараад ширээнийхээ араас бослоо.

	— Ухай, захирагчийн ёсоор бархирах шив! гэж Фрол бас хашхирч, — За алив дуустал нь сонсъё. Дахиад бид хэзээ ч яриа хөөрөө болохгүй байх гэв.

	— Фрол оо, энэ чинь муу байна даа.

	— Би тэгж бодож байна, зүгээр ээ.

	— Үгүй, муу байна гэж Большаков давтаад, — Ээ, Фрол Петрович, чи бид хоёрын хооронд яагаад түнжин тасрав аа? гэх даргын дууны өнгө Фролыг эсэргүүцэх аргагүй болов.

	Гэтэл Захар үргэлжлүүлэн:

	— Тийм ээ, тэр нэгэн цагт зэл залуугаараа байлаа... Гэвч дараа нь өсөн торниж, жаахан ухаан суулаа. Тэгээд чамайг дайн талхалж сургасан. Фронт дээр янз бүрийн юм үзэж хүний нөхөрлөл, хүний үзэн ядалтыг юугаар дүгнэдгийг мэдсэн байх. Урьд нь юу байсан ч, одоо бид нөхөрлөж, мөр мөрөө түшин явцгаана гэж би боддог. Чиний мөр бат бэхийг дайн харуулсан... гэв.

	— Чи дайнд надтай мөр зэрэгцэн байгаагүй. Тэгэхээр итгэлтэйн талаар эндүүрэхгүй байгаарай.

	— Үгүй, Фрол оо, хэдийгээр фронтод байгаагүй ч эндүүрэхгүй... Гэвч... чиний мөр урьдын адил хол байна. Битгий нихшээрэй.

	— Өөрөө бат зогсож байх шив гэж Фрол гүвтнээд, тийм ээ, бусад хүмүүс ч мөртэй шүү дээ... Ер нь тэгээд залхаж гүйцлээ. Цөмийг нь хэлэв үү?

	Большаков Кургановын болхидуу хүчирхэг биеийг дахин хараад:

	— Фрол оо, жаахан үлдсэн... Гэвч хамгийн гол нь үлдсэн. Клашка л үлдлээ.

	— Түүний тухай ярьчихсан шүү дээ

	— Үгүй дээ. Эхлээгүй л байна.

	— Санаанд дайруулчихгүйн тулд эхлээч дээ! гэж Фрол дахин уурсав.

	— Түүнийг чинь баптистууд тор луугаа чангааж байгааг мэддэг үү? гэж Захар тайван асуулаа.

	Курганов толгой өлийж:

	— Юу гэнэ ээ? Клашкаг уу? гээд инээмсэглэж, — Харин тэд чамайг барайлгахыг оролдсонгүй юу гэв.

	— Чи дэмий даажигнаж байна. Никулина мөргөлийн байшинд очсон байна бил ээ.

	— Клавдия юу? Өө, чи чинь ухаантай байна уу? гэж Фрол дуу алдав. 

	Одоо түүний том нүүрэнд инээмсэглэлийг нь дарсан түгшүүр ил тодров.

	— Би өөрийнхөөрөө байгаа, харин чи түүнийг тэр тор луу шууд түлхэж байна... 

	— Би... Би юу? гэж Фрол мэгдэн, — За мэдэж байна уу!.. Өөртөө хэтэрхий бага их юм үүрч байгаа юм биш биз?! Митькаг юунд ч юм зэмлэсэн бас намайг... Прокурор ч хайж олсон!

	— Би хэнийг ч зэмлээгүй. Би чамд тайлбарлахыг оролдож байна... 

	— Над юугаа тайлбарлах юм бэ? Байхгүй юманд намайг итгүүлэх гээ юу?

	Хүүхэд шиг намайг чичлэх хэрэг юу байна... Ер нь тэгээд... Би түүн дээр очно гэсэн шүү. Эцсийн эцэст чиний хэрэг юу байгаа юм бэ? Чи амьдарч байгаа бол амьдар. Харин би яахыгаа мэдэж байна... 

	Фрол агсчиж, улам чанга, улам холбоогүй хашхирна. Захар ширээнээ суун Кургановыг өрөвдөнгүй харна. Фрол тэрхүү харцыг ажигласан бололтой зугуухан намдав. Харин Захар Кургановыг ширтсээр ажээ. Ийнхүү хоёр гурван минут өнгөрөв.

	— Фрол оо, за яах вэ дуусгая гэж Захар ядрангуй дуугараад, — Одоо чи юу ч үл ойлгох байдалтай байх шиг байна. Гэвч би чамд ямар ч байсан хэлнэ. Яагаад гэвэл ингэж бие биедээ цөмийг хэлэх үе үнэхээр олдох болов уу даа. Би чамд хэлнэ, харин чи хожим... ухаан орохоороо бүгдийг цэгнэж ойлгоно гэдэгт би итгэж байна. Чи Клавдиятай ямар мундраа хутгаж, түүнийг хааш нь чирснээ ойлгоно. Эмэгтэйн хувь тавилан таатай биш ээ. Ийм хувь тавилан зоосны ч үнэ хүрэхгүй байж болно. Байсан байгаагүйн хооронд насан туршаа нөхөргүй явжээ... Гэвч байсан гэдгийг тэр дурсаж байгаа. Тэгээд ч бараг хорин жил өөрийгөө түүнд хадгалж яваа билээ... Хүн аз жаргалын төлөө төрсөн бололтой, харин түүний аз жаргалыг хэн нэг нь булаан авчээ. Ийм байна... Юунд ингэж тэвчиж, хамаг нулимсаа шавхав аа. Хэчнээн их нулимс гаргасныг нь чи ч, би ч мэдэхгүй... Чингээд гал цог нь буурсан ч гэсэн тэр тэсвэрлэшгүй өлсгөлөнгөө хуурч хөрсөн сэтгэлээ жаахан ч гэсэн бүлээцүүлмээр түүнд санагджээ... гэсэнд Фрол:

	— Хуурахын хэрэг юу байна, бас жаахан бүлээцүүлэх хэрэг юу бил ээ? Түүнийг үүрд бүлээцүүлэх дулаан над хангалттай бий гэв.

	— Фрол, тийм биш гээд Большаков толгой сэгсэрч, — Дулаан хангалттай байж болно... Чи гонь эр байсан бол хангалттай сан. Гэвч чамд эхнэр бий, хамгийн гол нь хүү Митька чинь байна. Хэрвээ чи, Клавдия дээр очсон ч гэсэн удахгүй гэв.

	— Чи бүр зөнч юм аа. Өнгөрснийг тайлбарласан, ирээдүйг урьдчилан хэлж байх шив.

	— Урьдчилан хэлээгүй, над тэгж санагдсан юм. Ухаарахаараа, Митькаг буцалтгүй балласнаа харна. Митькагийн тархи эргэжээ. Тэгээд чи Клавдияг хаяна, үүгээрээ Митькаг аврахгүй, харин Клавдияг бүр дэвсэлнэ. Тэгэхэд чинь түүнийг Пистимея авна.

	— Хэлж дуусав уу? гэж Захарыг дуугүй болоход Курганов сөөнгөтөн асуулаа. Дарга бодсоноо:

	— Үгүй. Фрол Петрович, чи Клавдияд аз жаргал хүсэж байна уу? Над шударгаар хариулаач гэв.

	Курганов Захарыг тачаадсан харцаар гагцхүү ширтэв.

	— Тэгвэл түүнийг Пистимеягаас хамгаалахыг хичээ гэж Большаков тэр харцыг огтхон ч анхааралгүй үргэлжлүүлэв.

	— Хамгаалалгүй яах вэ. Чингээд сална... 

	— Үгүй, гагцхүү энэ аргаар биш ээ.

	— Тэгвэл яаж? хэмээн Фрол уйлах шахан, — Тэгвэл яаж?! гэлээ.

	— Фрол оо, мэдэхгүй байна. Гэвч чи чадна. Хорвоо дээр чи ганцаараа үүнийг чадах байж магадгүй... 

	Большаковтой хоёулхнаа байхад чадал нь хүрэхгүй Курганов алгаараа хаалга огцом алгадан онгойлгов.

	... Устин, Пистимея, Морозовынхан Озеркад байх энэ хугацаанд бас нэг явдал болжээ.

	Фрол Кургановыг очсон тэр оройноос хойш Клавдия Никулина гудамжинд гараахаас айдаг болжээ. Тэр гарахынхаа өмнө зам сул байна уу гэж харах мэт цонхоороо хэд хэдэн удаа сайтар харна. Тэгээд тосгон дундуур явахдаа ойр хавьд Фрол Курганов байхгүй байгаа гэж тал тал тийшээ хурцаар харж, үргэлж яаран сандран гүйнэ. Чингээд хэрэв түүнийг харвал агшин зуур буланд нуугдах, хамгийн түрүүн тааралдсан байшинд гүйн орж, чухам ямар хэргээр орсноо эздэд нь олигтой тайлбарлаж үл чадна.

	Зөрөн өнгөрч болохгүй болоход жишүү харж зүрхээ дэлдэхийг мэдрэн зүүн тохойгоороо дарна. Ийм үедээ тэр өөрийгөө жигшин зэвүүцнэ.

	Хэрвээ өдөр тэгж ингэсхийгээд өнгөрдөг бол үдшийн цаг хамгийн зовуурьтай бил ээ. Ажлаасаа ирээд хөндий хоосон, хүйтэн тохьгүй байшиндаа хувцсаа тайлалгүй харанхуйд удаан сууж, толгойдоо цус бөгтхөн дэлдэхийг чагнана.

	Энэ өвлийн шөнийн уртыг яана! Клавдия заримдаа үүр цайтал өөдөө харан хөдлөлгүй хэвтэхдээ хөнжлийн дор сунайх хамаг бие нь дотроосоо хэрхэн халуу шатаж, тэр халуунд цээж, гэдэс, бэлхүүсний нь арьс ялзарч, таталдан атиралдах мэт болохыг мэдэрнэ. Ийм мөчид тэр өөрийгөө жигшин зэвүүцэж, биедээ хүрэхээс айна. Тэгээд хэрэв цээж юм уу бэлхүүсэндээ санамсаргүй гар хүрвээс давхийж сэжиглэнгүй ярвайна.

	Бас заримдаа өөрийгөө толинд харах хүсэл тэсэшгүй төрнө. Тэр босон харайж цонхныхоо самбарыг тас хааж, хөшгөө татна. Тэгээд бүх хувцсаа тайлж толины өмнө зогсоно. Толинд бас ч хөгшин биш, галбир сайтай тарган авгай гайхаж баясан харна. Клавдия гэдэс, цээжээ илнэ. Гэвч толиноос харж байгаа авгай гэнэт хөмсөг зангидаж, бөөн атираа татсан бор нүд нь улам улам шүүн тунгаасан зэмлэнгүй болно... Клавдия шүдээ өвдтөл тас зууж, унтраалгаа ууртай эргүүлж, хусан жаазтай Федорын хөргийг ханан дээрээс авч орон дээрээ уналаа. Тэр хөргийн хүйтэн шилийг халуун биедээ нааж элбэг дэлбэг гашуун нулимсаа асгаруулан аяархан уйллаа. Жаазны шил халуун биед нь бүлээсэж уйлж ханасан тэр чимээгүй нойрсоно.

	Федькагийн хөргийг цээжиндээ нааж ийнхүү унтах түүнд амар болдгийг хэрвээ хэн нэг нь харж мэдвэл хэн ч ойлгохгүй сэн гэж Клавдия заримдаа бодно. Тэгээд мэдвэл тэр бөөн доогоос хаашаа ч гарахгүй бил ээ.

	Гэвч нойр хүрэхгүй өөдөө харан хэвтэж байхдаа тэр Фрол Кургановын талаар илүү их бодно. Тэр юу ч мөрөөдөөгүй авч зүгээр л хэвтэж бодно. Тэгээд энэ бүх бодлоо санаж өөрийгөө итгүүлэн “Тэр чинь... цал буурал хөгшин шүү дээ. Бас эхнэртэй... хүү нь гэж ямар бил ээ. Би ёстой бузар, муухай тэнэг амьтан юм аа...” гэнэ. Чингээд толгой дээгүүрээ хөнжлөө нөмрөн Федорынхоо тухай бодохыг хичээнэ. Гэвч цал буурал дүнсгэр хөгшин Фрол толгойноос нь ер салахгүй ажээ. Харин их юм үзэж ядарсан нүд нь Клавдияг өрөвдсөн, гунигтай эелдэг, залуу хэвээрээ бөлгөө. Нүд нь түүнийг өрөвдөж байгаад гомдох юм огт үгүй бил ээ. Өөрийн нь мэдэхгүй байгаа тэр охиныг ч юм уу, бэлэвснийг нь ч юм уу хүнд хувь тавиланг авгайчуул өрөвдөхөд сэтгэл санаа хямарч Клавдия уурсдаг бил ээ. Гэвч Фролын нүд өөрөөр өрөвддөг ажээ. Түүний нүд ямар нэгэн анагаах гэрэл гэгээгээр зөөлөн гүн гэрэлтүүлнэ. Хэрвээ ийм мөчид Фрол хажууд нь ирвэл Клавдия бүхнийг умартана. Тэр ямар нэгэн юмыг магадгүй Стешкагийн нүдийг санамсаргүй харахгүйн тулд нүдээ тас аньж түүнийг зогсоогоод толгойгоо гэдийлгэн Фрол руу ухасхийх байсан байх аа... 

	Гэвч Фрол байсангүй. Клавдия орон дээрээсээ босож найган явсаар хананаас Федорын хөргийг авч ширээн дээрээ тавин, мухар сандал дээр суун:

	— Феденька! Феденка... Би яах вэ? Яах вэ? Чи минь хаана байна? Хаана байна. Амьд уу, эсвэл үхсэн байна уу? Одоо эргэж ирэхгүй гэдгийг оюун ухаанаараа ойлгож байна... Харин заримдаа сэтгэл минь чамайг үхээгүй, амьд, амьд гэж шивнэх юм. Тэгээд би яах болж байна? Над туслаач, зогсоогооч, хамгаалаач... хэмээн асууж ярина.

	Федор эс дуугарна. Тэд Клавдиягийн шаардсанаар Озерка руу явж хуримын бэлэг сэлт худалдан авч, гэрэл зургийн газар орж байсан тэр өдөр шиг Федор түүнийг баяр баясгалантай, аз жаргалтай ширтэнэ... 

	Клавдия хөргийг хөмөрч тавин зөөлөн булцгар гараа дэрлэн хүндээр цурхирна... 

	... Митькаг өртөө рүү гүйсэн өглөө Клавдия санамсаргүй Фролтой тулгарчээ. Тэр Иринка Шатровагийн талаар бодон гудамжаар явж байгаад өнөөх болгоомжлолоо агшин зуур мартсан ажээ. Тэр одоо уй гашуугаасаа яаж хагацна даа, буцламгай усанд хийсэн дэлбээ шиг сэтгэл хумигдахгүй байгаа даа? Энэ Митька мэтийн хоёр хөлтэй ямаа хорвоо дээрх яах гэж төрөв өө? хэмээн бодно.

	— Тэгээд тэр толгойгоо өлийлгөвөл Фрол урд нь зогсож гэмшингүй харцаар харан: — Клавдия, сайн байна уу... гэхэд ухаарлаа.

	Тэгснээ ухрахаа болив. Улайссан пийшин нүүрийг нь халуу дүүгүүлэх мэт ажээ. Тэр нүдээ хамгаалахын тулд газар шагайн, Фролын хажуугаар гүйн гарч эргэж харалгүй гүйхийг бодон урагшаа ухасхийв. Гэвч хажуугаар нь гүйн гарч чадсангүй Фрол ханцуйнаас нь барьж авлаа. Барьж аваагүй ч гэсэн хүрэхтэй үгүйтэй болсон нь ямар ялгаа байх бил ээ. Тэгээд ч Клавдияд мултарч гарах чадал байсангүй. Гагцхүү:

	— Та яах гээ вэ? Яах нь вэ? Хүмүүс... гэж айн ичингүйрэн шивнэх л тэнхэл байв.

	— Би юм... Клавдия сонсооч... 

	— Үгүй, үгүй... гэж гагцхүү уруул нь хөдөлнө. Зөвхөн уруул хөдөлсний учир бол дуу нь гарсангүй.

	— Би... өнөө орой очъё.

	— Хэрэггүй гээд толгой сэгсэрч дахиад уруул нь хөдлөв.

	— Хэрэггүй гэдгийг би өөрөө мэдэж байна. Тэгэхээр... сонсож байна уу гэж Фрол дуугарлаа.

	Клавдия сонссонгүй. Тэр гинжлүүлсэн мэт хамаг биеэрээ урагшаа тэмүүлэхэд гинж нь тасарч гүйлээ.

	Энэ өдрүүдэд ногоочин эмэгтэйчүүд үр суулгахад бэлтгэж байв. Тэд үрийн, галлагаатай бяцхан агуулахтай бөгөөд хэдэн авгайчуул ширээн дээр өргөс хэмхийн үр тарааж жимсний чанамлын литрийн лаазанд дугаарласан үрээ хийнэ. Клавдияг гүйж ирэхэд авгайчуул түүн рүү түгшингүй харцгаав.

	— Клашенька! Царай чинь яачих аа вэ! Өвдөөгүй биз дээ? гэж нэг нь хэллээ.

	— Гэнэт л... нэг эвгүй болчихлоо... Гэрт байхад гайгүй л байсан юм.

	— Хэвт. Шалан дээр хэвтүүлдэг юм бил үү, өө наашаа пийшин дээр... 

	Клавдия богино дээлээ дэвсээд хэвтэхэд эмэгтэйчүүд юмаар хучлаа.

	— Эмнэлэгт очих уу? гэсэнд,

	— Хэрэггүй... Жаахан хэвтээдэхье гэж Клавдияд хэллээ.

	Хагас цагийн дараа тэр үнэхээр бослоо. Тэгээд үдэш болтол үртэй зууралдав.

	Эмэгтэйчүүд аль эрт явцгааж, бүр харанхуй болжээ. Харин Клавдия гэрлээ асаалгүй, гэр өөдөө явж зүрхлэхгүй бөөн үрэн дээр тохойлдон ширээнээ суух бөлгөө. Байшингуудын гэрэл хэрхэн асаж, өтгөрөх харанхуйд улам улам тодрон дүрэлзэж, өргөн гудамжийг гэрлийн шаргал зурвас хөндлөн зүсэхийг бяцхан цонхоор тэр харна. Тэр зурваст заримдаа хүмүүс сүүдгэнэнэ. Анисим Шатров таягаараа чичлэн бөгтийсөөр явж өнгөрөв. Андрон Овчинников чаргаар явж, Егор Кузьмин хаашаа ч юм хол хол алхална. Ксенька Лукина хөөгдөж яваа мэт тал тал тийшээ харан гүйнэ. Ийш тийшээ харахад нь үзүүртээ тууз зангидсан гэзэг нь санжганаж мөрийг нь ороолгоно. Дараа нь тэр цахилгаан шонгийн дэргэд зогслоо. Түүний нүд догдлонгуй гялалзахад Клавдия Ксенька инээж байгааг мэдлээ. Тэр жаахан зогссоноо харанхуй мухар гудамж руу далд орлоо. Харин шон руу Мишка Большаков гүйн ирэв. Тэр эргэн тойрноо сандрангуй харснаа, амарч шонг налав. Дараа нь шонгоосоо хөндийрөн Ксюхагийн далд орсон мухар гудамжийг өнгөрөн гудамжны дагуу явлаа.

	Харин Ксюха харанхуйгаас гарч ирэн Мишкагийн араас харлаа. Зам дээрээ хөлдөж буй бөөн цас авч бөмбөг шиг шидэн барьж авснаа хажуу тийш нь чулуудаад шонг илснээ, буцаад бодлогошронгуй, аяархан явлаа.

	Клавдия үл мэдэг инээмсэглэн санаа алдав. Тэгээд зурвас гэрэл туссан замыг үргэлжлүүлэн харлаа. Одоо хүмүүс явах нь улам улам цөөрчээ. Заримдаа цагийн турш магадгүй илүү ч хугацаанд гудамж хоосон байх ажгуу.

	Тэгснээ цонхны гэрэл дараа дараагаар унтарч эхэллээ. 

	“Яадаг бил ээ? Яадаг бил ээ? хэмээн Клавдия гуниглан бодож, сунгаж тавьсан гараа дэрлэв.

	Тэгээд толгой өндийвөл гудамж бүр харанхуй байлаа. Хаа нэгтээ ганц нэг гэрэл харагдах боловч харанхуйг замхруулж үл чадна.

	“За яадаг юм бэ! Яадаг юм бэ!” гэж тэр бараг хашхирах шахам хэлээд босон харайж пальтогоо өмслөө. Шүүгээн дээрээс хаалганы цоожийг яаран сандран хайлаа. “Тэгээд явдаг юм... Би явлаа, явлаа. Тэнэг чинь, бүр эрт явах хэрэгтэй байж. Довжоон дээр хүлээж хүлээж яваад өгнө шүү дээ... Одоо Федькаг юунд хүлээх бил ээ, хэнд өөрийгөө хадгална вэ?..” хэмээн бодов.

	Клавдия ийнхүү бодож, өөрөө өөрийгөө жигшив. Гэвч чухамхүү жигшихийн хэрээр “Яадаг юм бэ! Миний талаар юу яривал ярьж л байг... Стешка уй гашуундаа, хардалтдаа хагарвал хагараг. Тэр ямар Клашка миний уй гашууг харсан биш, миний зовлонг амссан биш. Харин битгий л явчхаасай, гагцхүү хүлээж л байгаасай...” хэмээн бодогдоно.

	Тэр гудамжинд гүйн гарч, байшин өөдөө харайлаа. Өмнөө юу байгааг ч харалгүй пальтогоо ч товчлолгүй гүйлээ.

	— Сохор уу! гэж золтой л дайруулчхаагүй Митька Курганов түүн рүү зандран, — Юунд ингэж харайна вэ? Хамаг таргаа гөвчихнө гэв.

	Митька тамхи татан зам дээр зогсоно.

	— Митя юу? Митька... Чи уучлаарай, анзаарсангүй. Яасан орой зугаалж явах юм бэ... Уучлаарай гэж байна шүү... гэж Клавдия сандран дуугарлаа.

	— За, яах вэ. Зөөлөн байгаа нь сайн байна. Тийм биш бол дурласан хүнийг бяц дарж болно. Боловсролтой эмэгтэй ганцаараа хэчнээн их нулимс асгаруулах сан билээ... гээд Митька инээмсэглэв.

	Клавдия цаашаа гүйлээ. Тэгтэл алхах тутам хөл нь тугалга цутгасан мэт хүндэрнэ. “Дурласан хүнийг... дурласан хүнийг...” гэсэн Митькагийн хоёрхон үг чихнээ цуурайтна. “Би дурласан хүн гэж үү дээ” гэж бодов.

	Түүнд нэг аймшигтай ажээ. Тэгээд түүний тачаадсан бодол тэрхүү яаран сандарсан нь шал дэмий юм шиг санагдав. Чингээд өөрөө өөрийгөө жигшмээр муухай санагдлаа. “Тийм ээ, тэр ирээд явчихсан. Хүлээж байгаад явчихсан. Сахиус минь, явчихсан л байгаасай... Эсвэл Пистимея одоо ирээд саад болоосой...”

	Одоо Клавдия арай ядан хөлөө зөөж зугуухан явна. Мөн л зугуухан хайсаа онгойлгож, сарны гэрэл гийгүүлсэн хашаандаа оров. Байшингийн орчим хэн ч байсангүй “Яамай даа... Сайн байна... Сайн байна...” гэж тэр бодсоноо гуниг төрж, зүрхийг нь дөшинд хавчих мэт болов.

	Хаа нэгтээ цас чахарч, тас харанхуйд саравчны орчим сүүдэр сүүдэлзэв.

	“За тэр... За тэр!” гэж Клавдия айн бодоод, “за тэр” гэсэн нь юу гэсэн болохыг ойлгосонгүй, ойлгохыг ч оролдсонгүй. Өнөөх сүүдэр Клавдия руу ирж:

	— Би бүр бээрчихлээ. Гэртээ оруулах уу?.. гэх Фрол Кургановын дуу гарав.

	Тэр хариулсангүй. Фрол жаахан хүлээснээ:

	— Замаар хэн нэгэн чөтгөр гараад ирэх вий. Алив, түлхүүрээ, би онгойлгоё гэхэд Клавдия түлхүүрээ өглөө.

	Фрол цоожийг гаргаж пинд ороод:

	— Клавдия гэлээ. Юунд зогсоод байгаа юм бэ?

	Клавдия ташуураар ороолгуулсан мэт давхийж, эргэж довжоон дээр гарлаа. Тасалгааны нь хаалгыг Фрол нээж өгөв. Тэр орж ирээд хана налан зогсов. Фрол чийдэн асааж, оготор дээлээ тайлан вандан дээр чулуудав.

	— Би бээрчхэж гэж дахин хэлээд, халуун пийшинд гараа наав.

	Дараа нь хоёулаа дуугарсангүй. Клавдия өнөөх л маягаараа хананы орчим цэх зогсон, толгойгоо өлийлгөж, өмнөхөөсөө өөр юу ч эс харна.

	Клавдия пальтоноосоо нэг гараа сугалж, дараа нь нөгөөхийг сугалахад хөлийн дор уналаа. Фрол бөхийж пальтог нь авч өлгөв.

	Харин Клавдия өнөөх юу ч харахгүй байгаа нүдээрээ Фролын хажуугаар харж, гараа өргөн ноосон алчуураа толгойноос авч гар нь биеэ даган унжихад хөнгөн алчуур гараас нь гулсаж унав. Фрол бас авлаа.

	— Клавдия... Би өнөөдөр Захар дээр очлоо. Тэр хэрэггүй гэж байна гэтэл би ингээд хүрээд ирлээ... 

	Клавдия юу ч сонссонгүй. Тэр хэдэнтээ мэлмэрүүлж, хананаас хөндийрөн найгаж Фролын ханхар мөрөнд халуун нүүрээрээ шигдлээ.

	— Федья маань... Федья маань хэрвээ эргээд ирвэл юу гэх бол оо?.. гэж бараг хашхиран мөр нь чичиргэнэ.

	Фрол түүнийг болхидуу тэвэрч бодсоноо:

	— Клавдия, хэрвээ хүсвэл би маргааш ч хүрээд ирье... Эсвэл одоо ингээд үлдээл зүйл дуусгая. Стешка ч, Митька ч, Захарт ч бүгдэд нь тэгэхээс тэгэх гэж ирнэ ээ... гэхэд,

	— Федья, эргэж ирээд юу гэх бол оо? Юу гэх бол оо! хэмээн Клавдия нулимсандаа хахаж цацан эцэс төгсгөлгүй давтав.

	
ХОРИН ЕСДҮГЭЭР БҮЛЭГ

	Устин Пистимея хоёр Озеркагаас үдэш болж байхад эргэж иржээ. Тэдний хэн нь ч зам гудас нэг ч үг дуугарсангүй.

	Устин байшингийнхаа хаалганы орчим чарганаас буув. Пистимея хүнд дахаа авч нөхөртөө өгөөд, хөвөнтэй пальтотой үлдэж, агтын хашаанд морио өгөхөөр явлаа.

	Устин нүсэр алхаж довжоон дээр гарч хаалгаа түлхэв. Түүнд хэн ч хариу өчсөнгүй. Хаалга цоожтой байхыг хараад, түлхүүр тавьдаг газраа тэмтрэв. Пистимеягийн дахыг байшин дотор чулуудаад, Демидийн бэлэглэсэн хавтсыг ширээн дээр шидлээ. Өөрийнхөө дах, морин хүрмийг тайлж, вандан дээр сууж, эсгий гутлаа тайлахдаа урдах нэг цэгийг харан бодлогошров.

	Тэр пинд түржигнэхийг сонсоогүй бөгөөд хүн орж ирэхийг харсангүй. Гэтэл Юргин чихэнд нь:

	— Сайн байна уу? Өвчнөө эмчлүүлэв үү? гэж хашхирахад сэхээрэв.

	Юргиний асуулт, мэндчилгээнд ч Устин хариу өгчихсөнгүй. Тэр босож ширээн дээрээс хавтсаа авч өрөө рүүгээ оров. Тэгээд гагцхүү эргэж ирээд:

	— Энд яасан... юу болсныг бүгдийг тодорхой ярь... гэлээ.

	— Ээ... гэж “Аваач - худалдаач” уянгалуулаад, — Тодорхой ярих юм их ээ. Маш сонин юм ярина. Тухайлбал... чиний Варька Егорынд очсон гэвэл,

	— Яах гэж тэр вэ? гэж Устин тайван асуулаа. Гэвч тэр даруй ойлгосон бололтой хөмсгөө арай ядан өргөв.

	— Тэгэхээр өнөөх... Одоо охид, хөвгүүд явна гэж Антип хэлж байсан. Тосгоны зөвлөл дээр бүр оччихсон. Гэрлэж байгаа юм байх аа.

	— Юу гэнэ ээ! гээд Устин Юргин рүү дөхсөнөө найгаж, чангаар сөөнгөтөн амьсгаадав.

	Юргин дуугүй байж, байж:

	— Бас Фролка Курганов Антипын охин дээр очсон. Ер нь тосгоноор нэг залуу эхнэрүүд байна. Харин хурим найрын талаар сонссон юм алга аа... 

	Энэ удаад Устин гайхсангүй, гагцхүү сахал ургасан амны нь завж татганав.

	— Юм юм л болсон доо! гэж Юргин бахархангуй яриагаа үргэлжлүүлж, Стешка тосгон даяар үнээ шиг мөөрч, Митька эцэг рүүгээ гар зангидан дайрахад эцэг нь нүүрэн дундуур нь тавьсан. Митрийн гэртээ мөлхөж орсон.

	 

	Стешка Захар, Корнеев хоёр луу очиж захиргааны шалыг цөмлөх шахсан. Тэд түүний аманд ус цутгасан. Антип ганцаараа тосгоноор хөгжөөнтэй явж, өмдөө татан: “Энэ ингэдэг байж, энэ бол дамжуулга...” гэж байна лээ.

	— Дуугаа тат! гэж Устин түүний яриаг таслаад, хэрвээ байгаа бол ажил хэргийн талаар яриач гэв.

	“Аваач - худалдаач” үг цухуйлгахад ойлгож:

	— Ажил хэргийн талаар гэвэл... Захар чамайг бригадын даргаас авах цуу байна.

	— Яаж авах юм бэ?

	Уг асуулт хэрэггүй, тэнэг асуулт байлаа. Ер нь бусад бүх зүйл тэнэг ажээ. Энэ талаар Юргинээс өөрөө огт мэдэхгүй байгаа мэт асууж шалгаах хэрэг юу байна?

	Гэлээ ч гэсэн Устин асуултаа давтаж:

	— Яаж авах юм бэ? гэв.

	— Шөнө унтахад тухтай байхын тулд өмдөө тайлдаг шиг л... авахгүй юу, гээд Юргин уур хорсолдоо цовхчин, — Өөр хүнийг тавьчихаар ам нь ангайж байдаг халаас ч хамхигдана. Тэгээд өлсөж турж үхнэ гэв.

	— Хулгайлж боллоо, гэв.

	— Ээ! гээд Юргин жигшингүй инээмсэглэж, цонх руу дооглонгуй дохин,

	— Чи үүнийгээ түүнд, Пистимеяд хэл. Тэр чиний цохолтыг баталж магадгүй гэхэд нь,

	— Миний оронд хэнийг төлөвлөж байгаа бол оо?.. Дуулаагүй биз? гэсэнд,

	— Дуулахгүй яах юм бэ! гээд Юргин дахин цовхчиж, — Миний нэр ч гарсан, бас болиод Фролка Кургановоор солих юм уу даа... гэж хорслоо тайлан нэмж хэлэв.

	— Цөмийг тоглож байна уу?

	— Тосгон даяар ганцхан энэ талаар ярьж байхад юун тоглоом байх бил ээ!

	Юргиний царай, дууны ёжтой өнгөөр Устин, тэр дор нь ойлгоогүй ч гэсэн үнэхээр Кургановын тухай яригдаж байгааг мэдлээ.

	— Байз, байз... Энэ чинь түүний дараа... Фролкаг Клашкатай яасны дараа юу? Түүнийг бригадын дарга болгох гээ юү!

	— Энэ бол хүмүүст жигтэй юм болжээ. Энэ тухай хамтрал даяар тунгаан шүүж байна.

	— Мэдлээ, яв гэж Морозов ядрангуй хэлэв.

	Пистимея эргэж ирэхгүй удлаа. Устин юу ч эс бодон харлах цонхыг ширтэн сууна.

	Дараа нь эхнэрээ Варькагийн талаар мэдэж Егорынх руу гүйсэн байх гэсэн бодол орж иржээ. Егорынх тосгоны бүр захад хол суудаг учир удаан явна. Бас тэгээд тэнд хэчнээн удах юм бил ээ. Пистимея бараг цагийн дараа уйлан хайлан гүйн иржээ.

	— Устинушка, Устинушка... 

	— Бас яагаа вэ! гэж Устин хүйтнээр хэлэв.

	— Биднийг ямар дайрлага дайрч байгаа нь энэ вэ? Варька байна шүү дээ?..

	— Чи л өөрөө түүнээс ангижрах гэсэн шүү дээ хэмээн Устин хайр найргүй хэлэв.

	— Устин, хэл чинь яаж эвлэрч байна... гэхэд тэр дооглонгуй:

	— Харин над дуулгаж байгаа бол... Би л Варька байсан бол аль эрт явсан... Ийм л байна гэв.

	— Ямар ч байсан мах цусны тасархай... Аймшигтай санагдана.

	— Чамд юунд нь аймшигтай байгаа юм бэ?

	Гэвч Пистимея одоо хариу өчсөнгүй. Тэр өвдгөн дээрээ сөхрөн яаран сандран залбиран шивнэнэ.

	... Маргааш өглөө нь Устин гадаа гарч зүрхлэхгүй удаан байв. Яагаад ч юм Фрол Курганов, адаглаад Антип Никулин ч хүрээд ирж магадгүй гэж хүлээсээр байв.

	Эцэст нь тэсэж чадсангүй хувцаслаж хашаандаа гарлаа. Довжооныхоо орчим цас хэрхэн шажигнахыг чагнан холхив. Тэгээд адууны хашаа руу явлаа. Тэнд одоо Курганов байх ёстой. Гэвч Фрол түүнд ямар хэрэгтэйг тэр хэлж чадахгүй ажээ. Зам зуур Устинтэй хэд хэдэн хамтралчид тааралдав. Тэд цөмөөрөө юу ч болоогүй мэт түүнтэй мэндэлнэ. Гагцхүү нэг хүн зогсож:

	— Устин, энэ чинь юу болж байна вэ? Варька чинь юу болж байна? гэж асуужээ.

	Устин дуугарсангүй хажуугаар нь гарч явлаа.

	Фрол агтын байранд байв. Тэр зогсоолыг цэвэрлэж, гарц дээр халуун шовх чулуудна. Уржигдар Смирновын хэвтэж байсан дутуу ялзарсан, хөгц үнэртсэн бөөн өвсөн дээр, агтын байрны банзан хаалганы дэргэд суулаа. Фрол шивх чулуудахаа болсон авч дуугарсангүй.

	— Агтын байр цэвэрлэх хүн байхгүй юу? Яагаад өөрөө цэвэрлэж байгаа юм бэ? гэж Устин асуугаад, — Мөдхөн өөр ажилд шилжинэ биз. Захар чамайг бригадын дарга болгох гэж байгаа гэлцэх юм. Миний оронд юм биз дээ. Ямар гавьяа байгуулсан гэж тэр бил ээ? гэв.

	Одоо Фрол юу ч хэлсэнгүй, хийж байсан ажлаа дуугүй хийж гарав.

	Устин хэдэн минут түүнийг илэн далангүй сэжиглэнгүй ширтэв. Тэгээд гэнэт Демидийн хатуу сануулга байгаа боловч:

	— Демид Меньшиковыг санаж байна уу? Тэр чиний гавьяаг мэдэж байгаа нь над сонин байна гэж аяархан асуулаа.

	Фрол агшин зуур бөхийсөн хэвээрээ хөшив.

	— Санаж байх ёстой гээд Устин инээмсэглэж, — Би сануулах хэрэгтэй хэмээн бодсон юм гэж дахин инээмсэглэж: — Нэгтээ санаж байгаа бол, хэрвээ халз тулгарвал... огтхон ч гөлрөхгүй биз дээ? гэв.

	Курганов сэрээгээ жингэнүүлэн шидэж Устин рүү очлоо. Морозов өөдөөс нь боссон боловч энэ үеэр хаалганы тэнд хөлийн чимээ гарч Захар Большаков агтын байранд орж иржээ.

	— Хүргэн хүү, над морь хөллөөдөх... гэж дарга Кургановт хэлээд, — Ручьевка явах хэрэгтэй боллоо гэх үедээ Устинийг ажиглаж, эргэн, — Өө, энд байгаа юм вий. Би захиргаан дээр очих байх гэж бодсон юм гэв.

	— Яах гэж? Одоо яах юм бэ? Бригадын даргаас халсан гэж сонссон хэмээн Устин мөрөө хавчисхийн хэлэв.

	Фрол хамгийн захын зогсоолоос бүдүүн азарга гаргаж ирлээ. Захар, Устин хоёр хоёулхнаа үлдэв. Морозов түрүүчийнхээ ялзарсан өвсөн дээр суусан хэвээр машины дугуйгаар улласан эсгий гутлаа ширтэн толгой ганзагална.

	Захар элэгдэж халцарсан хуучин оготор дээлийнхээ халаасанд гараа лав шургуулжээ.

	— Яагаад халах гэж байгааг адаглаад сонирхдог болоосой. Морозов уруулаа мушилзуулж:

	— Яагаад тэр бил ээ? Морь аллаа гэж үү?

	— Үгүй, тийм биш ээ... Морь алсан ч гэсэн... За, үгүй дээ, чи ойлгохгүй.

	— Тэгээд юунаас... хэмээн Устин бөглүү дуугараад, — Тэнэг дэгдээхэй, би ухаарахгүй байна уу? Тэр шаарны морь чинь зөвхөн шалтаг нь. Жинхэнэ шалтгааныг удаан тайлбарлах болно. Чи амьдралынхаа турш намайг сэжиглэж үл итгэн, ойлгож эс чадна. Яагаад гэвэл замаасаа зайлуулж чадахгүй. Зайлуулчихвал чи тайван болно... Захиргааны гишүүд юу гэхийг харна. Тэр мориноос өөр авах ямар ч шалтаг чамд байхгүй. Тийм үү, тийм биш үү? Би нэг их сайн ажиллаагүй байж болно. Харин бусдаас муу ажиллаагүй. Юунд дуугарахгүй байна? Тийм үү, тийм биш үү? гэж асууж байна шүү! гэв.

	Дарга Устинийг нэлээд дуугүй харлаа. Дараа нь:

	— За, алив дээшээ хараадах! гэж огцом хэлэв.

	Морозовын зөвхөн сахал нь хөдлөв.

	— Дээшээ хар л даа, чи юу бол оо вэ?

	Энэ удаад Устин хөдөлсөн ч үгүй.

	— Ингэхлээр айж байгаа юм биз дээ? гэж Большаков бүр огцом хэлээд,

	— Хэрвээ жинхэнэ шалтгааныг нь өөрөө мэдэж байгаа юм бол юун “үл итгэх, ойлгож эс чадна” гэсэн үг гонгиноод байгаа юм бэ? гэсэнд,

	— Би мэдэж байна гэж үү? Би юу ч мэдэхгүй... гээд Устин цааргалахыг оролдон, даргын ширүүн харцыг хараад арчаагүй дуугүй болов.

	— За тэр дээ гэж Захар хэлээд, — Адаглаад морийг шалтаг болгоё л доо. Яагаад үхтэл нь давхиснаа ойлгомжтойхон тайлбарлаач? Ямар шалтгаан байсан юм бэ? гэлээ.

	— Согтуу байсан... Варька хэлээ биз дээ.

	— Согтуу гэнэ ээ? Чамайг тийм болтлоо уусан байхыг би хараагүй юм байна. Тэгээд хаана уусан юм бэ? Өртөөний цайны газар уу? Тэнд архи худалддаггүй шүү дээ.

	— Над нэг шил юм байсан.

	— Надад гэнэ ээ? Тэгвэл чи Смирновт юу донгоссоноо тайлбарлахгүй юу? Тэр өчигдөр над руу утасдсан. Тэр ямар модны доогуур ухаж байна... 

	Устин хүч гарган, ноомой хариулсан:

	— Чиний ухаад байгаа тэр модны доогуур, ер нь миний доогуур төнхөөд байх ямар хэрэг байна? Энэ чинь хүнийг галзууруулна шүү... 

	— Тэгэхээр... Бас нэг асуулт байна. Тэр нуруунууд яагаад Пихтовын аманд үлд ээ вэ? Хэрэв ний нуугүй хэлбэл бас сэжигтэй байна. Яагаад тэр бил ээ?

	— Харин чи өөрөө яагаад дутуу харсан юм бэ? гэж Устин хариу асуугаад, — Би ямар хэдэн зуун нүдтэй биш. Бүгдийг яаж харах вэ? Эргэлдэж байгаад мартчихаж. Харин чи дараа нь Егортой явсан, талбайг үзсэн. Чи яагаад түүнийг хараагүй юм бэ?.. За яах вэ, бие биедээ зөндөө асуулт тавилаа. Хорвоо дээр бүх юм жирийн, ойлгомжтой мөртөө гэнэт аливаа асуултад хариулж чадахгүй байх юм.

	— Гэнэт аливаа асуултад гэдэг чинь үнэн гэж Захар зөвшөөрөн Устин рүү анхааралтай харсан хэвээр, — Тийм учраас туслуулахаар цагдаа дуудъя. Хэрэв хэрэгтэй бол шүүхэд ч очиж болох юм гэв.

	Энэ үгэнд Устин өнгөн талдаа огт цочирдсонгүй. Гэвч минут хэртэй болоод:

	— Цагдаагаар яах юм бэ?.. гэж асуув.

	— Харин чи юу гэж бодсон юм бэ? Гурван нуруу өвс тоглоом биш шүү. Бас тэгээд ийм жил. Бид мэдэгдэх ёстой газар нь мэдэгдсэн.

	Морозов өнөөх өвсөн дээрээ хөдөлгөөнгүй сууна. Тэгснээ:

	— Тэгэхээр... Яах вэ, учрыг нь олцгоо... гэв.

	— Санаа зовсны хэрэггүй, учрыг олно. Чингээд хэрвээ би чамайг дэмий төнхөж, хэрвээ би эндүүрсэн бол олон түмний өмнө чамаас уучлал гуйна. Битгий санаа зов, үүнд хүч, нинжин сэтгэл хангалттай бий.

	Дарга агтын байрнаас явлаа. Устин ч босож араас нь гаран гэрийнхээ зүг бөгтийн сажиллаа.

	Захар Фролын хөллөсөн чарга руу очиж, тухтайхан сууж, жолоогоо татлаа. Гэвч Курганов жолоог нь шүүрэн авч:

	— Байзнаач. Би чамтай юм яримаар байна гэж гэнэт хэлэв.

	Дарга жолоогоо тавиад:

	— Надтай хэзээ ч ярихгүй гэж чи саяхан хэлээгүй бил үү? гэхэд нь,

	— Чи чинь... намайг даажигнаж байна уу? Чи яаж байна... гэж Фрол хэлэв.

	Гэвч Большаков мөрөө хавчисхийж:

	— Энд даажигнасан, даажигнаагүй ямар хамаатай юм бэ? Чиний хэлснийг л би зүгээр сануулж байна шүү дээ... гэлээ.

	— Битгий баашлаад бай! гэж Фрол хашхираад, — Би одоо энэ тухай яриагүй байна. Би тэнд та нарын яриад байгаа юмны талаар ярьж байна! Би та нарт ямар үхсэний чинь бригадын дарга байх юм бэ! Та нар тэнд юун дүрэм үзүүлж, төлөвлөөд байна гэв.

	— Өө, чи энэ тухай... Бригадын сайн дарга гэж би бодож байна. Морозовоос л дээр.

	— Дээр, дор нь ч яах вэ... Та надаас зөвшөөрөх эсэхийг асуусан уу?

	— Цагаа болохоор асууна. Одоохондоо захиргаан дээр урьдчилсан яриатай байгаа юм.

	— Асуухын хэрэггүй. Ийм юм битгий ярь гэж би чамд аль эрт хэлсэн. Битгий хошуу дүр! Би хийхгүй.

	— Үгүй, хийх болно!

	— Тийм вий!

	— Тийм л байна! гэж адилхан өнгөөр Большаков хариулаад жолоогоо угзран: — Хэрвээ ард түмэн итгэвэл хийх л болно гэв.

	— Надад та нарын итгэл хэрэггүй. Бас та нарын бригадын дарга ч хэрэггүй.

	— Харин энэ бол худлаа хэлж байна. Фрол агтын байр луу чиглэснээ даргын сүүлчийн үгийг сонсоод эргэлээ. Бригадын дарга хэрэггүй байж болно, чамайг хэргэм зэрэг нэг их татдаггүйг мэдэж байна. Харин хүмүүсийн итгэл... Энэ бол өөр зүйл шүү.

	— За тэгээд цааш нь! гээд Фрол инээмсэглэж,

	— Чи бидний яриа хөөрөө таарч байгаа нь үнэн. Сайхан, нухацтай яриа байна.

	— Яах вэ, нухацтай болог. Чи үүнийг мэдэрч, инээмсэглэлээрээ дарахыг хичээж байх шив.

	— Над далдалсан юм байхгүй, ямар дайнд биш дээ гэж Фрол шууд хэлээд, — Харин одоо над ямар итгэл байх юм бэ? Гэр бүлээ хаяж, Клашкатай суусан. Энэ бүгдийн дараа бригадын даргын тухай яриа юу болох бил ээ. Доог болно. Үүнийгээ болихыг би гуйя гэлээ.

	Одоо Фрол улам улам зөөлөн ярина.

	— Нээрээ л тэгэх хэрэгтэй болох нь ээ. Яагаад гэвэл миний санал байгаа юм. Фрол, чи миний үгэнд орсонгүй. Клашка та хоёр ухаангүй ажил хийжээ... Тэгээд л бригадын даргаар чамайг томилох гэсэн миний санал гайхаш төрүүлж байгаа юм. Намайг дэмжсэнгүй.

	Фрол түргэн харцаа дарга дээр тусгаснаа газар шагайв.

	— Дэмжээгүй нь сайн байна. Тийм ээ, энэ чамд ямар хэрэгтэй юм бэ?

	— Чамд, тэнэг хард адаглаад амьдралын чинь эцэст туслахын тулд хэрэгтэй байгаа юм. Ер нь тэгээд Клашкатай холбогдсон явдал чинь хэрэгтэй. Чамайг хүмүүс рүү жаахан ч эргүүлэхийн тулд хэрэгтэй. Гэвч хамгийн гол нь хэдийгээр нэг их юм болоогүй ч би чамд итгэж байгаад байгаа юм. Тэгээд тэр итгэлээ захиргааны бусад бүх гишүүдэд дамжуулахыг хичээж байна. Тэднийг итгүүлэхийг хичээж байна. Тэд ойлгоно гэж би бодож байна хэмээн Большаков тайван ярилаа.

	— Ойлгоно гэж үү... Намайг тийм биш гэдгийг мэдэж байгаа хэмээн Фрол дуугарлаа.

	— Яах вэ, чамайг таньж мэдээгүй нь миний үгэнд итгэнэ. Бусад бүх юм чамаас л шалтгаална. За, хойшоо бай.

	Фрол үг дуугүй ухрав. Большаковын морь ч хөдөллөө. Курганов толгойгоо ганзагалан агтын байр луу явлаа. Тэгснээ даргын явсан зүг рүү харж зогслоо. Гэвч даргыг ч, тосгоны байшинг ч харсангүй. Тэр өмнөө нүд гялбам цагаан цасны доорх газрыг гагцхүү харлаа.

	Нүд гялбам цагаан цасны дор газар байх бөлгөө.

	Цас модны мөчир дээр, шонгийн модон дээр сэвсгэр цагаан малгай духдуулж, дээврийн дээр давхраатан үелэн хучжээ. Ой тайга цасан дор ядарч, хүндэрсэн мэт дүнсийнэ.

	Цахилгааны утсыг нэл цан хүүрэг бүрхсэн нь шонгуудын хооронд утас татсан биш, жингийнхээ хүндэд цүлхийн унжсан татлага татсан мэт ажгуу. Утсан дээр тогтсон хүүрэг бутран, модноос үе үе бөөн цас унана. Тэгэхэд жижиг цасан ширхгүүд нарны туяанд агаарт удаан хөвөн хийснэ.

	Яндангаас утаа суунаглаж, цас шиг нүд гялбам хусны цагаан утаа чанх дээшээ олгойдно. Тэр утаа халуун өдөр огторгуйд хөвөх зуны буржгар цагаан үүлийг санагдуулна.

	Устин байгальд дандаа хайнга ханддаг бөгөөд түүний гоо үзэсгэлэнг хэзээ ч анхаардаггүй байв. Гэвч одоо тосгон дундуур уруу царайлан алхаж явахдаа гэнэт байгалийн гоо сайхныг харж сэтгэл эмзэглэн мэдрэв. Тэр, хүний хөл гишгээгүй шинэхэн цасны үнэр, тайгаас хөрсөн шилмүүсний үнэр хэрхэн үе үе ханхалж, хоолой таатай ирвэгэнэж, толгой жаахан эргэхийг амьдралдаа анх удаа мэдэрч байгаа ч байж магадгүй.

	Зуны хөдөлмөр, элбэрлээсээ амарч, өвөл тосгон намуун, хөгжөөнтэй болсон мэт ажээ. Гэвч энэ нь тийм бишийг Устин мэдэж байв. Тосгоны тэртээ захад цахилгаан станц нүжигнэх нь хүндэрсэн татлага утсаар засварын дархны газар, пин, хамтралын гарааш, малын хашаа ер нь асар том аж ахуйн бүх албадад цахилгаан тасралтгүй гүйж байр сууцыг гэрэлтүүлж ус өгч, суурь машиныг хөдөлгөж байгаа ажээ. Тэгээд газар сайгүй ажил үйлс оргилж, амьдрал өөрийнхөө замаар газар сайгүй үргэлжилсээр бөлгөө.

	Жишээлбэл малын хашаа, тугалын байрыг аваад үзье. Устин зогсож, хөгшин, залуу эмэгтэйчүүд үнээний байрыг тойрон бөөцгөнөж, орж гарч байгааг хэдэн минут харлаа. Тугалын байрнаас өвгөн Шатровын ач охин зогсоолыг угааж байсан бололтой хормойг нь шуусан дан халаадтай гүйн гарч ирээд хашаа руу очиж:

	— Анна Тимофеевна! За, яаж байна? гэж хашхирлаа.

	— Сахиус минь, тугаллаа. Охин тугал гарлаа. Харин “Звездочка” бас зовж байна хэмээн хариуд нь хижээл авгай хашхирав.

	— Малын эмч ирсэн үү?

	— Охин минь, энд байгаа... Ээ дээ, энэ жилийн тугаллалт хүнд байна даа!

	Тэгээд хоёулаа өөр өөрийнхөө ажил үйлсээр байрандаа далд оров. Гагцхүү Устин одоо хаашаа яарах бил ээ. Хаашаа ч яарах бол. Хэзээ нэгэн цагт хаа нэг тийшээ яарч байсан болов уу?

	“Тийм ээ, байсан” гэж цааш алхаж явахдаа тэр бодов. Тэр заримдаа хаашаа ч юм яардаг ажгуу. Харин хаашаа? Яах гэж яардаг байв аа?

	Утасны хүүрэг цөм сэгсрэгджээ. Хүүрэг унасан газар цасан ширхгийн очнуудтай нийлэн удаан манаран байна.

	Гудамжаар газар сайгүй өлбөлзөн гүйгч багачууд хүйтэнд улайчихсан, цасанд булагдчихсан, мод, утасны цан хүүргийг саваагаар унагаан гялтганах цасан дунд хөхрөлдөн бүжиж, нарны туяатай хослон нийлэн, халцархай оготор дээл, уранхай нооронхой пальто өмсөөгүй харин ер бусын хаадын хоргой торго өмссөн мэт байх бөлгөө.

	Устин Морозов тэгэхээр заримдаа хаашаа яарч байв аа? Тэр хаашаа яарч байгаагаа мэддэг, дандаа мэддэг ажээ.

	Бүр эрт барьж дууссан ус шахах цамхаг байгаа зүг рүү Устин гудамж тойрон алхлаа. Цамхгийн хажууд зун түр зуур банзан байшин барьсанд одоо ямар нэг юм хөрөөдөж, харуулдаж, билүүдэх бөлгөө. Тэр байрнаас хүмүүс зүссэн мод, жааз, хайрцагтай юм, мөн дүрс агуулсан махир төмөр хоолой барин усан шахуургын ганц хаалгаар орно. Хаалгыг нь нугасанд нь суулгаагүй болохоор тэндээс цахилгаан гагнуурын оч үсэрнэ.

	Малгайны нь чих боссон, мөрөн дээр нь үртэс унасан барилгын даамал Иван Моторин цамхгаас гарч ирэн лаазтай тамхиа гарган зогслоо. Ороосон тамхиа хэлээрээ долоож наан, өрөөсөн нүдээ онийлгон нар луу харснаа тэр даруй урт гартай горзгор залууг зандарч:

	— Гришка, чамайг даа... Чи ямар богинохон хоолой авчирч байна! гэв.

	— Өөрөө л зургаан ямхынх хэрэгтэй гэсэн шүү дээ.

	— Зүйтэй. Наадах чинь хэдэн ямх байна? Дөрвөн ямх! Яачихсан толгой вэ!

	Залуу хэрчсэн хоолойг гартаа сандран эргүүлдэнэ.

	— За яах вэ, энэ чинь гуравдугаар хэсэгт тохирно. Гагцхүү эргээс гарга. Сайхан мэдээрэй, зүүн талынх, битгий будилчхаарай... Өө, Устин! гэж тэр Морозовыг харан дуу алдаж, — Ах минь, удахгүй хүмүүст ус өгнө. Эзэгтэй нарын гал тогоонд шууд ус өгнө. Шинэхэн устай болно. Тэгэхээр хавар тийшээ дамнуургаа зарцгаа гэв.

	Устин, Моторинтой ярилцах уу, байх уу гэж бодлогошрон зогсоно.

	“Хүмүүст ус өгнө...” Харин тэр, Устин заримдаа яарч байлаа... Заримдаа гэсэн чинь юу гэсэн үг вэ! “Хүмүүст ус өгөхийг” саатуулах тэр хүмүүсийг насан туршаа Устин хүлээсэн бил ээ. 

	Тэр хүүхдүүдийн инээдийг дарахын тулд, газар дэлхийн ийм шинэхэн гоо үзэсгэлэнг дэвслэхэд туслахын тулд яарсан бил ээ. Бас ус... тийм ээ, усыг хүмүүст өгөхгүйн тулд яарсан ажээ.

	Чухам юунд саад болох гэж байсныгаа гэнэт үзэж мэдэрмээр болжээ. Бүгдийг эцсийг нь хүртэл үзэж мэдэрмээр санагджээ. Архичин хүн л ээлжит ганц хундагаа хөнтрөхийг тэгж хүсдэг биз... Дараа нь бүр мулгуу, мангуу болж, үхэтхийн өнхөрлөө. Дараа дараагаар хөнтөрдөг бөлгөө.

	Устин гараашны хажуугаар механик дархны газар луу явлаа. Гараашны өргөн хаалга цэлийтэл нээлттэй, тэнд гүн харанхуйд цахилгаан чийдэн адраас унжин машины мөлгөр ногоон хошуу гялалзан, хүмүүс сүүдгэнэнэ.

	Даргын хүү Мишка Большаковын жолооддог булуу тэрэг хашаан дотор зогсоно. Мишка өөрөө асар том эсгий гутал, шинэ цэгдэгтэй машиныхаа хажууд байх агаад дэргэд нь гараашны дарга Сергеев зогсоно.

	— Шинэ машин өгөх гэж байна уу? гэж Мишка асуув.

	— Би яах юм бэ? Эцэг чинь... 

	— Эцэг, эцэг... Та өөрөө: Михаилд шинэ машин өгөх цаг болсон... гэж тайлбарладаг ч болоосой... 

	Устин цааш нь чагнасангүй цас чахруулан алхлаа. Тэр Мишка Большаковыг үзэн ядаж “ингэхлээр түүнд шинэ машин хэрэгтэй байх нь ээ...” гэж бодлоо. Устин бас үүнд саад болохыг хүсжээ. Машин өгүүлэхгүйн тулд шүү дээ... “Байз, байз! Түүний төлөө Демид зөв хэлж шүү. Байзнаарай...”

	Морозов дархны газрын дэргэд хүмүүс дуугарах, токарийн суурь чахрах, төмөр жингэнэх чимээг алсаас чагнан дахин зогслоо. Хүмүүс чухам юу ярилцаж харааж зүхэж байгаа буюу наргиан наадам болж буйн алин болохыг тэр ойлгож чадсангүй. “Тийм ээ, энд төмөр жингэнэхгүй, мотор хүржигнэхгүй, хүмүүс дуугүй байхын тулд шүү...” гэж зогсож байхдаа мулгуугаар бодлоо.

	... Дараа нь эмэгтэйчүүд бүсгүйчүүд үр дугаарлан ялгаж, дуулж байгаа пингийн хажуугаар явлаа. “Тийм ээ, дуулуулахгүйн тулд хоолойг нь хорсгохгүйн тулд дуулахыг нь цэглэхийн тулд... яарсан” Замд нь хөхүүл хүүхэдтэй эмэгтэй тааралдахад “төрүүлэхгүйн тулд... яарсан”. Захиргааны дэргэд нягтлан бодогч Зиновий Марковичтай бараг мөргөлдөж “Дандаа л тоолж байдаг, дандаа л тоолж байдаг... тоолуулахгүйн тулд хурууг нь хугалах сан...” Эцэст нь хамтралын дарга тосгоноос чаргаараа гарч яваа харагдав. “Харин түүнийг ерөөсөө, ерөөсөө...” гэж бодлоо.

	Захар Большаковыг далд орон ортол Морозов хойноос нь удаан харлаа. Толгойгоо өргөн яагаад ч юм эргэн тойрноо харлаа.

	Нүд гялбам цагаан цасанд дарагдсан газар цэлийнэ. Тэртээ дээр нар хөвж, гэрлээсээ газар дэлхийг гийгүүлж, цасны ширхэг бүрийг асааж, цонхоор байшин бүрд тусна.

	Асар их цагаан давлагаа царцсан голын тэртээх нүд алдам өнөөх хүйтэн цас, тайгаас хөлдүү шилмүүс ханхлах бөлгөө. Цас, шилмүүсний үнэр тосгоны дээр холилдон цусыг ариутгаж, хүний залуужуулдаг тэр мөнхийн рашааныг бий болгодог бололтой. Тэгэхээр Устин яагаад цусаа ариутгаж, залуужиж болдоггүй бил ээ?

	Тэр Большаковын хойноос гүйж гүйцэн бүгдийг хэлж, энэ нарны дор дэлхий дээр амьдрах газар гуймаар ямар нэг хоромд санагджээ. Гэвч энэ хүсэл хормын төдийд байв. Дараагийн агшинд юунд саад хийхийг оролдсоноо хүмүүст хэлэх тэнхэл, зориг хэзээ ч хүрэхгүйг ойлгожээ.

	Огторгуйгаас нарыг авч газар дэлхийг харанхуйд умбуулж болохгүйн адил дийлдэггүй юмыг дийлж болохгүй. Харин хүмүүс түүнийг ингэхийг оролдсоныг мэдвэл уучлахгүй. Хүмүүс уучилж болдоггүй хариугаа бүрэн авах хэрэгтэй үйлс байдаг.

	... Устин гэртээ сажлан ирж хувцсаа тайлан, цонхноо сууж гудамж руу харж гарлаа. Демид Озеркад амьдраад удаж байгаа эсэх, яагаад өөрийнхөө тухай түүнд, Устинд хэл сураг өгөөгүй, харин гуйлгачныг чухамхүү Пистимея руу явуулдгийг эхнэрээсээ асуусангүй. Энэ бүх жилүүдэд бүх ажлыг Демид биш, тэр Пистимея командалдаг гэсэн таамаглалаа зөв эсэхийг ч асуусангүй. Тэр үүнийг одоо ч асуусангүй.

	Устин жаахан байзнаснаа босож тасалгаандаа орон Демидийн өгсөн хавтсыг авчран яагаад ч юм ширээнээ суусангүй, хусны цог тод улайх галласан пийшингийн дэргэд амыг нь бага зэрэг онгойлгон суулаа. Хамгийн дээр дөрөв нугалсан сонины хайчилбар байлаа. Устин түүнийг дэлгэвэл улаан харандаагаар зурсан хоёр газар нүднээ туслаа: Штюльпнагель дэлхийн хоёрдугаар дайнд германы ялагдсан шалтгааныг тодорхой авч үзэн: “Ямар ч ялагдал бүрэн төгс байдаггүй. Ялагдал бол дараагийн нэлээд хүчтэй цохилтод бэлтгэх хэрэгтэй сургамж юм аа... Энэ дайнд манай ялагдлыг дэлхийг байлдан дагуулах замаар Герман улсын ялгуусан хөдөлгөөнд тохиолдсон золгүй явдал гэж үзвэл зохино...” гэж бичжээ.

	— Хэ ер өө! гээд Устин өгүүллээс хараа салгадаггүй, ялгуусан хөдөлгөөнд тохиолдсон золгүй явдал гэж энэ Штюльп илэн далангүй лут хэлжээ. Чи санаж байна уу? Өнөөх хэн сэн билээ... түүн шиг бас тэнэг биш бололтой гээд Устин хавтсаа онгичиж, — Дениц бил үү? Ухай, зөв байна... гэв. Пистимея гараа цээжиндээ зөрүүлэн хажууд нь зогсоно. Устин өөр нэг онцлон зурсан газрыг уншлаа. “Түүх хэзээ ч бараг юуг ч үл мартана... Тэгээд хэзээ нэгэн цагт Бонны жанжин штабын архив хадгаламжаас нууц меморандум, тушаал, захиаг олох нь лавтай, эдгээрийн үндсэн дээр шинжлэн судлагчид эл байгууллага тавь, жараад онд дэлхийн гуравдугаар дайныг төлөвлөж байсныг яв цав тодорхой өгүүлж чадна...”

	Устин уг өгүүллийг бүгдийг анхааралтай уншиж, заримдаа уруул нь хөдөлнө. Дараа нь дахин дөрөв нугалж, бодлогошрон хөдөлгөөнгүй суулаа. Заримдаа түүний уруул, ер нь бүх царайд зовуурьтай инээмсэглэл ч биш, жирийн татгалзах ч биш ямар нэг юм зэрвэс тодорно.

	Тэгээд сонины хайчилбараа пийшин рүү халуун цог дээр чулуудав. Цаас хуйлран эвхрэлдэж өтгөн утаа гаргаж, хар тортог болов. Дараа нь дарь мэт дүрэлзэн агшин зуур шатлаа. Цаасны хөнгөн үнсийг яндан тэр даруй сорон авлаа. Пистимея зогсож байсан байдлаа өөрчилсөн ч үгүй, хөдөлсөн ч үгүй. Гагцхүү нүд нь жаахан онийжээ.

	Харин Устин өөр хайчилбар авч уншиж гарлаа. Гэвч нэлээд байгаад тэргүүнээ өргөж:

	— Өрнөд германчууд шинэ дайнд хүмүүсийг устгах гэж буйг хэчнээн ярьж байна вэ? Хоёр тэрбум гэв үү? Үүнийг чи биш, Демид ярьсан юм шүү... гэснээ тэр даруй санасан бололтой, гараа нэг савав.

	Тэгээд дахин уншиж гарлаа.

	Ирээдүйн дайнд германчууд хүнийг үй олноор устгахаар төлөвлөөгүй, одоо энэ дайнд бэлтгэж газар доорх маш нууц үйлдвэрт жирийн хий эсэргүүцэх маягийн юм нэгэн загвараар цутгаж байгааг өгүүлэлд өгүүлсэн ажгуу. Харин үнэн хэрэг дээрээ... цаг нь болохоор тэд “тэр хий эсэргүүцэх” зүйлээрээ дамжуулан хүн бүрд амьсгал боогдуулах зүйлийг өгнө. Чингээд хүн бүрийн тархины хунираа тэгширнэ. Өнөө хоёр тэрбум хүн хэл яриагүй мулгуу тэнэгүүд болж хувирна. “Эзэд нь” хүн бүрийг тусгай “хүмүүжүүлэх” байгууллагаар оруулж орос, хятад, англи, франц, энэтхэг, америк байсан хүмүүст бүгдэд нь цорын ганцхан бодол санаа, шингээж, тархинд нь цорын ганцхан хунираа тавина. Тэгээд дэлхийн бөмбөрцөг дан ганц дуулгавартай боолын сүргээр хучигдах болно. Тэд маш тохиромжтой боолууд байх болно. Тэд үймээн гаргахгүй учир харуул хамгаалалт хэрэггүй, айх юмгүй байх ажгуу. Бүхэл бүтэн сүрэгт нэг л харгалзагч хангалттай. Бас тэр хуяг ташуур барьж явах хэрэггүй. Нэг үгээр хэлбээс ганцхан зангаа дохиогоор бүх сүрэг ажилдаа орно. Хүн бүр зааж өгсөн ажлыг машин шиг ямар ч ялгаагүй хийж өнөөх хуяг энэ ажлыг зогсоо гэсэн зангаагаар тушаах хүртэл ажиллана. Энэ бол одоо Өрнөд Германд мөрөөдөж байгаа тэр “шинэ дэг журам” бил ээ. Дэлхийн бөмбөрцгийг хэдхэн мянган шилмэл “ноёд” захирах болно. Тэдгээр “ертөнцийг захирагчдыг” тусгай байгууллага ангаахай шиг өсгөх болно. Энд элдвийг бодохын хэрэггүй, учир нь тийм “ноёдыг өсгөгчид” Гитлерийн үед дэлхий дээр байсан бөгөөд дэлхийн “эздийн” арьстныг үйлдвэрлэх дулаан даруулын ажлыг туршсан байх бөлгөө. Германы нацистууд тухайн үедээ өөрийн анагаах ухааны нэр төртэй гарамгай зүтгэлтнүүдийн тусламжтайгаар цэвэр усны “арийчуудаас” хамгийн сайн бөгстэй эмс, хамгийн сайн хөлтэй эрчүүдийг нямбайлан ялгаж тусгай харш руу илгээдэг байжээ. Тэд хаад дээдсийн тохилог байдалд умбаж, тэднийг ер бусын ундаагаар ундалж, “ариун” идээгээр хооллож, зугаа цэнгээгээр аргацааж, жирийнхний үхдэггүй үхлээр үхүүлнэ. Тэдний хийх цорын ганц ажил бол дэлхийн ирээдүйн “ноёд”, гитлерийн эзэнт улсын мянган жилийн ирээдүйн зүтгэлтэн “үлэмж дээд маягийн хүүхэд” төрүүлэх явдал юм аа.

	— Овжин оо! гээд өгүүллийг уншиж гүйцсэн Устин дуугараад бас пийшин рүү чулуудаж, гурав дахь, дөрөв дэх, тав дахь өгүүллийг авлаа.

	Зарим хайчилбар алгын чинээ, зарим нь сонины нүүр ажээ. Германы цэргийн маневрын гэрэл зураг, Өрнөд Германы цэргийн чадавхын өсөлтийн бүдүүвч, Зөвлөлт Холбоот Улсын бараг бүх том хотыг цохих пуужингийн газрын зураг байлаа. Ленинград, Москва, Горький, Свердловск, Новосибирск, Эрхүү, Красноярск, Владивосток руу хаанаас пуужин тавихыг зуржээ.

	Устин энэ бүгдийг уншиж, үзэж харснаа пийшин рүү дараа дараагаар чулуудав. Пистимея өнөөх л байдлаараа хажууд нь зогсож, тэр нэгэн цагт цэхэр байсан, цагийн эрхшээлээр цайсан нүдээ улам улам онийлгоно. Тэгтэл Устиний урд анхаараагүй байсан дэвтэрлэж оёсон хэдэн хуудас хавтсанд үлдлээ. Хуудас болгоны эхэнд: “Европын ард түмнүүдийн эсрэг цэргийн гэмт хэрэгт оролцсон, гитлерийн зэвсэгт хүчинд цэргийн том алба хааж байсан бундесверийн генералуудын нэрсийн жагсаалт “Нацист Германы нам, төрийн аппаратад чухал байр эзэлж байсан Бонны дипломатуудын нэрсийн жагсаалт”, “Одоо үед алба хааж байгаа гитлерийн шүүгчдийн нэрсийн жагсаалт” гэсэн хаягтай хуудаснууд байх бөлгөө.

	Устин босон харайж тэдгээр хуудсыг Пистимеягийн хамрын дор сэгсэрч нүүр лүү нь:

	— Демидийг хараач, Демидийг хараач! Энэ жагсаалтуудыг мөн чадмаг сонгож авчээ. Үгүй, чи судрын хатангир үнээ, түүний өмнө юу юм бэ? гэж чадлаараа доромжилж, — Чи биш, тэр дандаа командалж байсан! Тэр чамд “Устинийг над дээр аваад ир, би шууд анагаана” гэж хэлсэн. Тэгээд ч анагаасан, анагаасан... гэв.

	Пистимея цээжнээсээ гараа буулган нөхрөөсөө найган зайлав.

	— Саяхан нэг хүн надад “Хувин угаадсаар Светлиха голыг бузарлахгүй!” гэж хэлсэн. Үүнийг юу гэж ойлгох вэ? Яагаад энэ талаар нэг ч хайчилбарт бичсэнгүй вэ? гэж сахлаа чичиргэнүүлэн асуулаа.

	— Сахиус минь! Ямар угаадас вэ? Юугаа чалчина вэ? хэмээн Пистимея гомдонгуй дуугарлаа.

	Устин гарч гүйлээ. Пистимея хана шиг цонхийж, олон жилийн турш анх удаа өөрийн эрхгүй үнэн алдартныхаар залбирч, хойноос нь залуу зандан шигээ харайлаа.

	Устин хаашаа ч зугтахыг бодсонгүй. Тэр зүгээр л хашаан дотор зогсож шинэхэн хүйтэн агаар шуналтай залгина. Гэвч Пистимея ямар ч атугай нөхрийнхөө хүзүүгээр тэврэн зүүгдэж аварга том аймшигт хануур хорхой мэт наалдав.

	— Устин! Устюша! Чи яагаа вэ, ухаараач... гэж гөвтнөв.

	— За, орхиоч, чи! Үнэхээр юу бол оо вэ? гэж Устин зандраад, — За, миний тэнхэл хүрэхгүй байна, ойлгож байна уу? Ерөөсөө тэнхэл алга. Битгий ай гэв. 

	Тэр өөрөөсөө эхнэрээ салгаж байшиндаа буцаж оров. Харин Пистимея өөрийгөө дахин загалмайлан адислав.

	
ГУЧДУГААР БҮЛЭГ

	Иван Петрович Cмирнов сониныхоо ээлжит дугаарын хяналтын хувийг унших бөлгөө. Уг дугаар, олон янз сайхан болжээ. Жирийн, эгэл мэдээ, тэмдэглэл, сурвалжилга районы өдөр тутмын ажил үйлсийн тухай өгүүлжээ. Жишээлбэл Озеркийн районы аж үйлдвэрийн комбинат өчигдөр 1961 оны нэгдүгээр сарын сүүлчийн өдөр бүтэн хагас сарын төлөвлөгөөг биелүүлсэн тухай тэмдэглэлд өгүүлжээ. Өөр нэг тэмдэглэлд барилгачид гурван давхар орон сууцны том барилгын заслын ажлыг ойрын өдрүүдэд дуусаж байгааг мэдээлжээ. Уг байшин тоосгон заводын ажилчид, дунд сургуулийн багш нар, Озеркийн трактор засварын станцын механикжуулагчдад зориулжээ. Нэгэнт байрны хуваарь авсан хүмүүс барилгыг дуусгахыг эртнээс хүлээж байгаа ажгуу. Петр Иванович нүдээ агшин зуур аньж үдэш өргөн цонхоор тод гэрэл асаж, одоохондоо анир чимээгүй байгаа тасалгаанууд амьдрал, баяр баясгалан, хөгжөөнтэй дуу шуугаар хэрхэн бялхахыг төсөөлөв.

	Тэмдэглэлийг “Хөдөлмөрчдийн тулд” гэж нэрлэжээ. Хөдөлмөрчдийн тулд юу вэ? Байшин уу? Зүгээр суугчдын тулд биш нь бүгдэд тодорхой. Петр Иванович гарчгийг дарж “Мөдхөн тодхон гэрэл асаана” гэсэн шинэ гарчиг бичлээ. Хоёрдугаар нүүр нь тосгонд зориулагджээ. Мал өвөлжилт ер бусын хүнд нөхцөлд болж байгааг энэ нүүрэнд өгүүлсэн нь чин сэтгэлээр хэлбэл хөгжөөнтэй биш нүүр ажээ. Малаа ямар ч үнээр хамаагүй аврахын тулд, хаврыг хүртэл сүүлчийнхээ атга өвсийг чангаахын тулд хамтралчид хэрхэн цөхрөнгүй аргацааж байгаа нь тэмдэглэл бүрээс мэдрэгдэж байна.

	Өөрсдийн хувийн хомс нөөцийн өвсөө хамгийн хүнд нөхцөлд хамралтайгаа хуваалцсан Ногоон Долынхны эрхэм үйлсийн тухай өгүүллийг хамгийн харагдахуйц газар боожээ.

	Гурав, дөрөвдүгээр нүүр хамгийн олон янзын материалаар дүүрчээ. Энд машин болон тракторын засварын мэдээ, сургуулийн сэдэвтэй сурвалжилга, худалдааны ажилтан нарын тухай шүүмжлэлт өгүүлэл, шүүмжлэл хавчигчдын тухай шог, олон улсын байдлын тойм, шашны эсрэг сэдвийн өгүүлэл нийтэлсэн байх бөлгөө.

	Оройн нар хоёр цонхоор тусахад Петр Иванович тэдгээрийн хоорондох хананд суугаа учир нарны туяа баруун зүүн талаас нь гийгүүлж ширээн дээр тусан түүний бяцхан өрөөг нэлд нь алтруулан гэрэлтүүлнэ.

	Смирнов сонин руугаа тонгойж Ногоон Долын хамтралчдын ажил үйлсийн тухай өгүүллийг уншиж гарлаа. Уг материалыг түүний хэлснээр хөдөө аж ахуйн редакцын эрхлэгч бичжээ. Өөрөө бичсэн бол хэрэгтэй байжээ, гэвч тэр Ногоон Долоос ирмэгц гурван өдөр хэвтжээ. Өгүүллийн голд: “Хамтралчдын эрхэм сайхан санаачилгыг дэмжигчдийн нэг нь бригадын дарга Устин Морозов байв. Тэр өөрийнхөө хувийн нөөц өвснөөс хамтралын фермд хоёр тэргийг аваачиж өгчээ...” гэсэн байв.

	Болхи, бүдүүвтэр бичсэн нь лавтай. Тэгээд одоо гол нь үүнд байгаа юм уу? “Дэмжигчийн нэг нь...” Тэр дэмжсэн юм уу?

	Петр Иванович Морозовын нэрийг дарахаар үзгээ авлаа. Гэвч тэр даруй Яагаад? Дарах нь зөв үү? гэж өөрөөсөө асуув. Хамтралын агтын байранд түүний сонссон, хамтралаас өртөө хүрэх замд Устин Морозовын түүнд ярьсан энэ бүгдийн учрыг яагаад ч олж чадахгүй ажээ.

	Гэлээ ч гэсэн... 

	Үзгээ бэхний саванд түргэн дүрж өгүүллээс Устин Морозовын нэрийг дараад амран санаа алдав. Гэвч дөрвөн хоногийн өмнө захиргааны дэргэд Фрол Кургановтой ярилцсанаа одоо гэнэт санав.

	— “Хамтралд хамгийн хүнд хэцүү үед өөрийн гурван центнер өвсийг артелийн фермд сайн дураараа авчирч өгсөн тухай сонинд тэмдэглэл бичвэл болох уу? Илэн далангүй хэлэхэд би тийм өгүүлэл хэвлэхийг нэг их хүсэхгүй байна.

	— Хэрэггүй.

	— Яагаад? Хаана ч юм, хэн нэг нь чиний тухай сайнаар бодог л доо.

	— Миний талаар үзэн ядаж бодож байвал над таалагддаг байж болно доо? Над зөвхөн дургүйгээр барахгүй үзэн яддаг байвал таалагддаг бол яах вэ? Намайг үзэн яддагийг мэдмэгцээ би санаа амардаг байваас яах вэ? Тийм үү?..

	Фрол үүнийг эхлээд аяархан бодлогошронгуй ярьснаа, дараа нь дуу нь улам улам чангарч бүх дэлхийд, өөртөө уурсаж хорссон ч биш, тайлбарлаж болшгүй, хүндээр цөхөрсөн ч биш... Дуу нь тасалдаж байж бил ээ.

	“Хэрэггүй, ингэх хэрэггүй” гэж Петр Иванович шийдэн, Кургановын тухай яригдсан хэсгийг товчилж, хэдэн ерөнхий үг оруулж өгүүллээ өдөр өрөлтөд өгсөн ажээ. Тэгээд дараа нь дандаа эргэлзэх явдал зовоож байв. Фролын тухай хэвлэхийг огт хүсээгүй бөлгөө. Гэвч чухамхүү Фрол хэнээс ч асуулгүй ферм рүү өөрийнхөө өвсийг хамгийн түрүүнд аваачиж өгсөн болохоор тэр хүсэж байна уу, эсвэл үгүй юу?.. 

	Петр Иванович үзгээ авч өгүүллийн эхийг анхны нь байдлаар сэргээж “Хэнд ч үл ойлгогдох тавлалтаараа инээмсэглэх байх даа. Өөр яах бол оо?” гэж бодлоо.

	... Смирнов сониноо дуустал нь түргэн уншлаа. Ногоон Долын хамтралчдын тухай өгүүлэлд хийсэн засвараас өөр засвар хийсэнгүй. Алдаа ч илрүүлсэнгүй, учир нь хянагч Зина Никулина өдөр анхны дардсыг өөгүй уншдаг заншлаараа сайн уншжээ. Гагцхүү шашны эсрэг өгүүлэлд “бурхан” гэдэг үгийг гурван удаа том үсгээр өрсөн байлаа.

	Петр Иванович босон тасалгаа дундуур яван удаан суугаад шархирсан хөлийн чилээг гаргав. Дараа нь тэмдэглэл, өгүүллийн гарчгийг дахин гүйлгэн харж Зина Никулинагийн талаар бодлоо. Одоо тэр өөрийн хяналтын хувийг уншиж дуусаад, алчуураар битүү боосон толгойгоо жаахан гилжийлгээд өрөөнд дуугүй орж ирэн гарын үсэг зурсан дугаараа ширээн дээр дуугүй тавьж, нэг ч үг унагаалгүй гарч явав.

	Сүүлийн үед Зинка үг дуу цөөнтэй, хүн амьтантай нийлэхгүй болжээ. Урьд нь нэг их яриатай биш, заримдаа ажилдаа ирэхдээ уйлж нүд нь хавдчихсан ирдэг нь үнэн. Петр Иванович ажилдаа авахдаа л үүнийг ажиглажээ.

	— Чи яагаа вэ? Ямар нэгэн юм бол оо юу? гэж нэг удаа асуусанд,

	— Зүгээр ээ, гэж цэхэрдүү хүйтэн нүдээрээ түүнийг харж товчхон хариулжээ.

	Зинагийн амьдралд золгүй явдал тохиолдож, хэн нэг нь хүүхэдтэй нь орхиж мэхэлсэн байх гэж Петр Иванович мэдэж байв. Энэ эмгэнэлт явдлаар түүний хүйтэн цэвдэг нүд, хүн амьтнаас зожгирдгийг өөртөө тайлбарладаг ажээ. Түүнд яаж ийгээд туслах сан, гэвч яаж туслах вэ? Түүний сэтгэл гүн шархалсан бололтой, тэгэхээр өчүүхэн болгоомжгүй хүрэх явдал хуучин шархыг нь сэдрээж болно. Петр Иванович үүнийг ойлгож байлаа.

	Дараа нь Зинаг Ногоон Долын хамтралын ногоочны бригадын дарга Клавдия Никулинагийн төрсөн дүү гэдгийг мэджээ. Зинка юу болоод байгааг тэр Клавдиягаас асуужээ. Гэвч Клавдия олигтой юм хэлсэнгүй.

	— Зина, чи сонсооч, би чамд тусалж болохгүй юу? гэж Петр Иванович нэг удаа шууд “чи” гэж дуудан асуухад,

	— Над юу ч хэрэггүй хэмээн өнөөх л хүйтэн нүдээрээ харжээ.

	Зина хэн нэгний тасалгааны булан хөлслөн авч суудаг байв. Смирнов районы гүйцэтгэх захиргааны даргатай ярилцжээ. Түдэлгүй Зинаг районы гүйцэтгэх захиргааны аж ахуй дээр дуудаж нэг өрөөтэй байр авах бичиг бичиж өгчээ.

	Тэр уг бичгийг барьсаар Смирнов дээр өрөөнд нь орж ирээд:

	— Үүнийг та өгүүлж байгаа юм уу? гээд бичгээ үзүүлэв.

	— За, би болог... 

	Зина ихэмсгээр дооглосондоо ч биш, уур хорсолдоо ч биш уруул нь чичиргэнэж зогсож байснаа байр авах эрхийн бичгийг ширээн дээр тавьчхаад яваад өгчээ.

	Петр Иванович дүрсхийж:

	— Энэ чинь юун тэнэг юм болж байна! Никулина, чи сонсож байна уу? Эрхийн бичгийг даруйхан ав! Өнөөдөр нүүж ор... гээд зүрхээ барьж авлаа. Тэр догдолж болохгүйгээ мартсан ажээ. Цээжээрээ ширээ даран унаж:

	— Эхнэрт... эхнэрт утасд, түргэл... гэж шивнэв.

	Тэгээд энэ өдрийн сүүлчийн тогтоосон зүйл бол Зинагийн айсандаа харанхуйлсан нүд байв. Хоёр өдрийн дараа түүнийг ажилдаа ирмэгц Зина толгойгоо гэмшингүй ганзагалан өрөөнд нь орж ирээд:

	— Уучлаарай... Би тэгнэ гэж бодоогүй юм. Би нүүгээд орчихсон... гялайлаа гэжээ.

	Түүний нүдний хүйтэн цэвдэг байдал аажмаар хайлжээ. Хянагч нарын өрөөнд түүний инээх дуу хананы цаанаас үе үе дуулдана. Смирновын өрөөний хаалганы хажуугаар хэвлэх үйлдвэр лүү шууд явж ордог тул Зинагийн гутлын өсгийн хөгжөөнтэй тог тог дэлдэх нь үе үе сонсогдоно. Урьд нь тэр огт чимээгүй явдаг байв.

	Зина өнгөн тал дээрээ талархсанаа юугаар ч илэрхийлдэггүй байв. Гэвч тэр Смирнович анхааралтай ажиглаж, өрөөнд нь өчүүхэн чимээ гарахад өрөөнөөсөө чагнаж, зүрхний нь багтраа болмогц хамгийн түрүүнд хажууд нь ирсэн байдгийг Петр Иванович мэдэрнэ.

	Гэтэл дараа нь хянагчийн өрөөнд инээхээ больж, өрөөний нь хажуугаар улам аяархан явдаг болсныг Петр Иванович анхаарав. Түүний нүд гунигтай болж дахин хүйтэн цэвдгээр хучигджээ.

	— Зина, чи дахиад яагаа вэ? гэж Петр Иванович асуулаа.

	Тэр эхлээд царай нь хувьсхийснээ тэр даруй цонхийн цайлаа.

	— Дахиад аа! Дахиад ярих нь уу! гэж уур хорсолдоо, доромжлуулсан даа эмзэглэн ярвайж чичрэн чарлаж, — Хэрвээ... хэрвээ дахиад яасан ч байсан танд ямар хамаатай юм бэ? гэхэд нь,

	— За, за гэж Смирнов тайтгаруулахыг оролдон, — Би юу ч ойлгохгүй байна. Би чамайг гомдоочхов уу даа? Тайлбарлаад өгөөч... гэв.

	Гэвч тэр сонссон ч үгүй, хаалга тас шидэн өрөөнөөс гарч гүйжээ.

	Тэгтэл тэгэхээс тэгэх гэсэн юм шиг зүрх нь дараа дараагаар хатгаж эхэлжээ. Вера Михайловнагийн тал бүрийн ятгалгаар районы намын хорооны нарийн бичгийн дарга Григорьевт захирагдан бүтэн хагас сар эмнэлэгт хэвтэх хэрэгтэй болжээ.

	Тэгээд бие жаахан сайжирч редакц дээрээ ирэхэд Зина өнөөх л цэвдэг харцаараа угтжээ. Тэр түүнтэй хоёр гурван удаа ярилцахыг оролдсон боловч Зина үг дуугүй жишүү харан гарч одов.

	Тэр бүр шууд:

	— Алив, ажил төрлийн юм ярилцъя гэжээ. Энэ үеэс хойш гагцхүү ажил албаны юм ярилцдаг болсон ажгуу.

	Гагцхүү ажил албаны юм ярилцах бөгөөд зөвхөн албаных биш өөр яриа ч хэрэгтэй байлаа.

	Зина хамтралаас районд ирээд хаана толгой хоргодохоо мэдэхгүй байв. Дэн буудалд хамтралаас хэн ч байхгүй гэж итгэн Марфа Кузьмина авгай дээр шөнө очжээ. Түүний найдлага тасарсангүй.

	— Зинушка, хоно, хоно. Зөндөө байр бий. Би ганцаараа биш бурхантайгаа амьдардаг ч гэсэн уйтгартай байх юм. Ямар ажил албаар ирэв дээ? гэж эмгэн баярлажээ.

	Зина тодорхойгүй хариулаад унтахаар хэвтлээ. Өглөө цай ууж байхад Марфа:

	— Охин минь, манайд суу л даа. Гай зовлон тохиолдсоныг мэдэж байна, мэдэж байна... гэжээ.

	— Та юу мэдэж байгаа юм бэ? гээд Зина босон харайв.

	— Эмгэн надаас нуух юун билээ... Наад гэдэс чинь ямар байна даа! Чи нойрондоо дандаа уйлж, Митькад ч, эцэгтээ ч гомдол гаргаад л байсан. Би чинь шөнө нойр хүрдэггүй хүн.

	— За, уйлаа л биз! гэж Зина цөхрөнгүй дуугараад, — Гэдэс минь тийм том болчхоогүй байна... гэв.

	— За, чи суу, суу, хараацайхан минь гэж эмгэн саймсран бөвтнөж Зинаг суулгаж,

	— Ингээд суу. Би чиний эцгийг сайшааж байна гэж үү дээ? Түүнээс сайн юм юу хүлээх бил ээ. Тэр бурхан шүтээнээ хараагч, халуун усны хаалганы самбарыг хийж өгөөгүй шүү. Тэнгэр бурхан Моисей “Хорон үгтнийг хүрээнээсээ гарга, хотол олноороо сонсож хохимой толгой дээр нь гараа тавьж, хамаг нийтээрээ хар чулуугаар балбаг...” гэж ярьсан байдаг. Тэгээд охин минь, балбана даа. Үүнд итгэх хэрэгтэй. Бурхан чамайг яагаад залхаав аа? Хүний сэтгэл бол бурхны орд харш гэсэн үг, тэгэхээр сэтгэлээ цэвэр байлгаж, бохиртуулж болохгүй. Харин чи... За зүгээр ээ, бурхны тусламжтайгаар ариутгана. Ялдамхан хонгор минь, манайд суу... гэхэд нь,

	— Би танайд суух гээгүй байна гээд Зина дахин босож, — Хэн нэгнээс толгой хоргодох юм гуйн олж, ажилд ч орох болно гэв.

	Марфа түүнийг өрөвдөнгүй харж, толгой сэгсрэн:

	— За яах вэ, муу юм болбол хүрээд ирээрэй гэжээ.

	Зина орой нь байр олж, маргааш нь районы сонины газар хянагчийн ажилд оржээ. Тийнхүү бүх юм нь аятай бүтэж байх шиг байв. Гэтэл нэлээд хугацаа өнгөрсний дараа гэрийн эзэд түүнийг бие хүндийг мэдмэгц байшингаасаа гаргажээ.

	Зина сууц олохын тулд олон хоног хөөцөлдсөн авч үр дүнгүй болжээ. Тэр бүх тосгоноор гүйж цөхрөөд сонины эрхлэгч дээр орж өөрийнхөө байдлыг чин сэтгэлээсээ цөмийг ярьжээ.

	Смирновоос өмнө сониныг Иван Леонтьевич Петькин гэгч амьдралаараа шийтгүүлсэн гэгддэг нүсэр тарган хүн удирддаг байжээ. Тэр урьд нь мужид том албан тушаалтай байсан боловч аажмаар доошлон буусаар байгаа бөлгөө.

	— Никулина, яадаг билээ дээ... Би бол хувьдаа баяртай байна гэж Петькин түүнд хэлээд, — Гэвч одоо байр ямар байгааг мэдэж байгаа биз дээ. Манай утга зохиолын хоёр ажилтан байргүй хоёр жил амьдарч байна. Эд чинь ямар ч атугай бүтээлч улс... гэжээ.

	Тэгэхээр нь Зина, Марфа Кузьмина дээр очжээ.

	— Хараацайхан минь, аль эртний ингээд ирэх байсан юм! гэж Марфа эмгэн хүний өрөвдөнгүй сэтгэлээр яриад, — Хүсэж байвал манайд суу, үгүй бол би өөр хүмүүстэй ярилцъя гэжээ.

	— Энд хамтралаас хүмүүс их ирдэг, өөр хүнтэй ярьсан нь дээр.

	— Гагцхүү чамд сануулъя, тэд чинь мөргөж залбирдаг улс шүү.

	— Ямар ч байсан хамаагүй, гагцхүү орогнуулахыг гуйж өгөөч хэмээн Зина ядрангуй гараа саван хэлэв.

	— Үнэн, зүйтэй. Би одоохон гэж эмгэн сандраад, — Тэдний сүсэг манай баптист биш, гэвч ялгаагүй сайн хүмүүс гэлээ.

	“Сайн хүмүүс нь” Марфа шиг хоёр ариг эмгэн ажээ. Тэднийг Евдокия, Гликерия гэдэг амой.

	Тэд Зинаг баяр баясгалантай угтаж, бяцхан байшин дотроо бултамтгай хоёр хулгана шиг гүйж бээвгэнэн пингээсээ, шалан доороосоо сүү, чанамал, бин гаргаж, цай халааж:

	— Бурхан тэнгэр бидний уян сэтгэлийг бодож илгээж. Зүгээр ээ, охин минь, бид чамд хоёулаа, төрсөн эх чинь болно. Нярайлж хоёр яс сална, гайгүй. Шинэ хүн маань бурхны хүн болж төрнө, тэгээд бидэнд баяр болно. Бид энд байрны хөлс төлөх хэрэггүй. Бидэнд мөнгөний хэрэггүй! Баяраар гурвалжин алчуур юм уу, хэн нэгэнд нь плаажны даавуу худалдан авч өгвөл болоо. Аваагүй ч гэсэн яах вэ. Тэгээд юмтай болохоороо талархана биз. Бидний тухай сайнаар дурсвал тэр чинь шан болно... гэж дандаа ярина.

	Зина хүүхдээ төрүүлэх хүртэл аль ч талаараа тайван амьдарч байв. Үнэндээ эмгэдийн Христ бурхны тухай эцэс төгсгөлгүй яриа, мацгийн тусламжтайгаар биеийн засаглалаас сүнсийг чөлөөлөх тухай ярианд залхаж гүйцсэн боловч Зина үүнийг анхаардаггүй байв. Гагцхүү нэгэн удаа:

	— Та нар дандаа мацаг барьж, хоол унд идэхгүй байх тухай ярьдаг мөртөө өөрсдөө өдөрт зургаан удаа хооллохоор суудаг чинь юу вэ? гэж хэлжээ.

	— Охин минь, бидний ажил бол эмгэдийн ажил. Харин чи сэтгэлтийн гяндан болсон биеэ үзэн ядаж чадах хэрэгтэй. Христос санваартны анхны номлол ийм байдаг.

	— Би та нарыг ойлгохгүй юм. Марфа: Хүний сэтгэл бол бурхны орд харш, түүнийг ариун байлгах хэрэгтэй... гэж ярьдаг хэмээн Зина дуугүй байснаа хэлжээ.

	— Дүү минь, бид хуучин номлолоосоо олон талаар холджээ гэж Гликерия татгалзаж, — Урьд бид “эхнэргүй бол битгий гэрлэ, эхнэртэй бол салж сарнина. Эрчүүд та нар авгайчуул, охидыг хэчнээн л бол хэчнээн харж болно, авгайчуул, охид та нар эрчүүлийн тачаалын галаас болгоомжлогтун” гэдэг байсан сан. Харин одоо... Христос Григорий... гэхэд нь,

	— Ямар Григорий вэ? Христ Есүс гэж нэрлэдэг шүү дээ гэж Зина өөрийн эрхгүй дуу алдав.

	Гликерия шүдгүй амаа ангайн инээмсэглэж,

	— Бидний сүсгээр бол бурхан ямар ч хүнд биелж болно. Хэрэв чи гавьяа байгуулсан бол чамд ч биелж болно. Григорий ахад бүр эрт биелсэн юм. Харин тэгж биелсэн тэр хүмүүсийг бид Христос гэдэг бил ээ. Тэгэхээр би юу ярьж байлаа даа? Тийм ээ, Христос Григорий урьд сонсогдож байгаагүй шинэ ёс тогтоосон юм гэжээ.

	— Чи Григорийг битгий хөнд, тэр бол гэгээн хүн гэж Евдокия дуугаа өндөрсгөв.

	— Яагаад “Битгий хөнд” гэж... Санваартан Христос хүүхдүүдийг бузар саванд дүрж загалмайлж байхыг хаана харсан юм бэ! Үнэн алдартны асман шиг бас дэл ургуулсныг нь яана! Тэгж л шүтээнд хүрнэ дээ.

	— Гликерия! Бусдыг шимэгч сахиус! гэж Евдокия заналхийлэн сануулав.

	— Тэгээд би яах болж байна... гэж Гликерия номхров.

	— Тэр ч бас л... Христос Григорий харсан, хараагүй мэдэж байгаа. Тэр бурхан хүн. Одоо хүүхдийг загалмайлах хэрэгтэй гэж байгаа бол хэрэгтэй болоод л тэр.

	— Тэгээд би яах вэ, зөрөлдөх болж байна уу? Би зүгээр л ярьж байна. Эсвэл их цас байна. Садар самууныг хаана харсан юм бэ... 

	— Гликерия! гэж Евдокия дахиад тачигнав.

	— Би тэгээд яах юм бэ? Урьдын цагт та нар эрчүүд... гэж номлодог байсан гэж ярьж байна.

	Санваартан Христосын номлолын тухай одоо түүнийг үл харагдах Христ бурхан Григорий зөрчиж байгаа тухай өдөр бүр эцэс төгсгөлгүй маргалдахыг чагнан Зина амьдарч байлаа. Түүнийг харах нь Зинад ч сонин санагдана.

	Түүний хүсэл нэг өдөр биелжээ.

	Үдэш хаалга нээгдэж тийм ч хөгшин биш сайхан өндөр эр орж иржээ. Тэр жирийн, үнэтэй биш ноосон даавуун цамцтай, наранд гандсан, тоос болсон өмд, нөхөөстэй гуталтай ажээ. Хоёр эмгэн агшин зуур өвдгөн дээрээ сөхөрлөө.

	— Мэхийгээч, мэхийгээч. Энэ бол манай Христос Григорий гэж Евдокия Зинад шивнэв.

	Зина мэхийсэнгүй, үг дуугүй зогсож “Христ” бурхныг харна. Өнөөх эр түүнийг бас харж инээмсэглэв.

	— Зүгээр ээ. Бурхан нэг удаа хөнгөн залхааж, хожим гүйцээнэ гэж тэр хэлээд чавганц нартай ямар нэг юм ярьснаа гарч оджээ.

	— Ээ дээ, Зинаида минь! Ээ, чи мөн бардам хүн юм аа... Сайхан мэдээрэй, битгий л гай учраасай билээ гэж хоёр талаас нь эмгэд шивнэв.

	Евдокия халтартсан дэвтэр гарт нь атгуулж:

	— Энд амны уншлага байгаа юм, цээжлээд оронд орохдоо долоон удаа гурав дахин шивнэж уншаарай. Григорий хэлсэн үг дандаа биелдэг юм шүү. Чи бол хэвлийдээ хүүхэдтэй, мөдхөн төрөх хүн... гэжээ.

	Зина уншлагыг цээжилсэнгүй, амаржих цагаа болохоор үл мэдэгдэх түгшүүртэйгээр эмнэлэгт хэвтсэн амой.

	Гэвч амархан амаржиж, том хүүхэд төржээ. Дараа нь эмгэдийн уншлага залбиралтай манатай, хүүтэйгээ өдөр шөнөгүй зууралдаж гарчээ. Зина одоо дандаа нойр дутуу, ихэд ядрах боловч хүү нь халуун амаараа хөхийг нь яаран хөхөхөд, чимээгүй инээмсэглэж, хувь тавиландаа бараг сэтгэл хангалуун байлаа. Амаржсаны дараах амралт дуусмагц хүүгээ хүүхэд саатуулах газар өгөхөөр шийджээ.

	— Юу ярина вэ? гэж эмгэд хоолой нийлүүлэн бархирч, — Тэнд чинь салхи нэвт сэнгэнэнэ, бас өлгийнөөс нь эхүүн үнэртэнэ. Хэдэн арван хүүхдийн дунд ганц асрагч ажиллана. Харин бид хоёулаа ганц хүүхэдтэй байна. Ийм арчаагүй, бяцхан үрийг танихгүй хүний гарт өгөх тоглоом юм уу? Бас тэгээд саатуулсны төлөө мөнгө авна... гэжээ.

	Зина мөнгөний хүрэлцээ муутай цалин нь хүрдэггүй ажээ. Сүүлийн саруудад тэр баривч, хонхолдой, өлгий зэрэгт мөнгөө зарчихсан байлаа. Харин эмгэд байрны хөлс авдаггүй ч гэсэн ням гараг бүрийд “Христ бурхны хишиг” гэж юм гуйна.

	Зина тэр үгийн утгыг нягталдаггүй, юун “хишиг” болохыг сонирхдоггүй байв. Бас Евдокиягийн гарт нь атгуулсан уншлагатай дэвтрийг нэг ч онгойлгоогүй ажээ. Уг дэвтэр нь орны нь хажуу дахь ширээн дээр хэвтэнэ.

	Долоо хоног, сар нүд ирмэхийн зуургүй өнгөрч Зина ч одоо цаг хугацааг бараг анзаардаггүй ажээ. Тэр ч байтугай хүү нь зовоож нойргүй хонох шөнө Зина хүүгээ бүүвэйлж байхдаа өсөж том болохоор нь эндээс холын хол явж хэн ч үзэж хараагүй сайхан амьдралаар амьдарна гэж нууцгай баяр баясгалантайгаар бодно.

	Тэгтэл түдэлгүй хамаг мөрөөдөл нь баларчээ. Тэр нэг удаа ажлаасаа харьж явахдаа хүүхдийнхээ уйлах дууг гудамжнаас сонсжээ. Байшиндаа гүйн орж Гликериягаас хүүгээ авч:

	— Яагаа вэ? Юу бол оо вэ? гэсэнд,

	— Зүгээр ээ... Хялгас хатгаад байх шиг байна. Тэр газар нь давирхай түрхчих юм сан... гэжээ.

	Жаал хүү ихэд амьсгаадаж, халуурчээ. Зина байдаг хурдаараа эмнэлэг рүү харайлаа.

	— Хар хүйтэнд хүүхдийг яах гэж эмнэлэг дээр авчрав, гэртээ эмч дуудах хэрэгтэй байсан юм гэж зэмлэжээ! Гэвч тэр даруй “хүүд айх юм алга, жаахан салхи цохиулсан байна” гэж тайвшруулжээ. Чингээд тариа хийж, эм тан өгөн гурван цаг тутам юм уулгаж бай гэжээ. Өглөө болоход халуун нь буурах ёстой. Үд дунд гэр лүү нь эмч явуулахаар амлажээ.

	Гэвч эм тус болсонгүй, өглөө жаал хүү улам мууджээ.

	— За хонгор минь, чиний эмч юу юм бэ? Хүн бүр өөрийн биетэй, хүний сүнс бурхных. Тэгэхэд Христос Григорийтой яалаа? Тэр чамд урьдчилан сануулсан шүү дээ. Ингээд л тэнгэр хилэгнэсэн хэрэг. Тэгээд залхааж дээ... гэж Евдокия, Гликерия хоёр өглөөжингөө яншив.

	— Эмч хааччихдаг байна? Эмч хааччихав аа? гэж Зина цонх руу очин харна.

	Үд өнгөрч үдэш болоход эмч байдаггүй.

	— Ирэхээсээ өнгөрсөн гэж Гликерия мэдэгдээд, манай ариун хүрээг бузарлахыг хэн түүнд зөвшөөрөх юм бэ... гэв.

	— Энэ чинь юу гэсэн үг вэ, та юу ярьж байна вэ? хэмээн болсныг нь тааварласан Зина айн асуусанд,

	— Эмэгтэй эмч ирсэн, бид хөөгөөд явуулчихсаныг ярьж байна гэж Гликерия мэдэгдлээ.

	— Та чинь... та чинь юу болж байна! гэж Зина өөрөө ч мэдэлгүй чарлав.

	Тэгэхэд Евдокия шүдгүй амаа дуугүй тамшааж:

	— Чи битгий хашхираад бай... Чи хүүхдээ эмчид аваачиж үзүүлсэн, тэгээд юу болов? Чиний хүүхдийг алчихгүй эмчилнэ. Бурхан бүгдийг хийнэ, тэр залхаан цээрлүүлдэг ч анагаан эмчилдэг ч юм. Сайн залбирдаг ч болоосой. Гликерия, Христ Григорийд гүйж очоод өршөө... гэж мэхийн гуй... гэлээ.

	Эмгэн шалмаг далд орлоо. Нэлээд байснаа тасралтгүй мэхэлзэн бөгсөөрөө ухарсаар эргэж иржээ. Григорий бурхан яаралгүй алхан орж ирлээ.

	Евдокия өвдөг сөхрөн унаж “Өршөө, өршөө...” гээд Зинагийн плаажнаас доош чангаав. Уй гашуундаа аргаа барсан Зина ч сөхөрсөн байлаа.

	Христ бурхан ихэмсгээр инээмсэглэн яаралгүй хувцсаа тайлан:

	— Амьд судрын агуу их шидээр ухаан санаагаа бэхжүүлээгүй юм шиг байна уу, залбирал хичээнгүйлэн уншиж байна уу? гэж Зинагаас асуужээ.

	— Манай ариун зөнчийг уншиж байгаа... 

	— Мэдэрч, ойлгож эхэлж байгаа гэж хоёр эмгэн хоолой нийлүүлэн ярилаа... 

	Григорий толгой дохин, түрүүчийнхээ адил яаралгүйгээр ор луу очиж жаал хүүгийн өлгийг тайлав. Зина ухасхийсэн боловч Евдокия түүнийг саатуулан:

	— Чи өвдгөн дээрээ хүлцэнгүй зогс. Ганцхан ингэснээрээ хүүгээ аварна гэлээ.

	“Христ” бурхан ямар нэг юм шивнэн уншиж, хүүгийн дээрээс тонгойн халааснаасаа лаазтай юм гарган, нунтаг зүйл чимхэн өлгийд цацсанаа, хүүхдийг өлгийдөв.

	— Хүү сэхнэ ээ гээд бүрх малгайгаа авч, түүний сэтгэл санаа ихэд зовон тарчилж загалмайлахыг гуйж байна гээд дээлээ өмсөж, — Хэрвээ загалмайлахгүй бол дахиад халуурна, тэгвэл ч... гэж нэмж хэлэв.

	Григорий, Зинкаг дахин нэг харснаа гарч одлоо. Өглөө жаал хүү гэнэт гайгүй болж халуун нь мэдэгдэхүйц буулаа.

	Тэр нар мандахын өмнөхөн хөхөө жаахан хөхөж жигд, гүн амьсгалан унтжээ. Хүүхдийн духнаа том хөлс бурзайжээ.

	— За, ийм л байна, ийм л байна! гэж эмгэд Зинагийн чихнээс хонх уяж, өнөөх судраа гарт нь дахин атгуулж,

	— Чи унш, гүнд нь ор... Бид манай Христ бурхны өмнө сэтгэлийн нүглийг арилгалаа шүү дээ... Нүглийг арилга... гэцгээнэ.

	Зина судрыг дурамжхан авч санамсаргүй нээвэл “Хэрвээ хүн над дээр ирж өөрийн эцэг, эхнэр, хүүхэд, ах эгч, дүү нараа үзэн ядахгүй бол өөрийн амьдралын турш тэр хүн миний шавь болж чадахгүй. Бас гэгээн багш Лукийн бусад сургаалыг ч гэсэн... алдарт судрын мөнхийн үгийг дурсан санах болно” хэмээсэн жигд биш дурайтал бичсэн үгээр эхэлжээ.

	... Энэ өдрөөс эхлэн Зинагийн нүднээ хамаг юм хөлчүү мэт бүрэлзэх болжээ. Эмгэд нүдний өмнө залхтал бүртэлзэн ямар нэгэн юм шивнэн өгүүлэх авч Зина бүгдийг зөвшөөрнө. Яагаад гэвэл хүү нь эдгэрч, инээмсэглэн, хөл, гараа хөгжөөнтэй арвалзуулж байсан учир зөвшөөрдөг байв. Эмгэд түүнийг мацаг барихыг зөвлөхөд тэр мацаг барив. Нэгэн удаа Григорий бурханд ямар нэг юмаар талархах хэрэгтэй гэсэн санаа хэлэхэд Зина бодсон ч үгүй цалингийнхаа талыг эмгэдэд өгчээ.

	Григорий хоёр ч удаа ирж Зинад талархангуй толгой дохисон боловч жаал хүүгийн биеийн байдлын талаар яагаад ч юм эмгэдээс асууна. Евдокия, Гликерия хоёр дандаа мэхэлзэн, “ухаан жолоогүй” болсон Зинаида үг дуугүй аймхай болж, бурхны ахан дүүсийн дэг журмаар аль эртний амьдарч байна. Учир нь эцэг эхээсээ ангижирч, хорвоогийн хамаг шохоорхол, муу муухай юмнаас зайлсхийж байгаа болохоор үнэнч, сайн бурхны шавь болох нь ээ, тэгэхээр хурал номын ажилд оруулж болно гэж ятгана.

	— За яах вэ, маргааш оруулъя. Бүх ах эгч, дүү нараа цуглуулъя... 

	Тэгээд үдэш орой болсон хойно Гликерия, Зинаг зэлүүд нэгэн гудамж руу дагуулан явж тосгоны захын байшинд очлоо. Том тасалгаанд хориод хүн сууна. Гликерия тэр хоёрыг хэн ч анхаарсангүй.

	Нэлээд хугацаа өнгөрсний дараа Григорий хажуугийн хаалганаас гарч ирлээ.

	— Христ бурхан, Христ бурхан! гэж хүмүүс нэгэн зэрэг орилолдон өвдгөн дээрээ сөхөрч шалан дээгүүр түүн рүү мөлхөн,

	— Биднийг адислаач, адислаач гэцгээв.

	Гэвч “Христ бурхан” хэнийг ч адисалсангүй.

	— Ах, эгч, дүү нар аа! Бурхан сахиусанд хүн шинээр сэтгэлээ өгч хандахаас илүү баяр баясгалан байхгүй. Түүний төлөө манай бурхан сахиусанд залбиран мөргөцгөөе гэж айн орилох шиг Зинад санагдав.

	Хүмүүс тойрон зогсоход Григорий Зинаг үг дуугүй гараас нь шүүрэн авч голд оруулаад чангаар залбирал уншиж гарлаа. Зина уншиж байгааг нь дуулсангүй, гагцхүү хүүгээ Евдокиятай ямар байгаа бол оо? гэж түгшин бодно. Гэтэл одоо эргэн тойрон ямар нэгэн сэтгэшгүй юм болно. Тасалгаанд байсан хурц гэрлийн оронд одоо бүүдгэр харанхуй болжээ. Хүмүүс дуулж буй ч биш, ном уншиж байгаа ч биш гунигтайяа енгэнэлдэж аялгуундаа найгана. Дугуйрсан хүмүүс тойргоо нэг шахаж, нэг өргөсгөнө. Энэ бүхнээс Зинагийн ухаан балартаж, дахиад жаахан байвал түүнийг тастчих гэж буй мэт санагдана.

	— Талийгаачдын нэг цэцэн нь “Гурван зүйлд над сэтгэшгүй, дөрөв дэхийг би ойлгохгүй байна, огторгуй дахь бүргэдийн зам, хадан дахь могойн зам, тэнгисийн дундах хөлөг онгоцны зам охинд хүрэх эрийн зам дөрвийг би ойлгохгүй байна...” гэж ярьсан хэмээн Григорий дуугаа өндөрсгөвөөс хурсан олон найгасхийн тойргоороо явлаа.

	— Чи ч гэсэн яв, яв! гэж Гликерия Зинаг түлхэхэд тэр явлаа.

	Энэ хооронд Григорийн дуу тачигнаж,

	— Хорвоо дээр дөрвөн жижигхэн амьтан байдаг боловч тэд бол цэцдийн дээд цэцэд мөн, шоргоолж хүчгүй мөртөө, зун хүнс тэжээлээ бэлтгэдэг, бозлог сул дорой биетэй ч хаданд нүхээ гаргадаг, царцаанд хаан байхгүй ч жигд жагсдаг, аалз сарвуугаараа зуурдаг ч гэсэн тансаг харшид байдаг. Ах, эгч, дүү нар аа, энэхүү үгийг ингэж л ойлгох хэрэгтэй... гэлээ.

	Гэвч тэр үгийг хэрхэн ойлгох ёстой байсныг Зина сонссонгүй. Дуулж байсан хүмүүс гэнэт бутран тарж хос хосоороо юм уу, ганц нэгээрээ гүйлдэж, хүн бүр дур дураараа орилолдоно. Уйлаан майлаан, дуу шуугианы дунд “Ээ, бурхан минь!, “Ээ, ивээгээч!”, “Тэр, тэр ариун шүтээн!” гэх чарлан хашхиралдахыг гагцхүү сонсож болно. Зинагийн цээжнээс ямар нэгэн хашхирах чимээ өөрийн эрхгүй гарлаа.

	— Хонгор минь хашхир, чанга хашхир. Тэр сонсож хамгаална. Чамайг ч, хүүг чинь ч хамгаална. Бас өөрийгөө хайрлах хэрэггүй! Григорий Христ харж байна. Чанга чарлан хашхирахын тулд үсээ зулгааж, нүүрээ самард... гэж Гликериягийн хошуу чихэнд нь шивнэв.

	Эргэн тойрныхон нь үнэхээр үсээ зулгааж, нүүрээ самардана... Зина Гликериягийн дуунд биш, өөр үл ойлгогдох захирангуй нэгэн дуунд захирагдан алчуураа хуу татлаа... 

	... Харин дараа нь эмгэний өмнө нүд нь тормолзсон хүүгийн нь ягаан царай, хүүг нь загалмайлах шаардлагатайг сануулсан үг, Христийн сахил хүртээх ёслолын тухай мэдэгдэн сонстоно.

	— Григорий Христ бурхан чамд яагаад ингэж ивээл үзүүлж байгааг мэдэхгүй байна! Бусдыг сахил хүртээхгүй нэг биш жил байлгадаг юм, охин минь, чамд аз жаргал заяажээ... гэж эмгэд залхтал донгосно.

	Зина ямар ч аз жаргал үл мэдрэн “сахил хүртэх бол сахил хүртээ л биз” гэж хайнгадуухан бодлоо.

	Түүнийг сахил хүртээхээр нөгөө эмгэн Евдокия авч явжээ. Бүх ёслол өнөөх л тасалгаанд болжээ. Харин түрүүчийн ёслолыг бодвол хүн цөөхөн байсан нь зөвхөн шилж сонгосон хүмүүсийг оруулж байснаас тийм бололтой.

	Григорийг гарч ирэхэд цөмөөрөө хананы дагуу өвдгөн дээрээ сөхөрлөө.

	— Ах, эгч, дүү нар аа! хэмээн Григорий ядарсан дуугаар эхэлж, шинэ Израилын хүмүүс та нар цөмөөрөө Исайн: Иаковын тэнгэр Израилыг дахин хайрлаж дэлхий дээр суурьшуулна. Тэгээд ч тэнгэр бурхан биднийг чин үнэнээр хайрлажээ. Учир нь та нарын бузар цогцос энэ нүгэлт дэлхий дээр байна. Харин сүнс нь ариун тунгалаг огторгуйд бурхны мэдэлд байна. Өөрийнхөө нүгэлт цогцсыг туйлдуулахын тулд та нар шаналлыг харамлахгүй байна. Та нарын хүн тус бүрийн сүнс заналт хараанаас тасран салж өргөмжлөгдөх ариун мөч ирнэ... гэсэн зөгнөлт үгийг мэдэж санаж байгаа гэв.

	“Христ” жаахан догдолсхийж номлол нь улам улам уянгатай болов. Тэр талийгаач болсны дараах амьдралын сайхныг магтахдаа үг хайрласангүй.

	Өвдгөн дээрээ сөхөрсөн хүмүүс цурхиран уйлж эхэллээ.

	... Бурхны титмийг тойрон нисэж байгаа ариун дагинасын дунд манай эгч, дүү, нарын агуу их барилдлагад өнөөдөр сахил хүртсэн Зинаидагийн сүнс ч нисэж явааг харж байна, харж байна. Гэвч... энэ чинь юу вэ? Ээ, тэнгэр минь! Манай Зинаидаг тойрон цэнхэр туяа цацран байна! Энэ бол бурхан тэнгэр түүний зүг мэлмийгээ харуулсныхаа... Ийм гайхамшгийг үзсэн гэж үү? Бас тэгээд ариун сахил хүртэхээс өмнө шүү... гээд Григорийн хоолой чичирч дуугүй болов. Тэгэхэд хүмүүс енгэнэлдэн Зина руу өвдгөн дээрээ мөлхөн гараа сарвайн:

	— Гайхамшиг! Гайхамшиг! Гайхамшиг! гэж хашхиралдлаа.

	Зина хамаг бие нь дагжин ганхаж Евдокиягийн мод шиг хатуу хатангир биед наалдлаа.

	— Тэнэг минь битгий ай! Агуу их гайхамшигт баярла, баярла... Бурхны эх болох нь байна шүү дээ... Манай Христ бурхан яагаад удаад байна! Түргэн сахил хүртээх хэрэгтэй... гэхэд,

	— Түүнд түргэн сахил хүртээ! Түргэл! гэж Григорий үнэхээр гэнэт яаран бархирлаа.

	Нэгэн залуугийн цамцыг хуу татан, шалан дээр доош харуулан унагаж хөл толгойг нь дарлаа. Хажууд нь тавагтай ус тавив. Григорий алгаараа тэр тавгаас ус хутган залуугийн нуруун дээр асгаж тэр алгаараа норсон газрыг нь арчаад тонгорог гялалзуулан нуруун дээр нь загалмай зурлаа.

	Залуу сүсэгтэн тийчлэх авч түүнийг шалан дээр сайн дарна.

	Эргэн тойрны “ах дүү нар”, “эгч, дүү нар” өвдгөн дээрээ сөхрөн бурхны дуу уянгалуулна. Хамраараа гонгинох дууг түрэн авлаа.

	Григорий халааснаасаа хоолны мөнгөн халбага гаргаж зүссэн арьсны доогуур оруулсан дүр үзүүлэхэд цус нуруун дээгүүр нь хүчтэй олгойдон талст шилэн аяганд урсан орно.

	Аяга дүүрмэгц Григорий тавагтай ус руу юүлээд бослоо. Ус, цус хоёрыг хутган ягаан шингэнийг халбагаараа хутгаж Зинагийн ам руу хийлээ. Тэр муухай үнэртэй бүлээн ягаан шингэнийг дуулгавартай залгилаа. Тэр даруй хэдийгээр ямар нэг гайхамшиг болж байгаа ч гэсэн түүнийг Евдокия руу бүдүүлэг түлхэж өөрөө “Христ бурхны” сахилын халбага руу хатсан амаа шуналтай цорвойсон боловч эмгэнийг түлхэв... 

	... Хагас жил өнгөрч Зина хүүгээ хөхнөөсөө гаргалаа. Эмгэд хүүтэй нь урьдын адил зууралдаж хүүгийн дагинасын сүнсийг загалмайлах цаг аль эртний болсныг тасралтгүй сануулж, тэгэхгүй бол бурхан сахиус хилэгнэнэ гэцгээнэ. Зина хүүдээ сахил хүртээхийг нэг их цааргалаагүй боловч яагаад ч юм айж сунжруулсаар байлаа.

	Тэгтэл эцэг нь охинтойгоо заргалджээ.

	— Чи төрсөн эцэгтээ яагаад туслахгүй байгаа юм бэ? гэж Зинагаас сонины эрхлэгч Петькин асуугаад, — Өвгөн шүүхэд өргөдөл гаргажээ. Никулина, ичгэвтэр юм... гэжээ.

	— Адгийн гяндангийн боолд бүгдийг чи өг, өг гэж эмгэд нэгэн дуугаар ярьж,

	— Чамайг үзэж хараагүй их баялаг хүлээж байгаа. Тэр хаанаас ойлгох вэ? Ингээд ёслол хийгээд сэтгэл санаа чинь хөнгөрнө. Бэлтгэ... гэжээ.

	Зина ч бэлтгэж гарчээ. Өнөөх “христийн цустай” рашаан ууж сахил хүртсэнээс хойш энэ ёслол дээр түүнд цөмөөрөө бялдуучлан долигонодог болжээ. Түүнийг орж ирмэгц хамгийн сайхан суудал гарган өгч, явахад нь пальтог нь эелдгээр өмсгөж өгнө.

	Тэр ч байтугай Григорий өөрөө түүнийг хэдэнтээ хувцсыг нь өмсүүлжээ. Түүний гар биед нь хүрмэгц чичирхийлдгийг Зина мэдэрчээ.

	Тийм ээ, Зина ёслолд очсон боловч цөм түрүүчийн адил түүнд таагүй муухай байлаа. Зина мөргөлийн байшингаас гарч одох бүрийдээ мод юм уу ямар нэгэн хашаа налан оддыг харан цэвэрхэн агаараар удаан амьсгалж зогсдог ажээ. Дараа нь хүү рүүгээ яаран сандран гүйнэ.

	Нэгэн өдөр Марфа түүнтэй гудамжинд тааралдаж уначихгүйн тулд таягаа тулан зогсож:

	— Хонгор минь, яажшуу амьдарч байна даа? гэвэл,

	— Яах вэ, амьдарч л байна... Амьдрахгүй гээд хаачих вэ... гэж Зина хариулжээ.

	Марфа түүнийг хөлөөс толгойг нь хүртэл нэвт харах гэсэн мэт нулимс гүйлгэнэсэн нүдээрээ анхааралтай ширтэв.

	— За, за... хонгор минь, хэрэгцээ гарвал очоорой, над үлдсэн бүлээн хайраар би чамайг дандаа бүлээцүүлнэ... гэж гонгиножээ. Тэгээд таягаараа сохор мэт өмнөх газраа чичлэн явжээ.

	Ийнхүү хагас жил өнгөрчээ. Энэ хугацаанд Зинагийн суудаг байранд Григорий хэд хэдэн удаа иржээ. Зина түүнээс анхныхаасаа илүү их айдаг болжээ. Одоо тэр түүнээс чухам юу хүсэж байгааг Зина тааварлана. Ёслол бүр дээр түүний нүд Зина дээр ичгүүр сонжуургүй тусан гөлөлзөнө. Григорийг тэднийд ирмэгц эмгэд байшин дотуураа бээвгэнэж байгаад алга болно. Гэвч Зина ирэх бүрийд нь хүүгээ тэврэн агаарт зугаалахаар гарч явна.

	— За дүү минь, сайхан мэдээрэй, гай түйтгэр холгүй байна шүү! гэж Григорий нэг удаа түүнд зэвүүн сануулжээ.

	Тэгтэл гай үнэхээр дайрчээ. Зина нэг өдөр үдийн хоолоо идэхээр гэртээ иртэл хүү нь халуурсан байжээ. Зинагийн зүрх дэлбэрэх шахав.

	— Тэр дээ, тэр. Бурхан үүрд мөнх тэвчинэ гэж үү, юу болдог бол доо... гэж Евдокия яншина.

	— Би одоохон эмч рүү... гэсэнд

	— Дахиад бас юун эмч мэмч гэж эмгэн яралзан, — Загалмайлах хэрэгтэй! Одоо чиний эмч туслах юм уу! Би Григорий бурханд хүн явуулчихсан, хэрвээ хожимдоогүй бол ганцхан тэр л аварна... Ойлгохгүй байна гэж үү дээ? гэв.

	Зина одоо юуг ойлгож, юуг ойлгохгүй байгаагаа мэдэхгүй байлаа. Тэр зүгээр л айжээ. Тэгээд уг хэрэгт хөндлөнгөөс оролцох чадалгүй эмгэд шуухитнан “ариун нууцуудыг” бэлтгэн хоёр вандан зэрэгцүүлээд дээр нь модон хар торх тавьж хүйтэн ус хийснээ бүлээн усаар сэлбэж хуруугаараа халуун хүйтнийг нь үзэн байхыг ширтэн зогсоно. Григорий ханцуй шамлаж хүүг орон дээрээс аван өлгийг тайлж, амандаа ямар нэг юм бувтнан торхтой усанд нэг, хоёр, гурван удаа дүрлээ... Гагцхүү хүүгийн нь хахаж цацсан дуу л Зинад сэхээ оруулав. Тэгээд Григорий руу гүйн очиж хүүгээ шүүрэн авч биедээ наалаа.

	— Сахиус минь, христийн царайд үрийг чинь харуулж амжлаа гээд Григорий ханцуйгаа буулгаж, — Одоо гурав, дөрвөн өдрийн дараа халуун нь буурах ёстой гээд Зина руу эргэж, — Харин чи цагаан цамц бэлтгэ. Дараагийн долоо хоногт бүх нийтийн нүглийн ёслол болно. Чамайг анх удаа оруулж байгаа юм, очоорой. Уг нь эрт л байна, гэвч чамд одоо наманчлах ёстой нүгэл байна... гэжээ.

	Энэ удаа Григорийн үг хачин жигтэй биелээ. Жаал хүү долоо хоногийн сүүлчээр эдгэрч сэргэжээ.

	— Бурхны хүч ийм л байгаа юм... Тэнгэр бурхны ивээл! гэж жаал хүүгийн хажууд эргэлдэх эмгэд энхрийлж,

	— Харин Зинаида, чи дөрөв таван метр цагаан ёрог худалдаж ав, Григорий их богинохон цамцанд дургүй шүү гэлцэнэ.

	Зина дэлгүүр лүү дуулгавартай явлаа. Ер нь тэр сахил хүртсэний дараа Григорийд бүрмөсөн урхидуулсан бололтой. Тэр бүх нийтийн нүгэл наманчлах ёслол гэдгийг төсөөлөхгүй байсан ч одоо уг өдрийг тэсэж ядан хүлээнэ. Энэ нь жирийн мөргөлийн хурал, харин илүү олон л хүн цугласан байж магадгүй гэж түүнд санагдана.

	Тэгтэл цөм ер бишийн ажээ. Нэгдүгээрт, Евдокия, Гликерия хүүтэй хамт үлджээ. Зинаг өнөөх танил мөргөлийн байшинд биш харин пин ч, хонгил ч гэлтэй керосин дэнлүүгээр бөгт гэрэлтүүлсэн байшинд аваачжээ. Тэнд бараг өсгийгөө хүрсэн цагаан цамцтай эрчүүд, эмэгтэйчүүд дүүрэн бөлгөө. Тэнд ширээ, сандал юу ч байхгүй ажээ. Харин буланд ханзархуу юм байх агаад түүн дээр тагтай паалантай хувин, хажууд нь хэдэн сияан аяга, ямар нэг боодолтой юм байх амой. Зина буланд тайчин, цагаан цамцтайгаа үлдлээ.

	Григорий тонгорог барин ханз руу очиж боодолтой юмыг задалж, эргэж харан:

	— Израилын хүүхдүүд, ах, эгч, дүү нар аа! Өнөөдөр мөргөлийн оронд юу хийхийг би та нарт хэлье. Лия, Ревекка, Исаак, Сарра, Авраамтай хамт зэрэгцүүлэн Ханааны газар шороон дээр Махпелийн агуйд оршуулсан их хамба лам Иаков амь тавин хэвтэж байхдаа олон зөгнөлт үг хэлсэн бил ээ. Бид Иаковын цэцэн мэргэн ухаан, түүний үйлсийг хүндэтгэдэг. Гэвч түүний хайртай Рахилагаас нь гарсан анхны хүү Иосиф түүний өрх гэрийн сайн сайхны эх булаг гэснийг болон Иаков их хамбынхаа эрхийг цус ойртсон Иудад өгсөн бурхны гэрээслэлийг бид хүлээн зөвшөөрөхгүй. Гэвч эцэгтээ гомдсон Иосиф насан туршаа ариун үнэн санваартны амьдралаар амьдарчээ. Ингэхээр ах, эгч дүү нар аа, өнөөдөр бид даруу ариун санваартан Иосифт зориулан нийтийн нэгэн ширээнээ хоол ундаа зооглох болно гэхэд “ах, дүү”, “эгч, дүү нар” енгэнэлдэн гасаллаа.

	Харин Григорий үгээ дуусгаж, өнөөх боодолтой юмсыг задалж талх, загас, чанасан мах, шарсан тахианы мах зүсэн хэрчиж эргэж ч харалгүй энэ бүгдийг бохир муухай шалан дээр цацав. Ийнхүү “ширээ засаж” дуусаад эргэж:

	— Ах, эгч, дүү нар аа, идэцгээ... Иаковын хайргүй хүү Иосифийг дурсан санацгаагаарай... гэв.

	Чингээд өөрөө хамгийн түрүүнд дөрвөн хөлтэй нохой мэт ойр байгаа хэрчим мах руу мөлхөв. Хонгилд байсан бүх хүмүүс улам чанга енгэнэлдэн амаараа бохир болсон хэрчмүүдийг түүж эхэллээ. Дараа нь ханз руу бөөнөөрөө мөлхөж сияан аягыг шүүрэн авцгаалаа. Григорий ханзан дээр байсан хувинг шалан дээр тавьж тагийг аваад ямар нэгэн юм хутгаж аван уулаа.

	Төдхөн хонгил даяар архины эвгүй үнэр ханхлав.

	— За, чи яагаад зогсоод байгаа юм бэ? гэж Григорий Зина руу аймшигтай хашхираад, — Араатныг дуурай! Бурхны бүтээсэн араатан бол хорвоо дээрх цорын гац нүгэлгүй амьтан. Тэд бурхан тэнгэрээс заяасан хуулиар амьдарч, ичиж зовно гэгчийг үл мэдэн, худал, хуурмагт үл автана. Чи өнөөдөр төрөлх биеэрээ тэднийг дуурай... Дуурай! гэжээ.

	Зина өөрийн эрхгүй өвдгөн дээрээ сөхөрч хиамны мөлгөр хэрчимд амаа хүргэлээ.

	— Одоо уу. Сайн уу гээд Григорий сияан аягатайгаа нүүрэнд нь тулгав. Зина архинаас балгатал халуу шатаж, хахаж цацав... 

	— За, одоо мөргөцгөө! гэж Григорийн чанга тунхаглав.

	Тэр даруй эрчүүд нэг бөөн, эмэгтэйчүүд бас нэг бөөн болж, эдгээр хоёр хэсэг хүмүүс хананы дагуу зогсож дуулан найгацгаав.

	Зина хананы дэргэд зогсож унахгүйг хичээн түүнээс зуурав. Түүний толгой эргэж, чих нь жингэнэн, шанааны нь судас... 

	— Залбир, залбир! гээд хэн нэгэн хүн түүнийг эмэгтэйчүүдийн найрал дуу руу түлхэв.

	Чингээд ёслол дээр дандаа автдаг тэр үл ойлгогдох хүчинд захирагдан толгойныхоо алчуурыг авлаа. Цагаан цамцтай хүмүүс бужигналдан, хашхиралдан, эргэн тойрон харайлдаж байгааг Зина харсан ч үгүй, сонссон ч үгүй. Тэр мөн адил гараа тахийлган харайж, хашхирч байв.

	Ёслол болдгоороо болж байлаа. Тэгтэл Евдокия хүндээр амьсгаадан булан руу очин өлмий дээрээ тэнхэлгүй сууж, бүгчим агаарыг шуналтай залгина. Бас нэгэн эр муужран унана. Залуухан эмэгтэй цагаан цамцаа урж эхэлжээ.

	Найрал дуу таран бутарч эрчүүд авгайчуул руу, авгайчуул эрчүүд рүү харайлдав. Евдокия босож хананд өлгөөтэй дэнлүү рүү сарвайж голыг нь эргүүлээд харанхуй болоход дахин өлмий дээрээ суулаа.

	— Чи, чи ч нүгэл! гэж Григорий Зинагийн чихэнд хашхираад,

	— Бурхны эх болгоно... Би дэмий хараагүй байх нь ээ! гэжээ.

	Гэвч Зина түүнийг ойлгосонгүй, тэр өөрийг нь яаж байгааг ухаарсангүй.

	... Ийнхүү дахиад хагас жил өнгөрлөө.

	Анхны бүх нийтийн нүглийн ёслол хэрвээ тэр үед түүнд үлдсэн байсан бол ухамсрын нь илрэлийг бүрэн унтрааж, түүний хаа нэгтээ бүгж байсан зоригийг бүрмөсөн хугалжээ.

	Одоо тэр хүүгээ анхаарахаа больжээ. Хүүтэй нь эмгэд л дандаа зууралдана. Хооллож байхдаа хүүд нь юу шивнэж байхыг нь сонирхохоо больжээ. Тэгээд хүүгээ санаандгүй тэврэхдээ амьд хүүхэд тэвэрч байгаа мэт үл мэдэрнэ.

	Дараа нь бүх нийтийн нүглийн жирийн ёслол хэдэнтээ болжээ. Зина тэдгээр ёслолд очихдоо “ах дүү”, “эгч дүү” нар түүнд зам тавьж өгөөд зогсоогүй мэхэлзэж байгаад гайхсангүй.

	Гэвч яагаад ч юм мэхэлзэхээ мэдэгдэлгүй больж, мөргөлөөс явахад хувцсыг нь өмсгөдгөө больжээ. Дөнгөж саяхан бурхны хүрээнд авсан бараг охиноороо байгаа залуухан бүсгүйг Григорий бурхны эх болгон дурлажээ гэдгийг Зина тааварлав. Гэвч үүнд бүр хайнга хандаж байлаа.

	Тэр нэгэн удаа Митька Кургановыг зүүдэлжээ. Тэр бутан дотор зогсож, дуудах мэт инээмсэглэн хуруугаараа дохиж байх бөлгөө. Хажууд нь яагаад ч юм унадаг дугуй нь хэвтэнэ.

	Зина яраглаж орон дотроо тийчлэн сэрлээ. Түүнд орсон анхны санаа нь амиа хорлодог юм бил үү? гэж боджээ. Гэвч тэр даруй хүйтэн хөлс цутгаж “Харин бурхан яадаг бол оо? Уучилна гэж үү дээ?” гэж айн бодлоо. Тэгээд өглөө болтол нүдээ анилгүй хэвтэн тэр ямар сонин юм бэ? гэж боджээ.

	Энэ бүх хугацаанд Зина анх удаа бурхныг төсөөлөхийг оролдоод, төсөөлж чадсангүй. Гэвч энэ нь бурхан байхгүй гэсэн үг биш, бурхан байлаа. Тэр үүнийг хатуу мэджээ. Тэгэхээр бурхан гэдэг нь Григорий бурхантай төстэй бололтой.

	Зина шөнийн цагаар ямар ч шалтгаангүй удаан уйлна. Энэ үеэр сонины эрхлэгч Петькинийг ажлаас өөрчилжээ. Тэр сахлаа хусахгүй, баргар царайлан явна. Тэгээд Зинад:

	— За ингэхэд Никулина минь, эрхлэгчээс халчихлаа. Петькинийг халахгүй газар алгад аа гэж хэдэнтээ гоморхжээ.

	Сонины шинэ эрхлэгч цэргийн хүн гэлцэнэ. Бас багтраа өвчтэй хүн гэлцэнэ. Зина түүнээс айна.

	Тэгтэл түдэлгүй туранхай эмгэд санаа алдаж, нүгэлт амьдрал амаргүй байна, дэлгүүрт юмны үнэ улам өндөр болж, зах дээр бүр ч хэцүүдлээ. Өвлийн түлш нөөцөлж, гутал, хувцсаа шинэчлэх хэрэгтэй. Бүх нийтийн ёслолын цагаан цамц бас хуучирчээ... гэлцэнэ.

	Чингээд Зинад шууд:

	— Охин минь, чи хоёр дахь жилээ манайд сууж байна. Бид сууцны хөлс гэж улаан зоос аваагүй. Харин одоо... битгий ширүүн байгаарай, адаглаад сард зуун рубль өгч бай... гэжээ.

	— Та чинь юу гэнэ вэ? Тавин рублиэр саланги өрөө хөлсөлж болно! гэж Зина хэлбэл,

	— Ямар эзэгтэй тааралдах бол доо. Харин бид хүүг чинь өөрийнхөө хүү шиг авч нүд салгалгүй тавтай тухтай байлгаж байгаа. Ефимкийг Свишев байхад бид хөрш байсан юм шүү... гэжээ.

	— Ямар Ефимка вэ? гэж Зина бүр их гайхжээ.

	— Яагаа вэ манай Христ бурхан Гришка... Тэр чинь Ефимка Свишев байхгүй юу, төмөр замд агуулахын нярваар ажилладаг юм.

	Зина үл ойлгон хоёр эмгэнийг ээлжлэн харна.

	— Бид өнгөрсөн юмны төлөө юу ч шаардахгүй. Хуучин муу плажаа өгөх юм биш биз. Тэр чинь чамд ямар өөдтэй эд биш, бид зах дээр зарна гэж эмгэд юу ч болоогүй мэт яриагаа үргэлжлүүлэн, цаашдаа сард зуугаас багагүй рубль өгч байгаарай. Тэр бурхан чинь үнэн шударгад дуртай... гэжээ.

	Зина нэгэн өдөр ажлаасаа ирээд ганц хайрцаг нь хов хоосон байхыг харжээ.

	— Энэ чинь... энэ чинь яаж байгаа юм бэ? Энэ чинь юу болж... гээд Зина илүү нэг ч үг дуугарч чадсангүй.

	— Өөрөө бидэнд байрны хөлсөнд хувцаснаасаа өгөхөөр амласан биз дээ. Евдокия эгч бид хоёр зах дээр аваачсан гэж Гликерия гэм зэмгүй мэт нүдээ цавчлан хэлжээ.

	— Та нарт юу амласан юм бэ? Аваачсан гэсэн чинь юу гэсэн үг вэ? гэж Зина дуугаа өндөрсгөв.

	Тэгтэл Евдокия оролцож, ясархаг алгаараа ширээ алгадан:

	— Юу гэнэ ээ! Ээ нүгэл таригч! Мөдхөн Христ бурхны цусаар сахил хүртээх болно. Чиний нурууг норгохыг Григорийд зааж өгье байз... гэж хорсолтойгоор хоолой шахан дуугарлаа.

	Шалан дээр дарсан залуу өвдөхдөө хэрхэн хорчилзож байсан, Григорий тонгорог бариад хэрхэн тонгойж байсныг Зина тэр даруй төсөөлөн, дуугаа татав.

	— Тэр дээ! гэж Евдокия сэтгэл хангалуун дуугараад, бурхан шашныг доромжлохыг битгий бодоорой... 

	Зина бараг нүцгэн үлджээ. Цаашаа бүр муу юм боллоо. Эмгэд сар бүр бүх цалинг нь хурааж авдаг болжээ. Байрны хөлсөнд зуун рубль, бусдыг нь хоолонд гэж авна. Гэвч Зина дандаа өлсгөлөн байдаг бөлгөө.

	— Бурхны үг сэтгэлийг номхотгож, өлсгөлөн биеийг номхотгодог. Тэгэхээр ийм л байна даа гэж эмгэд сургамжилна.

	Хоосон хайрцгаа эмгэнийд орхин өөр байр хайя гэж Зина үе үе бодно. Гэвч айдаг байлаа. Тэр ганцаараа хүүгээ яах вэ?

	Нэгэн өдөр ажлаасаа буцаж яваад өөдгүй бодол боджээ. Мөдхөн бүх нийтийн нүглийн ёслол болно гэж саяхан Григорий сануулжээ. Мөргөл залбирал дээр нэгэн гунигтай, сахалтай сүсэгтэн эр түүнээс хараа салгахгүй байсны Зина анзаарчээ. Тэгээд Григорий сануулгыг сонсоод энэ ёслол дээр нэг юм болно гэдгийг мэдэж... догдолжээ.

	Марфа түүнийг хүлээж байгаа мэт мухар гудамжинд таягаа тулан зогсоно. Тэр үнэхээр Зинаг хүлээж байжээ.

	— Хонгор минь сайн байна уу. Охин минь бурхан чамтай хамт аа. Чамайг дандаа энэ гудамжаар явдгийг би ажигласан юм. Яаж амьдарч байна даа, болж байна уу? гэж Марфа ярьжээ.

	— Ямар амьдрал... гээд Зина эмгэний мөрөнд толгой наан өөрийн эрхгүй мэлмэрүүлэв.

	— За, за эргэн тойрон хүн явж байна. Чамайг дандаа нэг л таатай биш явахыг би ажигладаг юм. Над дээр оч, миний дэн буудалд хэн ч байхгүй... гэжээ.

	Марфа Зинаг жижигхэн тасалгаандаа аваачин анхны шигээ цайгаар дайлжээ.

	— Эмээ, эмээ, та намайг хэн рүү түлхчхэв ээ! Сайн хүмүүс гэж хэлсэн шүү дээ гээд Зина дахиад уйллаа.

	— Сэтгэлдээ бурхантай л улс байх шиг байсан шүү дээ. Хлыстын бузар зан заншил үйлддэг гэж хэн мэдэх билээ... 

	— Би тэндээс явна. Хожим хоолойг минь хяргасан ч явна. Дахиад байж чадашгүй нь ээ гэж Зина мэдэгдлээ.

	— Нээрээ үнэн. Нээрээ үнэн, чамд ямар хэрэгтэй юм бэ? Тэднээс олон хүн явж байгааг би сонссон. Маш хатуу ширүүн гэсэн гээд Марфа дуугүй болсноо, тэндээс явж болно. Харин бурхнаас хэрэггүй байх аа. Тэгээд ч бурхан чамд маш их нигүүлсэнгүй байна.

	Ихэд шударга бусаар гомдсон хүүхэд шиг Зина тасалдангуй, гүн санаа алдаж, харин одоо жаахан тайвшран яалаа гэж тэр вэ? хэмээн өөрийн дорой оюун ухаанаар ойлгохыг оролдов.

	— Эмээ ингэхэд та байна шүү... та амьдралдаа аз жаргалтай, сэтгэл хангалуун байна уу, хэлээч. Та элбэг хангалуун байгаа биз. Яаж энэ бүгд тийм болов оо? Тэр нигүүлсэнгүй сайхныг чинь яаж олж авах вэ? гэж Зина бодлогошронгуй асуулаа.

	Эмгэн ийм асуулт тавина гэж бодоогүй бололтой. Тэгэх тусмаа баярлаж өнгө ороод явчхав.

	— Ээ хонгор минь, чи! мөн ч залуухан байна даа!

	— Тэгэхээр би хөгширтлөө юу ч ойлгохгүй хэрэг үү?

	— Хайрт охин минь ойлгоно, ойлгоно гэж эмгэн яаран хэлээд, аливаа зан заншил хэцүү энэ ч яах вэ, бурханд ерөөсөө хэрэггүй. Христ бурхан загалмайгаа Голгофод аваачиж хүн төрөлхтний бүхий л нүглийн төлөө шаналлаараа төлөөсөлжээ. Энэ бүгдийг цагаан цаасан дээр хараар ариун сударт бүгдийг тайлбарлажээ. Харин тэд, хлыстууд эдгээр аливаа исусовчууд гээд Марфа дахин нулимж, — Үүнийг ойлгохгүй, хүмүүсийн шаналлаар нүглээ наманчлахыг шаардаж байгаа юм. Харин бурханд зүгээр гүнд нь орж сэтгэл зүрхээрээ ойлгох хэрэгтэй. Тэгээд нэг л удаа үүрд мөнх хүлээн авч ойлгох ёстой.

	— Яаж тэгэх юм бэ? Гликерия, Евдокия хоёр... тэр Григорий цөмөөрөө л гүнд нь орох хэрэгтэй гэлцэх юм. Яаж орох юм бэ? гэж Зина шургуу асуулаа.

	Марфа ямар нэгэн юм ухаандаа тунгаах мэт дуугүй болсноо,

	— Ятуухан минь, ингэе. Би чамайг маргааш нэг айлд аваачъя. Тэд янз бүрийн зан заншил хийдэггүй, мөргөлд дуулдаггүй улс. Тэд гагцхүү Библи судалдаг юм. Тэд чамайг түр байлгаг, тэгээд тодорхой болно гэв.

	... Зина Ийнхүү Озеркийн иеговист Митрофан Селивановын гэр бүлд оржээ. Тэднийх Митрофан өөрөө болон маш сайхан сэтгэлтэй түүний гэргий бүдүүн тарган, шалмаг биш Екатерина Сидорова хоёроос өөр хүнгүй ажээ. Гэхдээ саваа шиг нарийхан гонзгор, ов тов цоохор эр Митрафон хэдийгээр дуу цөөтэй ч сайхан сэтгэлтэй энгийн хүн байв.

	Марфаг чухам ямар хэргээр явааг тайлбарлахад тэр Зинаг харан:

	— Манайд орогтун. Бид гай зовлонд өртсөн хүнд туслахад дандаа баяртай байдаг. Екатерина Сидоровна бурхны ивээсэн юмсаар хүмүүсийг хоолло гээд ажилдаа явахаар завдав. Тэр аж үйлдвэрийн комбинатад ажилладаг ажээ.

	— Чи хүүтэй чинь зүгээр ээ, тэр ч байтугай бүр сайн. Одоохондоо тэр ухаан ороогүй байгаа, бид түүнийг хүүхэд саатуулах газар оруулна. Миний холын хамаатан тэнд асрагчаар ажилладаг юм, тэр оруулахад тусална.

	Зина шинэ байрандаа сайхан байлаа. Түүний гудас, дэр, хөнжил цагаан хэрэглэл Евдокия, Гликерия хоёрынд үлдсэн болохоор тэр эмгэд дээр очсоноос хогшил маань алга болбол алга болог гэж Зина тоосонгүй. Гэрийн эзэгтэй түүнд тусгай булан гаргаж ор дэр засаж өгчээ. Тэд анхны өдрөөсөө эхлэн юу ч асууж шалгаасангүй, Зина тэдэнд үүрд хамт сууж байсан мэт ханджээ.

	Селиванов жаал хүүг үнэхээр хүүхэд саатуулах газар оруулжээ. Митрафан ажлаасаа ирээд үдшийн цагаар Библи судар дэлгэж уруулаа хөдөлгөн удаан суух нь бичиг номд нэг их сайнгүйнх бололтой.

	Заримдаа судраа уншихаар суухынхаа өмнө:

	— Алив, гэргий минь... гэхэд эхнэр нь тасалгаанаасаа гарч, эргэж ирэн хаалгыг нь түгжинэ. Тэгээд тод гаргацтай бичсэн зузаан дэвтрийг өврөөсөө гарган нөхөртөө өгнө. Чингээд Митрафан уруулаа хөдөлгөн дахин уншиж гарна.

	Тэр нэгэн удаа өнөөх дэвтрээ Зина руу сарвайж:

	— Алив уншаач гэлээ.

	Уг дэвтэрт ямар нэгэн өгүүлэл бичжээ. Зина тэдгээр өгүүллийн нэгэн дээр харцаа тусгав. Өгүүллийг “Улс төрийн бодлогод шашин нь бурхны эсрэг дайн гэсэн үг” гэж нэрлэжээ.

	— Энэ чинь юу вэ? гэж Зина асуувал

	— За чи унш, унш... гэжээ.

	Зина уншиж гарлаа. 607 онд урвагч Христийг мэндлэхээс өмнө вавилоны хаан Навуходоносорын зүгээс дайрч, харгис хэрцгийгээр залхаасан тухай өгүүлэлд өгүүлсэн ажээ. Навуходоносорт Иеговын бурхан тусалжээ. Бүр туслаад ч зогсоогүй түүний бүхий л үйл ажиллагааг удирджээ. Ийнхүү Вавилон агуу их бурхан Иеговыг өөрийн үймээн дэгдээсэн ард түмнийг шүүхийн тулд ашиглажээ. Хожим нь уурсан хилэгнэж Навуходоносорыг хэрцгийгээр залхаан цээрлүүлжээ.

	Дараа нь өгүүллийн үл мэдэх зохиогч дэлхийн хоёрдугаар дайны үед коммунистуудын эсрэг тэмцэхийг үгүйсгэж болохгүй. Ингэж бурхан Иеговыг бишрэн дагагчдын зорилгод ашиглаж, дараа нь устгажээ.

	— Энэ чинь юу вэ? гэж өгүүллээс юу ч ойлгоогүй Зина дахин асуув. — Иегов гэдэг чинь хэн юм бэ? Үүнд коммунистууд ямар хамаатай юм бэ?

	— Ээ, охин минь гэж Селиванов уянгалуулаад түүнээс дэвтрээ авч, хоёулаа бүр эхнээс нь эхэлье. Гэргий сэтгүүлээ далд хийчих гэв.

	— Түүнийг далд хийх ямар хэрэгтэй юм бэ? гэж Зина сонирхов.

	— Харж байгаа биз дээ... Үнэнийг дандаа цусаар угаадаг гэж Селиванов үл ойлгогдох юм хэлээд, энэ чинь жирийн нэгэн дэвтэр биш ээ. Энэ бол манай “Башня стражи” гэдэг сэтгүүл. Хэрвээ хүн үзвэл... гэжээ.

	Түдэлгүй Зина ямар ч Есүс Христос байхгүй, харин “мөнхийн хаан, үүрд амьдрагч, бүхнээс хүчтэй ганц бурхан бол агуу их Иегова бөгөөд тэр Иегова “төрөөгүй, бүтээгдсэн болохоор эхлэл байхгүй” гэдгийг мэджээ. Харин Есүс Христос нь Иеговатай зүйрлэх юм ерөөсөө байхгүй боловч түүний оюун санааны дээд бүтээл юм гэдгийг мэдсэн амой.

	Түүнчлэн тийрэн бурхныг огторгуйн титэм дээрээс зайлуулах гээд өөрөө тэнгэрээс түлхэн унагаагджээ гэдгийг мэджээ. Гэвч тийрэн Иеговагийн хүчирхийлэлтэд эргэлзэж, хүмүүсийг бурхнаас өмөөрөхөөр андгайлжээ. Гэвч Иегова Библид тийрэн хүчин мөхөстөн, түүний бүхнээс хүчтэйд хүмүүс итгэх удаан хугацааны гол шатыг тодорхойлжээ.

	— За тэгэхээр библийн энэ гол үзэл санааг хэн сэтгэлээрээ ойлгоно, тэр өөрийгөө аврах зөв, шулуун зам дээр байгаа болно, харин тийрэн хэчнээн дөвчирхсөн ч чадал мөхөстөх болно. Чингээд Христос заларч, Иеговагийн агуу их өдрүүд ирж бөөн гай түйтгэр болж багш Матфейн хэлсэнчлэн ертөнцийн эхнээс эдүгээ хүртэл байгаагүй, байх ч үгүй тийм зовлон шаналал болно.

	Гай түйтгэр юу болохыг Зина хамгаас түрүүнд ойлгосон бололтой. Тийрэн Христийн дайчдын хооронд Гар-Магедон уулын ойролцоо Палестинд эрт орой хэзээ нэгэн цагт агуу их тулалдаан болох ажээ. Христос тийрэн болон түүний хар хүчийг ялан дийлж, ёроолгүй нүхэнд мянган жил түлхэн унагааж, дараа нь бүрмөсөн устгах ажээ.

	Христос тийрэнгийн дийлснийхээ дараа тэр даруй хүмүүсийг үнэн шударгын шүүхээр шүүж, Иеговад итгээгүй хүн бүхнийг толгой дараалан хүйс тэмтрэх ажгуу. Хэдийгээр мянга, түүнээс илүү жилийн өмнө үхсэн боловч Христийн алс хэтийн тодорхой амьдралыг хүлээж итгэж байсан тэр хүмүүсийг тэр даруй амилуулах болно. Чингээд газар дэлхий дээрх бүх хил хязгаар арчигдаж, санваартны ганцхан шударгуу төр бий болж, түүнийг бурхны хүү Есүс Христос өөрөө жолоодох болно.

	— Газар дэлхий дээр гэдэг чинь юу гэсэн үг вэ? Христос биднийг огторгуй руугаа авч явахгүй юм гэж үү? хэмээн Зина нэг удаа асуужээ.

	— Зинаида, манай сургаалын мөн чанар, агуу их болох нь үүнд байгаа юм. Чухамхүү хорвоо дээр бурхны хаанчлал бий болно. Харин огторгуйн диваажин, там гэгч бол аливаа бузар шашны тэнэг үлгэр юм аа. “Башня стражи” сэтгүүлийн энэ хэсгийг унш. Тэд тэр үлгэрээрээ юу болохыг харна.

	“... Есүс Христос бурхныг хуурамчаар дуурайх хэлбэрүүдийг бүгдийг шүүн тунгааж цаазлан устгах болно. Нүглээ наманчлаагүй хуучин ертөнц сүйрэл рүү явна...” Зинаида, чиний аз болоход чи амжиж бидэн дээр иржээ.

	“Тэгээд Евдокия, Гликерия, христ бурхан Григорийг бурхан тэнгэр дийлнэ” гэж Зина баяр баясгалангүй сэтгэл хангалуун бодлоо.

	Иеговагийн гэрчлэгчдийн нийгэмлэг нь улс орон даяар салаалж салбарласан том байгууллага, түүнийг хаанаас ч юм хэн нэг нь удирдаж, тэр өөрөө иеговист жирийн нэг дугуйланд орсноо жаахан жаахан ойлгож эхэлжээ.

	Дугуйланд үнэхээр, ямар нэгэн мөргөл залбирал зан заншлын ёслол байхгүй ажгуу. Заримдаа үдшийн цагаар Селивановынд дугуйлангийн гишүүд буюу Екатерина Сидоровнагийн Зинад тайлбарласнаар килкүүд цуглардаг боловч нүүрээ урдаггүй, үсээ зулгаадаггүй, хашхирч чарлаж, харайж үсэрдэггүй байлаа. Тэд “Башня стражи” гар бичмэл, сэтгүүл болон Библи судрыг чимээгүй сууж уншицгаан номлогчийн тайлбарлахыг аниргүй чагнана.

	Намхан нуруутай, мөлгөр сахалтай Семен ах голдуу номлол айлдана. Семен ах нь Нийгэмлэгийн хүндтэй хүн бөгөөд Озеркад байгаа хэд хэдэн дугуйланг нэгтгэсэн бүлгийн зарц гэдгийг Селиванов Зинад тайлбарлан, Семен Нийгэмлэгийн өөр бус чухал даалгавар биелүүлдэг юм гэж нэмж хэлжээ.

	Тэрхүү зарц Григорий бурхантай огтхон ч төсгүй байлаа. Митрофан шиг сайхан ааштай, тэр ч байтугай нэг удаа Зинагийн толгойг эцгийн халамжаар илж:

	— За, охин минь манай энд таалагдаж байна уу? гэж асуужээ.

	— Таалагдаж байна... гэж Зина зориггүйхэн хариу өчив.

	— Тэгэхээр Ефимкагийн бүлэглэлээс дээр юм биз дээ.

	Тэр түүнийг бүгдийг мэддэг юм санжээ.

	— Митрофан ах аа, та Иеговагийн цэцэн мэргэн ухаанд хүрэхэд нь түүнд тусал гэж Семен Селивановт хэлсэн амой.

	— Тэгэлгүй яах вэ, тэгэлгүй яах вэ. Семен ах аа, битгий эргэлз гэж байрны нь эзэн хариулжээ.

	— Тийм, тийм... Манай сэтгүүлийг хуулбарлуул. Тэр чинь бичиг номтой хүн алдаагүй олшруулахыг бодно. Манай сэтгүүл цөмд нь хүрэхгүй муу байгаа шүү... 

	Тэгээд Зина эхлээд хуулж байгаа юмныхаа утга санаанд нэг их орж чадахгүй хуулсаар байлаа. Дараа нь аажмаар бодож, ялангуяа дараахтай төстэй зүйлийг хуулахдаа онцгой анхаардаг болов. “1914 оноос Христос шашны шууд гол зүрхэнд дэлхийн хоёр дайн дэгдэж, дэлхийн бүхий л системд байдал муудаж, эмх замбараагүй явдал нэмэгдэв. Бурхан шашингүй коммунист аварга том юм бослоо. Тэр 900 гаруй сая хүнтэй дэлхийн гуравны нэг дээр засгийг эзэгнэв. Тэрхүү аварга том хүч дэлхийн христос биш төвийг сахисан ард түмнүүдийг салгуулчихгүйн тулд христос шашинд гүн орж заналхийлгэхгүйн тулд Христос шашинтнууд түүнийг саатуулах бүхий л чармайлт гаргаж байна”

	Нэгэн удаа Зина дэвтэртээ гоё сайхан бичгээрээ дурайтал:

	“... Дэлхийн нэгдүгээр дайн дууссан 1918 оноос хойш энэ ертөнцийн бурхан Тийрэнгийн удирдлагын дор олон бурхант үндэстнүүд бурхны хаанчлалын эсрэг сүүлчийн тулалдаанд гарчээ. Энэ нь аян дайнд гарсан тэр цагаас хойш 1958 онд дөчин жил өнгөрлөө гэсэн хэрэг. Үндэстнүүдийн холбоо ч, Нэгдсэн үндэстний байгууллага ч тэдний аян дайныг саатуулсангүй, тэдний бурхны хаанчлалын өмнө зэвсгээ хураалгахад хандуулж чадсангүй” гэж бичээд:

	— Митрофан өвөө... энэ чинь юу болж байна? Энэ олон бурхант үндэстнүүд гэдэг чинь хэн юм бэ? Энэ чинь... манай орны тухай юм биш үү? гэж асуув.

	— Охин минь, чи бич, бич гээд Селиванов овор товор цоохор царайгаараа сайхан инээмсэглэж, — Бичээд бодоорой. Хариу нь гарна. Энэ бүхэн чинь бурхны ном шүү дээ гэв.

	— Бурхны гэнэ ээ?

	— Өөр юуных байх вэ? Чи бичээд мэднэ! гэж тэр ширүүн хэлээд, — Хэрэггүй хүнд битгий чалчаарай... Чамд маш том ажил итгэсэн юм.

	Түүний хуулж байгаа сэтгүүлүүд хилийн цаанаас Америкаас ирж байгаа болохоор нямбайлан нуудаг, дэмий чалчиж болохгүй гэдгийг Зина тэртэй тэргүй мэдэж байлаа. Тэр заримдаа энэ бодолдоо эвгүй болно. Гэвч... 

	Гэвч тэнд ямар ч байлаа гэсэн үүнээс өмнөхийгөө бодвол одоо амар байгаа бөлгөө. Тэгтэл сонины эрхлэгч Петр Иванович Смирнов байрны эрхийн бичиг түүнд хөөцөлдөн олж өгчээ.

	Тэгээд Зина бүр сайхан болжээ. Евдокия, Гликерия, христ бурхан Григорийн өнөөх бүх нийтийн нүглийн гайтай ёслол одоо түүнд аймшигтай, муухай зүүд шиг санагдана. Харин сонины эрхлэгч тийм ч аймаар биш ажгуу... 

	Тэр түүнээс шал дэмий айж байжээ... Гагцхүү бие маш муу бөлгөө. Зина хянагчийнхаа өрөөнөөс түүний өрөөнд өчүүхэн чимээ гарахыг чагнана. Ямар нэг юм болбол гүйн орно.

	Зинаг Селивановынхаас явж шинэ байрандаа ороход Екатерина Сидорова бөөн мушгиа боов, шарвин боож өгчээ. Митрофан өөрөө:

	— Зинаида, Христ бурхантай яв даа, яах вэ. Манайх жирийн айл, чамайг ямар нэгэн юмаар гомдоосон бол уучлаарай... гэжээ.

	— Митрафон, өвөө яалаа гэж дээ... 

	— Зинаида, яв, яв. Хүмүүс хэчнээн эелдэг байлаа ч гэсэн өөрийн байр дээр нь ойлгомжтой. Хүүхэдтэй болохоор ганцаараа хэцүү л байна даа. Екатерина Сидорова заримдаа очиж юм хумийг чинь угааж, янзлахад тусална. За харин... май, энэ Библийг ав, унш. Хурлын газар ёсоор нь ирж байх нь ойлгомжтой. Хүүтэйгээ ирж байгаарай, харах хүн олон.

	— Митрофан ах аа, тэгэлгүй яах вэ, тэгэлгүй яах вэ. Би одоо яаж очихгүй байх бил ээ. Бас сэтгүүлийг хуулж өгөхөөр очих болно.

	Байрандаа суулгаж, хүнлэг энэрэнгүй байсан Селивановт талархсандаа ч зөвхөн хэлсэн биш ажээ. Энэ мөчид Иеговагийн сүсэгтэй, нийгэмлэгтэй үүрд холбогдсондоо итгэж байсандаа хэлсэн амой. Тэгээд эхний сард Селивановынд үдшийн цагт тогтмол очдог байжээ.

	Одоо ганцаараа амьдарч хэн ч нөлөөлөхгүй болоод тэр үү, иеговистын сургаалын эцсийн утга агуулгыг ойлгоогүй болоод тэр үү Зина Селивановынд улам улам цөөн очсоор бүр очихоо байжээ. (Үнэндээ христ Гришкагийн бүлэглэлийн гишүүд шиг нууцгай цугларч, библиэс бусад бүх ном зохиолоо нууж, чухамхүү байгууллагын удирдагчаа нууна).

	Одоо Зина шинэ байрандаа урьд нь огт байгаагүй шинэ ертөнцөд байгаа мэт сууна. Эмгэдээс явснаас хойш хүү нь огтхон ч өвдөөгүй бөгөөд цангинасан дуутай, хөгжөөнтэй, чийрэг торнижээ. Зинаг орой хүүгээ саатуулах газраас авахад бяцхан тасалгаа нь эмх замбараагүй болж инээдэм ханиадам болцгооно. Тэр заримдаа хүүгийнхээ шалснаар шалан дээр сууж ямар нэгэн тоглоом тоглоно. Заримдаа хүүгээсээ ч илүү “тоглочихсон” хүүгээ унтахыг гуйхад сая мэднэ... 

	Энэ үеэрээ Зина Митькаг дандаа бодож, тасалгаагаа тойруулан хараад энд Митька амьдарч байгаа бол байраа ямар байхыг төсөөлнө. Тэр даруй айн толгой сэжилж “Үгүй, үгүй, хэрэггүй...” гэнэ. Дахиад л Митька бодогдож, уг санаагаа дахиад л хөөнө.

	Өөртэйгөө тохиолдсон энэ бүх явдлын дараа тэр Митькаг уучлахыг хүссэнгүй. Гэвч Митькагийн тухай бодохгүй байж чадахгүй байгаагаа Зина гайхан мэдэрлээ.

	Түүний сэтгэлд бурханд сүсэглэх ямар нэгэн итгэл үлдсэн бололтой. Гэвч кинонд явах юм уу, эсвэл хүүгээ унтуулчхаад радиогоо аяархан залгаж оройжингоо хэвтэж чагнах итгэл бий болжээ. Өнөөх эмгэдийнд ч, Селивановынд ч радиогүй байв. Харин радио сонсох шиг баяр баясгалан алга аа!

	Зөвхөн нэг үдэш хэчнээн шинэ сонин юм, хэчнээн хөгжим, хэчнээн баяр хөөр болно вэ! Амьдралд олон зүйлд хөгжөөнтэй, санаа зовох юмгүй инээж хөхөрч болдог болохоор чанга чанга хөхрөхөд хэн ч зэмлэж, аашлахгүй.

	Тэгээд ч Зина хянагчийнхаа өрөөнд үе үе хөхөрч, эхлээд инээдээ барьж аяархан хөхөрдөг байснаа улам улам чанга инээх болжээ.

	Селивановын бэлэглэсэн Библийг эхлээд заримдаа бүрэг үг өгүүлбэрийн утгыг ойлгохыг хичээн уншдаг байв. Гэвч ойлгоход хэцүү байсан болоод ч тэр үү зузаан номыг нээх нь улам цөөрсөөр эцэст нь хайрцгийнхаа хамгийн ёроолд хийж нуужээ.

	Селиванов Зинатай гудамжинд хэдэн удаа санамсаргүй мэт тааралджээ. Тэр уулзах бүрийдээ баяр хөөр болж:

	— Зинаида, би ажилдаа явж байна гэх буюу ажлаасаа ирж явна. Чи яагаад хурлын газар очихоо байчихаа вэ?.. Энэ чинь байна шүү дээ... гэдэг ажээ.

	— Мөдхөн очно, мөдхөн гэж Зина гэмшингүй хариулаад тэрхүү сайхан сэтгэлтэй хүнээс түргэхэн салахыг эв хавгүйхэн хичээнэ. Тэгээд явахдаа Селиванов хойноос нь харж байгааг мэдэрнэ.

	Одоо христ бурхан Григорийтай хаа нэгтээ тааралдах, эсвэл түүнийг өөрөө хүрээд ирэхээс л Зина айна. Чингээд ч байшиндаа дандаа түгжиж сууна. Нэгэн үдэш орой болсон хойно хаалгаа болгоомжтой тогшихыг сонсоод Зинагийн зүрх дэлбэрэх шахжээ. Энэ Гришка байна гэж бодсон амой.

	Гэвч Гришка Ефмика биш ажгуу.

	— Зинаида Антиповна, Семен ах чинь байна. Маш чухал хэргээр түр ороод гарья... Би Семен Прокудин байна гэж хаалганы цаана дуугарлаа.

	Зина хаалгаа тайлах уу, байх уу гэж тээнэгэлзэв.

	— Чи чинь үнэхээр юу бол оо вэ? Эсвэл өөрөө гараад ир.

	Зөөлхөн, тайван дуу нь хуурчээ. Зина гарч очихоор шийдэв. Гэвч хаалга дөнгөж онгоймогц “ах” түүнийг буцааж хаалга руу нь түлхэн оруулж эзэн хүний маягаар түгжлээ.

	— Та яаж байгаа юм бэ? Танд юу хэрэгтэй вэ? Хүүхэд сэрээчихнэ... гэж Зина дуу алдлаа.

	— Би шуугиан тарьдаг хүн биш ээ, харин өөрөө битгий орилоод бай.

	Прокудин ичгүүр сонжуургүй орон дээр нь сууж... гутлаа тайлж эхлэв. Түүний дөнгөж өнөөдөр хуссан мөлгөр эрүүг чийдэн сулхан гялалзуулна.

	Зина ширээний захаас барин агшин зуур зогссоноо хаалга руу гүйлээ. Гэвч “ах” Семен замд нь барьж аван харуулдаагүй банз шиг хатуу ширүүн том алгаараа амыг нь таглав.

	— Хаачих нь вэ! Ефимкад бурхны эх байсан, харин энд сэжиглэж байх шив... 

	... Семен Прокудин үүр цайхаас өмнөхөн чийдэнг нь асаалгүй хувцаслан явжээ.

	— Манай нийгэмлэгээс сайн дураараа хүмүүс явдаггүй юм гэдгийг ганцхан санаж яв гэж тэр гутлаа өшиглөж байхдаа хяхтнан хэлээд, хэрвээ бид тэднийг явуулбал түр хугацаагаар хугацаа заан суулгадаг. Иеговагийхан гэрчлэгчдэд янз бүрийн хугацаа өгдөг. Тэгэхээр дараачийн баасан гарагт хурал дээр очоорой. Сайхан мэдээрэй.

	Энэ үеэс эхлэн хянагчийн өрөөнд Зинагийн хөхрөх дуу хадахаа больж, нүд нь дахиад л хөржээ. Петр Ивановичийг дахиад ямар нэг юм бол оо юу? гэж асуухад “хэрвээ дахиад ямар нэг юм болсон бол танд ямар хамаатай юм бэ!..” хэмээн ярвайн хашхираад түдэлгүй эрхлэгчийнхээ янз бүрийн шалгаахаас үүрд ангижрахын тулд “албан ажлын талаар ярилцъя” гэж шууд хэлжээ.

	Петр Иванович Смирнов мөрөө хавчисхийн зөвхөн албан ажлын талаар ярьдаг болжээ. Тэр бололцооныхоо хэрээр Зинаг хараанаасаа гаргадаггүй байлаа. Тэгээд ер бишийн юм огтхон ч анзаарсангүй. Тэр сонин дээрээ яг цагтаа ирж, өөрийнхөө ажлыг нямбай биелүүлнэ. Эрхлэгч түүний үг дуугүй байдал, хүйтэн харцанд дасжээ.

	Гэлээ ч гэсэн Никулинатай зөвхөн албаны ажлын төдийгүй нэг ярих юм сан гэж дандаа санагдана. Тэгээд одоо бүр ч чухал байх ажгуу... 

	Хаалга онгойж, Зина сонин барьсаар орж иржээ. Тэр Смирновын бодож байсанчлан хянагчийн гарын үсэг зурсан сонины дардсыг үг дуугүй ширээн дээр тавиад гарахаар явлаа.

	— Түр азнаач, алдаа байхгүй юу? гэж Петр Иванович түүнийг зогсоов.

	— Би бүгдийг анхааралтай уншсан, алдаа байхгүй.

	— Үүнийг хараач гэж Петр Иванович ширээн дээр дэлгээстэй сониныг харандаагаар тогшин, гурван газар, “бурхан” гэдэг үгийг том үсгээр өржээ. Зина чи яагаад анзаардаггүй бил ээ? Анхан дээр ч, боолт дээр ч... 

	Зина ширээний дэргэд толгой гудайн гунигтай, өрөвдөлтэйгөөр зогсож Петр Ивановичийг харна. Тэр хүзүү, толгойгоо нэлд нь хар алчуураар боожээ.

	Түүнийг толгойгоо хоёр сарын өмнөөс ийнхүү боодог болсныг Петр Иванович анзаарсан бөлгөө. Маш сайхан үс, хүзүүтэй хүн ийнхүү чавганц шиг боох нь дэмий гэж түүнд хэлэхийг дандаа хүсдэг ажээ. Гэвч хэлэхээс зүрхшээнэ. Тэр дахиад л ярвайн хашхирна гэдэгт итгэж амой.

	— Ингэхлээр, Зина чи яагаад анзаараагүй юм бэ? гэж дахин асууж “бурхан” гэдэг үгийг дандаа жижгээр бичдэг шүү дээ.

	— Петр Иванович, үгүй. “Бурхан” гэдэг үгийг том үсгээр бичих хэрэгтэй хэмээн Зина цааргалав.

	Смирнов түүний үгийн утгыг олохыг хичээж, хөмсгөө өргөснөө буулгаж:

	— Өөрөөр хэлбэл... Байзнаарай, том үсгээр яагаад бичдэг бил ээ?

	— Том үсгээр бичнэ... Тэгээд л тэр... 

	Тэгтэл утас нь огцом жингэнэв. Григорьев утасдаж байгааг Смирнов шууд гадарлав. Районы холбооны холбогчид районы намын хорооны нарийн бичгийн даргын утастай холбохдоо дандаа онцгой хичээнгүйлдэг бил ээ.

	— Петр Иванович, хүрээд ирээч гэж харилцуураас бөглүүхэн сонстоно.

	— Тэгье гэж Смирнов харилцуураа тавиад, Зина руу харж, “Бурхан” гэдэг үгийг яагаад том үсгээр бичих хэрэгтэй юм бэ?

	— Яагаад гэвэл энэ чинь жирийн үг биш ээ. Энэ бол Бурхан гэж Зина хэлээд Петр Ивановичийг анхаарсан ч үгүй гарч оджээ.

	Григорьев ажлынхаа ширээний ард суугаагүй, яагаад ч юм үсээ хусуулсан мөлгөр толгойгоо үе үе илэн урт өрөөн дотуураа холхино.

	— Өнөөдөр над дээр нэг бүсгүй ирлээ. Хоёр ч удаа ирсэн. Өглөө чамд гомдол гаргасан өргөдөл авчирсан гэж тэр хэлэв.

	— Надад аа? гэж Петр Иванович гайхлаа.

	— Тийм ээ, бас ямар өргөдөл байсан гэж санана аа! Чи яасан гэв үү... чөтгөр алгад, хэлж болохгүй байна! Ер нь л... чи түүнийг хайрын харьцаа тогтоох гэж айлгасан юм байх аа... Тиймэрхүү шал дэмий юм байгаа юм.

	Петр Иванович “хайрын харьцаа тогтоох” гэж чухам юу ярьж байгааг шууд ойлгосонгүй.

	— Сонин юм аа... 

	— Тэгээд зогсоогүй. Үд дээр гүйж ирээд өргөдлөө аваад явчихсан. “Тийм юм огт байгаагүй, би дэмий...” гэж байсан. Тэгээд чамд битгий хэлээрэй гэж гуйсан. Би ингээд... 

	— Тийм байж... Хэн байдаг байна?

	— Чиний хянагч.

	— Никулина юу?

	Петр Иванович бослоо, тэгснээ тэр дороо түшлэгт сандалд лагхийн суув. Григорьев ширээнээ сууж, утасны жагсаалт, мэдээ, алив жагсаалт дарсан шилэн дээр гараа тавилаа.

	— Тэгэхээр тэр бүсгүй ер нь юу болоод байна? гэж Григорьев Смировоос ч биш, өөрөөсөө ч биш асуугаад, — Ах минь энэ л сонин байна! гэв.

	— Нээрээ... над дандаа л... гэж Петр Иванович дуугартал

	— Юу дандаа л гэж! хэмээн асуув.

	— Түүнтэй зөвхөн ажил төрлийн талаар төдийгүй ярих л хэрэгтэй байж. Бид чинь ард түмнээ... сониноороо дамжуулан хэчнээн л бол хүмүүжүүлж байна. Харин хамар дороо... Өнөөдөр “бурхан” гэдэг үгийг том үсгээр бичих хэрэгтэй гэхийг нь дуулаад бүр гайхлаа.

	— Сэтгэл санааны ангуучид зүүрмэглээгүй байж таарах нь дээ. Тэгэхэд бид заримдаа... ойлгохгүй л байна.

	— Ойлгоогүй л болж таарч байна гэж Смирнов гэмшингүй хэллээ.

	
ГУЧИН НЭГДҮГЭЭР БҮЛЭГ

	Бэлээр хүчирхэг том нарс энд тэнд ургасан Ногоон Долын урт налгар гөвөө зуны цагт хүнгүй байдаг. Хавар шинэхэн ногоогоор гөвөө хучигдахад энд хэдэн долоо хоног мал хариулдаг бил ээ.

	Гэвч эрт цас нь хайлж, эрт ногоордог гөвөө наранд эрт ганддаг болой. Бараг чанх дээрээс нь шарах төөнөм халуунд ногоо нь хүчээ авч чадалгүй бөхийж унан хатаж тоосонд дарагдана. Тийш нь мал хариулахаа больж, гөвөө ч зунжингаа харлан дүнсийж, солонгын долоон өнгөөр дүрэлзэх Марьягийн хөшөө болон голын тэртээх өглөөний цагаар очтон гялалзах шүүдэрт ногоон нугыг Светлиха гол болон тосгоны дээгүүр атаархан харах бөлгөө.

	Одоо наашаа өвөл болтол гөвөөн дээр нарны анхны туяанд өнгө алаглан гийгүүлэгдсэн хясаа, утаа униартай, шүүдэртэй голын тэртээх нүд алдам хөндийг шохоорхохоор хамтралчдын хэн нэг нь үүрээр гарч ирнэ гэж үү.

	Гэлээ ч гэсэн гөвөөний орчин тойрон өвлийн цагт хамгийн их хөл хөдөлгөөнтэй байдаг. Өдөр болгон ялангуяа орой тийшээ энд багачуудын инээд, шуугиан улам их болно.

	Тэгээд ч Ногоон Долын хэчнээн залуус гөвөөн дээр цанаа хугалж, чаргаа хэмхэлж, эсгий гутал, өмд, бошинзоо элээж, (учир нь гөвөөн дээрээс гулгах газар нь гөлтийж, цана, чаргагүйгээр зогсоо, суугаа, хэвтээгээрээ яаж ч гулгаж болно), хэчнээн хамраа шалбалж, малгай, бээлийгээ гээснийг хэн ч үл мэдэх болой.

	Ногоон Долын багачуудад өвөл болгон хэдэн онцгой өдөр байдаг. Энэ нь гөвөөн дээрээс гулгах гөлтийсөн зам дээрх, салхи, хүйтэнд нягтарсан асар их цасан давхарга дээр шөнө алга дарам зузаан шинэхэн зөөлөн цас унаж, өглөө дулаарахад болдог бил ээ. Ингэхэд шинэхэн цас чийглэг наалданги болж цанад цас наалдан гулгахын аргагүй.

	Ингэхээр цасан өнхрүүл хийх хамгийн тохиромжтой цаг бил ээ. Үүнийг хийхэд маш амархан. Гөвөөний орой дээр амтат гуаны дайтай цас бөөрөнхийлөн түүнийгээ бэлд байгаа нарсыг чиглүүлэн өнхрүүлнэ.

	Цасан бөөрөнхий гүн биш зам татуулан улам улам том болон улам хурдан өнхөрнө. Энэ бөөрөнхий замдаа хэр хүндэрч бяцарсан ч муу юм болохгүй харин сайн, учир нь хагарсан хэлтэрхий бүр доош өнхрөн нойтон цасыг хуйлан бөөрөнхийлж холдох тусмаа улам томорно. Энэ нь мод онох тохиолдолд нэмэгддэг учир сайн байдаг ажээ.

	Эцсийн эцэст бөөрөнхий цас өнхөрч яваад модны хүчирхэг голыг мөргөн хагарах нь багачуудад бичиж боломгүй хөгжөөн болно. Бөөрөнхий цас хагарахдаа чимээ гаргаж цасан манан болдог бөлгөө.

	... “Тайгын соёо” буюу “Аркашка - ламтан” хочтой Уралын үйлдвэрийн эзэн худалдаачин агсны алтны аж үйлдвэрийн эзэн болж чадаагүй охин, төрөлх нэр нь Серафима Аркадьевна Клычкова болох Пистимея Морозова заримдаа хүүхдийн энэ зугааг харан өөрийнхөө “ажил үйлсийг” тэрхүү цасан өнхрүүлтэй төстэй мэтээр түгшин бодно.

	Устин, Пистимея хоёрыг Озеркаас эргэж ирснээс хойш яг долоо хоног өнгөрчээ. Аадар борооны өмнө шувууд дуугаа хурааж, өрвийн, хоргодох байр хайдаг бил ээ. Ойн араатнууд гал түймрийн өмнө агаарыг түгшин үнэртэж бутан дундуур харайлдаж, сүйрлээс гарахыг хичээдэг.

	Пистимея Морозова яг л ингэж долоо хоногийн турш байжээ. Үнэндээ аймшигтай юм юу ч болоогүй бил ээ. Демидийн өгсөн хавтастай юмыг шатаасан тэр өдрөөс хойш Устин гэртээ дүнз шиг гуйлдан хэвтэнэ. Одоо бригадын дарга биш болохоор энэ ч яах вэ хэвтэж болно. Хэвтэж залхаад босно биз. Захарын хамтрал дээр дуудуулсан мөрдөн байцаагчид юу ч “мөрдөн байцаагаагүй” бололтой. “Хүргэн” Егор Кузьмин нь барайн хүрлийж ууртай явах агаад Устин тэр хоёрыг саяхан дуудсан районд болон хамтрал дээрээ хаа л бол хаа: “Пихтовын аманд өвс үлдсэнийг мэдээгүй” гэсэн ганцхан хариулт өгчээ. Фрол Курганов ч овоо эр юм аа! Тэр өөрт нь янз бүрийн асуулт тавьсан бүх мөрдөн байцаагчдыг хараан зүхэж:

	— Та нар явцгаа... битгий хүн оролдоод бай. Луйварчдыг барих гэж ирсэн бол барих л үгүй юу. Би юу ч мэдэхгүй гэжээ.

	Сонины эрхлэгчээ гүтгэсэн өргөдөл хэний амаар бичсэн, яагаад буцааж авсан бэ? гэж Зина Никулинаг районы намын хороон дээр шалгааж байгаа тухай Озеркаас Семен Прокудин түгшүүртэй мэдээ ирүүлжээ. Балиар золиг уйлж “Болиоч, би хэнийг ч гүтгэж бичээгүй, бурханд сүсэглэх нь миний “хувийн хэрэг” гэж няцааж байгаа ажээ. Ефимка Свишев, Семка Прокудин хоёр түүнийг залж байгаа нь сайн бөлгөө. Нээрээ чөтгөрийн хумс шиг эдгээр саварт мах нь зулгарч үлдээд, хэзээ ч төлжихгүй.

	Демид л энэ нутгаас түргэхэн тонилбол бүх юм сайнаар дуусаж болох бил ээ. Тэр ойлгохгүй байна гэж үү дээ! Тэгтэл Дорофей Трофимович Курганов болон хамаатан Наталья Лукинатай уулзаж байж л явна гэж Семка бас мэдээлжээ. Ямар ч юм болж байсан энэ уулзалтыг хийх цаг биш гэж Пистимея зөвлөжээ. Тэгээд Демид үгэнд нь орно гэж үү дээ? Тэр өндөрт хөөрч, хол харж байгаа. Харин холыг харж байгаа болов уу? Урьдын цагийнх шигээ үгэнд орох хэрэгтэй байсан юм. Олон жилийн турш бий болсон онцгой зөнгөөрөө Пистимея цаг нь биш гэдгийг ёрлож байв.

	... Үнэхээр Пистимея мэдэрчээ. Тэр хуучин сүсэгтний маягаар хуруугүй гараараа сэмээрхэн залбирдаг болсон нь дэмий биш ажээ. Төрөлх сүсэг нь гай барцдыг итгэлтэй зайлуулж болно.

	Пистимея хоногийн ихэнх хэсгийг мөргөлийн байшинд өнгөрүүлнэ. Тэр тэнд Библи судар шагайсан эсэх, гэртээ хөтөч зөөсөн эсэх, хуучин бошинзод боосон юмаа сольсон эсэх алин боловч Ногоон Долын гудамжаар хамтралын дарга Большаков, эр нөхөр Устин, хүргэн Егор Кузьмин нь одоо юу хийж байгааг харж мэдэж байлаа... 

	Тэр зуун нүд, зуун чих, хоёр зуун хамартай мэт районд болон тосгонд болж байгаа юм бүхнийг мэдэх бөлгөө... Үгүй, хэрвээ ямар нэг юм болбол түүнийг гэнэт олохгүй. Харин хэн нэгэн итгэлтэй хүнийг гар дороо байлгах хэрэгтэй. Гэвч тийм хүнийг хаанаас авах вэ? Одоо эр нөхөртөө найдаж болохгүй. Эр нөхөр байсан... гэвч өнгөрчээ... Илюшка Юргин болох болов уу... Бас л нэг их итгэлтэй биш ээ. Ер нь тийм итгэлтэй хүн хажууд алга аа... 

	Тэд Озеркаас ням гарагт ирсэн ажээ. Өнөөдөр бас ням гараг... Бүүдгэр, хүйтэн өглөө боллоо. Голын тэртээгээс салхи салхилж ороод бэхжээгүй байгаа дээврийн цасыг хийсгэнэ.

	Хэдийгээр ням гараг авч Захар жирийнхээ цагт бослоо. Мишка машины нь асаагуур болохоо байсан тул засахаар гарааш руугаа явчихсан байв. Тэгээд Захар ганцаараа өглөөнийхөө цайг ягаарах цонхоо харан байж ууж дуусгав.

	Хэн нэгэн хүн пинд модоор тогшиж, хаалганы бариулыг удаан тэмтрэв. Захар босож хаалга руу алхтал онгойж Анисим Шатров бөөн жавар дагуулан тасалгаанд орж иржээ.

	— Газар тэнгэр эргэх нь ээ... гээд хүзүүний ногоон ороолтоо авч, бээрсэн хуруугаараа бошинзынхоо товчийг тайлах гэж удаж байснаа тайлж өлгөн таягаараа шал тогшин ширээ рүү ирж суугаад гарынхаа бээргийг гаргахын тул хоёр гараараа халуун данх атган, — Хамаг яс шөнөжингөө янгинаад арай л ядаж өндийлөө. Орой тийшээ цасан шуурга тавина. Захар чи сонсож байна уу? гээд өвгөн данхаа орхиж, — Тэнгэр хойноосоо хар нүүгэлтээд байна. Чи үүнийг анхаар... гэлээ.

	— Анхааралгүй яах вэ гээд Анисимд цай аягалж, — Миний баруун мөр чинь агаарын даралтын хэмжүүр гэсэн үг. Дэлгүүрээс ийм юм худалдаж авахгүй гэв.

	— Тийм ээ, гээд өвгөн дохиж шилэн аягатай цайгаа атган Захарын хажуугаар хаашаа ч юм удаан харан, — Чиний мөрийг санаж байна, би өөрөө боож өгсөн байх аа... Өглөө эрт очихгүй бол чамайг олохгүй гэж би бодсон юм... 

	Өвгөн хуучирсан ч гэсэн сайхан индүүдсэн гадуур цамцтай, нэхмэл дулаан ноосон цамц, шинэхэн эсгий гуталтай ажээ. Гэлээ ч гэсэн бие нь дулаан барихаа байжээ.

	— Захарыч, би хавар болтол амьд явахгүй нь ээ... гэж өвгөн Анисим гунигтай мэдэгдэн, дуулдах төдий уйтгартай санаа алдав.

	— Анисим Семеныч, та юу ярина вэ. Цай уугаад бүлээснэ. Май чанамал, Мишка саяхан бүтэн жил хэрэглэхийг худалдаад авчхаж... 

	— Одоо тэгээд яах болж байна! Саяхан чи манайд гийчилсэн, харин би одоо танайд хүрээд ирлээ гээд Анисим гэнэт хөгжив.

	Түүний Захар дээр ирсэн нь жирийн биш ажээ. Ямар халамж өвгөнийг авчраа вэ?

	Шатров аягтай цайнаас нэг хоёр балгаж, сандал дээрээ тухтайхан суух гэсэн мэт удаан хяхтнаж хөдлөв.

	— Захарыч, би нэг ийм хэргээр ирлээ... Иришка маань дандаа уйлаад байх юм гээд, — Өдөр ч гайгүй бололтой юм, харин шөнө чагнахад уйлж л байх юм. Яагаад уйлж байгаагаа ярихгүй, уйлах ч юм байна... Митька, өртөө рүү эмч охин руу дандаа гүйгээд байгаа цуу байна.

	Тэр “цууг” Захар бас Юргин бил үү, Антип Никулинээс сонссон байх. Тэгээд яагаад Иринка уйлж байгааг бас ойлгожээ.

	Харин өвгөн гаансаа гаргаж яаралгүйхэн тамхи чихээд нэрэхээ ердийн заншлаар мартжээ. Анисим Иринка, Митька хоёрын хооронд болсон явдалд нэлд нь өөрөө буруутай мэт:

	— Хөгшин дархи, би яагаад тэр муу шаарыг буруу харав аа! гэж өөрийгөө хайр найргүй зүхлээ.

	— Хүмүүс гэдэг чинь маш нарийн зүйлс байгаа юм. Тэдний хооронд тийм юм болно гэж хэн мэдэх бил ээ. Бас тэр Митькаг... гэж Захар өөрийн эрхгүй дуугарлаа.

	— Үгүй, би яагаад буруу харав аа гэж өвгөн шууд татгалзаад, бид тэднийг цөмийг Фролка, Устин, Морозов, бусад бүх тэнэгүүдийг нэвт шувт харж байна. Харин тэгтэл... 

	— Та юуг нь харсан юм бэ? гэж Захар болгоомжлов.

	— За нэвт шувт ч биш байж болох юм гэж Шатров Захарыг тайтгаруулах гэсэн мэт дуугараад, — Тэгж л харагддаг баян болох юм. Гэлээ ч гэсэн тэр миний харцанд цог дээр хаясан үйс шиг хорчилздог юм.

	— Хэн тэр вэ?

	— Устинка л байхгүй юу.

	Захар Большаков халааснаасаа чүдэнз гарган зурж Анисимын гаансанд барилаа. Тэр тамхиа нэрж сороход бохь нь хоржигнолоо.

	— Анисим Семеныч тэр яагаад хорчилзож байгаа юм бэ? гэж Большаков нэг их сонирхоогүй мэт асуув.

	— Шалтгаангүйгээр хонго руу тарьдаггүй нь тодорхой шүү дээ Анисим

	— Чи Филька Меньшиковыг санаж байна уу? гэж Захарын огт санаагүй байсан асуулт гэнэт тавьсан амой.

	— Филипп Меньшиков аа!

	— Тийм, тийм... гэж өвгөн яаран сахлаараа чичлэн дохив. Яагаад чи санахгүй байх бил ээ! Би өөрөө чиний мөрийг боосон гэж байна шүү. Харин залуу минь чи миний оронд шаналсан юм, морины сүүлнээс намайг л чирүүлэх хэрэгтэй байсан юм. Тэгэхэд Филькаг пингээс би... яасан юм.

	— Та юу! гээд Захар сандлынхаа арыг шажигнатал ганхав. Анисим унтарсан гаансаа тайван сорно.

	— Тэгэхээр та... пингийн шалыг хөрөөдсөн юм биз дээ?

	— Тийм ээ, би түүнийг... 

	— Тэгэхээр гээд Захар инээмсэглэж, тэгээд Филипп хаачсан юм бэ? Меньшиков эдүгээ хүртэл хаана амьдарч байгааг та мэдэж байна уу?

	— Яагаад мэдэхгүй байх вэ. Светлиха голд байгаа.

	— Светлихад яаж..?

	— Яасан ойлгодоггүй юм бэ..?

	Ингэхэд л Захар буруу тийш хадуурч байгааг ухаарч:

	— Та түүнийг... живүүлчихсэн? хэмээн сөөнгөтөн асуув.

	— Тийм л болж таарч байна... 

	— Яалаа гэж тэр вэ?

	— Марья Вороноваг хясаан дээр тэр тэгсэн юм... 

	— Түүнийг тэгснийг та хаанаас мэдсэн юм бэ?

	— Мэдэж байна... Аль эртний юмыг юунд асууна вэ? Алив халуун цай ууя. Эсвэл хөрчхөж үү?

	Большаков цахилгаан данхаа залгаж, тамхиа ороов.

	— Ийм юм байж ээ? гэж тамхиныхаа утааг залгин дуугарлаа.

	— Танай шүүх түүнийг шүүх эсэхийг мэдэхгүй байсан, тэгээд тэгэх нь итгэлтэй гэж бодсон болой... 

	— Та үүнийг яаж?

	— Энэ ч яах вэ бүгд амархан байлаа... Та нар түүнийг хүлж пинд хийсэн. Би шөнө хүрээд иртэл харж байсан цагдаа нь хаалганыхаа дэргэд хамраа сэтэлчих шахан хурхиран унтаж байлаа. Гэртээ харьж, гар хөрөө авчирлаа. Пин доогуур ухаад аяархан хөрөөдөж эхэллээ. Филькаг ч өөр дээрээ ирж байгааг ухаарав. Харин Демидийгээ ирж гэж боджээ. “Демидушка, хүчтэйхэн хөрөөд, цагдаа хурхирч л байна. Хэрэв сэрчихвэл би хаалганы дэргэд түүний анхаарлыг татъя гэлээ”. Тэгээд намайг байсныг хармагцаа, сэтгэл дурамжхан болж “Аниска, чи байсан юм уу, бодсонгүй шүү” гэж бил ээ.

	Өвгөн Захарын тамхины утаанд ханиалгаж, өөрөө чүдэнзээ зурж хөрсөн гаансаа асаагаад:

	— Харин дараа нь юу болсон гээч?.. Би түүнийг тэнд нь пинд шаланд дээр алчихъя гэсэн юм. Үгүй, шаар зовог гэж бодлоо... Түүнийг агаарт чирч гаргалаа. Тэр “чи гарын хүлээсийг минь тайлаач” гэлээ. “Амжина, түргэн гол руу, завь руугаа яв, тэгээд Светлиха голоор доошоо явчихна...” гэв. Цайгаа халаачхав уу?

	Захар үг дуугүй цай аягалж өглөө.

	— Тийм ээ... Гол руу очих замдаа тэр дандаа эргэж харан “Чи яагаад хүлээсийг минь тайлахгүй байна?” гэж нэг ёозгүй байхыг мэдрэв. “Битгий эргэж хараад бай, толгойг чинь хүрзээр хага цохичихно шүү гэв”. Би түүнийг их яаруулж байв, учир нь хэн нэгэн хүн бидний араас гэтээд байх шиг санагдсан... 

	— Хэн гэтэж байсан юм бэ? гэж Большаков өвгөнийг дуугүй болоход асуув.

	— Түүний гэргий Мартена, охинтойгоо гэтэж байсан юм. Одоо Натальягаас асуу, хэрэв санаж байгаа бол хэлэх ёстой... Санаж л байх ёстой... Хашхирч болохгүй, ойртож ирэхээсээ айж байжээ.

	Би Филькаг аваад завин дээр суухад тэд нөгөө завин дээр явлаа. Нэлээд хол сэллээ, тэгэхэд л би тэднийг таньсан юм. За яах вэ, харж л бай гэж бодлоо. Надад бол хамаагүй байлаа... Голыг гаталж Филькаг хясаан дээр аваачлаа. Харин Мартена бутан дотуур бидний хойноос гэтсээр байлаа. Наташкагийн гинших сонстоно... Би түүнийг хясаан дээр аваачаад “Энэ газрыг таньж байна уу? Таньж байвал залбирлаа унш...” гэлээ. Филипп залбиралд хамаг үнэн байгаа мэт өвдгөн дээрээ сөхөрлөө... Энэ ч сайн болов, хүзүүнд нь чулуу зүүхэд амар ажээ. Дараа нь түүнийг хясаа руу түлхлээ. Ингэсэн л юм даа. Филька ч юм уу, бутанд байсан эхнэр нь ч чангаар хашхирлаа, санахгүй байна... Мартена тэгээд л ухаан солиорсон байх.

	Өвгөн яаран цайгаа оочиж, Захарын хажуугаар ширтэж, хөрсөн гаансаа шоржигнотол татлаа.

	— Өвөө, та яагаад урьд нь энэ талаар дуугүй явсан юм бэ? гэж Захар догдлонгуй дуугарлаа.

	— Чи яасан омогтой юм бэ... Энэ талаар мэдэх ямар хэрэг байна гээд Анисим амнаасаа гаансаа авлаа.

	Большаков ширээний араасаа гарч булангийн хооронд холхин явахад Анисим хөдөлгөөнгүй сууж, даргыг нүднийхээ булангаар ажиглана.

	— Яагаад тэгсэн бэ гээд намайг ийш тийш нь дуудаж, чичлэх байсан даа. Харин миний зүрх амьдралын минь турш цус шүүрсэн юм. Түүнийг сэдрүүлэх хэрэг юу байна?

	Захар янжуураа баагиулж гудам руу харан цонхны дэргэд зогсоно.

	— За сайн байна, сайн байна. Харин та одоо Филькагийн тухай над юунд ярина вэ?.. гээд эргэв.

	— Устинка Морозов энэ Филька шиг хаа нэгтээ байсан биш байгаа даа гэсэн дээ... гэж өвгөн нүд цавчилгүй жигд тайван хариулав.

	— Юу! Та юу ярьж байгаагаа мэдэж байна уу?

	Гэвч энэхүү гайхширсан дуу алдалтанд өвгөн гагцхүү мөрөө хавчисхийв.

	— Тэгэхээр хорхойтоод байх юу байна... Филимон, та хоёрт л хэлсэн... Юунд нүдээ бүлтийлгээд байгаа юм бэ? Тэр ганцхан таныг л мэхэлж, харин миний өмнө цог дээр байгаа мэт хорчилздог... 

	— Анисим, тэгэхээр яагаад урьд нь түүний... хорчилздог талаар над хэзээ ч ярьдаггүй байсан юм бэ? гэж Захар Большаков дахин асуув.

	— Харин чи асууж байсан уу?

	— Та чинь насан туршаа байцай шиг... байсан болохоор яаж асуух бил ээ! Түүнийг ишинд нь хүртэл нүцгэлэх гээд үз л дээ! Чамайг байцай шиг хэрчилтэй биш дээ... 

	Өвгөн бяцхан гаансаа сорсоор босож ширээний араас гаран хаалга руу алхаж, таягаа хана түшүүлэн тавьж, гаансныхаа үнсийг алган дээрээ тогшин гар нүүрийн угаагуурын дор тавьсан хувин руу хийж, хувцсаа өмсөж эхлэв. Хүзүүнийхээ ороолтыг зүүж, санаа алдаад:

	— Захарыч чи бүгдийг мэдсэн гэж үнэн үү... Чи сая хүмүүн гэдэг чинь нарийн зүйл гэж үнэн хэллээ. Жишээлбэл би байна. Хорвоо дээр ямархуу зүйл л, яах гэж! юуны тулд амьдарч байв аа? Би өөрөө ч мэдэхгүй юм. Огторгуйг тамхиныхаа утаагаар утаж л амьдарч байлаа... гээд бошинзоо углаж товчлов. Өвгөн хувинтай усан дээр хөвөх тамхиныхаа үнсийг зааж:

	— Үнс ингэж шатахгүй байсан сан бол, Иринка байхгүй байсан сан бол... Одоо чамд би үүнийг ярихгүй байсан бил ээ. Захарушка, би яах гэж ирсэн бэ гэвэл? Мөдхөн охин ганцаараа үлдэнэ гэж ёрлоод байна. Тэр уйлаад л байна шүү дээ... Нялхаараа байгаа юм. Түүнийг эцгийн төлөө битгий яагаасай... гэж би чамаас гуйхаар ирсэн билээ... За, за чи юу ч битгий ярь. Үгийн хэрэг юу байна? Хэрэггүй... хэмээн Захарыг үг хэлэх гэж байгааг харсан Шатров яаран гуйлаа.

	Тэр малгайгаа бараг нүдээ таглан лав өмсөж, таягаа аван, дуугаа өөрчлөлгүй:

	— Тэгээгүй бол түүнийг хэлэхгүй байх сан билээ... Өлсгөлөн байсан тэр холын жил хоёр пүү гурил өгч, дэмжээгүй сэн бол наашаа ирэхгүй сэн. Чи мартсан байж болох юм, харин би санаж байна. Хүний сайхан сэтгэлийг үүрд дурсан санадаг. Тэгээд л Устинийг хар гэж байгаа юм. Тэр морь бахардуулсан. Харин яагаад тэр вэ?

	— Яагаад тэгсэн юм бэ? гэж Захар лавлав.

	— Би яаж мэдэх юм бэ! гэж өвгөн дуугаа өндөрсгөв. Тэгснээ цогоор хайрч байгаа юм шиг хорчилзон, — Тэсэж чадахгүй байгаадаа тэгж байж болох юм... Түүний эхнэр, тэр хөгшин шулмыг сайн хар гэж аяархан нэмж хэлэв.

	— Харж л байх шиг... 

	— Ээ дээ... Зөв харж байгаа болов уу даа?

	Анисим таяг дээрээ хоёр гараа тавин бодлогошрон зогссоноо дахин санаа алдаж:

	— Харин би буруу ч харсан байж болно. За тэгээд одоо яах болж байна?

	Зөв, буруу ч харсан өөрөө л харсан билээ... Ер нь тэд нэг л зиндааны улс. Устин, түүний эхнэр, тэр Илюшка зулбадас цөм адилхан. Бас манай тэнэгүүд Антипка, Овчинников Андрон, Фролка байна. Фролка ч бас тааруухан амьтан даа. Би түүнийг мэдэлгүй яах вэ. Хоёулаа охид эргүүлж явлаа... Тэгтэл чиний намайг хэлсэн шиг байцайны навчинд яагаад ороогдов оо..?

	— Анисим Семеныч сонсооч... гээд Захар түүн рүү алхлаа.

	Гэвч өвгөн хаалганы бариулаас яаран барив.

	— Захарушка, үгүй чи энэ талаар надаас юу ч битгий асуу. Юу мэдэж байгаагаа өөрөө чамд хэлсэн. Би амьд яваа насандаа чамтай бас сонины эрхлэгч Петькатай саяхан ярьсан шигээ өөр хэнтэй ч тодорхой яриагүй байж магадгүй. Яагаад гэвэл сэтгэлд маш хүнд байсан амой. Хэрвээ учрыг нь олбол хүмүүс над насан туршид минь сайн сайхныг хүсэж, ихийг хийжээ. Тэгээд үхэхийнхээ өмнө сэтгэлээ хөнгөлье гэж бодсон юм... Чадах ядахаараа тэр шүү.

	— Чи чинь үнэхээр цаг нь болоогүй байхад үхэх гээ юү? гэж Захар тэсэж чадсангүй.

	Гэвч өвгөн зөвхөн гараараа занган:

	— Тэгэхээр миний чамд ярьсныг чи санаж яваарай... гээд гарч одлоо. Захар чухам юу болсны учрыг бага ч гэсэн олохыг хичээн хаалганы хажуугийн мухар сандал дээр сууж Анисимын тас хаагаад гарсан хаалгыг удаан ширтлээ. Түдэлгүй Шатровтай ярилцсан яриагаа бодсоор ширээн дээрх аяга саваа хурааж хувцсаа өмсөн пин рүү явлаа. Тэр бүр өчигдөр үдэш үрсэлсэн үр хэрхэн бэлтгэж байгаа, амжих эсэхийг харах гэсэн бөлгөө.

	Тэр Наталья Лукинагийн эдлэнгийн хажуугаар өнгөрөхдөө алхаагаа сааруулснаа эргэж намхан довжоо өөд нь гарлаа.

	Наталья гал тогооныхоо өрөөний буланд шигдэж нэг л айсан хоосон харцтай түүнийг угтжээ.

	— Наталья сайн байна уу... Чи чинь яачихаа вэ?

	— Өө, Та, Захарыч байсан юм уу гээд тэр бээцийн сандал авч, — Би айчихлаа. Та пинд чанга тогшлоо шүү. Суугаач гэв.

	Наталья үнэхээр цонхийжээ. Гэвч царайны нь цонхигор нь зугуухан арилж аажмаар ягаавтар туяа суув. Наталья үүнийг мэдрэн цаашаа харлаа.

	“Хачин юм аа...” гэж суухдаа Захар бодон чангаар: — Чи өөрийнхөө гэрт байж юунд нь айдаг юм бэ? гэж асуулаа.

	— Ээ, Захар гуай... олон юмнаас би айдаг гэж тэр эргэж харалгүй хэлэв.

	Тэгээд Наталья дуугүй болоход дахиад юу хэлэхийг Захар удаан хүлээснээ:

	— Ингэхээр Анисим чиний эцгийг, Филипп Меньшиковыг тэгсэн нь үнэн үү? гэж асуулаа.

	Наталья ганхсанаа аяархан суулаа. Захар суудлаас босон харайж түүнийг барьж аваагүй бол тэр унах байв.

	— Наталья... Наталья сонсооч... Чи яагаа вэ... гээд Большаков түүнийг сэгсрэв.

	Тэгэхэд тэр зөөлөрч, толгойгоо мөрөн дээр нь тавин цурхиран уйлав.

	— Захарыч, Анисимыг тэгсэн тэр өдрөөс хойш би дандаа айдаг юм... гэж уйлах завсраа Наталья арай ядан хэлээд, — Би энэ бүгдийг аль эртнээс тантай ярих гэсэн билээ... Хамгийн түрүүнд Устин Морозовын тухай ярих гэсэн боловч зүрхлээгүй юм.

	Захар Устин Морозовын нэрийг дуулаад гайхсангүй. Наталья чухамхүү түүний тухай ярих ёстой, ингэнэ гэж яагаад ч юм санагджээ.

	— Наталья, чи тайвшир, тайвшир. За суу. Тэгээд Устиний талаар яриач... гээд мөрийг нь илэв.

	— Би одоохон... би одоохон... гэж хүүхэд шиг мэгшиж, — Цай уух юм биш үү?

	— Дөнгөж сая Анисимтай цай уучихсан.

	Наталья ширээ рүү сууж, алчуур дороос цухуйсан үсээ засаж, алчуурынхаа сэжүүрээр нойтон нулимсаа арчлаа. Захар нөгөө талд нь суув. Лукина хүндээр амьсгаадсаар бөлгөө. Большаков тайвшрахыг тэвчээртэй хүлээлээ.

	— За тэгэхээр гэж эмэгтэй дуугараад, ээж минь тэгэхэд ухаан солиорсон... санаж байгаа биз дээ. Дараа нь нас барсан. Харин би яагаа ч үгүй. Миний нар гарсан... Гэвч түдэлгүй Устин Морозов хүрч ирсэн, тэр намайг элээ шиг харж байгааг мэдэрсэн билээ... 

	... Натальягийн яриа удаан боллоо. Харин Большаков түүний яриаг нэг биш удаа тасалж байв. Тэр улам улам хөмсөг зангидан чагнаж, заримдаа ясархаг хуруугаараа ширээ сэтгэл хөөрөн тогших бөлгөө. Тэр тогшилт яагаад ч юм Натальяг айлгаж, яриа нь хазайна. Захар ширээн дээрээс гараа татлаа.

	... Тэгээд Захар ах аа, аавын минь дүү, миний авга ах амьд байгаа юм шиг, хаана байгааг нь Морозов мэддэг юм шиг над аяндаа санагддаг... Чингээд ч дэмий биш байжээ... Өчигдөр захиа авлаа... унш л даа гэж Наталья яриагаа дуусгав.

	Наталья тавиур луу очиж, бяцхан хар хайрцгаас дугтуй гаргаж, Большаковт сарвайв. Гэвч энэ үеэр хэн нэгэн хүн пинд торчигнуулж хаалга татлаа. Байшинд Филимон Колесников орж ирэн:

	— Захар! Гай дайрчээ! Би таныг тосгоноор нэг хайгаад... гэж хашхирав.

	— Юун гай вэ! гэж Большаков босон харайж мэл гайхав. “Хаа нэгтээ түймэр гар аа юм болов уу? Өвс шатчихаагүй байгаа? Үнээнүүд шөнө үхчих ээ юм болов уу?” гэж тархинд нь эргэлдэнэ. Ямар гай... Юу бол оо вэ?

	— Ручьенкийн бригадын дарга, Игнатий Круглов утасдлаа. Тэнд өнөөх залбиралтан Уваровынх... 

	— Тэгээд залбиралтынх яагаа вэ? Ойлгогдохоор яриач... 

	— Би ч өөрөө ойлгомжтой мэдэхгүй байна. Тэр Уваровыхан эмч Краснова руу нохойгоо турхирч бариулжээ гэж Круглов ярилаа.

	— Красноваг гэнэ ээ? Нохойгоор гэнэ үү?

	Гэвч хариу хүлээсэнгүй. Дарга захиаг халаасандаа шууд шургуулж харайн гарч захиргаа өөдөө утас руугаа гүйлээ. Колесников ч хойноос нь харайлаа.

	Кругловын бригад дээр юу болсныг тэр таван минутын дараа мэдлээ. Уваровынхны удмын тэргүүн өвгөн Евдоким саяхан цэргийн хэлтэс дээр баримт бичгээ урж хаясан өөрийн хүү Исидорын гэргийг чармай нүцгэн цасан дээр суулгаж шөнөжингөө ямар нэгэн нүгэл наманчлахыг шаардсан ажээ. Хамтралчид өглөө эрт Уваровын байшингийн хайсан дотор осгосон эмэгтэйг анзаарч, гинжтэйгээ тэмүүлэн байгаа хоёр том нохойг үл анхааран Исидорын эхнэр ухаангүй хэвтэх Аннаг өргөж байшинд нь оруулан өртөөний суурин руу эмчид машин явуулжээ. Нар мандахаас өмнөхөн Елена Степановнаг хамтрал дээр авчирчээ. Хайсныхаа хажууд эмчийг Евдоким өөрөө угтан уулзаж таягаараа чичлэн:

	— Хаачих нь вэ? Хашааг минь битгий бузарла, оруулахгүй! Өөрснөө ариун залбирлаараа эдгээнэ... гэжээ.

	— Оруулаач! гэж Елена Степановна өвгөнийг түлхэж хайс руу гүйн оржээ. Байшингийн хаалга түгжээтэй ажээ. Елена Степановна өндөр довжоон дээр зогсож зангидсан гараараа хаалгыг балбана.

	Харин өвгөн Уваров энэ хооронд хайсаа яаралгүй түгжиж, яаралгүй майжганан хашааныхаа гүнд орж нохойнхоо гинжийг мулталжээ. Бяруу шиг том, уурссан ноход Елена Степановнаг довжоон дээрээс чирч, цасан дээр унагажээ... 

	Гудамжинд цугларсан хамтралчид хашаа руу гүйн орж мод шийдэм барин нохдыг хөөвөл, цус нөж болсон бүсгүй ухаангүй хэвтэнэ.

	Игнат Круглов энэ бүгдийг районд мэдээлжээ. Тэндээс “түргэн тусламж” болон цагдаа явуулсан ажээ.

	— За алив наана чинь хэн байна... Гарааш руу гүйж очоод миний “газ” машиныг нааш нь ирүүлээдэх гэж Захар утсаар ярихаа дуусгаж, нягтлан бодогчоо хашхирав.

	Тэгээд өрөөн дотуураа байх суух газраа олохгүй алхална.

	— Районоос хүрч ирж амждаг болов уу? Өш хонзон эхэлж байна гэж орж ирсэн Корнеев дуугарлаа.

	— Тийм үү? гээд Захар цонх руу харлаа. Гудамжаар амьд мэт цасан урсгал тахиралдан хийснэ. Тэр захиргаа руу гүйхдээ үүнийг ажиглаагүй ажээ. Үнэн байна, чөтгөр алгад! Борис Дементьевич энд бүх юмаа хэвийн байлгахын тулд харж байгаарай.

	— Яахын аргагүй билээ... Сая бүгдийг шалгасан. Фролка Курганов л ажил дээрээ алга. Үүр гэгээрэхээс өмнө Озерка руу явсан юм уу даа... 

	— Явсан гэдэг чинь юу гэсэн үг вэ? Яах гэж яваа вэ? Чи чөлөө өгсөн юм уу?

	— Тэр надаас чөлөө гуйгаагүй. Би танаас... гэж бодсон юм.

	Гадаа машин дүнгэнэлээ.

	— За яах вэ тэнд учрыг нь ольё гээд дарга гадагшаа яаран гарлаа.

	— Захар май. Тэнгэр муухай байна гээд Филимон Колесников хананаас хүнд дах авч өглөө.

	— Ухай, алив... За яв даа... гэснээ Захар хаалганы тэндээс эргэж, Морозовынхоос хоёулаас нь нүд битгий салгаарай. Ирээд учрыг нь олно гэв.

	“... Газик” хурдалж тосгоноос шуурхайлан гарлаа. Энд жинхэнэ цасан шуурга исгэрэх бөлгөө. Замыг хараахан цас дараагүй боловч цагаан туузан цасан явган шуурга өмнөөс тавьж, машиныг нь хэдэн хэсэг зүсэхээр заналхийлнэ. Дараа нь “Газик” ойд ороход шуурга намдав.

	Захар салхинд найгах моддыг урагшаа харж, Устин Морозовын тухай бодно. “Хэрвээ Натальягийн ярьсан бүхэн үнэн бол ямар гэгч шувуухай бол оо? Анисим ч энүүхэндээ ярихад бас л ингэж ярьсан. Смирнов бид хоёр ч саяхан “түүнийг иеговист биш байгаа, тавьтан биш биз” гэж байсан. Ямар ч байсан ялгаа алга. Ер нь энэ бүлэглэлд байхгүй юм гэж алга аа! Сонины эрхлэгч аравт гэж таасан байж болох юм аа?”

	Машин нь дахиад задгай талд гарлаа. Салхи цасан мананг замын далангийн өргөний хэмжээгээр хөөж, жинхэнэ гал дүрэлзэх гэж байгаа мэт манаран манаран байх амой.

	Машины брезент бүрхүүл нэвт үлээж, Захар бээрчээ. Тэр жолоочоо зогсоохыг гуйгаад арын суудлаас дахаа авч нөмрөв. Дахиад л явлаа. Тэгэхэд Захар Натальягийн өгсөн захиаг санажээ.

	Захианд “Авга дүү минь сайн байна уу. Яаж амьдарч байна даа? Дараачийн лхагва гарагт зах дээр очоорой” гэсэн гурван өгүүлбэр байх болой. Гарын үсэг, он, сар аль нь ч алга аа.

	“Наталья ингээд л айгаад байсан байж шүү дээ!.. Тэнд тосгонд Филимон орж ирэхэд Натальягийн үг бүр суларч, тэр “Гай!” гэж бархиран үгийг нь дарсан бил ээ. Гэвч нэн даруй ямар нэг арга хэмжээ авах хэрэгтэй!..” гэсэн санаа Захарт одоо л төрлөө.

	Энэ хооронд машин дахиад ой руу жирсхийн орж, тэр даруй харанхуй болов. Гэлээ ч гэсэн Захар дугтуйн дээрх тамгыг харлаа. Уг захиаг Озеркаас хоёр өдрийн өмнө ирүүлжээ.

	Ойн бүрий бараа, моддын бөглүү шуугиан Захарыг жаахан тайвшруулав. “Лхагва гарагт зах дээр гэнэ ээ? За яах вэ, өнөөдөр зөвхөн ням гараг. Буцаж очоод бодъё. Районы намын хорооны нарийн бичгийн дарга Григорьевт утасдах хэрэгтэй болох нь ээ...” гэж тэр бодлоо.

	Дахиад л ой шингэрч, түдэлгүй Ручьевка тосгоны захын байшингууд сүүмийн харагдлаа. Машин бригадын захиргааны үүднээ зогсоход довжоон дээрээс:

	— Тэр Игнат Прохововичийн байранд хэвтэж байгаа! Харин Уваров өөрийнхөө байшинд байгаа хэмээн хашхирах нь Круглов зориуд хүн жижүүрлүүлэн тавьсан бололтой ажээ.

	... Елена Степановна цэвэр даавуугаар боолгочихсон орон дээрээ хэвтэнэ. Харин толгойг нь жинхэнэ эмнэлгийн боодлоор боожээ. Тэр бээр чимээ аниргүй, тэр ч байтугай амьсгалах ч үгүй болой. Түүнийг тойрон авгайчуул бэвгэнэж бие дээр нь нойтон жин тавина. Игнат Круглов өөрөө тэнд байв.

	— За яаж байна! гэж Большаков асуув.

	— Гайгүй... Цусыг нь тогтоосон. Мөдхөн эмч нар ирэх ёстой гэж Круглов хэлэв.

	— Түүнийг их гэмтээгээ юу?

	— Зэгсэн зуужээ. Евдокимийнх нохой биш чоно байгаа юм. Одоо тэднийх рүү очъё! Анна яагаад ч юм таныг ирсэн үү гэж асуугаад байна лээ... 

	— Явцгаая.

	Уваровынд очих замдаа Игнат Круглов гэмшингүйгээр аяархан:

	— Краснова ёолж, тийчилж хөрвөхгүй, гагцхүү дуугүй уйлж байна... Нохой бүх нүүрийг нь баллачихсан болохоор сорви тогтоно шүү дээ... гэв.

	Анна Уварова Красновагаас ялгаатай нь гэвэл халуундаа орондоо тийчлэн, ёолж, омголтсон уруулаараа агаар залгин байлаа. Түүний дэргэд Кругловын тавьсан авгайчуул бас л хөшилдөнө. Байшинд Евдоким ч, Исидор ч байхгүй ажээ. Круглов тэднийг ямар ч байсан захиргаа руу аваачихыг тушааж гурван эрээр харгалзуулжээ. Бас нохдыг нь ч холдуулахыг тушаасан ажээ.

	Анна даргыг хараад орон дээрээ өндийж:

	— Энэ чинь та, Захар уу? За ингээд, за ингээд... Над дахиад тэнхэл алга. Май... гээд хүзүүнээсээ урт түлхүүр гаргаж Большаков руу сарвайн, танд гардуулж өгөх гэсэн бил ээ. Итгэлтэй байхын тулд шүү... гээд дахин орон дээрээ уналаа.

	Хэн ч юу ч ойлгосонгүй. Захар түлхүүрийг авч эргүүлж тойруулж үзэв.

	— Анна чи байзнаач. Чи тайлбарлаач... гээд Круглов түүн дээр очлоо.

	— Өөрснөө бүгдийг ойлгоно... Хонгил руу ор... Ээ хөл минь халуу шатаад байна! Хамаг дотор минь бас... 

	— Түлхүүрээр чинь хонгилд юу онгойлгох юм бэ?

	— Игната аа, байзнаач. Гар чийдэн юм уу, чийдэнгээр гэрэлтүүл гэж Большаков хариу дуугарлаа.

	Тэр хонгилын тагийг онгойлгож, биед тээр болоод байгаа бошинзоо чулуудан доош орлоо. Хонгилд ялзарсан, хөгц ханхлан, чийглэг харанхуй ажээ. Кругловын барьж яваа дэнгийн ёлтгор гэрэл харанхуйг арай ядан сийрэгшүүлж, муурын бохиртуулсан буланг гийгүүлснээ тайрдас модоор хийсэн намхан хаалган дээр тусан наадахад гар чийдэнгийн гэрэлт газарт наалдсан эсрэг талын буланд муур нуугдав. Түүний хос нүд учиргүй ногоорон дүрэлзэнэ.

	Шороон хананд байгаа хаалга руу Захар алхахад муур зэрлэгээр миа миа дуугарч хананы завсар луу ухасхийв.

	Захар хаалган дахь цоожны нүхийг харснаа түлхүүрээ шургуулж эргүүлэв. Хаалганаас цааш намхан хонгилорхуу юм байх бөлгөө. Завсар зайгаар нь шороо гоожиж харуулдаагүй ялзарсан банзаар хашсан газар доорх зам гурван метрийн дараа баруун тийш эргэж Большаков, Круглов хоёрыг бас нэг зурвасхан төмөр зөрүүлэн төмөрлөсөн хаалган дээр аваачив. Тэрхүү хаалга түрүүчийнхээсээ нүсэр, бат бэх, шинэ ажээ. Гэхдээ газар доорх замын хашлаганы зарим газар шинэ банз байхыг бодвоос саявтар ялзарсныг авч шинийг тавьсан бололтой.

	Захар өнөөх л түлхүүрээрээ түлхэж хаалгыг ёвров. Круглов тэр хоёр тасалгаа гэж хэрэв нэрлэж болох бол маш жижиг тасалгаа байхыг харлаа. Ердөө л дөрвөн алхам урт, гурван алхам өргөн ажээ. Саяхан сольсон цагаан банз харуулдаагүй тайрдсаар хийсэн нэлдээ ялзарч өмхөрсөн, хар банз алагласан таван метрийн өндөр ханатай бөгөөд дээр адарт бяцхан цантсан цонхорхуу юм голойно. Тэрхүү цонх харанхуй агаад завсар зайтай самбар мэт хөндлөн гурван зурвас гэгээ арай ядан нэвтлэх бөлгөө. Цонхыг гяндангийнх шиг нэлд нь бүдүүн төмөр саваагаар торложээ. Тасалгааны нэг буланд нь будаагүй ширээ сандал, нөгөөд нь ханзархуу юм байх ажээ. Ханзны дээр даавуун гудасархуу юман дээр хир буртаг болж, үс гэзэг нь өрвийсөн хүн хэвтэх бөлгөө.

	Захар түлхүүрээ барин газар доорх хачин жигтэй оршин суугчийг харан цочирдон гайхаж зогсоно.

	— Амьд юм уу даа? гэж Круглов дуугарлаа.

	— Газрын чийгийн улаан шиг л голтой юм байна гэж өнөөх хүн хөдлөлгүй хариулав.

	Бүдүүн төмөр бүрхүүлээр тагласан бяцхан керосин дэнлүү адраас унжина. Ханзан дээрээ өнөөх хүн өндийж суугаад Большаков, Круглов хоёрыг ширгэсэн нүдээрээ удаан ширтлээ. Нүдэнд нь сохор мэт юу ч туссангүй. Шанааны нь ёлтгор цагаан арьс маш нимгэн бөгөөд тунгалаг учир бохир шингэн үс нь нүүрнийхээ ясан дээр ургасан юм шиг санагдана.

	— Үгүй, чи чинь хэн байна? гэж Круглов асуув.

	Тэр хүн хариулахын оронд ханзнаасаа босолгүй торх руу нулимахад цэр нь торхоо оносонгүй, шалан дээр шалхийн уналаа. Дараа нь биедээ наалдсан үнгэгдсэн, нойтон бохир цамцныхаа гадна талаас гонзгой цээжээ маажиж хэрчим талх, хөнгөн цагаан аяга байгаа ширээ рүү очиж, үг дуугүй яаран идэж гарлаа. Тэр нэг гартаа аягаа барьж, нөгөө гарт барьсан модон халбагаар түргэн түргэн халбагадна. Аягаа хоослон халбагаа эргүүлж тойруулан долоож, ханыг ширтэн талхаа зажилж гарав.

	Талхны үйрдэс ширээн дээр унасныг нүүр шигээ шаравтар чичрэгнэх гараараа алган дээрээ хамж, сахал болсон ам руугаа чулуудан:

	— Миний үс сахлыг аваад өгдөг сөн болоосой гэж гэнэт хэлээд бохир толгойгоо хумсаараа урлаа.

	Тэгэхэд л Круглов барьж байсан дэнгээ золтой л унагаачихсангүй:

	— Ленька! Чи мөн үү! гэж хашхираад ширээ рүү ганхлаа.

	Өнөөх хүн босон харайж, булан руу ухасхийн тэндээсээ хоосон тавгаа гартаа атган араатан шиг ярзайн:

	— Та нар... та нар хэн бэ? Та нар хаанаас ир ээ вэ? Юу хэрэгтэй вэ? гэж хамаг бие нь дагжин сөөнгөтөв.

	Дарга гарыг нь чанга атгаж хаалга руу зүтгэж байгааг мэдэрсэн Круглов сэхээ орлоо.

	— Захар аа, гэвч энэ чинь... Түүнийг энд орхиж болно гэж үү дээ?

	— Болохгүй гэж Захар Большаков жимийсэн уруулаа ангайлгүй хэлсэн бололтой дуугараад, түүнийг эндээс цагдаагүйгээр гаргаж болохгүй. Уг хэрэг тоглоом биш бололтой... гэв.

	Анна түрүүчийн адил орон дээрээ тийчилнэ. Тэр нэг бол ёолон гасалж, үгүй бол “Лена! Ленюшка, хүү минь...” гэж тасралтгүй чарлана.

	Тэр дэмий донгосож байгаа юм уу, ухаан саруул тэгж буйн алин болохыг хэн ч ойлгож эс чадна. Түүний орны тойрон бээвгэнэх авгайчуул бригадын дарга, хамтралын дарга хоёрыг асуунгуй харах боловч мөдхөн тэртэй тэргүй тодорхой болохыг ойлгон юу ч үл асууна.

	Большаков бригадын даргын гараас дэнлүү авч ширээн дээр тавиад:

	— Явж утасд. Эмч, цагдаа нар мөдхөн ирэх нь үү... гэлээ.

	Дараа нь өвчтөний дээрээс тонгойн духан дээр нь алгаа тавьж:

	— Анна, Анна! гэж хоёр дахин дуугарснаа, — Чи намайг сонсож байна уу? гэлээ.

	Эмэгтэй нам жим болж толгойгоо үл мэдэг дохин уйлаа.

	— Зүгээр ээ, одоо бүх юм сайхан болно. Ленькаг яагаад ингэснийг?.. Чи яриач... Бас чамайг яалаа гэж хүйтэнд суулгасан юм бэ?

	Эмэгтэйн халуун хацрыг даган нулимс нь асгарна.

	— За боль, боль... Дараа нь эдгэрч байгаад... гэж Захар түүнийг тайтгаруулахын тулд хэлэв.

	— Үгүй гээд Анна дахин толгойгоо хөдөлгөж, — Би эдгэрэхгүй байж магадгүй. Харин миний хүүг тэр Евдоким газар доор... Тэгээд өөрөө живчихлээ гэж үймээн дэгдээсэн юм. Бүгдийг дарь эх Серафимагийн турхиралт, адисаар л болсон бил ээ гэв.

	— Серафима гэж ямар хүн байна?

	— Яагаа вэ, танай Ногоон Долын Пистимея Морозова байхгүй юу.

	Захарын тархин дундуур алхаар цохиод авах шиг болов. Тэр өнөөх цохилтоос зайлсхийх гэж байгаа мэт орон дээрээс толгойгоо зугуухан арай ядан өргөлөө. Харин Анна заримдаа үгээ нэгээр нь зөөж ядан их чармайн яриагаа үргэлжлүүлнэ:

	— Тэр Серафима чинь заримдаа өөрийнхөө биеэр Ленюшка руу буудаг юм. Дандаа л бурхны залхаан цээрлүүлэлтээр заналхийлнэ. Тэгээд хүүхдийн ухааныг төөрөлдүүлсэн юм. Исидорыг фронтоос ирэхэд Евдоким тэр хоёр түүнийг айлгасан... Бас намайг ч тэр. Хүүгээ цэргээс, дайнаас нууна гэдэг ч чинь тоглоом юм уу гэдэг байв. Үүнийг чинь өршөөхгүй дээ... Би нууцгай нулимсаа хэчнээн асгаруулав даа... Дараа нь нулимс гарахаа больсон. Дууссан байх. Ингэж байж чадахгүй нь явж хүмүүст бүгдийг хэлнэ гэж би хэлсэн. Тэгэхэд Евдоким чамд албин зэтгэр хэлэв үү гэсэн! Тэгээд намайг, түүний албин зэтгэр осгоож алахыг шаардсан... 

	Большаков сонсож байсан авч түүний сүүлчийн үгийг дуулсангүй. Түүний нүдний өмнө “Авга дүү минь сайн байна уу. Яаж амьдарч байна даа? Дараачийн лхагва гарагт зах дээр очоорой” гэсэн мөрүүд жирэлзэнэ. Дахид толгойд нь “хэдийгээр лхагва гарагт зах дээр дуудаж байгаа боловч нэн даруйхан ямар нэгэн арга хэмжээ авах хэрэгтэй шүү дээ. Хэн дууд аа бол оо? Гадаа тэнгэр ийм муухай байхад одоо ямар арга хэмжээ авах юм бэ?” гэсэн бодол эргэлдэнэ.

	Гадаа газар дэлхий улин гасална. Зуухны янданд салхи исгэрч цонхны шилийг дэлдэн хагалж чадахгүйдээ уурсан бөөн бөөн цас шидэлнэ. Өнөөдөр Захарт хэтэрхий олон явдал тохиолджээ. Тэр сандран мэгдээгүй мэт байвч өөр хоорондоо холбоотойг мэдэрсэн тэдгээр явдлыг нэгийг нь нөгөөтэй одоохондоо холбож чадахгүй ажээ.

	Салхины шуугин гаслах чимээнд довжоон дээр болон пинд хөлийн чимээ гарахыг хэн ч сонссонгүй. Байшингийн хаалга онгойж цасанд шавуулсан гурван хүн чимээ аниргүй босго алхан орж иржээ. Тэдний нэг нь Кругловын ууган охин, нөгөө нь Вера Михайловна Смирнова гэдгийг Большаков танилаа. Харин гурав дахь эрийг Захар танихгүй ажээ. Гэвч тэд цөмөөрөө Красновагийн хажууд байхыг бодоход эмч гэдгийг Большаков ойлгожээ.

	Вера Михайловна яаран хувцсаа тайлахад, өнөөх эр гар угаах халуун ус гуйлаа.

	— Эмч нар цагдаагаас түрүүлээд амжаад ирдэг нь сайн байна гэж Захар хэлэв.

	— Тийм, тийм гэж эрэгтэй эмч нүднийхээ шилний дээгүүр Большаковыг өлийн хараад, эмэгтэйчүүдээс хэн нэг нь үлдээд бусад нь гарахыг би гуйя гэв.

	Захар хувцсаа өмсөөд гарлаа. Гадаа догшин цасан шуурга ороолгож, салхи малгайг нь цагаан манан дунд золтой л авч явсангүй, эцсийн хоромд Большаков малгайгаа шүүрэн авч амжээ. “Яаж хүрч ирэв ээ? гэж тэр эмч нарын тухай бодон, цагдаа нар ч замдаа сууж болно шүү. Хэдийд гар аа бол? Круглов дахин утасдаа болов уу?”

	Большаков захиргаа руу гүймээр байсан боловч Ленькагийн газар доорх байрны адар дахь торлосон цонх хаашаа гарч байгаа бол? гэж гэнэт бодогджээ. Тэр Кругловтой нарийхан хонгилоор хэрхэн явснаа санав. Хонгил гурван метр хэртэй яваад баруун тийшээ эгц эргэсэн, тэгэхээр цонх энэ хавьд хашаан дотор байх ёстой. Чухам хаана байна?

	Цасыг нь цэмцийтэл цэвэрлэсэн хашаа одоо дахин хунгарт дарагджээ. Хашааны бүр буланд дэлгэмэл хаалгатай асар том пин байх бөлгөө. Нэг хаалгыг нь салхи савж нээсэн бололтой байхад Захар тийшээ алхлаа.

	Захар пин рүү ороод анх үзсэн юм бол тахианууд байлаа. Тэнгэрийн муухайд өрвийлдсөн тахианууд буланд овоолсон бөөн новш дээр бөөгнөрөн сууцгаана.

	Дараа нь Захар ан цавтай модон шалан дээр нүхний таг маягтай бүслүүр ч үгүй, бариул ч үгүй юм байхыг харлаа. Буланд бүдүүн төмөр утсаар хийсэн дэгээ байхыг анзаарч түүнийг өргөн банзны завсар зайгаар шургуулан татлаа.

	Тэр нь үнэхээр шиллэсэн нүх байх амой.

	Большаков нүхийг таглан, хаалгыг хааж захиргаа руу яаран явлаа. Нойтон цас түүний хамаг биед шавж, нүүрийг нь нойтон алчуураар ороолгох мэт ажгуу. Захар догшин салхинаас жишиж юу ч үл харан таамгаар явна. Тэр гэнэт хэн нэгэн хүнтэй мөргөлдөж, Кругловын:

	— Захар аа! Бас шинэ сонин... Тэнд, Озеркад... гэх догдолсон дууг сонсов.

	Харин бригадын даргын цааших үг салхины нөөлгөнд дарагдаж дуулдсангүй.

	— Озеркад юу бол оо вэ? Цагдаа гарч уу? гэж цасан шуурганы исгэрэлтийг дарахын хичээн Большаков хашхирлаа.

	— Цагдаа гарчээ! Тэнд Демидийг баривчилсан гэлцэх юм гэж Круглов хариу хашхирлаа.

	— Ямар Демид вэ?

	— Тийм ээ, танай агсан Меньшиковыг... 

	Гэвч Захар лавлаж асуухаасаа өмнө бүгдийг өөрөө гадарлаж байлаа. “За ингээд... баригддаг ажээ!” хэмээн ямар нэгэн хүнд ачаанаас ангижирсан мэт санаа алдав. Тэр Натальяд чухам хэн зурвас явуулсныг яг мэдээгүй ч гэсэн ямар нэгэн ухамсарт зөнгөөр Демид явуулсан гэж мэдэрч байв. Тэгээд Ручьевкад болсон явдлыг мэдмэгц Демид цагаасаа өмнө битгий нуугдчихаасай хэмээн ухамсартайгаар болгоомжлон болой. Энэ бүх явдал яагаад Меньшиковыг айлгаж болохыг Захар тайлбарлах тэнхэлгүй ажээ. Гэвч бас тайлбарлаж болохыг бүрэг бараг төсөөлөх ажгуу. “Одоо Наталья Лхагва гарагт Озерка руу явах хэрэггүй боллоо” гэж сэтгэл амран Захар бас боджээ. Тэгээд:

	— Түүнийг яаж... хаана барь аа вэ? гэж асуулаа.

	— Үүнийг мэдэхгүй байна. Тэнд утасны шугам салхинд савчаад, тодорхой ярьж болохгүй байна.

	— Дахиад захиргаа руу оръё.

	Захар захиргаанд ороод харилцуурыг удаан эргүүллээ. Гэвч харилцуурт шажигнан чахрахаас өөр юм үл сонстоно. Тэгж тэгж районы залгагч эмэгтэйн дуу арай ядан дуулдав. Захар цагдаад болон районы намын хорооны нарийн бичгийн дарга Григорье, эсвэл районы сонины эрхлэгч Смирновын гэр лүү залгаж өгөхийг гуйлаа.

	Холбоочин Смирновтой залгаж:

	— Утас хоорондоо нийлчхээгүй дээр түргэхэн яриарай гэж санууллаа.

	Хоёр цаг орчмын өмнө Фрол Курганов цагдаагийн газар Демид Меньшиков, бас Семен Прокудин гэгч хоёрыг чирч авчирсныг сонины эрхлэгч мэдээлжээ. Тэд гурвуулаа цус нөж болчихсон, Курганов хутгаар хоёр шарх олсон авч аюултай биш ажээ. Түүнээс юун улс авчирсан, ер юу болсныг асуухад Курганов ширээн дээр гар буу, хутга тавьж “за учрыг нь олцгоо...” гэжээ.

	— Миний мэдэж байгаа юм л энэ байна даа! гэж Петр Иванович харилцуурт хашхираад, гадаа ёстой янзын юм болж байна, гарахаас ч зүрхшээж байна. Вера Михайловна очсон уу? гэв.

	— Петр Иванович аа, энд байна гэж Захар Смирновыг тайтгаруулав.

	— Ухай даа... Елена Степановна ямар байна даа?

	— Сайн юм байгаа... Гэвч сэхэх бололтой.

	Смирнов хэдэн хором дуугарсангүй, Захар ч дуугүй харилцуураа барин зогсоно.

	— Фрол Курганов Меньшиков, Прокудин нартай зодолдож хутга, гар бууг нь булаан авсан бололтой. Чи миний үгийг сонсож байна уу? Тэд тэднийг яагаад буудчихсангүй вэ... гэж Смирнов хэлэв.

	Тэгээд харилцуурт тас нясхийн, исгэрч шуугин цөм нам жим болов. Утас дахин савчин, утасны шонг цасан шуурга дарсан байж ч болох бил ээ.

	— Ингэхлээр байна шүү, Фрол түүнийг баривчилсан байх нь ээ гэж нэгэнт тавьчихсан харилцуур луу Захар хэллээ.

	— Фрол оо? Курганов юм биз дээ? гэж Круглов гайхан лавлав.

	Гэвч дарга хариулсангүй. Тэр дахиад л утсыг дахин эргүүлж гарлаа. “Харин Устин байна шүү дээ! Яагаад миний толгойд орсонгүй вэ? Хэрвээ Натальягийн ярьсан энэ бүхэн үнэн бол нуугдаж болох хүн энэ л байна даа... Корнеев, Колесников хоёр тэнгэр муухай байгаад итгэн битгий л харахгүй байгаасай. Тэдэнд дахин сануулах хэрэгтэй юм сан...”

	Гэвч харилцуур урьдын адил таг жиг ажээ.

	— Ээ чөтгөр чамайг! гэж Захар уурлан, захиргаанаас түргэн гарлаа. Довжоон дээр зогсож, Уваровын газар доорх байрны түлхүүрийг Кругловт өгч, цагдааг ирэхээр Ленькаг гаргаж ир. Харин гэрч байлгана шүү. Ер нь тэгээд цагдаа мэдэж байгаа. Харин би... Ногоон Дол руу заавал явах хэрэгтэй. Миний машин хаана байна? гэв.

	— Тэнд манай байшингийн тэнд зогсож байгаа. Харин... 

	Цасан манан дунд машины гэрэл сүүмэлзэн дараа нь хар толбо сүүтгэнэв.

	— Энэ чинь цагдаа байна гэж Круглов хэлэв.

	— Ухайс даа, сайн байна. Хэдүүлээ ир ээ вэ?

	Хоёр цагдаа иржээ. Большаков тэр даруй тэдний нэгийг Ногоон Дол руу хамт явахыг гуйв.

	— Танай энд чинь дээрэмчний бөөн уурхай байгаа юу даа! гэж их цасан шуурган дундуур хаашаа ч явахыг хүсээгүй цагдаа нарын нэг дурамжхан дуугарлаа.

	— Үүр л байгаа бололтой гэж Захар баргар хэлээд, харин зулбасгууд нь районоор нэг таржээ. Хүрз бий юу? Хоёр давхар араа чинь хоёулаа ажиллаж байгаа юу? гээд жолооч руугаа эргэлээ.

	— Хоёулаа ч хоёулаа, гэвч одоо энэ цасан шуургыг давж гарахгүй шүү гэж жолооч бувтнав.

	— Дүү минь гарах л хэрэгтэй гэж Большаков хэлэв.

	Минутын дараа цагдаагийн машин гүн цасан дотор арай ядан эргэж хуйлран эрчлэх цасан давалгаанд умбалаа.

	Энэ хооронд Ногоон Долд дараах үйл явдал болж байлаа.

	Өглөөнөөс хойш цонхныхоо дэргэд түгшин эргэлдэх Пистимея Анисим Шатров, Захар Большаковын байшин руу хазганан орохыг харжээ. Тэр түүнийг бүр хаалганд нь хүртэл хараагаа салгалгүй байснаа үл мэдэгдэм залбирч, амандаа залбирал шивгэнэж эхлэв.

	Харин Устин орон дээрээ хэвтэн бүгдийг харж, сонсож гунигтай инээмсэглэнэ.

	— Сахиус минь, чи юу бол оо вэ? гэж Пистимея хэлбэл

	— Зүгээр ээ, идэх юм өгөөч гэж Устин хариуллаа.

	Пистимея пийшингийн ам, ширмэн тогоо харжигнуулж байхдаа ч даргын байшингаас хараа салгасангүй. Тэгтэл тэднийхээс Анисим гарч ирлээ. Дараа нь Захар өөрөө цухуйв. Тэгэхэд эмгэн хальсыг нь арилгаагүй байгаа төмсөө умартан цонхны шилэнд нүүрээ наалаа.

	Захар пин рүүгээ явж байгаа бололтой гудамжаар алхлаа. Пистимея хараа тасартал хойноос нь ажиглаж байгаад цэвэрлэж байсан төмсөө орхин гудамжинд гүйн гарлаа.

	Чингээд эргэж ирэн цонхны хажуу дах вандан дээр суун төмсөө арилгахад гар нь чичирч төмс мултран хувинтай ус руу полхийтэл унана.

	— За цаана чинь хэн хаашаа явав? гэж Устин өнөөх л дооглонгуй дуугаар асууж, чи чинь юу болчхоод гэнэт хүн болгоны ул шагайгаад байдаг болчих оо вэ? Гарцаагүй болчихсон юм биш биз дээ? гэв.

	Энэ удаад Пистимея өөрөө төмсөө хувин руугаа ууртай шидлээ. Гэвч тэрхэн хоромд дүрэлзсэн уураа дарж хийж байсан ажлаа үргэлжлүүлэв. Хувинд төмсний урт нимгэн хальс унан унасаар бөлгөө. Устин үл мэдэг тавлангуй нүдээ анин, эхнэрээ ширтсээр байлаа.

	— Дарга Натальягийн руу очлоо... Харин чи бас арсганаад л байдаг..! гэж Пистимея дуугарлаа.

	— Очлоо гээд яах бэ? Тэр чинь олон айлаар ордог шүү дээ.

	— Тэнэг! гэж Пистимея чин сэтгэлээсээ бувтнаснаа, — Сахиус минь, чи намайг уучлаарай хэмээн гоморхонгуй нэмж хэлэв.

	— Чиний эелдэг үгийг хүлээсэн юм гээд Устин хана руу эргэв.

	— Натальягийнд очлоо... гэж байна шүү дээ. Натальягийнд... 

	— Өө, бүр тийрэн дээр очсон ч яах вэ очиг.

	Одоо Устиний дууны өнгө ядарсан, хайхрамжгүй ажээ. Пистимея нөхрөө удаан ширтлээ. Дараа нь гал тогооны хутгаа чимээгүйхэн тавьж, нөхрөө сонсчих вий хэмээн болгоомжлох лугаа адил огтхон ч чимээ гаргалгүй хувцаслан мөргөлийн байшин руу гүйлээ.

	... Тэр цагаан даавуу шиг цонхигор юм эргэж ирлээ. Устин түрүүчийнхээ байдлаар үхчихсэн юм шиг хэвтэнэ. Пийшин дүнгэнэн асна. Эмгэн пийшинд хэдэн мод хийж, хэрхэн асаж байгааг нь анхааралтай харна. Тэгээд нэг гараараа төмс, нөгөөгөөр хутгаа авлаа.

	Байшинд Илюшка Юргин харайн орж ирэн:

	— Сонсов уу! Ручьевкад нэг л юм болж дээ! Захар тийшээ ум хумгүй арилаад өгчээ... гэж хашхирлаа.

	— Чи жаахан аядаач. Устин унтаж байгааг харахгүй байна уу. Яв, яв... гэж Пистимея гуйлаа.

	— “Яв”! гэдэг чинь юу гэсэн үг вэ. Ручьевкад юм болж гэж би ярьж байна шүү... Хэрвээ юм болчихвол... биднийг яахгүй байгаа... Өчигдөр чи гарын дор байгаарай гэж дэмий хэлээгүй байх... гэж Юргин гайхав.

	— За чи эндээс тонилоод аль! гэж Пистимея түүний сүүлчийн үгийг дарж зандрав. Тэгээд Юргинийг пин рүү түлхлээ.

	Харин Устин унтаагүй ажээ. Юргин, эхнэр хоёр нь пинд ямар нэг юм удаан ярилцахыг тэр сонсжээ. Тэдний дуу нэг чанга болж, нэг аяархан болох авч гадаах салхины шуугианд юу ярьж байгаагийн учрыг олж болохгүй бөлгөө.

	Тэгсээр Юргин хаалга тас хаян гарч явахад Пистимея пийшин рүүгээ эргэн иржээ.

	— Чи чинь өглөөний хоол өгөх үү, үгүй юу? Эсвэл өлсгөлөнгөөр турааж алахаар шийдээ юү? хэмээн Устин уурсангуй асуулаа.

	Пистимея хатангир өвдгөн дээрээ үрчгэр бяцхан гараа тавьж бодлогошрон пийшингийн хажууд сууна. Хар алчуураар боосон бяцхан толгой нь мөрөндөө лав шигджээ.

	Тэр нөхрийнхөө дууг дуулаад давхийн цочиж, өвдгөн дээрх банзлаа алгаараа илж:

	— Устинушка, мөдхөн, мөдхөн хооллоно... Тавьчихсан чанаж байна.

	— Илюшка юу гэж донгосоод байгаа юм бэ? Ручьевкад юу бол оо вэ?

	— Уваровын ноход эмчийг зуучихсан гэнэ... Яагаа вэ, өнөөх тариа хийж явсан Красноваг юм байх аа... 

	Цасан дээр бараг шөнөжин өвдгөөрөө зогссон Анна Уваровагийн тухай Пистимея юу ч ярьсангүй.

	Тасалгаанд нэг ч амьд амьтан байхгүй мэт нэлээд удаан чимээ гарсангүй. Гагцхүү салхи цонхны шилийг үе үе нөөлөгдөн тарчигнуулан, яндан гунигтай хүнгэнэнэ.

	Пистимея залбиравч, санаа алдан бослоо. Тэр пийшин рүүгээ шагайн харснаа цэх бололгүй хаалга руугаа эргэж захиргааны цэвэрлэгч Наталья Лукинаг босгон дээрээ зогсож байхыг хараад таг хөшлөө.

	— Захиргаа руу оч... Өвчтөн таныг дуудаж байна гэж Наталья хэлэв.

	— Бас юун... өвчтөн байдаг бил ээ? гээд Пистимея арай ядан цэх болоход нуруу нь хугарах мэт шажигнав.

	— Тийм ээ, Марфа Кузьмина. Нэг юм нь өвдөөд байгаа юм байх аа. Юм асуух гэсэн юм гэнэ.

	— Тэр чинь... Озеркагаас хүрээд ирсэн хэрэг үү?

	— Яалаа гэж... Утсаар гуйсан юм.

	Пистимея өөр юу ч асууж шалгаалгүй гадагшаа харайлаа.

	Хамтралын Захиргаан дээр ням гараг тул хэн ч байсангүй, угаагаагүй шалан дээр бохир устай хувин нойтон алчуур хөглөрнө.

	Түргэн явсандаа амьсгаадан Пистимея хувинг золтой л өнхрүүлсэнгүй. Тэр харилцуурт хүрч амжаагүй байхдаа хаалга руу хялалзан хашхирна. Натальяг хэдэн алхмын ард орхисон ажээ.

	— Марфушка юу? Би сонсож байна. Ухай, би... Юу гэнэ? Хэн дамжуулаарай гэсэн гэнэ? Семен Прокудины охин? Юу гээ вэ? Чанга яриач ээ, харилцуур шажигнаад, толгой жингэнээд байна. Юу гэнэ ээ? Фрол... Дорофей Трофимычийг... Семенийг цагдаа... Ээ бурхан минь! Ээ бур... гэж хашхирлаа.

	Тэгээд Натальяг дөнгөж орж ирмэгц чимээгүй болов. Тэр гөлийсөн нүдээрээ Лукинаг ширтэн гагцхүү уруулаа жимийн чагнана. Наталья хувцсаа тайлан шалаа угааж дуусгахаар ажилдаа орлоо.

	Дараа нь захиргаан дээр бошинзоо хагас дутуу эгэлдэргэсэн Филимон Колесников яаран сандран орж ирлээ.

	— Наана чинь юу болоод байна? Ямар хэрэг гараа вэ? Цонхоор харж байсан чинь Пистимея та хоёр ум хумгүй гүйж ирэх чинь гэж асуулаа.

	— За тэр байна. Егор Кузьмины эх өвдсөн юм уу даа гээд Наталья алчуураа утас руу заалаа.

	Пистимея Филимоны хурц харцнаас жишүү харж харилцуурт сөөнгөтсөн дуугаар:

	— Марфушка, ухай, за яах вэ. Бүгдийг ойлголоо. Тэгэхээр байна шүү дээ чи ингэж хий гурван юүж цагаан түрий, таван салааны дөрвөн шилбэ ав. Тийм, эмийн сангаас хусны нахиа гуй. Тэгээд ургамлуудаа хандал, буцалмагц нь таван салаагаа, халбага нахиатай хий. Тэгээд унтахдаа уу. Ингээд боллоо. Тодорхой болно. Би чам дээр очно. Одоо харилаа, Устинийг хооллоно, бас мөргөлийн байшинд очно... Чиний төлөө мөргөе гээд харилцуурыг өлгөж, хэнийг ч үл харан захиргаанаас гарлаа.

	Түүнийг хаалган дээр цухуймагц нь:

	— Зүгээр ээ... Бурхан ивээнэ. Одоохон чамайг хооллоё! гээд байшин дотуураа байж ядна.

	Пистимея дандаа үйлчлэмтгий боловч, өнөөдөр шиг нөхрийнхөө санаанд тааруулах гэж хэзээ ч ингэж сандарч байгаагүй байж болох бил ээ. Гэхдээ Устин сандарч байгааг анзаараагүй, ер нь анхаараагүй ажээ. Тэгээд ч гадаах цасан шуурга, Захар, Демид, өвчтэй Марфа, өөрийн нь гэргий энэ бүгд түүнд ямар ч ялгаагүй бөлгөө. Тэр сүүлчийн өдрүүдэд ямар ч дур сонирхолгүй амт шимтийг нь үл мэдрэн хоолоо иднэ.

	Харин одоо эхнэр нь ширээ засаж хоол таваглаж өгөхөд нэг хоёр халбагадаад тавагтайгаа мулгуухан ширтэж:

	— Яасан гашуун юм бэ? гээд эхнэр өөдөө харлаа.

	Пистимеягийн хажууд уруул хүргээгүй таваг дүүрэн шөл бас байлаа. Пистимея талх зүсэн сав суулгатай шүүгээ рүү, пийшин рүү тасралтгүй гүйнэ. Тэр нөхрийнхөө саяын үгийг пийшингийн дэргэд сонсож, өөрийнхөө таваг руу тайван ирж, жаахан шөл халбагадан амсаж:

	— Нээрээ, нэг юм үнэртээд байна. Нүүрс юм уу, зомгол орчихсон байж болох юм гэвэл,

	— Зомгол оо? гэж Устин лавлаад, нүдэнд нь нэг муу зөн татах шиг болов. Гэвч дахин халбагадаад, үгүй, чи минийхээс амсаач гэв.

	— Бурхан минь! Устинушка, чи чинь ухаан зүгээр биз дээ? Чиний санаанд ямар хачин юм орно вэ! Саяхан Варькагийн талаар яалаа даа... Нэг л тогооноос чамд ч, өөртөө ч аягалахыг чи харсан шүү дээ.

	Устин үнэхээр харжээ. Гэлээ ч гэсэн ширээ алгадаж:

	— Чамайг амс гэж байна шүү! гэв.

	Чингэхэд Пистимея хормогчоороо нулимсаа арчин нөхрийнхөө тавгийг өөрийнхтэйгөө сольж тавилаа. Тэгээд үе үе мэгшин үг дуугүй идлээ.

	Энэ нь Устинийг тайвшруулжээ. Эхнэрийнхээ шөлийг тэхий дундаа ороход Устин өөрийнх рүүгээ тонгойж хоослов. Шөлөө идээд тал тахианы мах цааш харуулж, аяга цайгаар даруулаад дахиад орон дээрээ өнхрөв.

	Харин Пистимея литрийн сияан аяга авч пин рүүгээ яаран орж, тэндээсээ үнээний хашаа руу гүйлээ. Алаг үнээ хүндээр яраглан, хивж хэвтэнэ. Шивээний цаана туруугаараа модон шал торжигнуулан хоёр хонь зогсоно.

	Пистимея шивээн дээр гэдсээрээ даран хоёр хуруугаа амандаа лав хийж удаан огиуллаа. Гэвч нэг их хүйтэй биш ажээ. Дөнгөж сая идсэн шөл хонины хөлийн дэргэд бага сагаар гарч, ширхэтсэн банзан дээр хөөсрөн нэлийнэ. Гэвч эмгэн хүйтэн хуруугаа амандаа чихсээр байлаа.

	Тэгээд юу ч гарахгүй болмогц тэр сияан аягаа барьж найгасаар үнээ рүү очиж суун хуруугүй гараараа хөхийг нь шувтарч гарлаа. Түдэлгүй аяга ч сүүгээр дүүрлээ. Пистимея бараг амьсгаа авалгүй уг сүүг ууж, дахин саалаа... 

	Дараа нь хонины хашаан дээр гэдсээрээ дамнаж хэвтлээ... 

	Эмгэн сияан аягаа дахиад хэрэг болохгүй учир үнээний байранд орхижээ. Тэр байшиндаа бидон дүүрэн керосинтой буцаж ирлээ. Устин усан хулгана болтлоо хөлөрч (сахал нь хүртэл норж цээжиндээ наалджээ) шуналтай амаа ангайн, хүндээр амьсгаадаж дээшээ харан хэвтэнэ. Тэр эхнэрээ хараад хашхирч зандрах тэнхэлтэй байсан авч анзаарсангүй харин гагцхүү амьсгаадан гунигтайгаар:

	— Чи яах гэж... ингэж байгаа юм бэ? Яалаа гэж? хэмээн асуулаа.

	Пистимея хариулсангүй. Тэр нөхрөө огтхон ч тоосонгүй авдар саваа онгойлгож муусайн хувцсаа шалан дээр сэгсэрлээ.

	— Тэртэй тэргүй би өөрөө... Би яавал дээрийг цөмийг бодсон... Гэвч чи яах гэж... ингэж байгаа юм бэ? гэж Устин дахин хэллээ.

	Пистимея мөн л үл хариулна.

	Тэр хоёр дулаан өмд, дулаан нэхмэл ноосон цамц өмсөж гадуур нь цамцаа эгэлдэргэлдэв. Тэгээд хэзээ ч боож байгаагүй өдөн алчуур гаргалаа.

	Дараа нь буланд вандангийн дор байгаа хайрцгийг хутгаар онгойлгон, нууц нүднээс нь хэдэн багц мөнгө гаргалаа. Боодолтой мөнгөө мөрөвчтэй бяцхан уутанд хийж хоосон хайрцгийг байсан газар луу нь түлхлээ.

	Тэр энэ бүгдийг хийхдээ яарч сандралгүй, нэг ч илүү хөдөлгөөн хийлгүй хийж, нүд нь цагаанаар эргэлдэн гялалзаж, уруулаа тас жимийсэн байв.

	Устин орон дээрээ эвхрэлдэнэ. Түүний дотор нь түлэгдэж байгаа бололтой цамцныхаа захыг тайлж урахыг оролдон гараа өргөн сарвайх авч гар нь захандаа хүрч чадалгүй уналаа... 

	Харин Пистимея тасалгаа даяар керосиноо цацаж байлаа.

	Устин эвхрэлдэхээ больж таг жиг болсноо эхнэр лүүгээ толгойгоо эргүүлж Пистимеяг ширтэнэ. Түүний нүд хар галд шатсан мэт бөлгөө.

	— Өө чи... бас... гэж тэр сөөнгөтөв. Тэгээд гэнэт уур хорсол, эсэргүүцэл, гуйлт, амьдралын цангаа дүүрэн солиорсон дуугаар, нээрээ яалаа гэж тэр вэ! Яалаа гэж! хэмээн жингэнэтэл чарлалаа.

	Шинэхэн бошинз өмсөж Устиний суран бүсийг жавхайтал бүслэн гартаа ууттай юмаа барьсан Пистимея босгоны дэргэд зогсоно.

	— Устинушка, чи одоо над туслагч биш ээ. Филькагийн бүх мөчир... Ер нь тэгээд одоо Филькагаар яаж далдлах билээ... Чиний сэтгэлд миний суулгасан тэр модны бүх мөчир зөвхөн хугараад зогсоогүй, мод нь өөрөө ялзарчээ. Би саяхан модыг усалж, амьдруулах гэсэн авч нэгэнт үхчихсэн мод нэмэргүй болжээ. Устинушка, за ингээд чамтай энэ босгон дээрээс салах ёс гүйцэтгэе. Харин намайг бурхан өршөөнө гэж Пистимея тайван хэлэв.

	Устин түүнийг нүдээ бүлтийлгэн ширтсээр байх амой. Пистимея тайранхай гараараа загалмайлан залбиравч чүдэнз зуран керосин асгасан овоолоостой хувцсан дээрээ чулуудав. Тэр бөөний голд дөл улалзан тал тал тийшээ түргэн авалцав.

	Пистимея гарч хаалгаа тас хаан, цоожоо цоожлон түлхүүрийг халаасандаа хийв. Бас пингийнхээ хаалгыг тийнхүү хааж салхи сөрөн хахаж цацан, ногооны хашаан дотор байгаа халуун усны газар луугаа гүйлээ.

	Тэнд “Аваач - худалдаач” хос цана барьчихсан хүлээх бөлгөө.

	— Мөнгөө авсан уу? гэж хамгийн түрүүн асуулаа.

	Пистимея хариулахын оронд пийшингийн араас царил гарган Юргинд өгч:

	— Чи миний хүүдий рүү битгий хараад бай, адрын энэ банзыг ховхлоодох гэв.

	Банз амархан ховхроход бяцхан зэвэрсэн төмөр хайрцаг доош уналаа. Шалан дээр унасан хайрцгаас тахийлгасан мөнгөн халбага, алтан бөгж, ээмэг, хөөрөг, бөгж, ээмгээр давтсан бөөн алт тэргүүтэн асгарлаа.

	Халуун усны газар харанхуй байсан авч намгийн бяцхан байшинд Звягины хүүдийнээс Филипп Меньшиковын асгаж байсан зарим нэгэн юмсыг Юргин шууд танилаа. Яагаад гэвэл насан туршаа “дүрээр нь” санаж явдгаас таньжээ.

	— Хараач, бүрэн бүтэн байна шүү! Би хорвоо дээр байхгүй болчихсон гэж бодож байсан юм хэмээн тэр баярлан дуу алдлаа.

	— Битгий донгосоод бай! Нааш нь хий! гэж зандраад Пистимея хүүдийнийхээ амыг онгойлгож, өнхөрчхөөгүй байгаа, шалан дээгүүр сайн тэмтэрч үз.

	Тэд хэдэн хормын дараа амьсгаадан, бие биеэ түлхэн хүйтэн шалан дээгүүр чүдэнз зуран, өнцөг буланг гэрэлтүүлэн мөлхөв.

	— Одоо банзаа хуучин байранд нь хадчих гэж Пистимея дөрвөн хөллөн мөлхсөн хэвээр тушаагаад, алив түргэл! Бидэнд цаг алтнаас үнэтэй шүү. Алхны оронд пийшингийн чулуунаас ав... гэлээ.

	Тэд цанаа хийж босоход Юргин Пистимеягийн мөрөнд үүрсэн түнтгэр хүүдийг нүд буландав.

	— Бас нийтийн мөнгийг авсан уу?

	— Үгүй, үлдээчихсэн.

	— Тийм дээ, тийм. Шинэчлэлийн дараа мөнгө ч багтаамжтай болсон шүү. Нэг цаасан тэмдэгтэд л мянга багтана... 

	Пистимея байшин руугаа харлаа. Дээврээс нь утаа баагьж байгаа бололтой, гэвч нягт цасан шуурганы цаанаас юу ч үл харагдана.

	— Цанаар явж чаддаг болов уу? гэж Юргин Пистимеяг эргэлзэнгүй харж асуув.

	— Тэшүүрээр гүйж яваа юм шиг гүйхгүй бол багалзуурдуулна. Чадахгүй ч гэсэн чадах л хэрэгтэй... гээд Пистимея жаахан бөхийн түрүүлж алхлаа.

	Юргин ногооны хашаа давахад нь түүнд туслав.

	— Эхний удаа адаглаад бид... хаашаа явах вэ?

	— Битгий яараад бай, түрүүлээд яв. Харин би мөрөөр чинь яаж ийгээд явна. Светлиха голоор уруудаж, дараа нь Чөтгөрийн хавцлыг тойрно. Холгүй нэг бурханд сүсэгтэй ойчин суудаг юм... Тэнгэрийн муухайг өнгөртөл тэнд хүлээж байгаад тодорхой болно.

	Пистимея хэдэн минутын дараа дахин эргэж харан нүдээ шавсан нойтон цасыг арчлаа. Тосгоны байшингууд харагдахгүй ажээ. Гэвч тэр шуугиан исгэрэх орог саарал манан дунд очнуудын шаргалдуу туяа салхинаа зуларна... 

	Тосгон руу гүйж очсон Захар Большаков ч тэрхүү шаргал туяаг харжээ. Цагдаагийн машин Ногоон Долоос хагас километрийн зайтай цасанд бүр суужээ.

	Тосгонд туйлын их үймээн бужигнах бөлгөө. Морозовын байшин нэлдээ түймэрт автжээ. Галзуурсан мэт салхинд үлээгдэж дүнз бүрээс нь дөл улалзана. Эргэн тойронд нь хамтралчид хашхиралдан, бие биеэ дуулахгүй гүйлдэнэ. Гэвч хэн ч юугаар ч тусалж чадахгүй ажээ.

	— Цөмөөрөө тэр байшингууд руу оч! Оч үсэрч, гал авалцахгүй байхыг анхаараарай... гэж Корнеев бараг хүн болгоны чихэнд хашхирч, галын улалзах хэл рүү гараараа зангана.

	Аз болоход салхи ганцхан тийшээ чиглэж, очнууд нойтон цасанд дарагдсан хэдхэн байшин дээр бууна. Тэгээд Устин Морозовын байшин маш хурдан хагас цагийн дотор шатаж дуусжээ... 

	— Устин, Пистимея хоёр хаана байна? гэж Захар цогших хожуулыг цасан бургиа хэрхэн дарахыг харан Корнеевоос асуув.

	— Тэнд л байгаа байх гэж байна... хэмээн Корнеев нурмыг заан, Филимон бид хоёр тэдний хаалганаас нүд салгаагүй. Ямар нэгэн юм болбол гэж би Колесниковынд очиж суусан, манай цонхоор Устиний байшин харагддаггүй юм. Цасан шуурга тавьж байсан ч гэсэн хаалгаар нь хүн гарахыг бид харах нь лаваа... Харин Юргин... 

	— Тэгээд?

	— Харин Юргин тэр хаалгаар орсон. Би түүнийг хэдийд гарахыг хараад л байсан. Тэгтэл дээвэр дээр нь бөөн оч гялалзахыг харлаа. Сүрэл пийшингээ галлаж байгаа юм уу даа гэж бодсон билээ... Тэгсэн чинь дөл улалзлаа. Гүйж очоод хаалгыг нь түлхлээ, хаалттай ажээ. Тэгээд ч нуруу нь шажигнан шатаж байсан болохоор хожимджээ.

	— Бас дээр биш биз... гэж Захар түүний яриаг чагнан дуугарав.

	Илюшка Юргиний гэргий гүйн ирж:

	— Цагаас нь өмнө битгий үймээн дэгдээ. Хэн нэгнийд нь архи уугаад сууж байж болох юм. Олдоно гэж Захар хэлэв.

	Гэвч Юргин огт олдсонгүй.

	... Цасан шуурга дөрвөн өдөр хуйларлаа. Тэгээд цасан шуурга намдмагц мужаас ирсэн шүүх магадлагч хоёр мэргэжилтний удирдлагын дор хамтралчид түймрийн улыг цэвэрлэв. Тэд нурам дотроос хүний шатсан яс олжээ.

	Гэвч түймрийн үеэр хэчнээн хүн амь тавьсныг аль нь ч тодорхой хэлж чадахгүй бөлгөө.

	
ТӨГСГӨЛ

	 

	I

	Хавар боллоо.

	Өглөөгүүр зэгсэн хүйтэн авч, бага үдийн хэрд байшингийн бүх дээврээс гялтганасан дусал хөгжөөнтэй дуслан, дэвтсэн цас бараг хагас пүүний дайтай мөсөн хонгорцог нирхийтэл унагана.

	Үд дунд цас бүх гудамжаар урсаж, хүйтэн шавар машины дугуйнд хол үсрэн цацаж, хөлийн дор шалчиг балчиг дуугарна.

	Өглөөнөөс аваад үдэш болтол ойн дээгүүр цэнхэрдүү утаа үнэртэн хөшиглөнө. Тэрхүү утаанаас юу үнэртэж байгаагийн учрыг олоход бэрх ажээ. Чийглэг цас ч, гэссэн шилмүүс ч, огторгуйн өндөрт бүлээссэн агаар ч бүү мэд.

	Ялангуяа энэ агаар өглөөний цагаар онцгой үнэртэй бөлгөө... 

	Өнгөрөн явах галт тэрэгнээс хагас өртөөн дээр Фрол Курганов, Клавдия Никулина, Егор Кузьмин, Варвара Морозова дөрөв бууцгаав. Тэд явж буй галт тэргийг үг дуугүй үдэн тавцан дээр чимээ аниргүй зогсож байснаа Ногоон Долын зүг бас л дуугүй алхацгаав.

	Замын туршид тэдний нэг нь ч үг унагасангүй. Гагцхүү Марьягийн хясаатай зэрэгцэж ирмэгц хүчирхэг том уядсан мөчрөө тал тал тийш нь лүглийлгэсэн аварга улиангарыг Фрол харж:

	— Яасан сайхан үнэртэнэ вэ? гэлээ.

	Тэд Евдоким болон Исидор Уваровыхан, Семен Прокудин, Ефим Свишев, Демид Меньшиков нарыг шүүсэн шүүх хурал дөнгөж сая дууссан Озеркагаас буцаж яваа нь энэ бил ээ. Тэдний хэргийн гэрчээр Фрол Курганов, Наталья Лукина, Зина Никулина, түүний эцэг Антип, мөн Андрон Овчинников, Митрофан Селиванов гэргийтэйгээ, Озеркийн сүсэгтэн Гликерия, Евдокия, Уваровыхан бараг гэр бүлээрээ Аннагаас бусад нь татагдсан ажээ. (Чичрэн дагжих Ленькаг газар дороос гаргахад Анна орон дээрээсээ ухасхийн босож очин хүүгээ хоёр гараараа тэврэн авчээ. Тэгээд түүнийг дахин орон дээр нь хэвтүүлэхэд ухаангүй байсан бөгөөд долоон хоногийн дараа ухаан оролгүй нас барсан ажгуу).

	Түүнчлэн гэрчийн мэдүүлэг авахаар Захар Большиков, Петр Смирнов, Варвара Морозова, Марфа Кузьмина, түүний хүү Егорыг дуудсан ажээ. Гэхдээ Егор сайн дураараа гэрчийн сандлаас шүүгдэгчийн сандалд бүх хэрэгт гэм буруутайгаа хүлээн суужээ.

	Варька орь дуу тавин Егор луу гүйн очиж наалджээ.

	— Үгүй, үгүй... Тийм байх ёсгүй! Би одоо тэгээд яах болж байна? би хэнтэй... хэмээн тэр толгойгоо сэжлэн чарлана.

	— Зүгээр ээ, байгаа юм байгаагаараа л байг. Суудгаа суугаад үнэн шударгаар эргэж ирнэ. Варюшка, чи намайг хүлээ... гэж Егор түүний мөрийн илнэ.

	Егорын дараа Фрол Курганов босож, Марья Вороноваг алсан хэрэгт гэм буруутай гэж өөрийгөө үзэж байгаа учир миний байр Егорын тэнд байх ёстой гэж мэдэгджээ.

	Танхим тэр аяараа халаглав.

	Клавдия, Степанида хоёр гэрчид ороогүй ажээ. Гэвч мужийн явуулын шүүх хуралдаж байгаа районы клубт тэд байсан амой.

	Фролыг мэдэгдлийг сонсоод Клавдия юу ч хэлсэнгүй, гагцхүү цонхийн цайв. Харин Степанида завсарлагаар Клавдия руу тулж очин дийлж тавласан харцаар ширэв татаж:

	— Хүний эр нөхрийг ашигласан бил үү? Аз жаргалын чинь бах ханав уу? банзал минь чамайг тэгэх хэрэгтэй байсан юм... Бас түүнд, алуурчинд... гэжээ.

	Клавдия үг дуугүй цаашаа харжээ.

	Степанида Озерка руу дахиад явсангүй. Клавдия шүүхийн хурал дуустал хамтрал руугаа буцсангүй, Зинагийнд суужээ.

	Шүүхийн ажиллагаа бүтэн хоёр долоо хоног үргэлжлэв. Энэ бүх хугацаанд Ногоон Долд ёстой л тогоо буцалж байгаа мэт ажээ. Тосгонд үнэгэн харанхуйгаас үдшийн бүрий болтол ганцхан дараах яриа л болно.

	— Устин Пистимея хоёр ч мөн хүн юм аа... Морозовыхон ч Морозовыхон юм аа. Бид тэдэнтэй өдий олон жил яаж амьдрав аа!

	— Демид Меньшиковыг би бүр санаж байна шүү. Тэр шүүх дээр юугаа мэлзээд байдаг байна?

	— Тэгээд ч зогсохгүй... Бас өөр хүний нэртэй баримт бичиг олдсон гэсэн. Тэтгэвэр авахын тулд түүнийг хийсэн гэжээ. Харин түүний найз нь, ямар ч сул цалин авагч биш, энэ чинь... дээд иеговист... гэж бархирчээ.

	— Тийм бий! Тэгээд тэр юу гэх юм бэ?

	— Би яаж мэдэх вэ... Өнөөдөр шөнө шинэ сонин болно.

	— Тэдгээр шаарнууд Захарыг яалаа! Фрол ч яах вэ, Захарыг гэрлүүлсэн... 

	— Курганов Демидийг яаж барьснаа шүүх дээр ярив уу?

	— Меньшиков түүнийг яагаад ч юм дуудуулжээ.

	— Тэгээд?

	— “Тэгээд” гэдэг чинь энэ дээ! Тэд нэг л вандан дээр суух улс. Тэгтэл... Яагаад ч юм хэл амаа ололцсонгүй. Чингээд үг сөргөлцөөд барилцаж авсан хэрэг. Шуугиан гарахад Прокудин гүйж ирээд Фролкаг хутгалжээ.

	Тэр баавгай шиг амьтанд хутга юу болох вэ! Гагцхүү хүрхрээд л эргэж Прокудиныг өшиглөжээ. Тэр хөлийнхөө хооронд гараа атган суужээ. Тэгэхэд нь Демид Фролын шилэнд гар буугаа тулгажээ. Фрол чадалтай болохоор яах вэ... гар бууг нь салган авч чаджээ.

	— За одоо залуу эхнэр Клашка л хатна даа. Марья Вороновагийн талаарх бүх юм үнэн болов уу... 

	— Аль эртний юм болохоор учир дутагдалтай л хэрэг. Фрол ярихдаа түүнийг би биш, Филька, Демид хоёр алсан гэж байна. Тэгээд Фрол хөлчүү байсан учир уг хэрэгт хутгалдсан гэнэ.

	— Харин Демид өөрөөр ярьж байгаа юм. Гол алуурчин нь чи. Чи түүнийг хясаан дээр аваачсан, чи толгойг нь чулуугаар хага цохисон, дараа нь хутгаар нүдийг нь... гэж ярьж байна. Тэгээд бас “хар банзал Аниська Шатровыг харахгүй болно...” гэж байсан юм байх.

	— Сахиус минь бодохоос ч аймшигтай юм! Нээрээ үнэн бол тэр алуурчныг... шүүг. Учир нь олдоно. Егорыг хорлон сүйтгэгч гэж шүүх ёстой. Гэлээ ч гэсэн лав... 

	— Манай Овчинников гагцхүү толгой сэгсэрч өнөөх “Эргэлзэж байна” гэдгээ баталсаар байгаа гэнэ. Тэр чухам юунд эргэлздэг байна?

	— За эргэлзэх юм юу ч байхгүй. Тэнэг амьтад дандаа тэнэг үгтэй байдгийг мэддэггүй юм уу.

	— Харин Смирнов тэнд юу ч яриагүй гэнэ үү?

	— Ээ, хонгор минь! Өчигдөр орой ээдрээ нь тайлагдсан юм байх аа. Демид шахалтад орж ярьжээ. Устин Усть-Каменка гэдэг газар энэ Смирновын болзоот бүсгүй... Полина гэдгийг алсан юм байх аа... 

	— Болзоот бүсгүйн тухай мэднэ. Би эрхлэгчийн өөрийн нь тухай асууж байна шүү дээ.

	— Харин Марфаг зөнөчхөж гэсэн цуу гарчээ. Бүх байцаалтад ганцхан л хариулт өгдөг гэнэ. “Пистимеяд хэрэгтэй байсныг би яаж мэдэх вэ? Эсвэл Зинкаг Евдокия, Гликерия хоёртой юм уу, Митрофантай уулзуул...” гэдэг гэнэ.

	— Нээрээ... Зинка байна шүү... Түүнийг онцгойлон үзэж байсан бололтой! Охин ч инж хүртжээ... 

	— Демид германчуудад алба хааж байсан юм уу даа? Чи чинь Озеркагаас ир ээ биз дээ, тэнд юу болж байна?

	— Өглөөний үнээний байр цэвэрлэж, цэвэрлэж нэг буланд нь хоцордог ажээ. Ингэж л амьд үлджээ. Ганцхан Демид ч биш, бас Прокудин, Свещев ч адилхан. Хонгорууд чинь өнөөдөр ам булаалдан ярьж гарчээ. Прокудин Сибирьд төрсөн, Свищев украйны хаа нэгтээ амьдарч байгаад дайны үеэр нүүлгэн суулгахаас нуугдаж хоцорчээ. Тэгээд германчуудыг ирэхэд тэдэн дээр шууд очжээ. Бүр нусгай жаал байхад харгис цагдаагийн албанд оржээ. Нэг тулалдааны дараа олзлогдохын тулд үхсэн болж баашилж хэвтсэнээ Прокудин ярилаа. Бас л германчуудад арьс өвчигчөөр ажиллаж байжээ.

	— Харин Евдоким өвгөн яаж байдаг бол оо?

	— Тэр чинь өвгөн биш ээ, харин... “Аннагийн үхэлд өөрийгөө гэм буруутай гэж үзэхгүй байна. Тэр үхээгүй бол дахиад л хүйтэн зогсоох байсан учир нь албин зэтгэр шүглэсэн амьтан байгаа юм. Та нар ч цөмөөрөө албин зэтгэрүүд... Ариун Серафимаг балласан улс! гэж байна” Тэгээд бурхны ном бололтой нэг юм гонгиноод танхим дундуур гүйж цагдаа нарын бууг булааж авах гэсэн. Марфа биш, харин энэ л солиорчээ. Ер нь тэгээд түүнийг шүүх ажиллагаа дууссан бололтой, тодорхойлохын тулд сэтгэл мэдрэлийн эмнэлэг рүү аваад явсан... 

	— Харин Исидор яагаа вэ?

	— Тэр “Миний хүү, би яасан ч миний дур! Эхнэрийг ч бас адилхан. Хэрвээ та нар эцгийг минь оролдвол би шоронгоос гарч ирээд та нарыг цөмийг, шүүгчдийг ч, төлөөлөгчдийг ч хайн олно, хүн бүрд тусгай хутга бэлтгэж авна. Тиймээс буудан алах ял заасан нь дээр. Ямар ч атугай Христос бурхан хүрч ирнэ. Ирээд л дахин амилуулна” гэж хашхирч байна лээ.

	— Амилуулна, холбон хүлээ... Демид хүртэл буудан алуулахаа мэдэрч шүлсээ авируулан “Бүх үнэнээ хэлье, өршөөгөөч. Цаазлах ял битгий өгөөч, өөр юу ч заасан яах юм” гэж гуйжээ. Харин тэр амилуулах, амилуулахгүйг мэдэж байна.

	— Тэгээд тэр юу ярьж байна?

	— Их юм ярьсан. Марьяг Фрол алаагүй. “Филька бид хоёр түүнийг алсан юм. Филька түүний дээрээс чулуу өргөж байгаад цохисон. Дараа нь нүдийг нь... гэж байна лээ”. Бүх юм Фролын ярьснаар болсон юм.

	— Бүр нэг санаа амарлаа! Фрол тийм юм хийж чадахгүй гэж бодож байсан юм.

	— Тийм ээ, бөөн ажил. Харин Пистимея, Юргин хоёр хаачдаг байна. Юргинийг шүүх дээр хэн гэж байна гэнэ? Звягин Тарас... тэд хаашаа алга болчихдог байна? Шатчихсан гэж үү дээ? Шилт могой шиг түүнийг гал шатаана гэж үү дээ... 

	... Шүүх Демид Меньшиков, Семен Прокудин, Ефим Свищею нарыг буудан алах ял заажээ. Исидор Уваровыг шашны догшин хэрцгий хэрэг үйлдсэний төлөө арван таван жил хорихоор тасалжээ. Евдокимийн талаар шүүх эдгэртэл нь сэтгэл мэдрэлийн эмнэлэгт хэвтүүлж, эдгэрсний дараа нь хэргийг дахин авч үзэхээр тогтоожээ.

	Шүүх ялын энэхүү хэсгийн уншмагц нам жим байсан танхимд Антип Никулиний дуу хадаж:

	— Ай, яа! Энэ чинь ёстой дамжуулга байна даа... гэжээ.

	Никулинийг зүгээр л клубээс гаргасан болой.

	Егор Кузьминийг чин сэтгэлээр гэмшиж, сайн дураараа хэргээ хүлээснийг харгалзаж таван жилээр тасалж тэнсэв.

	Гэмт хэрэг үйлдсэн хэргийн бүрдэл байхгүй учраас шүүх Фрол Кургановыг хариуцлагад татах бололцоогүй гэж үзжээ. Фрол ялыг сонсоод Исидор Уваровыг биш, харин өөрт нь арван таван жил хорих ял заасан мэт шалдаа бууж, барайн бээцийв. Гэхдээ гагцхүү тэр өөрөө л өөрийнхөө давшгүй хүнд зэмлэлийг мэдрэх бөлгөө.

	... Фрол хагас өртөө дээрээс Ногоон Дол хүртэлх замын туршид энэ замд ямар нэг юм гээчхээд одоо л олно гэж итгэсэн мэт бөгтийн алхана. Тэгээд ч тэр тэргүүнээ өргөлгүй тосгон руу орлоо... 

	 

	II

	Хавар боллоо.

	Ногоон Долын тэртээх гөвөөний цас бараг тэр аяараа хайлжээ. Цэнхэрдүү, чичиргэнэх утаа ойгоор зогсохгүй, голын тэртээх цэлгэр хөндийг хучин тэнгэр өөд суунаглана. Голын цаад талд метр гаруй зузаан цастай авч үд дундын хэрд бүлээн, хүнд агаарын долгио хойш урагшаа мяралзана.

	Светлиха голын хаа нэгтээ анхны бяцхан судгууд жирэлзэж голоор явж болохгүй бөгөөд явган явсан ч аюултай бөлгөө. Эрэг дээр байгаа том тогооны дор түүдэг дүрэлзэж утаа савсан, эргэн тойрон нь алхаар юм нүдэх чимээ сонстоно. Энэ нь Анисимын гүнзийг хар давирхайгаар чигжиж, будаж байгаа нь тэр ажээ.

	Өнгөрсөн жилүүдэд энэ бүх ажлыг хамтралчид гүнзчний өөрийн нь удирдлагын дор гүйцэтгэдэг байв. Энэ жил Анисим эрэг дээр байхгүй ажгуу. Тэр сарын өмнөөс хэвтэрт орж босож чадахаа байсан авай.

	... Энэ удаа хагас өртөөгөөр өнгөрөх галт тэрэгнээс Мишка Большаков, Зина Никулина, түүний бараг гурван настай хүү гурав буулаа.

	Михаил цэгдэгтэй, Зина хөнгөн пальтотой ажээ. Галт тэрэгний араас даллан Мишка түүний хайрцгийг авлаа.

	— Бид энэ замаар нэг явж байснаа мартаагүй биз... 

	— Мартаагүй дээ Зина хүүгийнхээ хүзүүний ороолтыг засаж, хүү минь гэр өөдөө явах уу? гэвэл

	— Явна! гэж жаал хүү дуртай зөвшөөрөөд, жаахан гүйж байгаад, дараа нь тэврүүлнэ гэж болзол тавилаа.

	Тэгээд тэд мөн Ногоон Долын зүг явцгаав.

	Тэд хэдэн өдрийн өмнө энэ замаар явж байсан Фрол, Клавдия, Егор, Варвара нарыг бодвол нэлээд яриа хөөрөөтэй алхана.

	— Ээ чөтгөр гэж, Светлиха голоор машинаар битгий хэл, чаргаар ч явж болохгүй нь. Хол шүү дээ, хүүхэдтэй ядарна даа гэж Мишка хэдэнтээ хэлэв.

	Зина тэр болгонд:

	— Зүгээр ээ, аяархан явж байгаад хүрчихнэ гэж хариу өчнө.

	— Тэгэлгүй яах вэ... Харин Ксенька одоо уран зохиолынхоо билетийг цээжилж байгаа. Түүний анхны шалгалт нь утга зохиол. Өгдөг болов уу, юу гэж бодож байна?

	— Өгнө, өгнө... 

	Наталья Лукинагийн аравдугаар анги төгсөж байгаа охин өвөлжингөө районы төвд сууж, ням гарагт л гэртээ ирнэ.

	— Түүний утга зохиол л нэг тааруухан байх шиг байгаа юм гэж Мишка дахин яриа эхлээд, яагаад тааруухан байдгийг нь би ойлгохгүй байна! “Дургүй” гэж байгаа юм. Утга зохиолд дургүй байж яаж болох вэ? Адаглаад л “Промтейн” энэ хэсгийг сонс л доо... 

	— Миша! гэж Зина аргадангуй гуйлаа.

	— Үгүй, чи хайрцаг дээрээ суугаад амарч байгаад сонс. Ингээд гэж Михаил яриа хөөрөөгүй захирамжлав.

	 

	... Асар тэнгэрээс заяасан эсэхэд

	Ажиг хэнэггүй хариу чи өгсөнгүй,

	Атаа хорсолд автсан Зевс

	Амьдралын нууцыг ихэрхэж ер тайлсангүй

	Үйл зовлонд минь бахархан баясаж,

	Уйтгар гунигт минь олзуурхан баярлаж

	Хүчит гараараа чичлэн зүхээд

	Хилэгнэж уурссан чи дуугүй занасаан.

	Балчир хүүхэд шиг айж тэвдэн

	Барцад нүглээ наманчилж би мөргөсөн

	Эцсийн тулаанд эрслэн орж

	Өчүүхэн биеэ өргөж би барьсан.

	 

	Хан эзэн танд би зарлалаа!

	Хаан ширээнд чинь дайрч би халдлаа!

	Төр улсын чинь түмэн баганыг

	Түйвээх дайн дэгдээж би зүхнэ

	Тэнгэр, тамгыг чинь тэрслээж би босгоно.

	 

	Михаил цааш нь унших тусмаа улам сэтгэл хөөрнө. Эхлээд тэр гараараа агаар хүчтэй зүсэж байснаа аажмаар гараа зангахаа болив. Түүний нүд догдлонгуй дүрэлзэж хацар нь улайна.

	Энэ агшинд Мишка маш гоё байсан тул Зина илэн далангүй шохоорхоно.

	— За ямар байна? гэж тэр уншихаа зогсон асуулаа.

	— Миша, ярих юм алга... сайхан байна.

	— Тэгвэл чи цааш нь, цааш нь сонс!

	 

	... Үнэн хүчит түмэнтэйгээ алхаж байна би

	Үтэр ниргэх дайчидтайгаа давшиж байна би

	Уурсаж хилэгнэсэн үрсийн минь дууг

	Үүлэн тэртээгээс сонсож байна уу? Зевс ээ чи!

	Ааглаж гоморхсон Зевс тэнгэр чи

	Аянга шүүрч, цал цахилгаанаараа ниргээч!

	Гундаж манарсан асар тэнгэр

	Гутаалгаж доромжлуулсан хаан ширээнийхээ төлөө тэмцээч!

	 

	Зина “Бүх бурхдын хүчирхэг эцэг Зевсийн хэрцгий засаглалын эсрэг хүмүүсийг хамгаалан боссон” Прометейн тухай энэ найраглалыг хэдхэн өдрийн дотор бараг цээжилж амжсан бил ээ. Мишкагийн эцэс төгсгөлгүй тайлбарласны ачаар энэ найраглалыг “өнгөрсөн зууны дунд үеийн оросын нэрд гараагүй яруу найрагч Эдуард Иванович Губер” гэгч бичсэнийг Зина мэджээ.

	Гэвч хэдийгээр тэр нэрд гараагүй боловч түүний найраглалыг сургуульд үздэггүй нь “маш, маш харамсалтай” бөгөөд “ийм сайхан зохиолын тухай” урьд нь Мишка мэдээгүй байсан нь бүр ч уучилшгүй ажээ. Хамтралын номын санд шинэ ном худалдаж авахад бүр саяхан Мишка Губерийн найраглалыг олж аван, түүнийг цээжилж хамгийн дуртай зохиолын нэг болсныг Зина бас мэдэх бил ээ.

	— Хүмүүн төрөлхтний эрх чөлөөний төлөө суут тэмцэгч Прометей нь дэлхийн утга зохиолд гарамгай байр эзэлдгийг Зина чи мэдэх үү? Прометейн талаар Эскил, Гёте, Байрон, Шелли нар бичсэнийг чи санах ёстой. Тэгээд бас Губер Эдуард Иванович бичсэн байна... хэмээн Михаил түүнд бөөн лекц уншжээ.

	Чингээд Мишка Губер, Шелли, Байрон, дахиад Губерээс эшлэл татлаа... 

	Зина энэ өдрүүдэд Прометейтой манатай, яагаад хажууд нь бий болсон “Чи намайг танихгүй байна гэж үү дээ? Би Мишка Большаков байна” гэжээ. Зина таньж байна гээд хажуугаар нь гараад явжээ. Тэр өдрүүдэд шүүх ажиллагаа эхэлсэн байсан тул Зинад маш хүнд байжээ. Өөртэйгөө тохиолдсон бүх явдлыг ил тод болгохгүйн тулд Зина амьдралынхаа дөрөвний гурвыг ч өгөхөд бэлэн байсан ажгуу.

	Гэвч Мишкагаас ангижрахад тийм ч жирийн биш бөлгөө. Тэр дандаа л зэрэгцэн явж ямар нэг юм ярина аа... 

	Зина шүүх хуралдаан дээр ямар ч асуултад хариу өчихгүй гэж мэдэгджээ. Михаилыг өөр дээрээ битгий ир, юу ч битгий яриач гэж гуйжээ.

	Харин Мишка шууд гэрт нь ирж:

	— Хүүш, чи үнэхээр тэр... бурханд итгэдэг юм уу? гэж асуужээ.

	— Чамд ямар хамаатай юм бэ? гэж Зина үзэн ядаж хашхирчээ.

	— Чи түүнд итгэж чадахгүй! Тэр бурхад чинь чамайг будилуулжээ гэж Мишка уур хилэндээ барайн хашхирлаа.

	— Итгэхгүй гээд над амар болно гэж үү? гэж Зина тайван ярилаа.

	— Нээрээ шүү... Энэ бүхэн чинь шал дэмий зүйл. Янз бүрийн л юм байдаг.

	— Шал дэмий гэнэ? Тэгээд шал дэмий юм юу байна... гэж үхээнц дуугаар Зина лавлав.

	Тэгээд өөрөө ч яагаад тэгснийг мэдэлгүй Митька Кургановоос эхлээд бүгдийг ярилаа. Түүний нүд рүү яг ширтэн ярина. Мишка олон зүйлийг анх удаа дуулжээ. Тэгээд ч тэр заримдаа цонхийн, заримдаа улаан ягаан болно. Гэвч тэр бүгдийг анхааралтай сонсоод:

	— Зина, цөм дэмий юм. Чи сайн хүн гэж шийдэмгий дуугарав.

	— Сайн гэнэ? гэж Зина шивнээд, чи хэлэв үү... гээд орон дээрээ унаж мэгшин чичиргэнэлээ.

	Мишка хажууд нь сандран мэгдэн зогсоно. Тэр Зинаг тайтгаруулахын тулд гараа шийдэмгий биш сарвайн мөрөнд нь хүрмэгцээ халуун юмаар хайрах мэт давхийн зайлснаа ямар ч атугай мөрийг нь иллээ.

	— Хүүш ээ, алив хоёулаа шүүх рүү хамт явъя. Харин тэнд юу болсныг бүгдийг ярь. Чи чинь надад ярих гээд үзлээ шүү дээ... Тэгээд зүгээр ээ.

	Чухамхүү ярих гэж үзсэнээ Зина өөрөө одоо ойлголоо. Тэгээд өндийж:

	— Чи чинь... яагаад миний хажууд ирсэн юм бэ? Чи ч том болсон бололтой. Намайг тосгоноос явахад чи иймхэн юм байсан гэлээ.

	— Тэгэхээр энд манайхан их байгаа. Аавыг бас гэрчээр дуудсан... гэж Мишка жаахан будилангуй хэлэв.

	Районы төвд Ногоон Долынхон үнэхээр олон иржээ. Түүний байранд Клавдия эгч нь хэд хоног суугаа бил ээ. Гэвч тэд алга болсон Зинка Никулинатай манатай байв. Харин ганцхан Мишка л... 

	Захар Большаков хэдэн өдрийн өмнө хүүдээ:

	— Михаил, чамаас нэг зүйлийг гуймаар байна. Чи Зинка Никулинаг санаж байна уу? гэснийг Зина мэдэхгүй ажээ.

	— Тэр чинь манай тосгонд байсан уу? Саналгүй яах вэ... 

	— Миша, шүүх хуралдааны үеэр түүнийг ганцаарыг нь орхиж болохгүй ойлгож байна уу... Чи надтай хамт Озерка руу явж, тэнд түүнтэй яаж ийгээд байхгүй юу? Ксеняг бас гуйж болох юм. Харин түүний шалгалт мөдхөн болно шүү... гэжээ.

	— Аав аа, тэгье. Харж байя.

	“Харж байя” гэдгийн оронд өөр ямар нэг үг хэлэх ёстой байлаа. Гэвч уг үг өөрийн эрхгүй амнаас гарчихсан болохоор яая гэхэв, Мишка дэмий л газар шагайв.

	— Хүү минь, ерөөсөө бид түүнийг дараа нь тосгондоо эргүүлж авчрахыг оролдоно. Ямар ч атугай чи үүнийг мэдэж ав... гэж эцэг яриагаа үргэлжлүүлжээ.

	Ксенькад үнэхээр зав байсангүй. Мишка ганцаараа Никулинаг “харна”

	... Зина орон дээрээсээ босож, үсээ засаад:

	— Миша, би бурханд байна шүү... Ер нь тэгээд мэдэхгүй байна. Үнэхээр намайг будилуулсан байж ч болно. Харин үнэхээр би итгэсэн байж ч болно.

	— “Үнэхээр” гэдэг чинь юу гэсэн үг вэ? “Үнэхээр” гэдэг чинь юу гэсэн үг вэ?! гэж Михаил түргэн зандаа хоёр давтан хэлээд, — Бурханд сүсэглэнэ гэдэг чинь... энэ чинь... Энэ чинь чухам юу болохыг би мэдэхгүй байна. Хүний саруул ухааныг... ямар нэгэн хайрцагт түгжиж, гинжлэн манаруулах хүч байгальд байхгүй. “Үнэхээр ч” байдаггүй. Бас ямар ч бурхан байхгүй. Тэр нэгэн цагт хүмүүс сүсэглэж байсан болохоор байна. Хамгийн хүчирхэг бурхан Зевс гэлцдэг. Гэвч энэ бүхнээс хүчтэй бурхан Прометей гэгч хүн, түүний бардан санааг яаж ч чадаагүй бил ээ. Хүүш ээ, би саяхан нэг сайхан найраглал оллоо. Харин өнөөх гайхал Зевс чинь Прометейг хаданд цовдлох чадал хүрчээ. Тэгээд тэр хүнийг хэчнээн зовоосон ч гэсэн Прометей түүнд ямар ч атугай ийн өгүүлж байна.

	 

	... Зоргоор чөлөөт бодлыг минь гавлаж чи бариагүй

	Зориг бардам тэргүүнийг минь гудайлгаж чи сөгдөөгөөгүй.

	 

	Энэ чинь юу гэсэн үг вэ гэвэл бурхан Прометейн бардам тэргүүн, бардам магнайг бөхийлгөх чадалгүй гэсэн үг ээ. Ойлгож байна уу, Зина! гэж Мишка тайлбарлаад, цааш нь:

	 

	... Хоёр гарыг минь гавлаж чи барьсан ч

	Холч ухаан буянт бодлыг минь

	Хөнөөлт засаг чинь ниргэж огт чадаагүй.

	Өширхөж хонзогнох хорт хэл чинь хаана байна вэ?

	Үтэр ниргэх аянга цахилгаан чинь хаана байна вэ?

	Гав цовдод чинь Прометей сөгдөхгүй

	Гамшигт Зевс чиний боол би болохгүй!

	 

	гэж уншлаа.

	... Тэгээд энэ залууг, Зинаг өдөр бүр шүүх хуралд хүргэж өгөн, үдэж аваачдаг болжээ. Чингэхдээ ярьдаг нь Прометейн тухай дандаа ярина... 

	Михаил Прометейгоороо Зинаг залхаадаг тийм мөч ч байх шиг санагдана. Тийм үед энэ жаахан ч дуугүй болж болдоггүй юм болов уу? гэж сэтгэлдээ ярих үе ч гарна.

	Нэг өглөө тэдний байрыг Мишка болзсон цагтаа тогшсонгүй. Клавдия явахаар бэлдсэн боловч Зина яагаад ч юм хойргошсоор байх бөлгөө.

	— Чи чинь юу болчих оо вэ? явцгаая гэж эгч нь хэлжээ.

	— Би одоохон, чи явж бай.

	Зина мөч хэртэй хүлээлээ, хаалга тогшсонгүй. Тэгээд нэг л эвгүй, гунигтай, тэр ч байтугай уйтгартай болов.

	Шүүх хуралдааны ажиллагаа эхэлтэл арваадхан минут үлдэхэд Мишкаг ерөөсөө ирэхгүй нь гэдгийг тэр ойлгожээ. Тэр бээр байшингаасаа гарч өөрийнхөө арчаагүй байгааг мэдрэн сэтгэл зовно. Тэгээд газар шагайсаар алчуурынхаа буланг эрүүн дороо хоёр гараараа барин гудамжны дагуу яаран гүйлээ.

	Чухамхүү одоо л өөртэй нь засаршгүй, аймшигтай юм болох ёстой гэсэн хачин совин Зинад төрнө.

	Шүүх хуралдаан болж байгаа районы соёлын ордон руу очих зам “Үүрийн гэгээ” хамтралын дэн буудлын хажуугаар өнгөрдөг бөгөөд хайсны дэргэд суга таягаа тулж Марфа Кузьмина зогсож байдгийн хажуугаар Мишка тэр хоёр өглөө бүр гүйн гардгаа Зина саналаа. Марфа тэдэнд хэзээ ч юу ч хэлдэггүй, зөвхөн хатангир бяцхан толгойгоо хачин жигтэй сэжлэн нүдээ хагас анин хардаг бил ээ.

	Тэгээд хажуугаар нь өнгөрөх бүрийдээ Зина өөрийн эрхгүй эргэж харна. Эмгэн тэдний араас дандаа толгойгоо сэжлэн ширтдэг ажгуу. Чингээд Зинагийн нуруу хүйт оргидог бил ээ.

	Өнөө өглөө ч Марфа өнөөх л газраа харуул шиг зогсох бөлгөө. Тэр хар одтой цэнхэр жигүүн алчуурынхаа дээгүүр дулаан нэхмэл ноосон алчуураар толгойгоо давхар боосон харагдана. Эмгэн Зинаг хараад замын гол руу гарлаа.

	Зина мэндлээд хажуугаар нь гүйж гарахыг оролдсон боловч Марфа таягийнхаа тахир бариулаар тогтоов.

	— Хүүш ээ, хонгор минь сонсооч гэж Марфа хяхтнан дуугараад, — Охин минь сайн байна уу, сайн байна уу? Дандаа яарч явах юм аа? гэв.

	— Шүүх хурал эхэлчихсэн хожигдож байна гэж Зина хэлэв.

	— Тийм дээ, тийм... Ялдамхан охин минь чамд амаргүй байгаа. Тэгэлгүй яах вэ, тэгэлгүй яах вэ, хараал идсэн этгээдүүд намайг дуудсан шүү... 

	— Явуулаач гээд Зина эмгэнийг тойрч гарахыг хичээв.

	— Хонгор минь чи тусгүй байна даа, тусгүй байна! гээд Марфа өмгөр уруулаа гоморхонгуй хэмлэв. Түүний нүднээ дурамжхан байдал гялсхийснээ тэр даруй замхарч, — Би чамд сайн юм хийгээгүй гэж үү... Харин чи дандаа нэг дүрсгүй юмтай явах юм. Захарын залуу юу даа? Тэр юунд чамайг халамжлаа вэ? Тэр муусайн шаарнуудаас холд, тэд чамайг сайн юманд хүргэхгүй.

	— Та надаас юу хүсээ вэ?

	— Чамаас над юу хэрэгтэй байх бил ээ? Зүгээр ээ. Ер нь тэгээд хүмүүсээс юу хүсэх вэ... мөдхөн үхэх гэж байна шүү дээ... Би чамд сайн үг л хэлэх гэсэн юм. Чи мэхийх л хэрэгтэй. Тэгтэл чи дандаа Захарын хүүгийн цаана нуугдах юм. Ээ дээ бурхан тэнгэр энэрэхгүй бол хүний үрс ухаалаг биш байна даа... 

	— Юунд мэхийх юм бэ... 

	— Тэгэлгүй яах вэ, тэгэлгүй яах вэ... Чи тэр шүүх хуралдаан дээрээ бурхдыг хилэгнүүлээгүй, өөрийгөө тамлагчидтай ярилцаагүй. Энэ чинь бурханд таатай байсан, тэр мартахгүй.

	— Та наад бурхнаа боль! Бүгдийг, бүгдийг хэлэх хэрэгтэй гэж гэнэт Зина чарлалаа.

	— Зинаида! гээд эмгэн таягаараа хөлдүү замыг нүдлээ. Түүний чарлах дуун хөлдүү цасыг саваагаар цохиход гардагтай төстэй чахарсан, хуурайвтар дуу гарлаа, — Зинаида сайн бод! гэж Марфа хүндээр амьсгаадан, тэгэхгүй бол зүрх минь нэг л биш байна. Зинушкатай ярилцъя гэж бодсон юм.

	— Эмээ, надтай ярихын хэрэггүй гэж Зина хажуу тийшээ харан хэлээд, тэдний намайг яасныг, энэ бүгдийг өгүүлэхэд над амар гэж бодож байна уу?.. Харин хар биедээ хадгалж явах бүр ч хэцүү.

	Эмгэн Зинад бүр наалдаж хүндээр амьсгаадан, муухай үнэр ханхлуулан:

	— Зинаида, чи өөрийгөө битгий балла. Дуугүй бай. Хэрвээ тэгвэл... бид уучлахгүй гэв.

	— “Бид” гэж хэн юм бэ? Та намайг юунд айлгаад байгаа юм бэ? Юугаар айлгах гээ вэ? гээд Зина айсандаа найгав.

	— Бурхан өршөөг, бурхан өршөөг! гэж эмгэн бөглүү дуугаар гөвтнөөд сандарч мэгдэж гомдсон өнгөө мэдэрч, — Ухаангүй амьтан, чамайг хэн айлгаа вэ? Би чамд дандаа сайн юм зөвлөдөг гэж хэлж болно. Чи чинь цэл залуугаараа бас үртэй хүн. Үрээ бодвол таарна... 

	— Балиар гараараа хүүхдэд минь битгий хүрээрэй... гэж Зина хэлэв.

	Марфа Зинагийн замыг хааж, махир таягаа хоёр гараараа тулан гудамжны голд зогссон хэвээр бөлгөө. Тэр одоо онийсон нүдээ үе үе үл мэдэг ирмэн Зинаг тайван, анхааралтай ширтэнэ.

	Зина ч бас дуугүй ажээ. Хөгшин залуу хоёр эмэгтэйг өвлийн ёлтгор, намхан нар гийгүүлнэ. Эмгэний толгой даарсан бололтой ноосон алчуурынхаа доогуур гараа оруулж доторх алчуураа дух руугаа татаж, дараа нь ноосон алчуураа дахин сайн татлаа. Тэр одтой цэнхэр алчуурыг шаарны эмгэд Евдокия, Гликерия хоёроос салгаж Селивановынд суулгахад тусалсанд баярлаж эмгэнд бэлэглэснээ Зина дурсан саналаа. Зина догдолсхийн эмгэнийг тойрч гарахыг хичээн хэд алхлаа.

	— За яах вэ, яв! гэж Марфа хэлсэн боловч байрнаасаа хөдөлж, зогссон байдлаа өөрчилсөнгүй, — Харин бидний яриаг санаж яваарай. Адгийн Иуда шиг манай бурхныг худалдаж, бурхны их үйлсийг доромжилж, дорой сэтгэлээрээ бурхны сорилтыг тэсэхгүй түүнийг харгис хэрцгий юмнуудад өгсөн хүнд муу юм болдог шүү. Бурхны сорилт хүнд хэцүү, гэвч урван тэрсэлж ухарсны төлөөх бурхны залхаалт бүр ч хүнд шүү. Ийм хүмүүсийг бурхан хайр, өршөөлгүй залхаадаг... гэжээ.

	Зина эмгэнийг тойрон гарч гудмын дагуу, эргэж харалгүй гүйлээ. Марфа сохор мэт таягаараа өмнөх газраа чичлэн хайс руугаа чиглэв... 

	Марфатай уулзсан энэхүү уулзалт, түүний сүүлчийн үгэнд айж балмагдсан Зина клубт орлоо. Тэр жирийн суудаг газраа сууж, пиг дүүрэн хүмүүс чихсэн клубийн уудам танхимаас Мишкагийн жижигхэн сэвхэнд баригдсан цайлган хөгжөөнтэй царайг олж харахаар өдөржингөө тал тал тийшээ хараа тавин суулаа. Үдэш түүний нүдэнд ямар ч атугай өртөв. Зина өөрийг нь харж байгааг хараад Мишка өндийсхийн, гараараа даллаж, нүүр дүүрэн инээмсэглэв.

	Шүүх хуралдаан дуусахад Зина:

	— Мишка чи яагаад өглөө манайхаар дайрсангүй вэ? гэж асуулаа.

	— Би чамайг шүлгээрээ залхаачихсан юм шиг санагдаад... 

	— Үгүй дээ, чи очоорой гэж тэр гуйлаа. Тэгээд дуугүй болсноо, — Би чамтай ярилцаж зөвлөмөөр юм байна... Маш хэрэгтэй байна... гэв.

	Зина хэдэн өдрийн дараа шүүх хуралдаан дээр иеговистуудад, Григорий бурхны бүлэглэлд юу амсаж өнгөрүүлсэн, харснаа бүгдийг ярьжээ.

	Түүнчлэн сонины эрхлэгчийн нэр дээр хов зарга бичихийг Меньшиков, Прокудин хоёр шаардсаныг хүлээн зөвшөөрөв. Гэвч дараа нь ухаарч районы намын хорооны нарийн бичгийн даргаас тэр өдрөө өргөдлөө буцаан авснаа ч хүлээлээ.

	Шүүх ажиллагаа үдэш орой болсон хойно дуусжээ. Михаил Зинаг Клубийн хаалган дээр барьж аван:

	— Ингээд гүйцлээ! Ингээд боллоо! Энэ бүгд ингээд зүйл дуусаж байгааг чи ойлгож байна уу? гэж хашхирснаа чихэнд нь, — Ингэх үү? өглөө болтол шөнийн галт тэргийг харах уу? Ксенька бид хоёр тохирчихсон, тэр тэнд зогсоод, хүлээж байгаа гэж шивнэжээ.

	— Тэгье гэж амсаж өнгөрүүлсэн бүхнээсээ хараахан сэхээрээгүй байгаа Зина дуулгавартай хэллээ.

	Тэд гурвуулаа районы төвөөр үүр цайтал тэнэж, шөнийн галт тэргийг үзэхийн тулд галт тэрэгний буудал руу очжээ. Шөнийн турш Зина юу ч ярьсангүй, Мишка, Ксенька хоёр түүнээс юу ч асууж шалгаасангүй өөрсдийнхөө халамжид дарагдсан мэт бөлгөө. Мишка бараг тасралтгүй янз бүрийн шүлэг уншина. Ксенька ямар нэг маш хөгжөөнтэй юм ярих бололтой Мишка тас тас хөхөрнө. Харин Зина тэр ярианд яагаад ч татагдаж чадахгүй, Мишкагийн шүлгээс нэг ч мөр тогтоож чадахгүй байлаа. Тээр дээр одод талархангуй анивчиж, шөнийн бүрэнхийд тохилог байшингууд харлан, сэрүүцүүлэх зөөлөн салхи хацар нүүрийг үлээнэ. Харанхуйд галт тэрэгний гэрэл хөвөн замхарч, дугуйны нь дэлдээ зугуухан нам жим болно.

	— Сайхан байна шүү. Миша гялайлаа. Ксения чамд ч баярлалаа. Би та нартай сайхан амарлаа. Та нар бие биеэ хайрладаг юм аа? Тийм байна, би мэдсэн... гэж байрныхаа дэргэд ирж зогсмогц тайвширч, ядарсан Зина тэнгэрийн хаяанаа гэгээрэх үүрийн гэгээг ширтэн хэллээ.

	Харанхуй байсан нь сайн байлаа, тийм биш бол Ксенька, Мишка хоёр бутарч гүйх байсан байх аа. Учир нь тэд хоёул нүүрээ улайхыг тааварлажээ.

	— Яалаа гэж! Бид юунд тэгэх вэ? гэж Ксенька ер бусын дуугарлаа. Мишка гагцхүү удаан хичээнгүйлэн ханиалгажээ.

	— За багачуулаа, баяртай гээд Зина инээмсэглэн гараа сарвайлаа.

	Ксенька үг дуугүй гарыг нь атгаж, Михаил:

	— Хүүш ээ, Озеркад байх чамд ямар хэрэг байна? Гэртээ харихгүй юм уу? гэлээ.

	— Үгүй гэж Зина толгой сэгсрэв.

	— Харин харина гэдгийг би мэдэж байна! Харж л байгаарай! Тийм ээ, чи харихгүй байж чадахгүй! гэж бүр ичингүйрэхээ болин, бурханд сүсэглэхгүй байж чадахгүй гэж саяхан Зинагийн хашхирч байсан шиг шавдуу дуугарлаа. — Би буцаж очно гэж байна шүү! Тэгвэл сайн болно!

	... Михайлын хэлсэн зөв байжээ. Одоо Зина Ногоон Дол руугаа буцаж ирж яваа нь энэ. Ингэхийг түүнд чухам юу шаардав аа? Эгч нь буцаж очихыг хэдэнтээ ятгасан бөгөөд хамтралын дарга энэ тухай хэдэн удаа яриа үүсгэж, мөн зорилгоор Фрол Курганов сүүлчийн үед хоёр ч удаа иржээ. Зина тэдний яриаг сонсож үгүй хэмээн толгой сэгсэрдэг байсан боловч “чи харихгүй байж чадахгүй!” гэсэн Михайлын дуу чихэнд нь жингэнэдэг байсан нь хачин аа!

	Тэр сэтгэлдээ эл үгийг зөвшөөрч байлаа. Түүнээс гадна Марфа Кузьминагийн сууж байгаа Озеркад ганцаараа байх аймшигтай бөлгөө. “Бурхны сорилт хүнд хэцүү, гэвч урван тэрсэлж, ухарсны төлөөх бурхны заалт бүр ч хүнд шүү. Ийм хүмүүсийг бурхан хайр, өршөөлгүй залхаадаг...” гэсэн эмгэний үг Зинагийн чихнээ жингэнэсээр байх ажээ.

	Тэгээд өчигдөр сонины газрын орчим санамсаргүй тааралдсан даргадаа:

	— Захар Захарович, би бодож байна... Магадгүй хожуухан, зун очно гэжээ.

	Харин өнөө өглөө Мишка Большаков хөөрч, дуу шуу болон орж ирэн:

	— Хожуухан гэсэн чинь юу гэсэн үг вэ? Яагаад зун байдаг бил ээ? гэж босгон дээрээс хашхиран, — Хүү чинь хаана байгаа вэ? саатуулах газарт уу? Одоохон яв..! Байз, байз дараа нь явъя. Одоо хайрцаг савандаа юмаа хий. Одоохондоо хамгийн ойр зуурын хэрэгтэй юмаа ав, харин Светлиха голыг гарах ажлыг зохицуулах хэрэгтэй, би дараа нь чиний юмсыг тэр өдөр нь аваачиж өгнө. Хүүшээ хайрцаглаж савлахаа байзна, эхлээд сонины газраа очиж халагд. Өргөдөл бич! Цаас, бэх бий юу? Байхгүй гэнэ ээ? Тэгвэл сониныхоо газар очоод бич. За, за битгий зогсоод бай, юунд зогссон юм бэ?! Май, хувцасла... Светлиха цөн түрэх болчхоод байна... гэжээ.

	Зина уг шахалтад тэсэж чадсангүй пальтогоо өмсөв. Үнэндээ гэхэд тэр Мишкаг хүлээж, яагаад ч юм бэ авахаар нэн даруй хүрээд ирнэ гэж итгэж байсан амой.

	Халагдах тухай хүсэлтээ гаргасан өргөдлөө ширээн дээр нь тавихад сонины эрхлэгч гайхсангүй.

	— Зина за яах вэ, чамд аз жаргал хүсье гэж Петр Иванович өргөдлийг нь цохон хэлжээ.

	... Тэд Светлиха голыг гэгээтэй байхад гаталж, Ногоон Долчуудын илэн далангүй шохоорхож, гайхсан харцыг үл анхааран тосгоны гудамжаар яван Антипын зогсож байгаа довжооны хажууд хүрч зогслоо.

	— Зинка! Чи гэртээ хүрээд ирж байгаа юм уу? Захар үнэн хэлсэн байх нь ээ... гэж өвгөн дуу алдлаа.

	— Тэр таныг хуурдаг байсан юм уу? гэж Мишка Зинагийн өмнөөс хариулаад, — Ах аа, май хайрцгийг нь ав гэлээ.

	— Тийм ээ, Зинушка! Энэ чинь байна шүү дээ... гэж Антип дуу алдан нулимс унагааж, — Чи тэнэг хөгшин эцгээ уучлаарай! Тэр Устинка Морозов л бүгдийг турхирсан юм. Чамайг ч, Клавдияг ч тэр. Ор, зогсоод яах вэ, хоёулаа ор... 

	— Би гарааш руу гүйх хэрэгтэй, тэнд машин засварлаж байгаа юм. Удаан алга болчихлоо гэж Сергеев арьсыг минь хуулна... Зина, ер нь би ирнэ. Баяртай... 

	Мишка явдал дундаа эргэж харан гараараа даллан гүйгээд явчхав. Зина замд өлсөж цангасан хүүгээ тэврэн намхан довжоон дээр энэ эгэл, ариун залууд хэмжээлшгүй их баярлан түүнийг маш их аз жаргалтай байг гэж бодон зогсоно.

	 

	III

	Хавар боллоо.

	Голын тэртээх нугын цас сууж хөрзийн бараантана. Хэдийгээр ногоороогүй боловч хатсан гөвөөн дээр малаа бэлчээсэн малчдад цастай талын дунд энд тэнд ус харлан тогтох нь харагдана. Тэрхүү шалбааг цасны эргийг идэн өдөр ирэм тутам томсож үд дунд улайссан зэс лугаа адил ёлтойно. Өдөр бүр урт цуваагаар тосгон дээгүүр нисэн ирэх зэрлэг нугаснууд тэрхүү тогтоол дээр эрх дураараа, санаа амар байх бөлгөө.

	Хаврын шалбааг тосгоны бүх гудамжаар халин урсахад нугаснууд үнэндээ суухгүй бөгөөд гагцхүү баяр хөөр болсон бялзуухайнууд юунаас ч юм тасралтгүй ширүүн зодолдон усны хажууд эргэлдэнэ.

	Өдөржингөө эргэн тойрон ус гялалзан шоржигнож, горхи болон урсаж, Светлиха голын асар их ус байшингуудын угаагдсан цэвэр цонх наранд гялалзана. Хамтралын дархны газар төмөр жингэнэж, дархнуудын алх нижигнэнэ... 

	Тариан талбай өндөр газар гэсэж, удаан өвөл цасан дор бүлээссэн мэт хар халгайгаас уур савсана.

	Хагас өртөөн дээр галт тэрэг минут зогсоход энэ удаад ганцхан хүн буув. Тэр цувааг хөдлөхийг хүлээлгүй хоосон шуудайгаа мөрөн дээрээ тохож, Фрол Клавдиятай, Егор Кузьмин Варваратай, Михайлын Зинатай явсан өнөөх замаар орж түргэн явлаа.

	Энэ хүн бол Митька Курганов байлаа. Тэр Ногоон Долдоо, гэртээ буцаж ирж байгаа ажгуу. Гэвч чухам хаанаас буцаж ирж байгаагаа ч тэр өөрөө мэдэхгүй байлаа.

	... Сүүлчийн саруудын үйл явдал түүнийг дөжрүүлж, будилуулан, биедээ итгэх, эрэмшээх занг нь алдагдуулжээ.

	Хамаг явдал эцэг нь Клавдия Никулинагийнд очсоноор эхэлжээ. Фрол Клавдиягийнд хоносон гэж хэн нэг нь мэдээлсэн тэр нэгэн өглөө эрт Митька ч, Степанида ч уг явдлыг мэджээ. Тэр болсон явдлыг ухаармагц таг хөшин зогсжээ. Яалаа гэнэ? Клашкагийнд аа? Үгүй үгүй гэсэн болгоомжилсон бодол Митькад зурсхийжээ... 

	Харин ээж нь сэгсгэр толгойгоо бөнжгөнүүлэн уйлж гасална.

	— Хүү минь! Эцэг чинь... Ийм юм болсон гэж үү! Ямар шившиг вэ? Би гэр орноо хайрласангүй гэж үү? Ажиллаж олсон хэдийгээ ч, ногооны газраас авсныгаа худалдаж бүгдийг л үүрэндээ, гэртээ л авчирдаг байсан... Харин тэгэхэд тэр өөрөө дэгдгэнүүр амьтан, дэгдгэнүүр лүү явж байдаг... 

	Митькагийн чих хөвөн чихчихсэн мэт эхийн дуу арай ядан дуулдана. Тэр босон харайж Никулинагийн байшин руу гүйн очиж, эцгээ заамдан авч:

	— Аав аа, та чинь юу хийж байгаа нь энэ вэ? Та чинь хэн дээр энэ чинь... гэлээ.

	Тэр эцгийнхээ цохилтод булан руу үсэрч эрүүнээсээ гоожих цусыг ханцуйгаараа арчлаа. Эцэг чихийг нь бөглөсөн хөвөнг бөлт цохисон бололтой.

	— Нусгай жаал байж... ойлгох гэнэ шүү! гэх үгийг тод дууллаа.

	— Яалаа... яалаа гэж! гэж Митька сөөнгөтөөд, эцэг рүүгээ дайрахаараа толгой тонгойн бэлтгэлээ.

	— Бүгдийн төлөө. Шатровын ач охины төлөө хагас нь! За, за дүрсгүй монди, зүгээр байхгүй бол дахиад хүртэнэ шүү! Нөгөө хагас нь хүнд байх болно шүү.

	Митька ямар нэг юм чагнах мэт толгойгоо залсан боловч “дүрсгүйтсэнгүй”

	— Шатрова ямар хамаатай юм бэ?

	— Хамаатай... Өртөө рүү хэн рүү гүйсэн бэ? Яах гэж явсан бэ?

	— Өө тэр үү! гэж Митька эвгүйхэн жуумалзаж, тэгээд түүний төлөө, тэглээ гэж та наашаа энд ирсэн вий. Би гонь эр байлтай... гэхэд эцэг нь түүнийг харж:

	— Тийм бололтой бол чамд нөгөө хагас нь илүүдэхгүй нь ээ... гэлээ.

	Эцгийн дуу хачин жигтэй байсан тул Митька толгойгоо дахин залж:

	— Аав аа, сонин тунгааж байна шүү. Та болдог, харин би... Учир холбоогүй юм... 

	— Уруулын чинь сүү хатаагүй байна. Эхлээд түүнийгээ долоочих... гэсэн үг Митькаг ёстой гомдоожээ. Тэр дахин толгой тонгойсон авч эцэг рүүгээ дайрч зүрхэлсэнгүй, хамаг бие нь дагжин дороо дэвсэлнэ.

	— Сүү гэнэ ээ? Долоох юм биз дээ? гэж тэр лавлан, за яах вэ... Би Зинатай явж байсан, та Клашкатай амьдар. Эгч дүү хоёрыг... 

	Фрол зогсож байсан хэвээр хөдлөх ч үгүй зогсоно. Тэр харин зугуухан цонхийж эхлэв.

	Фрол цонхийн цайхын хэрээр түүний том царайны төрх улам тов тодорхой болох нь харсаар байтал чулуужих шиг болох бөлгөө.

	— Юу гэнэ ээ! гэж уруулаа хөдөлгөн тэр асуулаа.

	— Юу байх вэ?.. Биднийх эв зүйгээр болсон юм.

	— Ингэхлээр... Зинкагийн хүү...

	— Хүү яагаа вэ? Та ч гэсэн хүүтэй болно гэж Митька дахин тэнэгдүү жуумалзав.

	— Дмитрий?

	Митька тээр дээр өргүүлчихсэн байхаа сэхээрэв. Эцэг нь түүнийг ямархуу зайнаас харвал дээр вэ хэмээн сонгох мэт нэг холдуулан, нэг ойртуулан дээр өргөнө.

	— Аав аа... аав аа... гэж Митька сөөнгөтөв.

	— Миний нүд рүү хар! Сайхан мэдээрэй! гэж Фрол хашхирна.

	Митька харсан боловч гэмшингүй нүдээ нэг хоёр цавчлан, хараагаа зайлуулав. Эцгийн нь булингартаж, ядарсан том нүднээс бүдүүн нулимс өнхрөн хацрын нь баржгар арьсан дээр хонхор зурвас үлдээн унана.

	— Ай, яа чи... хүү минь гэж сонстох төдий хүчлэн дуугараад, зангирсан шүлсээ залгиж Митькаг шалан дээр тавин, цааш харуулж, хаалга руу түлхлээ.

	Эцгийнхээ үг юу гэсэн үг болохыг Митька гөжүүн зангаараа ойлгохыг хүсээгүй бөгөөд ойлгох ч сөхөөгүй байв. Тэр гудамжинд жаахан зогссоноо бошинзынхоо захыг босгон халаасандаа гараа шургуулж цааш явлаа.

	Ирина хаашаа ч юм бэ гудамжаар яаран гүйж явлаа. Митька түүнийг хараад маргааш хагас өртөө рүү, эмч бүсгүй дээр очих хэрэгтэй гэж гөжүүд зангаараа бас бодлоо.

	Гэвч маргааш нь ч, нөгөөдөр нь ч завгүй байсан ажээ. Тэгээд дараа нь Ручьевкаас цасан шуурга, гал түймэр, Меньшиков гэгчийг баривчилсан тухай мэдээ иржээ. Тэгээд тосгонд хов жив, бөөн яриа дэгджээ.

	Митька энэ бүгдэд балмагдан сандарч айжээ. Тэр тосгонд болж байгаа бүх яриаг сонсож, болсон явдал дахь өөрийнхөө харьцааг хэнд ч хэлсэнгүй.

	Нэгэн удаа эх нь болгоомжтойгоор:

	— Митенька, юу болоов... Эмч бүсгүйг чинь нохой тамтаггүй зэмдэглэсэн гэж үнэн үү? Аймшигтай юм чалчаад л байна. Тийм их зэмдэглээгүй юм биш байгаа? Чи мэдэх сэн дээ... гэжээ.

	— Мэднэ гэж Митька гөвтнөв. Тэгээд тархинд нь “түүн дээр дахиад очоогүй нь сайн болж” гэсэн бодол зурсхийжээ.

	Красновагийн бие маш муу байсан учир районы эмнэлэгт яаралтай хүргэх хэрэгтэй амой. Гэвч Ручьевкаас Озерка хүртэл машинаар тэсэж чадахааргүй ажээ.

	Вера Михайловна түүнийг машинаар хагас өртөө хүртэл авч явахыг зөвшөөрч цааш нь заавал галт тэргээр авч яв гэжээ. Ручьевкаас хагас өртөө хүртэлх зам гагцхүү Ногоон Долыг дайрна. Харин Ногоон Долд өвчтөнийг амрааж, боодлыг нь солих шаардлагатай байв.

	Вера Михайловна нэлээд зайтай, цэвэрхэн байшинд оруулахыг гуйхад Корнеев Иринка руу дохиход, Шатрова жолоочид өөрийнхөө гэр лүү явах замыг зааж өгчээ.

	Ногоон Долд өвчтөн бие нь муудаж, хоноглох хэрэгтэй болов. Шатровын байранд эмчид тусалж байсан авгайчуул сэтгэл шимшрэн орь дуу тавьж гасалцгаав.

	— Царай гэж бөөн мах авах юм алга. Охин өнгөрчээ гэлцэнэ... 

	Иринка цустай усыг юүлүүр лүү зайлж асгахдаа уйлж байлаа.

	“Тийшээ яваагүй нь сайн болж...” гэж Митька дахин бодлоо. Гэвч эцгийнхээ хацар дээрх хоёр нойтон зурвасыг санаж, бодсон бодолдоо эвгүйрхсэнээ хөмсөг зангидав. Харин тэр даруй “би ямар түүний болзоот хар хүн нь юм уу...” хэмээн бүгдийг өөрөөсөө түлхэв.

	Тэгээд л хөгжөөнтэй, амарлингуй болжээ.

	Өглөө нь Красноваг авч явжээ. Вера Михайловна замд туслуулах нэг хүн гуйжээ. Дахиад л Иринкаг дуудав.

	Дараа нь тэр долоо хоног бүр Озерка руу явж, сэтгэл тайтгаруулахгүй мэдээ авчирна.

	Энэ өдрүүдэд районы төвөөс ерөөсөө таагүй мэдээ ирдэг байв. Меньшиков, Прокудин, Уваровынхны хэргээр мөрдөн байцаалт эхэлж, Ефим Свищев гэгчийг баривчилжээ. Хамтралаас район руу даргыг болон Наталья Лукина, Егор Кузьминийг дуудуулжээ. Мөрдөн байцаагчид Ногоон Долд дахин ирж тосгоны баптист эмгэдтэй ямар нэгэн юм удаан ярилцана.

	Гэвч Митькад энэ бүгд огт хамаагүй юм шиг байлаа. Харин энэ өдрүүдэд Иринкатай заавал эвлэрэх дийлдэшгүй хүсэл гэнэт түүнд бий болжээ. Хэрвээ Ирина Зинкагийн хүүгийн тухай тааварласан ч нэг их ач холбогдол өгөхгүй байгаа юм шиг түүнд санагджээ. Жаахан пэмбийж байгаад уучилна. Эсвэл Митька тийм уучлал хүсэж байгаагаа цухуйлгахад л уучлахад бэлэн байв. Тэгээд тэр моголцог үсээ сэгсийлгэн дараа дараагаар тамхи нэрэн татаж, эргэн тойрны хүмүүсийн учиртайхан жуумалзахыг үл хайхран Иринагийн байшингийн ойролцоо юм уу, тугалын байрны тойрон аль алинд нь орж зүрхлэхгүй үдшийн цагаар тэнэдэг ажээ. Харин тэгэхдээ зориуд яваагүй байж болох юм. Ирина өөрөө хажуугаар нь гүйхдээ түр зогсож толгой гудайн ямар нэгэн үг хэлнэ гэж найдаж, найдах ч биш бүр итгэж байжээ. Тэр өөр хэн ч биш Митька болохоор Ирина сохор биш, тэнэг ч биш учир түүний яах гэж явж байгааг ойлгоно. Тэд хоёулаа бардан зантай агаад гэвч Митькагийн ихэмсэг зан Шатроваг ямар нэг үг хэлэхэд л хангагдаж, тэр даруй түүн дээр очиж өөрийн давуугаа харуулах болно. Эмэгтэйчүүдэд заримдаа агуу сэтгэл гаргах хэрэгтэй.

	Гэвч Иринка хажуугаар нь гүйж гарахдаа толгойгоо гудайлгасан боловч нэг ч алхам зогсож, юу ч ярьсангүй. Харин тэр толгойгоо гудайлгасан ч биш, жишүүхэн эргэж харах шиг болжээ.

	“За, за араншин чинь хэр зэрэг тэвчихийг харна” гэж эхлээд үүнийг Митька наадам тоглоом болгожээ. Дараа нь “Эрдэм номтой эмч маягтай... Харин тэгэхэд?” гэж гайхаж гарчээ. Тэгээд эргэлзэн тээнэгэлзэж уурсжээ. Эцсийн эцэст тэр урьдын тайван биш, түгшүүрт байдалдаа автжээ.

	Иринка ч түүнтэй нэг ч удаа тийнхүү ярьсангүй. Харин заримдаа дээшээ хардаг байсан нь үнэн. Гагцхүү түүний царайд Митька руу хараагүй нь дээр гэж бичсэн байх бөлгөө.

	— Чи чинь... юу болчих оо вэ? гэж Иринагаас анхны үгийг хүлээж байснаа умартан Митька нэг удаа дурамжхан асуужээ. Гэвч бүсгүй сэжиглэнгүй уруулаа өмийлгөв.

	“За яах вэ!” гэж Митька жирийнхээ байдлаар дотроо омогдоод, түүний байшин, тугалын хашаа руу очихоо больжээ.

	Гэвч төвшин биш, түгшүүртэй байдал ингэлээ гээд арилсангүй. Тэр уур уцаартай болж, өглөө орноосоо өрвийчихсөн босож сандайлан суугаад, шөнөжин шалан дээр хаясан тамхины нь ишийг эхээ хэрхэн шүүрдэхийг удаан ажиглана.

	— Хүү минь юунд ингэж байна даа! гээд эх санаа алдаж, — Юунд өөрийгөө ингэж зовооно вэ? Уг нь сайн эхнэр тааралдсан шүү... Чи л бурханд ямар нэг талаар таалагдсангүй дээ. Цөмөөрөө л дээшээ тэмүүлж, өөр юм түрүүлж шүүрч авахгүй бол хамгийн ойрыг авдаг шүү дээ... гэжээ.

	— Та юун тухай яриад байна? гэж эцэгтэйгээ ярьж байсан шигээ толгойгоо бөнжгөнүүлэн асуулаа. Эхийн нь хэлсэн үг улам их айлгаж, уурлуулжээ.

	— Яах вэ дээ, Шатровагийн тухай л ярьж байна... Юунд өөрийгөө зовооно вэ гэж байна шүү... Бас хэрвээ эрэмдэг юмтай амьдрах бол, тэгвэл... 

	— Дуугаа татаач! гэж Митька түүний яриаг хорсолтой таслав.

	... Дахиад хэдэн долоо хоног өнгөрлөө. Тэгтэл... 

	Тэгтэл Иринка өөрөө Кургановынд иржээ.

	— Ирка! Аль эртний л ингэх байсан юм! гэж Митька дуу алдан, дотор нь дийлсний тэмдэг болон цус нь түргэн цохилохыг мэдрэв. “Өөрийгөө гутаахгүй, биеэ барих хэрэгтэй юм сан... За яах вэ, юу болбол болог...” гэж түүний ухамсарт зурсхийн оржээ.

	Гэвч дараачийн хоромд өнөөх дийлсэн бахархал нь замхарч, түүний өгөөмөр аугаа сэтгэл нь шал тэнэг юм болон эргэсэн ажгуу.

	— Лена маш муу байна. Тэр чамайг хүрч ирэхийг гуйлаа... гэж Иринка Митькаг харалгүй босгон дээрээс хэлээд бээлийгээрээ хаалганы бариулыг зүлгэв.

	Митькагийн царай халуу шатна. Тэр өөрөө өөрөөсөө ичсэндээ улайж байгааг мэдрэв. Тэгээд тасалгааны голд багана шиг гозойн, түүнд юу гэж хариулахаа мэдэхгүй дуугүй байв.

	— Бас юун Лена гараад ирэв ээ? Митька түүнийг юугаар тайтгаруулах юм бэ? Тэгээд ч яагаад энэ заавал... гэж эх нь ханшгүй хүйтэн асуулаа.

	— Чухамхүү... тийм гэж Митька ийм юм хэлэхийг бодоогүй ч гэсэн дуугарлаа. Ам нь өөрийн эрхгүй ийнхүү дуугарчээ... 

	Ирина ямар нэгэн ер бишийн хүч түлхсэн мэт хажуугаараа хаалга мөргөн гудамжинд үсрэн гарлаа.

	Харин Митька сандал дээр лагхийн сууж “энэ чинь юу болчих оо вэ?” хэмээн бодлоо. Чухам юу болж байгаад тэр одоо итгэх шиг болов. “Тал Шатровын ач охины төлөө” гэж эцэг нь нүүрэн дунд тавьсан тэр үеэс юм болж эхэлсэн бил ээ. Тэгээд юу болов оо?

	Митька тэнэг биш ажээ. Тэр Иринкагийн үгийг дуулаад юунд нүүрээ улайсныг тов тодорхой ойлгож байв. Бас өөртэйгөө юу болж байгааг ойлгож байлаа. Гэвч ойлгож байгаагаа хүлээхээс айх бөлгөө. Түүний бардам зан хүлээлгэхгүй ажээ.

	Тэгээд ч удаан хүлээн зөвшөөрсөнгүй, түүнийг хол аваачжээ... 

	Тэр одоо тэр “холоос” Ногоон Долын шавар шалбааг болсон замыг дэвслэн, өөрийнхөө тухай уйтгартай, үл таашаан бодлогоширч буцан ирж байгаа бил ээ.

	... Тэдний байшинд Иринаг ирснээс хойш бүх хугацаанд уржигдрыг хүртэл өөрөө өөртөө захирагдахгүй байгаа мэт нойрмог амьдарч байжээ. Иринаг тэднийд ирснээс хойш долоо хоногийн дараа Вера Михайловна Смирнова эмч түүнтэй утсаар ярьжээ. Тэр түүнийг “Митенька” гэж дуудан эх хүний ёсоор тайван ярьсан ажгуу.

	— Митьенка, Лена маш хүнд байна. Одоо аймшигтай юм огт байхгүй тэр сэхэх болно. Хэрвээ чи ирвэл түүнд их амар байх болно. Чи ирж түүний шаналлыг хөнгөлөөч. Митя, сонсож байна уу? Би гуйж байна... 

	Митька сонсож байлаа. Гэвч тэр “за ч”, “үгүй ч” гэсэнгүй үл ойлгогдох юм бувтнажээ.

	— Митя, чамайг хүлээж байя гэж Вера Михайловна яриагаа дуусгав.

	Утасны харилцуур чихэнд нь наалдсан мэт тэр түүнээс арай ядан саллаа.

	Тэр Озерка руу явсангүй. Түүнийг хүлээгээд байсан авч тэр явсангүй. Эргэн тойрон ганц ярьдаг юм нь ойртож байгаа шүүх хуралдааны тухай тэр үл сонсоно. Дараа нь ял заасан тухай тунгаахад хэнийг буудсан, хэнийг шоронд хорьсон тухай тэр сонирхоогүй бололтой.

	Нэгэн удаа эх ярианы завсар: “чиний тэр эмч бүсгүйд Мирнова хэчнээн ч удаа нүүрэнд нь мэс засал хийсэн зүгээр гэлцэх юм. Шарх сорви нь мэдэгдэхгүй юм байх аа. За тэгээд нүүр царай юу юм бэ? Царайны сайхнаас чанарын сайхан гэдэг...” гэхэд Митька нөгөө чихээрээ гаргажээ.

	Энэ үед түүний тархинд Шатрова түүнийг, Митькаг элэгдэж хуучирсан юмыг хог дээр хаядаг шиг арай хаячихгүй байгаа! гэсэн нэг л бодол дахин орж иржээ.

	Тийнхүү орж ирсэн бодол улам улам дотрыг нь бүлээцүүлнэ.

	Чингээд өнгөрсөн долоо хоногт Шатровын байшинд хэрхэн очсоноо өөрөө ч ойлгосонгүй.

	Анисим өвгөн орон дээрээ хучаастай хэвтэнэ. Хажууд нь мухар сандал дээр шилтэй эмүүд байх бөлгөө.

	— За, Ирка минь... Би өөрөө хүрээд ирлээ... гэж Курганов вандан дээр лагхийн сууж, хүндээр амьсгаадна.

	— Яах гэж чи наашаа ирсэн юм бэ?

	Анисим хөдөлж, турж шөмбийсөн шаргалдуу царайгаа арай ядан эргүүлэв.

	— За яах вэ ярьцгаа л даа. Ирсэн чинь сайн байна. За ярьцгаа, ярьцгаа, би чагная гэж хүчлэн байж тэр хэллээ.

	Митька янжуураа гаргав.

	— Битгий тамхи татаарай гэж Ирина сануулав. Тэр өвөөгийнхөө хөнжил, дэрийг засаж тасалгааныхаа цаад руу явснаа тэндээс, за тэгээд? гэв.

	— Тэгэхээр яах гэж, яагаад би ирэв ээ? гэвэл гэж Митька толгойгоо өргөлгүй асуугаад, би тэнэг биш ээ, би чамд... яадгийг харж байна. Тэгээд л би өөрөө... чи үүнийг ойлгож байна уу?

	— Ойлгож байна гэж Иринка аяархан дуугарлаа.

	— Тэгээд... 

	— Тэгвэл байна шүү... Урьд нь ирээгүй нь сайн болжээ. Би чамд юу шиг.. итгэчих байсан шүү... 

	— Харин одоо итгэхгүй байгаа юм биз дээ? гэж Митька түргэн бараг хашхирах шахам асуулаа.

	— Харин одоо юу! гэж Ирина дуугаа өндөрсгөөд, — Чам руу цэцэглэж байгаа цэцэг сарвайж байхад чи түүнийг гутал дороо... Ер нь чамд анхны удаа биш дээ гэв.

	— Гутал дороо гэдэг чинь?..

	— Дуугаа тат! Чи бүгдийг ойлгож байгаа! гэж Ирина нулимсаа унаган хашхираад жишүү харлаа. Гэвч тэр даруй биеэ барьж, тэгээд дараа нь... — Дараа нь би Зинагийн тухай бүгдийг мэдсэн, ерөөсөө чи бол... хамгийн муухай, тун өчүүхэн амьтан гэлээ.

	— Жаахан юм биш үү? гээд доромжлогдсон биеэ тоосон байдал нь дахин дэлбэрэхийг мэдэрсэн Митька инээмсэглэв.

	— Үгүй, тун өчүүхэн амьтан. Тэгвэл чи бусдын гутлаар яах мэт... гэв.

	Митька түүнийг үүнд ихэрхэн санааг нь өөрчлөхөө бодлогошрон дуугарсангүй. Гэвч юу ч бодож олсонгүй.

	— Чингээд одоо яах вэ? гэж асуулаа.

	— Зүгээр ээ. Гутлынхаа дор юу байгааг хар... 

	Митька бослоо.

	— Би одоо тайван үхнэ. Иринушка, чи сайхан ярилаа... гэж Анисим гэнэт хэллээ.

	— Ингээд гүйцэв үү? Дуусгах уу? гэж чимээтэй амьсгаадан Митька асуув.

	— Гүйцлээ гэж Иринка түүн рүү харалгүйгээр хариулав.

	Митька гудамжинд гарсан хойно хөлөрч, нэл нойтон болсноо анзаарав. Зөвхөн энд л бүрмөсөн зам хаагдсанаа эцсийг хүртэл ухамсарлах шиг болжээ.

	Тэр “тэднийд” байхдаа үйрүүлсэн тамхиа юу ч үлдэхгүй болтол нь гишгэчив. Митька өөд сөөрөг хэн явааг үл харан гудамжаар шалмаг алхлаа. Тэр тосгоны захад гараад буруу явж байгаагаа ухаарав. Эргэж гэр өөдөө гүйн шинэ өмд цамцаа шүүрэн авч өмсөв.

	— Митьенка, чи хаачих нь вэ? гэж эх түгшин асуув.

	— Би түүнд үзүүлнэ, би үзүүлнэ! гэж Митька халаасандаа мөнгө чихэн, би тэр эрэмдэгтэй чинь гэрлэж сууна! Тэгэхэд атаархан цурхираг! гэж хашхирлаа.

	Митька юу ярьж байгаагаа ухаарахгүй ажээ. Харин Степанида сайн ухаарч, бүгдийг ойлгожээ.

	— Тэгэх тусмаа, тэгэх тусмаа... гэж эх яаран дохилоо.

	— Юу, тэгэх тусмаа гэж? хэмээн Митька сэгсийсэн толгойгоо эргүүлэв.

	— Нээрээ, түүнийг анагаасан гэлцэх юм, харин сорви л... 

	— Нэлдээ сорви байсан ч яах вэ! Аймшигтай муухай байвал байг... 

	Митька байшингаасаа гүйн гарч хагас өртөө рүү том том алхав.

	... Вера Михайловна Кургановыг эмнэлэг дээр нэлээд гайхан угтлаа. Дараа нь хүйтнээр:

	— Одоо хэрэггүй гэж би бодож байна. Уулзах шаардлага байхгүй гэв.

	— Үгүй, бий! Над байна! Оруулах уу эсвэл би өөрөө... гэж Митька шийдэмгий дуугарлаа.

	Вера Михайловна мөрөө хавчисхийж:

	— За яах вэ... ор л доо гэв.

	... Елена Степановна дөрвөн ортой тасагт цонхны дэргэд адар ширтэн хэвтэнэ.

	— Сайн байна уу? гэж орны нь дэргэд зогсон Митька зориггүйхэн хэлэв.

	Краснова түүн рүү толгойгоо зугуухан эргүүлэхэд нүдэнд ямар нэг юм чичиргэнэв.

	Митька түүнийг өвгөн Анисим шиг турж эцсэн, хацар дээрээ гүн шархтай нэл боолттой байна гэж бодсон авч ямар ч боолт, шарх байсангүй. Гагцхүү баруун шанаа дээр нь цайвар зурвас оч мэт цайрч, духан дээр бүр үсний нь ёроолд одоохондоо маш нарийхан зурвас гоюу наасан ажээ.

	Орны хажуудах цагаан шүүгээн дээр хэдэн сэтгүүл, ном, хуванцар хүрээтэй зууван толь байх бөлгөө.

	Елена Степановна таньж ядан байгаа мэт Митькаг удаан ширтлээ. Тэгээд:

	— Та юу? гэж сонстох төдий хэллээ.

	— Би байна гээд Митька инээмсэглэв. Чингээд түүний инээмсэглэл өрөвдөлтэй хэрэггүй боллоо гэж бодлоо.

	Бүсгүй дахиад л нүдээ ирмэх ч үгүй адар ширтэнэ. Түүний нүд гялалзаж байснаа нулимс бялхав. Митька одоо юу ярьж, яахаа ухаарахгүй, мэдэхгүй дүнхийн зогсоно. Елена Степановна өвөл, өртөөний эмнэлгийн хэсэг дээр байсан шиг ээ,

	— Яваач гэж аяархан дуугарлаа.

	... Митька эмнэлгээс хэрхэн гарсан, хэрхэн яаж гэртээ харьснаа санахгүй ажээ. Вагоны дугуй замын туршид “Я-ваач... Я-ваач...” хэмээн дэлдэх бөлгөө. Хагас өртөөнөөс Ногоон Дол хүртэлх шөнө хагас дутуу хөлдсөн цасан шавхай “Явж бай-на уу? Явж бай-на уу?” гэх шиг шалчигнана.

	“Яасан ч үгүй! Яасан ч үгүй!” гэж Митька бараг чарлах шахам хашхирлаа. Гэвч чухам юуг “яасан ч үгүй” болохоо өөрөө ч тайлбарлаж үл чадна. Эрвээхэй цонхны шил дэлдэх мэт “Өчигдөр Зинка Никулина ирсэн байх шүү. Тийм ээ, Зинка, Зинка, Зинка...” гэсэн ганцхан бодол толгойд эргэлдэнэ. Тэгээд тэр өөрийнхөө байшинг өнгөрч Никулинийх руу чиглэв.

	Тэдний пинд ороход “харин одоо эхнэрээ гэртээ авчирна. Бөөн баяр хөөр болно...” гэсэн ээжийгээ тавлах бодол зурсхийн орлоо.

	Дөнгөж ормогц хүүдээ цамц оёж суусан Зина ширээнийхээ цаанаас босож Митькаг сандран мэгдэн харж, дараа нь зузаан хөвөнтэй хөнжилд унтаж байгаа хүүгээ харж, Митькаг дахин харлаа.

	— Юунд нь хараад байгаа юм бэ? гэж хүйтэн хүлээн авсанд гомдсон бололтой тэр асуув.

	— Чи санамсаргүй хүрээд ирлээ... гээд оёж байсан юмаа гартаа хумхин Зина дуугарлаа.

	— Ингэхлээр ирнэ гэж бодоогүй юм биз дээ?

	— Энэ бүгдийн дараа... ирнэ гэж яаж бодох вэ? Яах гэж ир ээ вэ?

	Митька түүний үгийг өөрийнхөөрөө ухаарч:

	— Чамтай энэ бүхэн болсон ч гэсэн хүрээд ирлээ... Бүгдэд хордсондоо шүү! Алив хувцасла манай руу явна! Тэгээд маргааш гэрлэлтээ бүртгүүлэхээр явна... гэж бархирлаа.

	Гэвч Зина байрнаасаа хөдөлсөнгүй, оёж гүйцээгүй цамцаа ширээн дээр тавилаа. Харин суларсан гараа хийх газраа олж ядан үрчийсэн бөөн даавуу алгандаа атгана.

	— Хордсондоо гэсэн чинь юу гэсэн үг вэ? Бүгдэд гэдэг чинь хэнд юм бэ? хэмээн тэр чичирхийлэх дуугаар асуулаа.

	— Тэр замыг нь хаасан бүгдэд. Митькаг тэд хөлийнхөө дор мөлхөнө гэж бодоцгоож байна... Үгүй, үгүй шүү! гээд гараа савчин тасалгаа дотуур сэтгэл ихэд хөөрсөн холхиж, — Гэвч чи бид хоёрыг бүртгүүлчихтэй зэрэг атаархсандаа амаа ангайхыг би мэдэж байна, мэдэж байна... Явах гэж байна уу!

	Митька өөр лүү нь хашхирч байгааг Зина ажиглаагүй бололтой, өнөөх л дуугаараа:

	— Атаархсандаа гэдэг чинь яаж? хэмээн асуувал

	— За яах вэ дээ... Чамайг тэнд... Озеркад яаж байсныг мэдэж байгаа шүү дээ... Хордсондоо гэж би ярьж байна шүү! Ер нь намайг хэчнээн хүлээх болж байна! Чиний пальто чинь хаана байна?

	Митька өлгүүрээс пальтог нь авч түүнд сарвайв. Гэвч Зина ухарч оёж гүйцээгүй байгаа хүүхдийн цамцаа цээжиндээ нааж:

	— Эндээс тонил гэж гэнэт аяархан хэллээ.

	Митька түүний нүд рүү харж энэ удаад хэлсэн үгийн бүх утгыг ганцхан агшинд ойлгожээ.

	— Гэвч... сонсооч. Яагаад тэр бил ээ? Бид чинь хүүтэй улс шүү дээ хэмээн бүр шалчийн дуугарлаа.

	— Тонил! Үзэн ядаж байна! Үзэн ядаж байна! Тэнд, Озеркад... тэгсэн Зинкатай сууж, түүндээ гайхуулж амыг нь ангайлгаж, хордуулахын тулд чи ир ээ юү... Тэгвэл намайг тийш нь хэн хаясан бил ээ? Юунаас болж тэр бүгд над учирсан бил ээ! гэж Зина өөрөө ч мэдэхгүй бархирна.

	— Зинка! Зина... Байзнаач... Би үнэхээр дэмий уурласан байж болно... гээд Митька түүний харцнаас ухарна.

	Харин Зина юу ч сонсохыг хүсээгүй тул:

	— Тонил! Тонил! Тонил! гэж гурвантаа хашхираад енгинэтэл уйллаа.

	Тэгээд хаалга руугаа гүйн очиж, цэлийтэл онгойлгов... 

	Тэгээд Митька Зинкагийн пальтог унагаж толгой гудайлгахад моголцог үс нь найгалзав.

	... Одоо тэр галт тэрэгний буудлын модон байшинг хаврын салхи нэвт сэнгэнэсэн байгалийн чанадах бяцхан өртөөн дээр Ногоон Долоос алсын алсад очсон ажгуу. Тэгээд ч цагдаа мөрнөөс нь чангааж:

	— Иргэн, та хаашаа явж байгаа юм бэ? гэлээ.

	— Нээрээ хаашаа, хаанаас явж байгаа бил ээ?

	Митька өөртөө ч, цагдаад ч ойлгомжтой үг огт хэлж чадсангүй. Энэ бүх өдрүүдэд толгойд нь “Гүйцлээ!, Яваач!, Тонил!, Гүйцлээ!, Яваач!..” гэсэн үгс дэлдэж байгааг хэлэлтэй биш дээ. Галт тэрэгний дугуйны дэлдээ юм уу, шанааны нь судас дэлдэхийн аль нэгэн ажээ.

	— Хаашаа явж байгаа юм бэ? гэж асууж байна шүү? Бүтэн хоног энд суулаа. Бүх галт тэрэг яваад өнгөрсөн гэж цагдаа ширүүхэн асуув.

	Вагоны үйлчлэгч эмэгтэй суухад нь хурааж авсан билетийг авчирч өгөн “Дараачийн өртөө таны буух газар” гэснээс хойш нээрээ хоног өнгөрсөн бололтой. Яагаад түүний буух газар байдаг бил ээ? Өө нээрээ билет худалдаж авахдаа бөөн үнгэгдсэн дэвсгэрт хураагчийн гарт атгуулан, “Май, бүх мөнгө минь энэ... Хаа хүртэл хүрэх бол...” гэсэн бөлгөө. Тэгэхээр өчигдөр хүрэх газраа хүрчээ.

	— Иргэн явцгаая гэж цагдаа Митькагийн мөрөнд дахин хүрч эхлэв.

	— Хаашаа явах болж байна? Одоо миний галт тэрэг ирлээ.

	— Аль галт тэрэг вэ?

	— Яагаа вэ тэр... 

	Өртөөн дээр төмөр тоормос нь чахран үнэхээр суудлын галт тэрэг зогслоо.

	Аз болоход халаасанд нь бага сага мөнгө байжээ. Билетийн мөнгө хураагч сахалтай эрийн асуунгуй харцанд Митька хамгийн түрүүнд тархинд нь орсон “Озерка” гэсэн үгийг бувтнажээ.

	Цагдаа галт тэрэгний бяцхан буудлаас Митькагийн араас гарч ирэн вагонд хүртэл үдэн, галт тэрэг хөдөлтөл тавцан дээр зогсов.

	Тэгээд галт тэрэгний дугуй “Гүйцлээ!, Яваач!, Тонил!” хэмээн дэлдэж эхлэхэд л Митька бүрэн сэржээ. Чингээд сэрмэгц “яагаад “яваач” гэдэг бил ээ? Яагаад “Тонил” гэдэг бил ээ?” хэмээн айж тээнэгэлзэн боджээ.

	Вагоны дагуу цагаан халаадтай тарган эмэгтэй бүдчин явж “хуушуур, хиам, хачиртай талх...” гэж хашхирна. Митькагийн гэдэс хонхолзоход юм идээгүй удсанаа ойлгов.

	Билетийн мөнгө хураагч сахалт эрийн тооцож өгсөн хариултаар Митька хуушуур, хиам, жүржийн ундаа худалдан авч цонхны дэргэд суун идэж гарлаа.

	Дараа нь цас нь хайлсан нүцгэн толгод, мөчиргүй армаг тармаг хустай толгойн бэл, харласан байшингуудтай тохь тухгүй бяцхан тосгод, утасны шонгууд, замын эргүүлийн шовгор, гүүр, хот хэрхэн жирэлзэн өнгөрөхийг ажиглан суув.

	Митькагийн толгойд ямар нэгэн санаа бодол, зураглал хөвнө.

	... Эцэг маань дандаа үг дуугүй дүнсгэр, эелдэг биш, хүнийрхүү байдаг сан. Яагаад тийм байдаг юм бол оо? Митька энэ талаар хэзээ ч бодож байгаагүй байж таарах нь ээ... “Аавын чинь амьдрал азгүй юм аа, дандаа л агтын байранд байх юм. Тэгээд ч нэг их хангалуун биш амьдарч байна. Харин чи хүмүүсийн дунд орох хэрэгтэй, чи л ганцхан бидний найдвар...” гэж эх нь тайлбарладаг болоод тийм байж болох юм.

	Харин ээж нь эелдэг, халамжтай, юмыг ойлгодог хүн бил ээ. Тэр унтахад нь эр зоригтой сайн эрсийн тухай дуу дуулж, үлгэр ярьж өгдгийг санах бөлгөө. Бас гэрт нь элбэг хангалуун биш ч гэсэн Митькад дандаа хамгийн амттай хэрчим нь ноогддог ажээ.

	Митька ч эхчүүдийн дотроос хамгийн сайн, ухаалаг гэж эхийгээ хүүхэд зангаараа бодон хайрладаг бил ээ. Чухам юунаас, яагаад ч юм ойлгохгүй, эхдээ уурсаж, бүдүүлэг зан заримдаа гаргадаг ч гэсэн том болсон хойноо ээжийг хайрладаг бөлгөө.

	Тэгэхэд ч ойлгодоггүй байсан, одоо ч үүнийг үл ойлгоно.

	“Цагаан цайлган биш, тэнэг бол” гэж эх нь байн байн давтдаг ажээ. Эх нь ингэж ярих бүрийд дандаа таагүй явдал болдог авч Митька эл үгийг сэтгэлдээ зөвшөөрнө. Зинкатай болсон явдлын дараа эх нь “Чамд ийм эхнэр хэрэгтэй юм биз дээ!” гэжээ. Митька өөрөө тэгж үзэж байсан ч гэсэн эхийнхээ энэ үгийн дараа дахиад л эвгүй болсон шүү дээ. Эсвэл бүр саяхан “тосгонд чамтай сөргөлцөх хэн байна? Хэн ч байхгүй...” гэжээ. Хэн ч байхгүй нь үнэн, үүнийг Митька мэдэж байлаа. Гэвч дахиад л сэтгэлд нь ямар нэгэн сэв үлдээж, хамаг юм нь эргэн хөрвөж, дурамжхан засагдаж байх шиг санагдана.

	Харин эцэгтэйгээ бол шал өөр. Тэр маш бүдүүлэг, заримдаа шилдэж аваад тавьдаг ч байлаа. Митька эхлээд уурлана, дараа нь өөрөө өөрийгөө хөндлөнгөөс харвал гайгүй, бас л тийм ажээ. Хураагуураа санаж байна. Эцэг нь түүнийг хага цохиж хамаг мөнгийг нь хамба шарилж ургасан цонхны цаана цацаж бил ээ. Бас л зүгээр ээ. Харин ээж нь цацсан бол ч бөөн уй гашуу болох байсан сан!

	Саяхан эцэг эхийг нь, бас Митькаг үхтэл нь гомдоож, түүний нүүр лүү тавьсан бил ээ. Митька цахилгаан утас шиг хурдан улайсдаг болжээ! Харин эцэг нь тэр цахилгаан утсыг салгах мэт “Шатровын ач охины төлөө талыг нь...” гэж тайлбарлажээ.

	Эцгийн нь үгэнд түүнийг жаахан сэвлэх аяс байжээ. Гэлээ ч гэсэн Митька эцэгтээ Зинагийн тухай хэлсэн нь үнэн. Харин эцгийн үгэнд юу гэсэн байв аа?

	... Моддын орой шүргэх намхан уул мэт Митькагийн бодол зугуухан хөвөрсөөр ажээ. Гэвч цонхны цаана жирэлзэх утасны шонгууд лугаа адил өөр зүйл толгойд жирэлзэнэ.

	“Энэ чинь зугаа цэнгэл!” гээд эцэг нь Митькаг биш, харин хагарсан хураагуураас ширээн дээр асгарсан тавт, аравтын зоосыг гараараа чичлэн эхэд нь хашхирч байж бил ээ.

	“Тэнэг... Чи ямар нэг юм үзсэн байж болно. Харин ийм юм үзээгүй” гэж алчуураа засан Клашка гунигтайяа хэлж байж бил ээ. Түүний цантсан сормуус нь үл мэдэг чичирхийлж байсан бөлгөө.

	“Миний нүд рүү хар! Сайхан мэдээрэй!!!” гэж эцэг нь эмзэглэсэн дуугаар хашхирч байсан. Митька тэр эмзэглэлийг мэдэрч эцгийнхээ ядарсан том нүднээс том том нулимс өнхрөхийг харж бил ээ.

	“Тэгээд ч урьд нь ирээгүй нь сайн болжээ. Би чамд юу шиг... итгэчих байсан шүү...”

	“Харин одоо юу”

	“Зүгээр ээ. Гутлынхаа дор юу байгааг хар...” Бүсгүй тэр ч байтугай түүн рүү харсангүй.

	Өөр нэг бүсгүй цонхийн цайж, хаалгаа цэлийтэл нээгээд “Тонил!!” гэж бархирлаа.

	... Митька вагоны цонхоор ширтэн ширтсээр ажээ. Асар том хот, томоохон тосгон гацаа, хэсэг бусаг ой, өртөөнүүд ард хоцорно. Гэвч тэр үүнийг огтхон ч хараагүй бололтой. Тэр вагонд юу болж байгааг сонссонгүй, заримдаа бодолдоо хөмсөг зангидан, эхүүн ярвайна. Тэгээд дахиад л бодлогошролд автана.

	Тэр юунд ингэж бодож байгаа санаагаа ойлгосонгүй. Митькагийн амьдралын тухай өөр хүнд ярьж, түүний бодлогошролыг хэлсэн бол тэр хүнд зовлонгүй бүх юм тодорхой амой. Харин Митькад өөрт нь одоохондоо ойлгомжгүй бөлгөө.

	Буцаад гэр өөдөө явж байгаа нь сайн гэдэг л түүнд одоо гагцхүү тодорхой байв. Тэнд эцэг нь бий, тэнд... бүгд бий. Харин түүний явсныг хэн ч хэзээ ч мэдэхгүй. Тэдэнд мэдэх хэрэг юу байна? Харин галт тэрэг маш удаан мөлхөж байна. Тэгтэл Митька Озерка түргэн хүрч, тэндээсээ хагас өртөө, дараа нь төрөлх тосгондоо хурдан очих хэрэгтэй ажээ. Тэртээ тэргүй Светлиха гол цөн түрэх гээд байдаг.

	... Светлиха цөн хараахан түрээгүй ажээ. Митька магадгүй ханзрахын нь өмнө гаталсан сүүлийн хүн ч байж болох юм.

	Степанида түүнийг ирэхэд зүхэн шагширлаа.

	— За яах вэ! Угаах юм сан гэж Митька хэлэв.

	Хүүгийн дууны өнгө айлгасан, танил биш бөлгөө. Степанида дахиад юм шалгаасан ч үгүй, халуун усаа галлахаар гүйлээ. Чингээд халуун усанд орж улайсан Митька үс нь хараахан хатаагүй ширээнээ сууж цай ууна. Степанида хажуугийн тасалгаанд санаа алдан юм хийнэ.

	Тэгснээ эх нь шинэ хар банзал, дулаан хар цээживчтэй өрөөнөөсөө гарч ирэн хаалга чиглэв.

	— За энэ чинь хаачих нь вэ? гээд Митька нойтон үстэй толгойгоо өргөв.

	— Би... Илюшка Юргиний эхнэр дээр очно. Удахгүй.

	— Яах юм бэ?

	— Тэгэхээр яах вэ дээ... Хүү минь чи бид чинь эр нөхөр, эцэг чинь амьд байхад өнчин үлдсэн улс шүү дээ. Харин өнчин хүнийг ганц өмгөөлөгч нь бурхан... 

	— Бурхан юм биз дээ? гээд Митька ууж дуусаагүй байгаа аягатайгаа түлхэв.

	— Тэгээд чиний төлөө мөргөе. Өөрийнхөө төлөө ч жаахан мөргөе. Манай мөргөлийн байшинг хааж байгаа шүү дээ. Дайсагнасан зорилгоор ашигласан гэлцэх юм. Ямар зорилго байх вэ дээ... Захарка, Корнеев хоёр л зүтгээд байгаа юм. Тэгээд бид Юргинийд цуглардаг юм.

	Митька эхийнхээ үгийг өнгөн талдаа тэвчээртэй сонслоо. Энэ нь энүүхэндээ гэхэд санамсаргүй зүйл биш байлаа. Яагаад гэвэл эх нь урьд эр нөхрөөсөө нуугдан заримдаа мөргөлийн байшинд очдог ажээ. Тэр инээмсэглэх төдий хүүдээ:

	— Митька, би манайхны мөргөл рүү гүйлээ. Хэрвээ эцэг чинь хүрээд ирвэл хөршийндөө байгаа гээрэй... гэдэг байжээ.

	Митька бас л инээмсэглэгчээ болон “тэгье яах вэ” гэнэ.

	Бүгд жирийн тоглоомтой төстэй болой.

	Хэрвээ энэ нь тоглоом байсан бол одоо дуусжээ гэдгийг Митька гэнэт мэдрэв.

	— Ингэхдээ ээжээ гээд тэр ширээнийхээ араас зугуухан босож, — Та хаашаа ч явахгүй... Дахиад ийм үг битгий дуулгаарай гэв.

	— Митенька! гээд Степанида таг сууж, нүд нь бөгт, арчаагүй гялалзана. — Энэ чинь юу болж байна! Эцэг чинь насан турш миний дээр зогссон... Харин одоо хүү... Хүү?! гэлээ.

	Митька хариу хэлэхийн оронд хаалга руу очиж, түгжээгээр нь түгжив.

	 

	IV

	Хаврын анхилам жаргал

	Харин бидэнд ирж амжаагүй

	Хамаг ганга цасаар дүүрэн байхад

	Царцуу зам дээр тэрэг

	Чанга дэлдэнэ үүрээр... 

	 

	гэж Мишка Большаков булуу тэргээ тойрон гүнгэнэж, түлхүүрээ харжигнуулна. Тэр заримдаа дуу хурааж, багажийнхаа хайрцгийг анхааралтай онгично. Тэгээд дахиад л машиныхаа дороос

	 

	... Дөнгөж үд дунд наран ээхэд

	Далдуу мод өндөрт улайрна... 

	 

	гэх сонстоно.

	— Пушкинийнх үү? гэж Сергеев гараашнаасаа гарч ирэн тодорхойлохыг хичээнэ.

	— Яалаа гэж! Үгүй... хэмээн залуу толгой сэгсэрнэ.

	— Тэгвэл өнөөх... Прометей Гераклын тухай бичдэг үү?

	— Үгүй, Губер биш.

	— За дүү минь тэгвэл бууж өгье. Сургуульд аль эрт сурч байсан юм гээд Сергеев инээлээ.

	— За би танд хэлээд өгье! Энэ чинь Фет байгаа юм. Афанасий Афанасьевич Фетийн шүлэг. За сонс доо:

	 

	... Дөнгөж үд дунд наран ээхэд... 

	 

	гэж бүр шинэ эрчтэй Митька эхэлж:

	 

	Далдуу мод өндөрт улайран

	Дан хусан ой шаргалтан

	Алтан гургалдай үхрийн нүдний бутанд

	Анхлан донгодож зүрхлэхгүй

	Амьдрал сэргэсний амьд мэдээг

	Алсаас нисэн ирсэн тогоруу авчирч

	Хацар нь ягааран туяарах

	Хамгаас үзэсгэлэнтэй талын бүсгүй

	Харцаараа тэднийг үдэн зогсоно.

	 

	— За ямар байна даа? гээд Мишка Сергеев рүү алхаж, золтой л цамцнаас нь шүүрч авалгүй, — Сайхан байгаа биз? Ер нь газрын эзэн, мөлжигч байсан хүн, харин байгалийг мэдэрч ойлгож байжээ гэв.

	— За ажилч хар хүү минь, машины мотор хэр ойлгодгийг чинь харья! За алив, асаагаадах!

	Мишка бүхээгтээ орж, сэвхтэй дугараг нүүрээ хаалгаар нь гаргаж:

	— Тээр тэнд гөвөөний дор байгаа хусан ой шаравтар байгаа биз, би өчигдөр харсан юм. Бас огторгуйд тогоруу донгодож байна. Та сонсож байна уу? гэлээ.

	Сергеев сонсож байгаа бололтой, учир нь энэ өдрүүдэд тосгоны дээгүүр тогоруу эцэс төгсгөлгүй цувран ядарсан маягтай жигүүрээ дэвэн хөвж байлаа. Бас энэ хязгаар нутагт тийм ч их биш байдаг шингэвтэр хусан төгөл харласан газрын дэвсгэр дээр жаргах нарны гэрэлд үдэш үнэхээр шаргалтан туяарч байх шиг харагдана. Тэгээд ч алтан гургалдай хараахан донгодоогүй, Чөтгөрийн хавцал нэлдээ цасанд дараатай хэвээр ажээ. Энэ бүхэн үнэн бөлгөө.

	Нар дөнгөн данган ээж байна гэдэг гагцхүү худал ажээ. Наран өглөөнөөс аваад өгөөмөр сайхан шарж, газар дэлхийг ширгэшгүй халуунаараа ундаалж, хаврын шар усны үерийн урсгал өдөр ирэх бүрий улам улам цааш шуугин урсана.

	Тэгсээр цас хөвсийн тэсэж чадалгүй харсаар байтал хайлж, голын тэртээхийг нэн усан далай болгоно.

	Гэвч тэрхүү “далай” дээр атираатан долгиолох юм огт байсангүй. Ногоон Долд шар усны үерийн өдрүүд дандаа салхигүй, дөлгөөн, өгөөмөр байдаг бил ээ. Тэгсээр ойн гангууд бүхэл бүтэн гол болон догширч бургилан эрчлэн шуугина. Тэгэхэд хүнд, хүйтэн шүрсдэсээ хол цацан хүрхрээнүүд дуу шуутай эрчлэн бууна.

	Харин энэ өдрүүдэд Светлиха гол өөрийнхөө нэрээс үүрд няцах гэсэн мэт заналхийлнэ. Энэ гол өдөр ирэх тутам улам улам хөрзийн ус нь багтаж ядан цэнхэртэж, тэр ч байтугай харлана.

	Тэгэн тэгсээр өчигдөр оройн таван цагийн орчим эргээс эрэг хүртэл дуу чимээтэй ханзарлаа. Ханзарсны дагуу нарийхан хар усан тууз бий болж хоёр мөсөн талбай минут хэртэй бие бие рүүгээ дайвалзан байснаа жаахан саллаа. Тэгээд хоёулаа дуу чимээтэй хагаран олон тооны цөн болж эргэлдэн доош хөвлөө. Гэвч одоо гол дээрх метрийн зузаан цөнгүүд шахцалдан шажигнаж, эрэг рүү түрэгдэж газрыг нь онгилж, хайргыг нь шидэлнэ. Эрэг хөлдүүгээрээ, нугаршгүй хатан байсан ч цөн хагарч шахцалдан цоройсоор байх бөлгөө.

	... Шалчийсан гуталтай, шал нойтон гадуур цамцтай Фрол Курганов аль эрт цас нь хайлсан дархи дээр сууж олон тооны хүнд цөн эрэг өөд хэрхэн хөвж, хэрхэн харшилдан цоройж гаслан бутарч байгааг ширтэнэ. Зарим нь унаж усандаа гулсаж орон нөгөө талаараа эргэж, эргийн нэлээд цавчим энэ хэсэгт дахиад дээш цоройно. Зарим нь хэдэн зуун болор хэлтэрхий болон бутарч овоо хүндхэн нь ус руугаа полхийн орж цоройн гарч овоорсон мөс рүү өнхөрнө. Харин бүр үйрмэг нь усан оргилуур мэт хөөрөн үсэрч золтой л түүний хөлийн дэргэд унах дөхнө.

	Фролын эсрэг голын нөгөө талд Марьягийн том хясаа сүндэрлэнэ. Тэр хясааны хадан цээжийг асар том цөн мөргөж, айхавтар эргэлдэнэ. Мөсөн зуурмагийн дунд ус удаан хүлээсэн эрх чөлөөгөө олсондоо баярлан хөгжилтэй бургилна. Ус тал тал тийшээ цацагдаж, заримдаа бие биетэйгээ улангасан цоройлдох цөнгийн хоорондуур исгэрэн олгойдно. Туяхан урсгал дээрээ лүглийх улиангарын мөчирт хүрэх гэсэн мэт дээшээ маш өндөр гожгодно. Харин улиангар хүршгүй өндөрт, сүрлэг байх амой. Хясаа болон улиангарын тэртээ тэнгэрийн хаяа руу наран тонгойжээ. Гэвч нар асар том модны мөчир салаа бүрд ороолдсон мэт бөгөөд одоо тэр орооцолдооноосоо гарахыг бодохгүй, мянга мянган жилийн хөдөлмөртөө амарч, мөчирт найган үүрд хэвтэж байх гэсэн мэт бөлгөө.

	Фрол дархи дээрээ хөдөлгөөнгүй сууж мөчирт орооцолдсон нар, улиангар, хясааг ширтэнэ. Түүний өтгөн сэгсгэр хөмсөг үе үе өргөгдөж, тэр даруй бууж, хүчирхэг, чанга уруулын буланд нь хэлээгүй, гунигт үгс гарч ирэн алга болно.

	Фрол цасан зуурмагт унан хатан, юунд тосгоноос гарч, юунд наашаа ир ээ вэ? Ганцаараа байж, нам жимд сууж бодлогошрох гэж ирээ юү? Гэтэл энд ямар үхсэний чинь нам жим байх бил ээ! Өмнө нь цөн нижигнэж, ард нь ойн шувуухайд жиргэлдэж, хажууханд нь хаврын үерийн урсгал шоржигнож жалгаар Светлихад цутгаж байхад юун нам жим байх бил ээ. Хаа нэгтэйгээс үндсээр нь хуу татаж булгарсан өвс, өнгөрсөн жилийн навч, бут, мөчир хөвсөн булингартай ус асар том яндангаар гожгодох мэт өндөр эргийг угаан доош шуугин урсана.

	Түүний хөлийн хажууд урт бариултай загасны шүүрэн ховоо хэвтэнэ. Фрол Курганов загас барихаар ирсэн юм биш байгаа? Тийм ээ, тэр үдийн хоолон дээр бараг дүүрэн тавагтай хоолоо үлдээж ширээний араас босохдоо Клавдияд:

	— Мах нэг л идмээргүй байна. Оройн хоолонд явж загас авчирдаг юм бил үү гэсэн ажээ.

	Тэр ийнхүү хэлээд Клашка руу хараагүй бөлгөө.

	— Яая даа гэж тавагтайгаа халбагаараа угтан Клашка аяархан хэлээд, харин... болгоомжтой яваарай... Хаа нэгтээ цөмөрчхүүзэй. Эрэг хөндийрчихсөн байгаа шүү гэжээ.

	Эрэг хөндийрсөн нь үнэн ажээ. Тэгээд ч Светлиха голд байдаг бүх загас мөсөн дор тамирдаж гүйцээд одоо голд үерийн урсгалаар орж байгаа хүчилтөрөгчөөр амьсгалахын тулд эргийн дэргэд бөөгнөрсөн бололтой. Энэ үеэр багачуул жараахай, алганыг хиймэл шүүрэн ховоогоор бараг хувин хувингаар утгадаг бил ээ.

	Гэвч түүнд загасны хэрэг байсангүй. Үүнийг Фрол ойлгож байв.

	Клавдия ч үүнийг ойлгожээ.

	Фрол түүн дээр ирсэн өвлийн тэр нэг хүйтэн шөнө Клавдия нүд аниагүй бил ээ. Тэр хажуудаа нүсэр том бие байгааг мэдэрсээр байсан авч Фролоос хөндийрөн харанхуйг ширтэн хэвтэж байсан амой. Заримдаа охин шиг сэтгэл догдлон гараа сунгаж, түүний мөр цээжинд хүрмэгц давхийн татаж цаашаа хана руу шахаж байлаа.

	Хаанаас ч юм дээрээс Федорын гомдож зэмлэсэн харц харанхуйгаас ширтэж байх шиг түүнд үе үе санагдана. Тэгэхэд тэр хашхирчихгүйн тулд хөнжлийнхөө буланг шүдэндээ тас зууж, чимээгүй уйлна.

	Гагцхүү үүрийн гэгээ орохын өмнөхөн тэр зориг гаргаж Фролын цээжин дээр гараа тавин, болгоомжтой тэвэрч, танил биш, үзээгүй үнэр долгиолсон хатуу мөрөнд нь шигдэж, сэтгэл амран баясгалантайгаар өөртөө инээмсэглэж унтжээ.

	Өглөө нар мандмагц босож, Фрол руу харахгүйг хичээн Клавдия тасалгаа дотуураа эв хавгүйхэн явж өглөөний зоог бэлтгэнэ. Түүний царай догдолсондоо ч, юунаас ч юм халуу шатан улайж, нүд нь гялалзаж, тэр өөртөө инээмсэглэж байгаагаа анзаарсангүй. Фрол ч бас инээмсэглэж:

	— Би залуу байсан сан бол... гэлээ

	— Чи бас өөр... гээд Клашка аз жаргалтай нүдээ өргөлөө.

	— Клавдия, зүгээр ээ, амьдарна!

	Өглөөний хоолны дараа Клашка ажил руугаа гүйж, Фрол саатан үлджээ. Харин үдэд тэр гэртээ ирвэл Фрол энгэр задгай цамцтай, өрвийсөн баргар юм түрүүчийнхээ хэвээр ширээнээ сууж байх бөлгөө. Тэр Клавдия руу толгойгоо ч өргөсөнгүй.

	Клашкагийн дотор нь харанхуйлаад явчхав. Тэр гараа арай ядан өргөж цэгдгийнхээ нэг, хоёр товчийг товчилж, гуравдахыг товчлох тэнхэл хүрсэнгүй.

	Түүний нүд Фрол, нөхөр нь хаана сууж байгааг харах гэсэн авч хөлчүү хүнийх шиг тасалгаа дотуураа гөлөлзөж харж чадсангүй. Тэр зогсож ч чадахгүй хүндээр хана налан:

	— Фрол оо... юу бол оо вэ?.. гэж арай ядан хэл нь зүгшрэв.

	— Митька ирээд гэж Фрол даруйхан хариулаад, чиний дүү... Зинкагийн хүү... түүний юм байна гэлээ.

	Тэгээд хоёулаа удаан хөдөлгөөнгүй сууж хөшсөн нуруугаа Фрол арай ядан тэнийлгэж, өглөөнийх шигээ:

	— Клавдия, зүгээр ээ... зүгээр. Тэглээ гээд яах вэ? Яаж ийгээд амьдарна. Ямар ч байсан ажилдаа явъя... гэв.

	... Тэгээд тэд хамтдаа амьдран сууж байсан авч Клавдия тэр үеэс хойш инээмсэглэсэнгүй. Фрол ч бас амьдралаас залхсан маягтай дандаа яриа хөөрөөгүй ажээ. Тэр заримдаа гэнэт ухаарсан мэт тоглоом тохуу болж, Клашкад эелдэг үг хэлэхийг хичээж, энхрийлэх гэх боловч энэ бүгд нь түүнд баяр баясгалан авчирдаггүй нэг л зовуурьтай, хүйтэн, зохиомол мэт болдог ажээ.

	Хэрвээ Фрол тэр хоёрын хооронд аз жаргал байсан бол түүний мөрөнд шигдэж наалдсан тэр үеэс үд дундын ажлаасаа ирэх хүртэлх ганцхан өглөө үргэлжилсэн гэдгийг Клавдия ойлгожээ. Хэрвээ аз жаргал байсан бол тэр босгоо алхаж өрвийж, урвайсан Фролыг харсан тэр мөчид дуусжээ.

	Клавдия маргааш өдөр нь Фролтой чин сэтгэлээрээ ярилцаж нэг их сунжраагүй байгаа дээр түс тас шийдэх гэсэн бөлгөө. Гэвч тэнхэл хүрэхгүй, зориг шантарна. Нөгөөдөр нь ч зориглосонгүй... Тэгтэл Ногоон Долд бүх юм эргэн хөрвөж, нүдний нь өмнө байшингийн дээвэр, модны орой ганхах шиг болж Демид Меньшиков, Устин, Пистимея... гэх шиг яриа гарчээ. Тэгтэл Фрол, Фрол Курганов хутгалуулсан эмнэлэгт байгаа мэдээ иржээ.

	... Тэр энэ мэдээг дөнгөж дуулмагц юу байснаа авч, хаашаа ч юм гүйжээ. Цасан шуурга нүүр нүдгүй ороолгож, орог саарал манан дунд зам бараг үл харагдана. Тэр цасан зам яагаад ч юм эгц дээшээ цоройж Клашка түүн өөд авчирч байх шиг ажээ.

	Клавдия машин гүйцэн ирэхийг сонсоогүй бөгөөд мөрнөөс нь сэгсэрч байгаа Сергеевийг ч бараг харахгүй, түүний:

	— Чи өвчин туссан эм уу! Баларна шүү. Машинд түргэн суу! гэж хашхирахыг дөнгөн данган ухаарлаа.

	— Явах уу? Явъя! гээд одоо Клашка өөрөө Сергеевийн мөрнөөс зуурч, — Тэр тэнд муу байна гэнэ... Тэр үхэж болно гэв.

	— Тэнгэр ийм муухай байхад хаачих нь вэ? Нэвтэлж гарахгүй.

	— Тэгвэл би явган явлаа. Би явган явна.

	... Тэднийг Озеркад ирэхэд цасан шуурга жаахан намджээ. Фрол ч үхээгүй ажээ. Тэр тэдний анхны өглөөнийх шиг талархангуй, дотно инээмсэглэн цээж, гар нь боолттой эмнэлгийн цэвэр, дулаан, тохилог тасагт хэвтэнэ.

	Тэр үүнээс хойш хэзээ ч ингэж инээмсэглээгүй бил ээ. Тэгээд ч мөрдөн байцаалт, шүүх... гээд инээхтэй манатай байв.

	Фрол шүүх хурлын өмнө Клавдияд:

	— Би чамд өөрийнхөө бүтэмжгүй амьдралын тухай хэлж сэтгэлээ амраах гэсэн юм. Тэгсэн чинь өөр шүүхэд хэлэх хэрэгтэй болох нь ээ. Мөрдөн байцаалт дээр би өөрийнхөө тухай яриагүй юм. Айсан ч гэх үү дээ? Мэдэхгүй байна... Харин одоо хэлнэ... Над ял оноосон ч шударга болно. Харин миний хүү Митькад эцэг чинь гэм буруутай, гэвч хэзээ ч адгийн шаар байгаагүй гэж хэлж байгааг минь дамжуулж хэлээрэй. Бас өөрийнхөө хүүгийн талаар бодоорой гэж байна гээрэй... гэжээ.

	Клавдия Митькад юу гэж дамжуулж хэлэхээ нэг их ухаараагүй авч амлажээ.

	Тэгтэл Фролд ял заагаагүй болохоор дамжуулах хэлэх хэрэг гарсангүй. Тэр өөрөө:

	— Одоо би Митькад өөрөө ярина. Бас Зинкатай ч ярина. Харин дүүгээ төрсөн тосгондоо буцаж ирэх талаар нь чи ярилц. Тэгэх үү?

	— Тэгье гэж Клашка дуулгавартай хэлжээ.

	Клавдия Зинатай ярихад, гагцхүү толгой сэгсрэн:

	— Яасан ч явахгүй! Фрол та хоёр юунд ээрээд байгаа юм бэ! гэж хариулав.

	— Тэгэхээр Фрол чамайг буцахыг ятгаад байна уу?

	— Тийм ээ, Фрол... Бас түрүүн Мишка Большаков намайг тойрон эргэлдээд, чихэнд минь шүлэг дүнгэнүүлээд байсан. Бас л Ногоон Долдоо буц гэж шалсан... Харин одоо түүний эцэг Захар Захарыч амар заяа үзүүлэхгүй байна. Озеркад ирэх болгондоо заавал ирнэ шүү... 

	— Гэвч Фрол... яагаад тэгдэг юм бол оо? гэж Клавдия өөр тийшээ харан дуугарав.

	— Митька та хоёр амьдралаа зохицуулах хэрэгтэй гэх юм. Хүүхэд чинь эцэгтэй байх ёстой гэнэ. Ёстой нь ёстой... Энэ бүгдийн дараа... над амар байна гэж үү... Хэрвээ би хүслээ ч гэсэн... Митька өөрөө хүсэхгүй байна. Фрол үнэн юм ярьж байна... 

	— Тэр юу гэж ярьж байна? гэж Клавдия бүр аяархан асуулаа.

	— Тэр Митькаг зохицуулна гэнэ ээ. Хэрвээ зохицууллаа ч гэсэн бидний амьдрал ямар амьдрал болох вэ? Чи Фролтой л, би Митькатай, бид нэг тосгонд яаж амьдрах юм бэ?..

	Хүмүүс юу гэх юм бэ... 

	— Зинушка, Фрол бид хоёрын амьдрал өөдтэй болохгүй. Тэр ямар ч атугай явна. Миний аз жаргал биш бололтой. Тэгээд бод л доо гэж Клавдия хэлжээ.

	— Үгүй, үгүй! гэх Зинагийн дуугаар дүү нь тээнэгэлзэж байгааг Клавдия ойлгосон амой.

	... Гэвч Фрол шүүхийн дараа явсангүй, Клавдиягийнд суусаар байв. Энэ нь түүнд ойлгомжгүй ажээ. Тэр суусаар, үл дуугарна.

	Саяхан Фролыг бригадын даргаар томилжээ. Клавдия орой сайхан хоол хийж шил архи худалдан авчээ.

	— Клавдия баярлалаа. Чи сайн хүүхэн юм аа, гэж тэр хэлжээ. Тэгээд л тэр. Фрол шилэн аягаар архи уужээ. Зөвхөн Клавдияг гомдоохгүйн тулд уусныг тэр мэдэрлээ.

	Дараачийн өдрүүдэд ч тэр бас үл дуугарна. Фрол одоо амиа хаацайлсандаа ч биш, өөртөө болон Клавдияд гомдсондоо ч биш, түүнээс яаж салахаа мэдэхгүй байгаадаа биш дуугарахгүй байгааг Клавдия ойлгожээ. Энэ бүтэмжгүй, сайхан биш хүн түүнд дурлаж, насныхаа үлдсэн хоногуудыг түүнтэй хамт амьдрахад баяртай байгааг гаднын хүний харахгүй мянга мянган аар саар зүйлээр харжээ.

	Тэр Клавдия Никулинатай хамт амьдарч болохгүй байгаагаа ойлгон дотоод эмзэглэл, уй гашуундаа дуугарахгүй байгаа бөлгөө. Тэгтэл Зина тосгонд хүрээд иржээ. Митькаг ч түүний дүү дээр нэг удаа гүйн очсон гэлцэнэ. Фрол ч өөрөө Зина дээр цөөнгүй очжээ.

	Клавдияд амаргүй байлаа. Гэвч тэр Фролтой ямар нэгэн юм ярьж зүрхлэхгүй, дүүгээсээ ч Фрол яах гэж очсоныг асууж зүрхлэхгүй ажээ. Бүх юм тодорхой байхад асуух хэрэг юу байна. Хов живд ерийн дуртай хүмүүс эл явдлыг огт тайлбарласангүй. Тэд өөр хоорондоо шүүн тунгааж байсан ч, тийм дүрээ түүнд харуулаагүй байж болох бил ээ.

	Большаков тушаасан бололтой түүнийг аливаа догдлолоос хамгаалж байгааг Клавдия онцгой зөнгөөр ойлгожээ. Ингэлээ гээд түүнд амар болсонгүй, тэр салхи ч үгүй, дуу чимээ ч үгүй хоосон юманд орсон мэт ажээ. Тэгээд өнөөдөр үдийн хоолон дээр тэр хоосныг цааш тэвчих тэнхэлгүй болж:

	— Фрол оо, би хүссэн юм... гэж эхэлтэл Фрол бараг идээгүй хоолоо орхиж, ширээнийхээ араас яаран гаран:

	— Мах нэг л идмээргүй байна. Оройн хоолонд явж загас авчирдаг юм бил үү гэхэд,

	— Яв даа гэж тавагтайгаа халбагаараа угтан Клашка аяархан хэлжээ.

	... Наран улиангарын ширэлдсэн мөчрөөс мултарч, үдшийн утаанд автсан голын тэртээх нуга руу маргааш дэлхийн нөгөө захаас мандахын тулд жаргасаар байв.

	Цөн ч бараг хөвөөд дуусжээ. Светлиха голоор одоо энд тэнд цөөхөн том цөн тэдний замыг цэвэрлэж, чөлөөлөхийн тулд саяхан энд ус бургилж мөсөн овоог зугуухан доош хөөж, үйрмэгийг цацан байсан мэт ихэмсэг бөгөөд сүрлэг хөвнө.

	Агаар түргэн хөрлөө. Ард шулганалдах болжморууд нам жим болжээ. Хөлдүү эргийн хажуу талыг зэгсэн сайн идэж нүцгэлэн аажмаар дуусаж буй шар усны урсгал шоржигнох нь улам улам аяархан болно.

	Фрол босож шүүрэн ховоогоо мөрөн дээрээ хаяж тосгон руу явлаа. Тэр оройн хоолоо идсэнгүй, гагцхүү ширээнээ сууж Клавдияг ширтэх бөлгөө. Клашка ч толгой өргөсөнгүй, бас юу ч идсэнгүй.

	Ийнхүү арав, хорин минут өнгөрчээ.

	— Чи юу бол оо вэ? хоолоо идээч... гэж Клавдия хэллээ.

	Фрол санаа алдаж, халбагаа тавин:

	— Бидний амьдрал юу болж байгааг харж байна уу? гэж тэр ярив. Клавдия түрүүчийн хэвээр толгой өргөсөнгүй. Гэвч ширээн дээр нулимс нь чимээгүй дуслахыг Фрол анзаарав. — За, за Клавдия минь... уйлсны хэрэггүй гэж тэр гуйгаад, би чамтай хамт... амьдармаар байгааг чи мэдэж байгаа шүү дээ... гэв.

	— Тэнгэр минь! дуу алдаад толгойгоо өргөлөө. Түүний салхинд борлосон халуун хацар нь нулимсандаа гялалзана. — Харин би хүсэхгүй байна гэж үү дээ? Би чамайг зэмлэхгүй байгаа шүү дээ... Би ойлгож байна. Чи над тун өрөвдөлтэй байна.

	Фрол босож уй гашуундаа дарагдсан эмэгтэй рүү очиж агтын хөлсөнд хатуужсан, эвэршсэн хүнд гараараа зөөлөн гэзгийг нь иллээ.

	— Клавдия, чи сайн хүүхэн... Чамайг аз жаргалын төлөө төрүүлжээ. Харин хувь тавилан нь хаашаа ч юм тэргээр явчхаж, тэрэг нь хэмхэрчихсэн бололтой гэж Захар зөв хэлжээ.

	— Тэнгэр минь! гэж Клавдия дахин дуу алдан, — Зүгээр, зүгээр ээ... Харин ингэхийн хэрэггүй. Чи яв... Чамд ямар байгааг би харж байна гэв.

	Фрол хажууд нь зогсож, толгойг нь илсээр байлаа.

	— Би аль эртний явчих байсан... Харин чиний энэ тэнгэр бурхны чинь тухай л бодоод байна... би чамд юу гэж хэлэхээ мэдэхгүй байна. Чамайг яачих вий гэж... би дандаа айх юм... Захар ч бас над сануулсан. Одоо ч гэсэн айж байна. Гол могой нь шатсан бололтой. Гэвч... эмгэд дахиад чам руу гүйлдэж эхэлнэ дээ.

	Фролын яриа холбоосгүй, самуурсан ажээ. Клашка толгой гэдийн Фролыг доороос дээш харж бүгдийг ойлгон толгой сэгсэрч, түүний хажуу руу наалдан шигдэв.

	— Үгүй, үгүй... Одоо тэгэхгүй. Оруулахгүй. Чи битгий ай... Харин... 

	— Тэгвэл сайн байна. Тэгвэл сайн байна. Тэгвэл... яах вэ... 

	— Харин, харин Фрол, чи над жаахан туслаач... гээд түүний бөөрөнд улам чанга наалдав.

	— Чамд юу хэрэгтэй байна, би бүгдийг... Харин чи л хэл... 

	— Би их хүлээлээ... Хүүхэдтэй болно гэж найдсан юм. Тэгвэл бүх юм ажрахгүй. Тэгвэл миний хувь тавилан... тэр тэргэн дээр явж хүрнэ. Харин одоо мэдэгдэх юм юу ч алга... чи ойлгож байна уу?

	Фрол ойлгож байлаа. Гэвч уг хүсэлд гайхсан тэр юу ч ярьсангүй.

	— Чи тэнэг намайг уучил гэж Клавдия шивнээд Фролоос салж, ширээ тохойлдон алгаараа нүүрээ таглан, — Харин миний тухай муу юм битгий бодоорой. Одоо яв даа. Над чамайг харахад ичгэвтэр байна... 

	Чингээд Фрол хаалгаа чахруулахгүйг хичээн хааж, чимээ аниргүй оджээ.

	Курганов гудамжинд гараад Клашкагийн байшингаас ямар нэгэн чимээ гараагүй байгаа хэмээн чагнаж одот тэнгэрийн дор тамхиа татан удаан зогслоо. Хэрвээ Клавдия одоо довжоон дээрээ гарч ирэн түүнийг дуудвал юу ч үл бодон тэрхүү байшинд баяр баясгалантай, сэтгэл амран эргэн гүйн орж бүрмөсөн байх шиг санагдана. Тэгээд хэн ч, юу ч Клавдиягийн байшингаас түүнийг явахыг шаардахгүй.

	Тосгон даяар чийглэг хүйтэн агаар зугаалж, нүцгэн бут ганхана. Светлиха голын хүчтэй биш долгио эргээ дэлдэх нь сонстоно.

	Голын эрэг өвөлжингөө аниргүй байсан авч одоо сэргэжээ. Тэгээд Фрол өнгөрсөн зун бяцхан нуурын дэргэд харанхуйд түүний долгионы сонстох төдий чимээг чагнан сууж байснаа яагаад ч юм саналаа. Чимээг сонссон, дараа нь Клавдия ирсэн билээ... 

	... Никулинагийн байшингаас чимээ анир гарсангүй, эзэгтэй нь довжоон дээрээ ч гарч ирсэнгүй. Фрол гудамжны дагуу зугуухан явлаа.

	Одоо хаашаа эргэх, яахаа явдал дундаа бодох мэт яаралгүй алхална. Антип Никулиний байр луу эргэлээ.

	Ном уншиж суусан Зина номоо түргэн тавьж, тайван биш бослоо. Түүний царайд түгшүүр илт бөлгөө. Тэр ор луу гүйн очин нойрон дундаа шуухинаж буй хүү дээрээ очин сайн хучлаа.

	— Зинушка, яах вэ... Жаалыгаа өгөөдөх гэж Курганов хэлэв.

	— Фрол Петрович! Фрол ах аа... хэмээн Зина ороо халхлан итгэлгүй, арчаагүй дуугарлаа.

	— Юуны чинь ах! Би одоо чиний эцэг. Тохиролцсон шүү дээ.

	— Мэдэхгүй байна... Би итгэхгүй байна... Юу ч болохгүй байх гэж айж байна. Митька чинь байна... Тэр бардам хүн... 

	Хөшигний цаанаас Антип Никулин гарч ирэн:

	— Энд мэдэхгүй юм юу байгаа юм бэ? Бас юунд итгэхгүй байгаа юм бэ? Митька та хоёр ямар охид жаалууд биш. Та нарын үр чинь бас хүн. Митька юу юм бэ? Сүүлээ агссан баатар л байсан. Би харилцаж л байлаа. Митькаг одоо өөр болж байна гэж үздэг... Фрол Петрович энэ бүхнийг зөв хийж байна. Чи ч битгий ай... Харин би Клаха дээр очиж сууна. Түүний өмнө гэмээ хүлээхэд эцгээ уучилна гэж охиндоо бууж гарлаа.

	Антип олон үгтэй хэвээр ажээ. Гэвч одоо түүний үгэнд ямар нэгэн агуулга байх бөлгөө.

	— Зинушка, хүүгээ өгөөдөх. Гадаа жаахан салхитай байна, дулаахан боогоорой. Тэгээд Митькаг хүлээ. Ирэхээр нь ширүүн байгаарай. Шуламс яах вэ хөлд чинь мөлхөг. Зүгээр ээ, Антип Миневич зөв ярьж байна. Митька сүүлээ агсаад байсан юм, тэгэхдээ хугалчихгүй юу. Өвдсөн нь лавтай. Тэгээд анагаах хэрэгтэйг ойлгож байгаа юм... Зүгээр ээ... гэж Фрол дахин хэлэв.

	— Тэгэлгүй яах вэ! гэж Антип ярианд оролцож, Зинушка, чи бид хоёр түүнийг нэг болгоогоод өгье... 

	— Антип Миневич Митькаг ороод ирмэгц нь таныг байшингаасаа гарахыг би гуйя. Мэдэв үү? Ямар нэг шалтаг ол. Эд өөрснөө өөрсдийнхөө ухаанаар хэлэлцэн тохирог гэж Фрол ярилаа.

	Антип эхлээд нүд ирмэн байснаа, дараа нь яаран сандран ээрч:

	— Тэгэлгүй яах вэ, тэгэлгүй яах вэ... Хэдийгээр эцэг нь ч гэсэн хоёр хүний хооронд гурав дахь нь илүүддэг нь ойлгомжтой хэрэг. Би шууд л шууд... гарна. Энэ чинь урьдын цагт ухаалаг биш эцгүүд хүүхдийнхээ толгойг мэддэг байсан, одоо өөр болжээ. Петрович явна явна... 

	Жаал хүү бөх унтана. Зина түүнийг хөвөнтэй хөнжилд боож гадаа гараад задрахгүй тулд хуучин алчуураар бүслэв. Фрол хүндхэн юм тэвэрч хөлөөрөө хаалга түлхэв.

	... Гудамжаар явахдаа халтирахаас айн, болгоомжтой явна.

	... Өөрийнхөө байшингийн хайсан дээр ирээд Клавдия Никулинагийн суудаг зүг рүү харан зогслоо.

	Хуучин цагт цаазын тавцан өөд тэгж гардаг байх гэж бодмоор нүсэр хүнд биеэрээ бөгтийн довжоо өөд өгслөө.

	Степанида гал тогооны өрөөнд ваарт саасан сүүгээ юүлж байв. Нөхрөө орж ирэхийг хараад цэх болон ганхаж хувингаа алдан ханцуйгаараа ваар дүүрэн сүүг гал тогооны ширээн дээрээс унагав. Хувин хангир янгир жингэнэж ширээн доогуур өнхрөхөд, ваар бөглүүхэн тасхийн хэдэн хэсэг болон хагарч, Фролын хөл рүү цэлийсэн сүү урслаа.

	Хажуугийн тасалгаанаас Митька гүйн гарч ирлээ. Эцгээ хармагц хөмсөг зангидан таг болов. Түүний энгэр задгай нүцгэн байхад тэр хоёр гараараа цамцныхаа товчийг аяндаа товчлов.

	Гэвч хагасыг нь товчилж гараа буулгав. Минут хэртэй гурвуулаа бие биеэ харан дуугүй зогслоо.

	Дараа нь Фрол гал тогоонд байгаа орон дээр хүүхдээ тавьж, бүсэлсэн алчуурыг тайлж, хөнжлийг дэлгэв. Тэнд жаал хүүд маш халуун байсан ажээ. Тэр чөлөөтэй болж, цэвэр агаар амьсгалан хөдөлж, гар хөлөө суниан, уруулаа тамшаалав. Тэгээд гэнэт үүдээ нээж:

	— Ээж хаана байна? Ээж? гэж нойрон дундаа шулганав.

	— Одоо ирнэ гэж Фрол хэлэв.

	Жаал хүү бөөрөөрөө Митька руу эргэж, яагаад ч юм инээмсэглэснээ дахиад гүн, жигдхэн амьсгаалж унтав.

	Фрол мухар сандал дээр сууж, цэлийх сүүг харан:

	— Чи юу бол оо вэ? Арчаач гэж Степанидад хэлэв.

	Түүний уруул өмгөнөж, нулимс нь асгарлаа. Тэгээд алчуурынхаа булангаараа нүдээ арчиж, шалны алчуур шүүрэн авлаа.

	Степанида шал арчиж, Митька, эцэг хүү хоёроо ээлжлэн харсаар байв.

	— Та үүнийг яах гэж авчирсан юм бэ? гэхэд

	— Харин чи гүйж гүйцээ юу? гэж Фрол хариу асуув.

	— Би хаашаа гүйсэн юм бэ?

	— Чи өөрөө илүү мэдэж байгаа байх. Шаар минь би чамайг ажиглаж мөрдөж байсан шүү гэхэд Митька моголцог үстэй толгойгоо ганзагалав. Фрол, 

	— За тэр дээ тэр... Толгойгоо бүр ганзагалах цаг ч удахгүй гэж нэмж хэлэв.

	Степанида энэ хооронд шалаа арчиж, ваарын шавар хагархайг цуглуулав.

	— Харин Степанида, чи намайг уучлаарай гэж Фрол бөгтхөн дуугарав.

	Тэгээд хариу удаан хүлээлээ. Гэвч эхнэр нь дуугарсангүй, 

	— Тэгэхээр уучлах уу? Би тэнэгэрснээ сэхээрлээ. Сэхээрэхэд сайн хүмүүс тусалсан бил ээ. За ингээд амьдарцгаая. Тэр чи бидний ач хүү байна... гэхэд Степанида гагцхүү мэгшинэ.

	Нэлээд хугацаа өнгөрлөө.

	— Чи чинь юугаа хийгээд зогсоод байна? Хүүхэд эхийгээ дуудахыг сонсоо биз дээ. Явж авчир... гэж Фрол хүүдээ хэлэв.

	— Та гярхай хүн, тэгэхээр намайг түүн дээр очсоныг мэдсэн байх ёстой. Хөөсөн шүү дээ гэж Митька хэлэв.

	— Хөөсөн гэв үү? Харин чи түүнийг хүзүүнээсээ зүүгдүүлэх гээ юү? гэж Фролын дуу нэлээд чангарч, — Магадгүй, одоо ч гэмээ нь чамайг эрх нохойг хөөдөг шиг хөөж мэднэ... Харин чи ичих юмгүй өмнө нь сөгд. Гудамжнаас дөрвөн хөллөж байшинд нь орж уучлал гуйсан ч багадна. Би хөгшин хүн харин уучлал гуйлаа. Над амар байна гэж үү дээ? Түүнийг өөрөө шаварт хаясан хүн, өөрөө угааж ав. Харин угаачхаад өршөөсөнд нь таларх.

	Митька хөдөлсөн боловч байрнаасаа хөдөлсөнгүй.

	— Хүү минь чи бүгдийг ойлгож байгаа шүү дээ. Чиний дээр чинь зөвхөн хөөс байна шүү дээ, харин түүний дор хүний сэтгэл байна гэж Фрол өөр дотно, гунигтай хоолойгоор яриагаа үргэлжлүүлэв.

	— Митьенка минь яах вэ, явах л хэрэгтэй болж дээ. Эмэгтэй хүний сэтгэл зөөлөн, цайлган байдаг. Магадгүй уярч, тайлагдаж болох юм. Хүү минь яв... гэж Степанида гэнэт хэлжээ.

	Митька зогсон хүүгээ харсаар байлаа. Гараа өргөж товчоо цөмийг товчлоод өлгүүр лүү очиж гадуур цамцаа авлаа... 

	 

	V

	Харин энэ хооронд хавар налайн ирлээ.

	Ногоон Долын дээрх хөх тэнгэр өдөр ирэх тутам цэнхэртсээр ажээ. Тэгээд огторгуй улам улам өндөр болсон шиг санагдана. Ой талын цас хайлж, үерийн ус нам газар, хотгор луу мянга мянган гол горхи шожигнон урсаж, Светлиха голын цэвэр усыг булингартуулна.

	Уринш нойтон ажээ. Тайгад ялангуяа зэлүүд газар өнгөрсөн жилийн нойтон навчсын давхарга дор сүүдэр газар бохир мөсөн гөлтгөнө хайлаагүй бөлгөө.

	Гэвч хясаан дээрх улиангар хүндэрч одоохондоо нүцгэн мөчир нь тал тал тийшээ эрх дураараа унжин, газраас хөөрсөн дулаан мананд хөвөн хөхрөн ягааран гялалзана.

	Модны булайсан нахиа, амьдрал сэргэн гэссэн газрын хурц үнэр тосгоныг нэлд нь бүрхжээ.

	Дараа нь тэр үнэртэй хөлчүүрлэх хүйтэвтэр анхилам нялуун үнэр холилдоно. Энэ нь нуга, тайгад яргуй цэцэглэж, модны нахиа дэлбээлсний шинж бөлгөө.

	Харин ганцхан чөтгөрийн хавцал чийглэг хүйтэн ханхалж, тэнд ёроолд нь цас хайлаагүй байх амой.

	Модны нахиа дэлбээлж, яргуй цэцэглэмэгц Анисим Шатров өөд болжээ. Тэр амьсгал хураахынхаа өмнө Иринкаг дарга руугаа гүйлгэжээ. Захарыг ирэхэд хөгшин түүнийг үг дуугүй удаан ширтэж байснаа,

	— Захарыч, би үхэхэд хэцүү байна. Чиний намайг бөөрөнхий байцайтай төстэй гэсэн үгнээс хүнд байна. Чи зөв тодорхойлсныг дандаа бодох юм гэж дуугарчээ.

	— Семеныч, би чинь... би чинь тэгж хэлэхдээ таныг гомдоох гэж хэлээгүй шүү дээ гэж Большаков зөөлөн дуугарлаа.

	— Чи яах вэ... Би өөрөө өөртөө гомдсон. Товчоор хэлбэл заяагүй амьтан. Байцай шиг бөөрөнхий болсон ч задарч чадсангүй. Үүнээс болоод хэцүү байна... 

	Өвгөний хацраас нулимс бөмбөрөн унахад:

	— Хэдийгээр нэр төртэй гавьяагүй ч гэсэн намайг тэр улиангарын дор оршуулахыг гуйя... гэлээ.

	Энэ нь түүний хамгийн эцсийн үг байв. Анисимыг гуйсан газар нь оршуулав.

	... Талийгаач болсон хүн тайван нойрсож, амьд нь амьдардаг хойно доо. Ногоон Дол түдэлгүй хөдөлж, хүнгэнэлдэн, дуу шуу болно. Ачааны машин пиржигнэж, тракторууд тачигнана. Энэ бүх дуу чимээ хэдэн өдөр Светлиха голын тэртээ шилжиж, нар ээж бүлээссэн уринш дээр анхны үр уналаа.

	Тосгон эзэнгүйрчээ. Үрийн пингээс олон пүүний түнтгэр шуудай ачиж тал тал тийшээ зөөх ачааны машинууд гагцхүү гудамжаар яаран сандран давхилдана.

	Нэгэн өглөө пин рүү туранхай охин ирж, наран ээвэр газар сууж дэвтрээ дэлгэлээ. Гэвч тэр дэвтрээ унших биш харин ирж явж байгаа ачааны машинуудыг ажиглан сууна.

	Ямбий булуу тэрэг гарч ирэхэд охин босон харайж номоороо даллав. Бүхээгээс Мишка Большаков толгой цухуйлган инээмсэглэнэ. Тэр машинаа пингийн нээлттэй хаалга руу тулгах шахам зогсоож, бүхээгээсээ үсрэн бууж, бүсгүй рүү гүйн очиж:

	— Ксеня! Мөн сайхан аа! Чи удаан байх уу? гэв.

	— Нэг л өдөр байна. Ээжтэйгээ уулзах... Ер нь цэвэр агаараар амьсгалах гэсэн юм.

	— Мөн сайхан аа! гэж Мишка дахин дуу алдаад, — Харин одоо чамд хүнд байгаа байх даа?..

	— Нээрээ л амархан гэж болохооргүй байна. За гайгүй. Утга зохиол дахиад өгөхгүй гэж тэр хариулав.

	Чингээд уулзалтын анхны мөч өнгөрмөгц хоёулаа ичингүйрч дуугүй болов. Хамтралчид тэднийг анхаарсан юмгүй машин ачна.

	Ксеня шаахайныхаа хошуугаар газар төнхөн:

	— Чи үр хааш нь зөөж байгаа юм бэ? гэж асуув.

	— Голын тэртээх уринш руу зөөж байгаа. Харин сая аав гуравдугаар бригад руу аваачиж өг гэсэн. Тэнд үр дутаад байгаа юм уу даа... 

	Гэнэт Мишкагийн хоолой бачуурлаа. Гэсэн ч тэр:

	— Хүүшээ... Надтай хамт явахгүй юу? Салхинд гар... тэнд ойд цэцэг зөндөө байгаа! гэлээ.

	— Үгүй, чи юу ярина вэ. Физикийн хичээлээ цээжлэх хэрэгтэй. Баяртай гээд тэр пингээс цааш явахдаа гэр өөдөө биш, гудамжны дагуу тосгоны зах руу явжээ.

	Мишка хэдэн минутын дараа түүнийг тосгоны захад гүйцэн очиж тооромслон хаалгаа нээлээ. Бүсгүй бүхээгт түргэн оржээ.

	— Чи цэцэг ихтэй газар очоод зогсоорой гэж бүсгүй улайн гуйлаа.

	Мишка нэл яргуй ургасан ойн бяцхан цоорхойн орчим мотороо унтраав.

	Ксенька тэр даруй ногоон дээр бууж, хамгийн сайхан цэцэг шилж түүсээр ойн бяцхан голын эрэг рүү цоорхой дундуур явсаар уруудлаа. Тэгээд ямар нэг юм чагнан гэнэт зогсов. Түүн дээр Мишка гүйн очлоо.

	— Хараач, би чамд ямар цэцэг олсон байна!

	— Чимээгүй! гэж бүсгүй шивнээд, тэнд эрэг дээр хэн нэгэн хүн ярьж байгаа юм уу даа... 

	Хоёулаа таг чиг болов. Ойн цоорхойг халхалсан өндөр биш бутны цаана өнөөх бяцхан гол шоржигноно. Дараа нь үнэхээр хүний дуу сонстов.

	Эр нь:

	— Зам дээр машин зогсов уу даа?

	Эмэгтэй нь:

	— Үгүй дээ, яваад өнгөрөх шиг боллоо.

	Залуу, бүсгүй хоёр хэдэн минут яахаа үл мэдэн хөдөлгөөнгүй зогсоно.

	— Чимээгүйхэн явцгаая... гээд бүсгүй Мишкагийн ханцуйнаас чангаан зам өөд явлаа.

	Энэ үеэр бутан дотроос:

	— Фрол, бид дахиад уулзахын хэрэггүй. Хэрэггүй чамайг манайхаас явснаас хойш түдэлгүй бие хүнд болсноо би мэдэрлээ... Чамд баярлалаа. Би өнчин хүүхдийн асрамжийн газраас хүүхэд өргөж авъя гэж бодож байсан юм. Өөрийн хүүхдийг өргөсөн хүүхэдтэй яаж зэрэгцүүлэх вэ! гэх дуу сонстох төдий ажээ.

	Бутны цаана дуугүй болсноо дахиад:

	— Клавдия, одоо тэгээд яах вэ? Хэрвээ бие хүндтэй болчихвол яах вэ? гэж би бас бодсон. Хэний хүүхэд болох нь тодорхойгүй юм биш дээ... Степанида ч гайгүй. Харин Митька, Зина хоёрыг яах вэ? Дөнгөж одоо л бие биедээ дасаж байх шиг байна... 

	— Би ямар ч байсан нэг тийшээ явна!..

	— Бүр явах гэж үү?

	— Яалаа гэж дээ... Гурав дөрвөн жилийн дараа эргэж ирнэ. Хүүхэд асрамжлах газраас өргөж авсан гэж хэлнэ. Эсвэл... ер нь хаанаас хүүхэд авсан нь хэнд хамаатай юм бэ?..

	— Явна гэдэг чинь муу байна даа... 

	— Муу нь муу л даа. Явмааргүй л байна. Тэгээд яая гэхэв... Одоо би аз жаргалтай болсон. Цаг нь ирэхээр би хүүхдийнхээ эцгийг хэн болохыг бүгдэд хэлнэ, тэгэх үү?

	— Тэгэлгүй яах вэ, нуух юу байх вэ... Амьдралд ийм юм байдаг болсон хойно яах вэ.

	Өөрсдөд нь одоохондоо нэг их ойлгомжтой биш байгаа асар том нууц зүйлд гайхсан Ксенька, Мишка хоёр хөдлөх ч үгүй зогсоно.

	Ксенька хамгийн түрүүнд сэхээ орж, бөхийн түүсэн цэцгүүдээ газар болгоомжтой тавьж, машин руугаа аяархан явлаа.

	— Буцах замдаа өөр газраас баглаа цэцэг түүе. Тэнд хэн ярьж байв аа, мэдэхгүй биз? гэж Мишкаг машинаа хөдөлгөхөд тэр хэллээ.

	— Үгүй, дуугаар нь таньсангүй.

	— Би ч таасангүй. За яах вэ?

	— За яах вэ.

	Гэвч таван минутын дараа бүсгүй санаа алдаж:

	— Клаша эгчид л маш хүнд байгаа даа гэв.

	Буцах замдаа тэд өнөөх ойн цоорхойгоос хол зогслоо.

	— Ой руу гүн орцгооё. Тэнд сэрүүн, бас цэцэг нь дөнгөж одоо цэцэглэж байгаа гэж Мишка хэлэв.

	Сэрүүн хүйтэн бутан дотор цэцгүүд үнэхээр шинэ тэсвэртэй ажээ. Ксенька, Мишка хоёрыг улаан шаргал цэцэгс улам улам цааш нь даллана. Харин замаас холдох тутам ялзарсан муухай үнэр улам улам их болно.

	— Буцъя, энд чинь нэг л... гэж Ксенька дуугарлаа.

	— Нээрээ тийм байна. Үхсэн мал ялзарсан юм болов уу. Ямар нэг араатан үхсэн бололтой... Явцгаая! гэж Мишка хэлэв.

	— Одоохон... Тэр нэг цэцгийг... гээд Ксенька хажуу тийшээ хэд алхаж цэцэг авахаар бөхийлөө. Тэгснээ гэнэт түүсэн цэцгээ унагааж “А-а!” гэж чарлан үсэрч чичрэн дагжиж Мишкад наалдав.

	— Юу... хэн бэ! гэж Мишка бас айсан дүртэй дуу алдаад, бүсгүйг тэврэн хараахан мэдэгдээгүй байгаа аюулаас биеэрээ таглав.

	— Тэнд, тэнд... гэж Ксенька тасралтгүй давтаж, түүнийг цааш дагуулан аваачив.

	— Тэнд байна? 

	— Хэн бэ?

	— Мэдэхгүй байна... Сахиус минь явъя, явъя... Хүн л байх шиг... 

	— Дахиад л хүн! Ямар хүн! Хаанаас ирсэн юм бол? Чамд тэгж санагдаж л дээ... 

	— Мэдэхгүй байна... Үгүй, тэгж санагдаагүй.

	Тэд хэдэн хором бие биедээ наалдан зогслоо.

	— Зогсож бай гээд Мишка бүсгүйг тавьж, хаясан цэцгүүд хөглөрсөн шугуй руу алхаж ширэнгэ бутыг ярлаа... 

	— Миша, Миша... 

	Гэвч Мишка түүнийг урин даллана.

	Шугуй дотор малгайгүй, эсгий гутал, бошинзтой хүн хүүрийн муухай үнэр ханхлаан түрүүлгээ харан хэвтэнэ. Гэхдээ толгойг нь толгой гэж нэрлэж болохоор бол малгай нь түүнээс хэдхэн сантиметрийн зайтай хэвтэнэ. Ширэлдсэн үс нь туг тугаараа зулмаран унаж, толгойны нь хуйх яз үсрэн атиралдаж, гавлын шаргалдуу яс нь нүцгэрчээ... 

	— Миша, явъя л даа... Тосгонд очиж хэлье гэж Ксенька ёнгинолоо... 

	— Явцгаая. Харин энэ чинь юу вэ? гэж Мишка хэлэв.

	Тэр малгайнаас холгүй ямар нэг хүүдий байхыг харж, бөхийн өргөлөө. Хүүдийд ямар нэг юм жингэнэв.

	— Сонин оо! гэж Мишка чивчирсэн уяатай хүүдийг тайлахыг хичээн гүвтнэв.

	— Байж чадашгүй нь, явцгаая, машиныхаа тэнд очоод тайл гэж Ксенька дуугарав.

	Гэвч Мишка чивчирч хатсан уяаг машиныхаа хажууд ч тайлж чадсангүй. Тэгэхээр тонгорог гаргаж олсыг нь тас огтлов. Түүний хөлийн дэргэд зөөлхөн чийглэг ногоон дээр чийгт хөвсийсөн багц багц мөнгө, бөөн алт, ээмэг бутран уналаа.

	Ксенька энэ бүгдийг хараад могойд хатгуулсан мэт огло үсрэн чарлав.

	... Хоёр цагийн дараа тэрхүү ойн захын нуга руу Захар Большаков, Фрол Курганов, бас хэдэн хамтралчид хүрч ирлээ.

	Нүүр нь бараг зулмарч хуурсан учир хэний хүүр болохыг таньж чадсангүй

	— Халаасанд нь баримт бичиг байхгүй байгаа? Үзээрэй! гэж Захар хэлэв.

	Баримт бичиг байсангүй. Нэг халаасанд нь ганцхан чүдэнз, нөгөөдхөд нь махигар төмөр байх бөлгөө.

	— Алив, алив, нааш нь өгөөдөх гээд Захар төмөр лүү гар сарвайв. Тэгээд түүнийг тал талаас нь удаан эргүүлж тойруулж үзээд, — Миша, чи хүүдий хаанаас олсон бэ? гэж Захар хүүгээс асуулаа.

	Энд толгойны орчим... хэвтэж байсан юм. Таны барьж байгаа чинь юу вэ? Хөглүүр шиг байх юм.

	Тийм ээ, Илюшка Юргин эрт дээр цагт Захарт худалдах гэж байсан өнөөх “камертон” (хөглүүр) даргын гарт байлаа.

	— Хэн үүнийг? гээд Мишка хүүр лүү зааж асуув.

	— Хэн гэнэ ээ? Тийм ээ, үүнийг мэдэх нь бидэнд сонин байна гэж Большаков дуугарав.

	... Юргинийг хэн ч алаагүй ажээ.

	Тэр нэгэн цасан шуургатай хүйтэн өдөр Пистимея, Юргин хоёр өнөөх хүсэл болсон хүүдийтэй юмаа хувааж аваагүй ажээ.

	Илюшка Юргин: хөгшин адасга хаа нэгтээ хүүдийтэй юмтай хоцроод амьсгаа давхцан цасанд унаж, цасаар булуулчихвал... хайгаад хайгаад олохгүй гэж бодон тасралтгүй эргэж харан, түрүүлж явна... 

	Тэр явж байхдаа ганц бодол нь хүүдий байлаа. Тэгээд ч толгойдоо төлөвлөгөө зугуухан зохионо.

	Цасан шуурга улин исгэрч, цас нүүр, нүдгүй ороолгоно. Салхи улам огцом хүйтрэх нь салхины өөдөөс эргэсэн бололтой.

	Гэвч Юргин хүйтнийг ч, салхины ороолгохыг ч огтхон мэдэрсэнгүй.

	Тэд Светлиха голоор бүтэн хагас километр уруудсанаа зүүн тийшээ эргэж, чөтгөрийн хавцалд тулгуурласан ойн цавчлаар явцгаав.

	— Илюшка! Иля, тийшээ битгий ойччихоорой! Одоо наахан чинь ирмэг байх ёстой гэж Пистимея сөөнгөтөн хашхирна.

	— Зүгээр ээ, би харж байна хэмээн Юргин эргэж харалгүй хариулаад, толгой тонгойн түрүүлэн явсаар байлаа.

	Гэлээ ч гэсэн тэр үнэхээр аймшигт гангыг золтой л харахгүй, ёроолгүй хавцал руу ойччихсонгүй. Айхдаа ганхаж, гүйцэж ирсэн Пистимеяг мөргөв.

	— Ээ, чөтгөр үнэхээр... 

	— Би хэлсэн шүү дээ... 

	— Над хол байх шиг санагдсан юм.

	Пистимея амаа ангайн хүндээр амьсгаадна. Түүний атираатсан царай ихэд ядарсандаа нүүрсжиж харласан мэт маш жаахан болсон ажгуу.

	— Ядарч ээ дээ? гэж Юргин асуув.

	— Тийм ээ, хүндхэн байна. Насных юм байх даа... Хоолой хатчихаж. Гайгүй одоо хавцлыг тойрчихвол болох нь тэр... 

	... Жаахан амар. Би тэр хооронд чинь... Энэ цана яагаад ч юм хөл барихгүй байна гээд тэр тонгойж оосрыг нь чангалав.

	— За одоо, ямар болж... гээд Юргин хойшоо хэд алхсанаа эргэж ирэн эмгэний ард зогсож, — Өө, зүгээр болжээ... Тэгэхээр... наад хүүдийгээ нааш нь өгчих, хөнгөн болно гэлээ.

	— Зүгээр ээ. Нэг их хүнд биш ээ.

	Гэвч Юргин нэхий бээлийгээ өвөртөө хийж, түүний мөрөнд байгаа хүүдийг шийдэмгий мулталж:

	— Алив, алив, юунд... 

	— Над руу битгий асаад бай! Битгий хүр! гэж Пистимея зандарлаа.

	— Би нааш нь өг гэж байна шүү дээ! гэж Юргин бархираад, мөрнөөс нь хүүдийг мултлан авч, эмгэнийг байдаг чадлаараа ангал руу түлхлээ.

	— А-ай! гэж Пистимея товчхон дуу алдан, — Ээ чи... Илья... Тараска, чи яаж байна... Тара-ас!! гэв.

	Юргин өөрийнхөө жинхэнэ нэрээс ч айсангүй. “Энэ чинь тэр хаанаас хашхирч байна?” Унаагүй юм гэж үү дээ? харин хөгшин шуламс буутай байвал яана? Буудчихаад л... хүүдийг авчихна шүү дээ. Түргэхэн зайлъя! Тэр яагаад ч гүйцэхгүй... гэсэн бодол толгойд нь улалзан оров.

	Тэгээд тэр агшин зуур хүүдийг мөрөндөө углаж, бээлийгүй гараараа цанын таягийг таамгаар шүүрэн авч хүчтэй түлхэн цасан мананд умбалаа.

	— Тарас, Тара-ас... Надгүйгээр баларна даа... Ямар ч атугай баларна... гэх дууг салхины шуугиан дунд сонслоо.

	“Мөнгөтэй байж балрах юм уу” гэж Юргин тавлангуй бодож хурдаа нэмлээ. Өврөөс нь бээлий нь унаж салхинд хойшоо хийсэж хавцал руу шидэгдэхийг тэр анзаарсангүй.

	... Пистимея үнэхээр ангал руу унаагүй ажээ. Тэр түлхэлтэд унахдаа ганганы эрмэгийн чулуунд ургасан тахир хусыг мөргөж, тэр даруй хөл доорх цасаа мэгшин малтаж хавцлаас мөлхөн гарчээ.

	Тэгээд метр хагасын зайтай мөлхөн, 

	— Тарас аа, надгүйгээр ямар ч атугай баларна гэж хашхираад, цасан дээр цэх болон амарч бүр шалчийжээ.

	Тэр хэдэн минут үхсэн мэт хэвтэв. Цасан шуурга түүнийг булж эхэлжээ. Тэгснээ хөдөлж, суун, доошоо ангал руу харлаа.

	Хавцал аварга том буцлан оргилж буй тогоог санагдуулна. Тэр дор цасан манан хуйлран боссоноо бусдад байраа тавих мэт алга болно. Тэрхүү хуйларсан цасны дор ямар нэгэн юм дүнгэнэн гасалж, нижигнэнэ.

	Пистимея чичрэв.

	Тэр бас жаахан сууснаа арай ядан босож, цасаа сэгсрээд, цанаа засаж ганхсаар хавцлын дагуу сажиллаа... 

	... Юргин энэ хооронд гараа бээрэхийг мэдрэх хүртэл цавчил замаар буцан гүйсээр бөлгөө. Тэр агшин зуур зогсож эргэж харан гар луугаа үлээж бүлээцүүлэн бээлийндээ шургуулахыг хичээнэ. Гэвч бээлий нь өвөрт нь байсангүй.

	Төр өөрийнхөө орчин байгаа цасыг мэгдэн харж, тэндээс бээлийгээ олохыг найдан таягаараа цасыг ярж үзлээ.

	Энэ хооронд гар нь бээрч цайрахад бошинзынхоо халаасанд шургуулав. Гар нь бүлээсэх шиг болсноо, буцламгай халуун тогоонд дүрсэн мэт улайлаа.

	Бээлийгүй болохоор ийм хүйтэнд цанын таяг ч хэрэггүй байсан тул таягаа чулуудан, цавчлаараа цааш явлаа. Гэвч гурван зуугаад метр яваад, дөт замаар тал өртөө хүрч анзаарагдахгүйгээр галт тэргэнд суухыг найдан зүүн тийшээ ой руу эргэжээ... 

	Таяггүйгээр цанаар явах эвгүй бөгөөд салхи маш их хүчтэй нөөлөгдөн золтой түүнийг өнхрүүлэхгүй ажээ. Юргин биеэ тэнцүүлэхийн тулд заримдаа гараа халааснаас сугалж тэнцвэрээ олно. Дараа нь дахиад бээрэн хөлдөж байгааг мэдэрмэгцээ халаасандаа нууна.

	Салхи тал талаас, хажуугаас, араас, нүүр лүү алгадна. Юргин хэдэн удаа уналаа. Гэвч босоод яваад л байлаа... Ингээд мөдхөн ой дуусаж, Светлиха гол харагдаж, түүнээс цааш цэлгэр тал цэлийх ёстой ажээ.

	Гэвч Светлиха гол алга болчихсон мэт бөлгөө. Гэнэт Юргин явах зүг рүүгээ яваагүйгээ мэдэрчээ! Цавчлаас зүүн тийшээ эргэх байтал баруун тийшээ эргэсэн бололтой.

	Юргиний хөл нь хөшжээ.

	Тэр цасан дээр жаахан суугаад буцаад алхлаа.

	Тэгснээ тэр гэнэт буцаж явж байна уу гэж бодлоо. Тэр яг хавцал руу шууд явж байх шиг санагджээ... Нээрээ хавцал дүнгэнэн, нижигнэж байгаа нь сонстох бөлгөө.

	Харин эргэн тойрон дүнгэнэн нижигнэх ажээ. Гэлээ ч гэсэн Юргин дахиад буцлаа.

	... Тэр тоо томшгүй олон удаа эргээд л, яваад л, эргээд л байжээ. Ингэсээр байтал үдэш болж, харуй бүрий яах ийхийн завгүй нөмөрчээ. Харанхуйд салхи улам ширүүсэн шуугилаа.

	Бүр харанхуй болсон хойно Юргин дархи дээр гишгэж баруун хөлийнхөө цаныг хугалахад “надгүйгээр ямар ч атугай баларна...” гэсэн Пистимеягийн дуу тархинд жингэнэнэ.

	“Нээрэн, одоо баларлаа” гэж Юргин айн бодлоо.

	Гэлээ ч гэсэн тэр ашиггүй болсон цанаа хаяж, гагцхүү зүүн хөлийн цанаар бүсэлхийгээр татах цасан дээгүүр хаашаа ч юм явахыг оролдоно. Цас эсгий гутлын түрийгээр дүүрэн орж хайлна. Түдэлгүй хөлийн ороолт норж, түргэн мөстөж, хөлийн хуруунууд чимчигнэн татганаж хатгаж эхэлжээ. Харин цээжин дотор халуу шатаж улам улам төөнөж байлаа. Юргин бошинзоо задгайлсан авч тэрхүү халуу шаталт нь хуурамч гэдгийг ойлгон дахин товчлов. Товчоо товчлоход хуруунууд нь хугарах шиг болжээ.

	... Юргин шөнөжингөө нэвтэршгүй унанги модны дунд хунгар дотор төөрчээ. Чингээд өглөө болоход хамаг тамираа бүр барж халуун хунгар дээр түрүүлгээ харан унаж унтаж байгаагаа мэдрэв. “ямар ч байсан хүүдийгээ толгой дороо хийх хэрэгтэй юм сан...” гэсэн нь түүний хамгийн эцсийн бодол бөлгөө... тэр өвдөг дээр өндийн хүүдийгээ мөрнөөсөө мулталсан боловч толгой дороо хийх тэнхэл хүрсэнгүй.

	Хагас цагийн дараа осгож эхэлжээ.

	... Хамтралчид хүүрийг дахин харцгаав.

	— За яах вэ, ямар ч атугай нэг оргодлыг хайж олох шиг боллоо гэж Захар зугуухан дуугарлаа.

	— Хоёулаа байсан гэж бодож байна уу? хэмээн Корнеев асуулаа. Дарга гагцхүү мөрөө хавчисхийв.

	— Энд цагдаа авчрах хэрэгтэй байна! Тэд нөгөөхийг нь хайн олж магад гэж Мишка дуугарлаа.

	— Цагдаа руу хүн явуулсан гэж хэн нэг нь хэлэв.

	Нөгөөхийг нь хайн олсонгүй. Гэвч тэр өөрөө түдэлгүй байгаагаа мэдэгджээ.

	Юргинийг олсноос хойш яг хоёр өдрийн дараа Кургановынхны Митька, Зина хоёр хүүгээ алджээ. Бас дахиад гурав хоноход Зина өөрөө тосгоноос алга болжээ.

	Уг явдал дулаахан, нарлаг өглөө эхэлжээ. Тэртээ дээр тэнгэрт бяцхан бөөн үүл хөвнө. Зина хүүгээ хашаан дотор зугаалуулахаар гаргажээ.

	— Хүү минь зам дээр гарч болохгүй шүү гэж довжоон дээр гаргаж өгөөд Зина хэлжээ.

	— Мэдлээ гэж хүү амлаад толгой өлийн үүлийг шохоорхон харж, харин энэ үүл хаашаа нүүж байгаа юм бэ? гэжээ.

	— Миний хүү яасан сониуч юм! гээд Зина баясгалантай хөхөрч, — Үүл хүмүүсийн нарыг халхлахгүйн тулд тосгоноос цаашаа тайга руу нүүж байгаа юм аа гэжээ.

	— Уухай, тэгэхээр намайг наранд дулаан байг гэсэн байх нь хэмээн жаал хүү бодсоноо зөвшөөрчээ.

	Зина хүүгээ үнсэж, байшиндаа орон өглөөнийхөө хоолыг хийж гарчээ. Фрол үүрийн гэгээгээр хамтралын захиргаа руу явсан ажээ. Митька засварын дархны газар луу гүйж, Степанида өглөөнөөс аваад угаалга хийж буй бөлгөө.

	Авгайчууд ажил төрөлдөө үүртээд цаг хэрхэн өнгөрөхийг анзаарсангүй. Өглөөнийхөө хоолыг идэхээр Фрол, дараа нь Митька иржээ.

	— Митья, хүүгээ дууд. Байшингийн хажууд хаа нэгтээ байгаа гэж Зина ширээ засаж байхдаа гуйжээ.

	— Тэр эрийг чинь би яагаад ажигладаггүй билээ гээд Митька байшингаас гарч, тав орчим минутын дараа эргэж ирээд, — Хүүшээ алга байна гэв.

	— Корнеевынд очсон байж болох юм, тэдний багачуултай тоглодог гэж Степанида ярилаа.

	Митька дахин гарч яваад мөчийн дараа:

	— Хаана ч алга... гэсээр буцаж ирэв.

	— Тэнгэр минь! гэж түгшин эрээн даавуун хормогчныхоо арын уяаг тайлав.

	— Чи юунд сандарсан юм бэ? Олдоно. Тэдний орохгүй, шургахгүй нүх суваг гэж байх биш! Хаа нэгтээ тоглоод улайрчихаа биз... алив хоолоо ид... гэж Степанида ярилаа.

	— Үгүй, үгүй, та нар хооллоцгоо... Би одоохон, одоохон... гээд догдолсондоо Зина уяаг дамжин гүйлээ.

	— Ирээгүй юу? Би... бодсон бил ээ.

	Фрол Курганов ууж дуусаагүй байгаа аягатай цайгаа ширээн дээр нямбайхан тавьж, хоолны дараа задгай цонхны хажууд тамхи татаж байсан Митька мухар сандлаас босож, тамхиа гудамж руу чулуудав.

	— Хүү минь, хүү минь... гэж Зина мэгшин хэлээд нуруугаараа хана гунигтай арчаагүй налж, хоёр гараараа хормогчоо хумхиж нүүрэндээ наагаад зугуухан шалан дээр суулаа.

	— Зина, Зина!! гэсээр Митька гүйн очиж барьж авлаа.

	— За... миний сэтгэл тайван байна! Зүгээр ээ, цаг эрт... олно. Ямар зүү биш, хүн шүү дээ... Степанида, чи Зинаг харж бай... гэж Фрол бөглүүхэн дуугараад хадааснаас малгайгаа авлаа.

	Митька ч эцгийнхээ араас гүйн гарлаа... 

	... Үд дунд хамтрал тэр аяараа хөдлөв. Тосгоныг алхам алхмаар бэдэрсэн авч жаал хүүг олсонгүй.

	Тосгон даяар янз бүрийн санал, таавар тархаж:

	— Светлиха голын эрэг рүү хайргаар тоглохоор гүйж очоод живчхээгүй байгаа... 

	— Эсвэл хаа нэгтээ далд газар унтчихаагүй байгаа. Дахиад эрэх хэрэгтэй... 

	— Эрчүүд ээ, тайгад хайх хэрэгтэй. өнгөрсөн жил миний ухваргүй жаал цэцэгт яваад төөрчихсөн. Фрол Петрович бригадаас ирж явахдаа, ойд уйлаан сонссон... гэлцэнэ.

	Сүүлчийн таамаг бусдаас илүү үнэн бололтой, учир нь жаал хүү тайга эхэлдэг гөвөө рүү явж байхад хэн нэг нь өглөө харж: “Ээ залуу, чи хаашаа алхаж яваа юм бэ?” гэж асуухад: “Үүл хэрхэн нүүж байгааг явж харна” гэж жаал хүү хариулжээ. Гэвч чухам хэн үүнийг харсныг бөөн бужигнаан дунд тодруулж эс чаджээ.

	Захар Большаков хүмүүсээ хэдэн хэсэг болгон тайгыг самнуулахаар явуулжээ. Тэд бут сөөг болгоныг гар чийдэн, бамбараар гэрэлтүүлэн өдрийн хагас, шөнөжингөө ойгоор тэнэсэн амой.

	Гэвч шал дэмий байсан тул Захар болсон явдлыг цагдаад мэдэгдэв.

	Өглөө боллоо. Бөөн хөл үймээнтэй нэг өдөр, дахиад нэг өдөр өнгөрөв... 

	... Энэ гурван хоногт хоромхон зуур ч нүд аниагүй Фрол, Митька, Степанида гурав шөмийн туржээ. Жаал хүүг Степанида бүгдийн хамт тосгон дотуур хайж, Митька, Фрол хоёр тайгаар тэнэжээ. Харин Зина байшингаас хаашаа ч гарсангүй. Тэр байшингийн хоёр булангийн хооронд холхиж, гөлийсөн нүдээрээ бараг юу ч үл харан ширээ, ор, сандал мөргөж: “Хүү минь... хүү минь...” хэмээн тасралтгүй амны уншлага болгоно... 

	— Степанида Зинагаас нүд битгий салгаарай гэж хоёр дахь өдөр аяга хүйтэн сүү уухаар гүйж ирсэн Фрол эхнэртээ хэлжээ.

	Зина ч гурван хоног бас унтаагүй, юу ч идээгүй ажээ. Түүний нүд ширгэж гал цог нь унтран, уй гашуу, уйтгар гуниг, цөхрөнгийн алиныг ч үл илэрхийлнэ. Хов хоосон нүд байх бөлгөө. Мөчирт уруулж, шалбарсан Митька гурав дахь өдөр ойгоос эргэн ирж, үнгэгдсэн цэнхэр алчуур булан руу үг дуугүй шидэхэд түүний нүд агшин зуур дүрсхийснээ тэр даруй гал нь унтарлаа.

	Митька хоёр гараараа толгойгоо базаж, таслан аваад шидэх гэсэн мэт тал тал тийшээ ганхан мухар сандал дээр сууна. Дараа нь босож:

	— Зинушка, чи хэвтэж, амардаг болоосой... гэвэл

	— Үгүй, үгүй! гээд Зина босон харайж, Митькагаас гараараа халхлан, — Хайх хэрэгтэй, би хүүгээ олно... Би мэдэж байна... би мэдэж байна... Ээ тэнгэр минь! гэлээ.

	— Зина... 

	— Митенька, чи яв гэж булан руу шидсэн алчуурыг нь хийморьгүй нүдээрээ харж, — чи яв... бас хай... гэжээ.

	Митька дуулгавартайяа гарлаа.

	Наран жаргаж байв. Зина нар хэрхэн жаргаж байгааг ширтэн нүдээ ирмэх ч үгүй, салгах ч үгүй харан цонхны дэргэд хөдөлгөөнгүй зогсоно.

	Харанхуй болмогц Степанида үнээгээ саахаар явжээ. Түүнийг гармагц Зина тавиур дээрээс ам цаас, харандааны тайрдас хайн олж: “Митенька, уучлаарай...” гэж бичсэнээ дарж: “Ивээлийг нь доромжилсон хүнийг бурхан өршөөдөггүй юм байна...” гэж бичлээ. Дахин түүнийгээ дарж, чичирхийлэх гараар: “Тэрсэлснийхээ төлөө би залхаагдах ёстой. Намайг хайсны хэрэггүй, олохгүй... Митенька минь, Митенька минь...” гэж бичлээ.

	Төр өөр ямар нэг юм нэмж бичих гэсэн авч хэрэгтэй үгээ олж чадаагүй бололтой, харандаагаа чулуудаж, бичсэн юмаа орныхоо дэрэн доогуур шургуулж, хөнгөн цээживч хайн олж өмсөөд, байшингаасаа өлмий дээр явж сэмээрхэн гараад хананд нь наалдан байснаа голын гарам руу гүйлээ.

	Гүнз дээр хэн ч байсангүй. Хүн байхгүй байгаад итгэсэн Зина шар цэцэг таслан авч гүнзгий хашлаганаас уялаа. Дараа нь бодлогоширсноо гэзэгнээсээ самаа авч эрэг рүү чулуудав. Ахиад жаахан байснаа цээживчээ тайлж ус руу шидлээ... 

	Тэр дөрөв дэх шөнө Фрол, Митька хоёр адаглаад Зинаг хайж олохыг үр дүнгүй хичээн унтсангүй. Өглөө Митька хөл дээрээ арай ядан тогтож байшиндаа сажлан ирж, орон дээрээ унан хэдэн цаг таг унтжээ.

	Үд дундын хэрд хар дарсан зүүднээсээ ангижирч дэрэн дээрээсээ толгойгоо арай ядан салгажээ. Дэр нь унжиж унах гэхэд засах гээд Зинкагийн зурвасыг олжээ.

	— Аав аа, ээж ээ... хэмээн байдаг чадлаараа тэр бархирав.

	— За хүү минь унт, унт... ийм юм болно гэж хэн бодох вэ... бас өвчин тусах нь ээ... гэж Степанида ярилаа.

	— Эцэг хаана байна?! гэж Митька хашхирна.

	— Ёх... одоохон, хэн хаана байгааг ч ойлгохоо байж.

	Митька босон харайж, гадагшаа гүйн гарлаа... 

	... Зөвхөн маргааш өдрийн өглөө нь гүнзний орчим эрэг дээрээс Зинагийн самыг, тосгоноос холгүй Светлиха голоос үд дунд цээживчийг нь барьж авчээ.

	— Зинушка, Зинушка, охин минь... Хүмүүс ээ, би л, би түүнийг баллагч шүү... гэж байшиндаа хэвтэрт тэнхэл тамиргүй хэвтэх Антип уйлна.

	Клавдия эцэгтээ унд, эм өгч огтхон ч холдохгүй асарна.

	Зинагийн хүүрийг Светлиха гол даяар хайгаад олоогүй бөлгөө... 

	Фролын үс дахиад бууралтах юм байсангүй, харин Митькад энэ өдрүүдэд анхны мөнгөн сор бий болжээ.

	Зина болон Митька тэр хоёрын хүүгийн эрэл үр ашиггүй болох нь тодорхой болмогц Кургановынхны байшин таг жиг чимээ аниргүй болсон амой. Митька өөрөө хана руу харан үхсэн мэт орон дээрээ хэвтэнэ. Фрол босгоныхоо дэргэд бөгтийн сууж тамхиа угсруулан татна. Тасалгааны дотуур Степанида ганцаараа чимээ гаргалгүй явна.

	Егор Кузьмин өдөр дуусаж байхад Кургановынд ирж:

	— Фрол Петрович, би зуны лагерийн барилга байгуулалтын талаар ирлээ.

	— Юу?.. За, одоохон... гэж юу ярьж байгаагаа үл ухаарсан бололтой Фрол дуугарав.

	Үг дуугүй нэлээд сууцгаав. Егор хананы хажууд хэвтэж байгаа алчуурыг харж, нэлээд хэдэн минут ширтсэнээ тонгойж авлаа. Тэр нь хар одтой цэнхэр жигүүн алчуур байх ажээ.

	— Энэ алчуур танайд хаанаас ирдэг бил ээ? гэж Егор асуув.

	— Юу гэнэ ээ? гээд Фрол сэргэв. — Энэ үү! Степанида, алчуураа юунд хаясан юм, аваач гэж эхнэртээ хэлэв.

	Степанида Егорын гараас алчуурыг авч эргүүлж тойруулан үзсэнээ:

	— Над ийм алчуур ерөөсөө байхгүй гэв.

	— Энэ чинь миний ээжийн алчуур байна гэж Егор хэлэв.

	— Юу гэнэ ээ?! Хэмээн Фрол гурав дахиа лавлаад, алчуурыг эхнэрийнхээ гараас авч, — яагаад энд байдаг бил ээ?

	— Ээж саяхан манайд ирсэн юм. Варькаг бурхны залхаалтаар дандаа айлган, заналхийлээд байсан. Намайг занаж зүхсэн. Одоо би хараал идсэн хүү.

	Фрол алчуурыг гартаа эргүүлж тойруулж мулгуу харснаа:

	— Энэ алчуур манайд яагаад байж байдаг билээ, гэж байна шүү?

	— Би үүнийг ой дотроос олсон юм гэж Митька эргэж хэлэв.

	— Хаанаас? Ямар газар байсан бэ? гэж Фрол хашхирлаа.

	— Тэр, гөвөөний цаанаас... 

	Гарыг нь түлсэн мэт алчуурыг хумин үнгэж Фрол хэдэн хором хүндээр амьсгаадна. Тэгснээ:

	— Ээж чинь хэзээ ирсэн бэ? гэж хашхирлаа.

	— Саяхан. Байз, би санаадахъя... Тийм ээ. Танайхыг жаалыгаа алдахаас нэг өдрийн өмнө ирсэн... Хоноод, өглөө эрт явсан... 

	Фрол жаахан байснаа нэг ч үг ярилгүй ухасхийн босож, байшингаасаа харайн гарч хамтралын дарга руу гүйлээ.

	Большаков хаа нэгтэйгээс дөнгөж сая эгж ирсэн бололтой гар нүүрийн тосгуур дээр янцаглан угаана.

	— Захар... Захар! гэж Фрол босго алхмагц дуудаж, — Хэрвээ Зинка живээгүй байвал яах вэ? Хэрвээ жаал хүү алдагдаагүй бол яах вэ? Энэ алчуур байна. Егор ярихдаа... гэвэл

	— Байзнаач, эрэмбэ дараатай яаралгүй яриач гэж Захар нүүрээ арчин гуйлаа.

	Большаков Фролын яриаг сонсоод цахилгаан данханд ус юүлж, залгуурт залгаад ширээнээ сууж ядарсан нүүрээ алгаараа арчлаа.

	— Тийм ч байж болох юм. Шүүх хуралдааны үеэр Марфа Зинаг аливаа бурхны цээрлэл залхаалтаар айлгаж, хэрвээ тэдний ажил үйлсийн талаар элдвийн юм чалчваас яахыг... шууд сануулан айлгаж байсныг Мишка над ярьсан бил ээ. Иймээс тийм байж болох юм... гэж нэлээд байснаа ярьжээ.

	— Тийм байж болох юм гэсэн чинь юу гэсэн үг вэ?! Озерка явж тэр хавчийг заламгайгаас нь шүүрэн барих хэрэгтэй хэмээн Курганов ориллоо... 

	— Тэр зальхай хавч чинь хөвөөд явчихсан. Би дөнгөж сая Озеркаас ирлээ... 

	— Тэгээд?! гэж Фрол ёнгинов.

	— “Тэгээд” гэнэ ээ? Зинаг алга болоход жаал хүү зүгээр алдагдаагүй гэсэн бодол над шууд орсон бил ээ. Тэгтэл Зинагийн Марфатай ярьсан яриагаа Мишкад дамжуулж, яах вэ гэж асууж байсныг... над ярьсан юм. Би тэр даруй Озерка руу явлаа... Марфа тэнд алга байна... Манай дэн буудлаар хулгана гүйлдэж, шалан дээр нь Библи судар хөглөрч байна... 

	Ногоон Долд долоо хоногийн дараа Митька Кургановын нэр дээр Зинагаас... захиа иржээ.

	“Миний хонгор Митенька минь ээ, энд над хэчнээн хүнд, зовуурьтай байна вэ... Гэвч зүгээр ээ, мөдхөн над төвшин жаргал ирнэ. Хэдийгээр одоо миний бие шаналж байгаа ч гэсэн мөдхөн жаргал ирнэ... гэдгийг би оюун ухаанаараа ойлгож байна. Гагцхүү бурхны бүх сорилтыг даван туулах юм сан. Миний ухран няцсаны төлөө бурхан над ариун загалмай дээр загалмайлан дүүжлэх муу ёрыг илгээжээ... Митенька минь, зүгээр ээ, чин сэтгэлээр нүглээ наманчилсан зарим нэгэн хүмүүс ийм сорилтыг тэсэж гардаг байна. Харин над хүч чадал нэмэгдэж байгааг би мэдэж байна, учир нь би наманчилсан, тэгээд бэлтгэж байна... 

	Чамайг хүүгийнхээ төлөө битгий түгшээсэй гэсний тулд энэхүү захиаг бичиж байна. Хүү маань эсэн мэнд, энх тунх байна. Би хүүгээ бурханд үйлчлүүлэхээр өгөх ёстойг ойлголоо. Ингэвэл миний нүглийн талыг уучилна гэж манай ариун дарь эх айлдаж байна... Намайг битгий хай, хэзээ ч олохгүй, би энэ хорвоогоос явж өөрийгөө хэн гэдгийгээ ч мартжээ... Нэгэнт бичих боломжгүй, болохгүй болохоор чамд дахиад захиа бичихгүй...” гэсэн байв.

	Зина захиагаа бороон дор бичсэн мэт сурагч дэвтрээс таслан авсан хуудас нулимсны том том дуслаар эрээн цоохор болсон ажгуу. Зарим үг нь тэрхүү дусалд уусан нүүж, гаргаж уншихад хэцүү болжээ. Дугтуй дээр нь: “Москва-Владивостокийн галт тэрэг” гэсэн тамга байх бөлгөө.

	Митька захиагаа дуустал уншихад гараас нь уналаа. Фрол захиаг нь авлаа. Харин Митька мэдэхгүй тасалгаанд орсон сохор хүн мэт хаалгаа хайж хана руу удаан тэмтэрснээ, арайхийж олон түлхэж гадагшаа гарлаа. Тэгээд тосгоноос гарахаар гудамжаар алхлаа... 

	— Дмитрий! Митя! гэж Фрол байшингаас харайн гарч, сэтгэл зовсон маягтай хашхирав.

	Митька эргэж ч харсангүй. Дуулаагүй байж болох бил ээ.

	Тэгэхээр нь Фрол хүүгээ гүйцэж очин зэрэгцэн явлаа. Митька үүнийг огтхон ч анхаарсангүй.

	Тийнхүү тэд бие биеэ анзааралгүй үдшийн наранд ойн замаар зэрэгцэн явсаар л байлаа.

	Нар жаргамагц Фрол хүүгийнхээ ханцуйнаас чангаав. Митька дуулгавартай эргэж, тэд буцаж явсаар тосгондоо ирж байшингаа өнгөрөн тосгоны нөгөө зах руу гарлаа... 

	Дараа нь хөлийн дор хөвсийх зөөлөн ногоо ургасан ойн мартагдсан замаар тосгоны орчин тойронд одот тэнгэрийн дор шөнөжингөө тэнэжээ. Светлиха голын эрэг рүү хэдэнтээ очжээ... 

	Нар мандаж байхад тосгондоо эргэж ирэн байшин руугаа очиж, Митька довжооны шатан дээр суухад Фрол зэрэгцэн ядрангуй лаглайв.

	Чингээд тэд удаан дуугүй сууцгаав. Өглөөний сэр сэр салхи үлээж, Фрол Кургановын цагаан үсийг туг тугаар үлээхэд, намрын анхны хяруу бүрхсэн мэт тал нь цагаан болсон Митькагийн ширэлдсэн моголцог үсийг хийсгэнэ.

	— Аав аа... эцэг минь... Тэднийг олж болохгүй гэж үү? Би би улс орон даяар явж хот хотоор нь, тосгон тосгоноор нь хайна... та сонсож байна уу? гэж Митька арайхийж сөөнгөтөн дуугарлаа.

	Фрол бүгдийг сонсжээ. Тэр жаахан байснаа хүү рүүгээ эргэж хүүгийнхээ турсан царайг ширтэж дуугарсангүй. Нээрээ ярих юм юу байх бил ээ? Ээ, Митька минь одоо чи чухам юу хийснээ ойлгож байна уу? гэлтэй биш дээ.

	Одоо аливаа үг илүү, хэрэггүй, утга учиргүй мэт бөлгөө.

	Тэгээд хамгийн гол нь одоо ямар ч үг Митькагийн сэтгэлийг амраахгүй сэн бил ээ.

	 

	VI

	Хорвоо дэлхий дээр хавар налайна... 

	Заамал байшингийн цавчдасыг нам газраас үер урсгаж, үндсээрээ булгарсан модод, хагас метрийн зузаан дүнз, хар талхны хэлтэрхий мэт нүхтэй цөнгүүд зэрэг юу тааралдсан бүхнийг усан эргүүлэг рүү чихэж, хадат эрэг, хясааг мөргөн хаврын жижигхэн гол ч гэсэн догшин ширүүн урсана... 

	Дараа нь илүү усаа юүлж тайвшран голдиролдоо орон бараг зуны дунд хүртэл аливаа хог, харласан зомгол, ялзарсан хэлтэрхийг элсэн харгиа дээр түрэн хаядаг.

	Цаг үе бас гол шиг урсаж, аливаа хог ялзарсан зүйлсийг буталж эрэг дээр шигшин гаргаж хаядаг. Тэгээд агаар жилээс жилд шинэхэн сайхан болж, газар дэлхий ч цэвэршинэ.

	 

	 

	_____________________________________

	 

	XVIII жарны төмөр морин жилийн хаврын адаг цагаан луу сарын шинийн тавны хөх хулгана өдөр орчуулж дуусав.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

